
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


Эмхэтгэн боловсруулж удиртгал, тайлбар бичсэн X. Сампилдэндэв 

	УДИРТГАЛ

	Зан үйлийн аман зохиол нь гарал үүслээрээ ардын яруу найргийн хамгийн эртний төрөл бөгөөд овгийн байгууллын үеэс хүмүүсийн зан заншил, баяр ёслолын байнгын дагуул болж түүний учир утгыг нэмэн тодчилсоор ирсэн юм.

	Аливаа зан үйлийг тухайн үед хэлдэг аман зохиолоос ангид авч үзэхийн аргагүй. Ер нь найрын ёслолын үед нийтэд хандан хэлэх зүйлийг энгийн ярианы маягаар ярих нь бараг үгүй, ямагт уран цэцэн үгээр шүлэглэн хэлдгийн зэрэгцээ тухайн ёслолын үед гүйцэтгэх аливаа зан үйлийг ерөөл, дуу, шүлэг ямагт дагалддаг билээ. Өөрөөр хэлбэл «ерөөл дуу зэрэг нь их төлөв найр наадам зэрэг ард түмэн нийтийг хамарсан элдэв зан үйл заншил ёсны үед түүний нэг элемент бүтвэрийн үүрэгтэй хэрэглэгддэг» (Гаадамба, 1977, 7-р тал) билээ. Ийм учраас зан заншил, ёслолын янз бүрийн хэлбэрүүд үүсэн бүрэлдсэн түүхэн урт хугацаанд тэдгээрийн зайлшгүй нэг бүрэлдэхүүн хэсэг болсон аман зохиолын бүхэл бүтэн цогцолбор бий болон хөгжиж иржээ. Тухайн зан үйлийн ёслолд оролцогсдын сэтгэлийн өнгө аясыг илэрхийлэх, зан үйл, дэг ёсны учир утгыг нэмэн тодотгох зориулалттайгаар түүний бүрэлдэхүүн хэсэг болж буй дуу, ерөөл, бэлгийн үг магтаал мялаалга, даллага, цацлын шүлэг, шившлэг тэргүүтнийг нийтэд нь зан үйлийн аман зохиолд хамааруулж болно. Тэгэхдээ тэдгээрийн энгийн нэг цуглуулга бус салшгүй нэгдэл цогцолбор болдог байна. Энэ нэгдмэл байдал нь тухайн ёслол зан үйлийн нэг нь нөгөөгийнхөө урьдчилсан нөхцөл болсон холбооноос урган гарч байгаа юм. Зан үйлийн аман зохиол нь дотоод бүрэлдэхүүний хувьд нэн баялаг байдаг нь ард түмний амьдрал, түүх, сэтгэл санааны олон талыг тусган янз бүрийн зориулалттайгаар түүхэн урт замыг туулан хөгжсөнтэй холбоотой. Зан үйлийн аман зохиол нь ийнхүү хэлбэр, агуулга, үүрэг зориулалтын хувьд харилцан адилгүй олон төрөл зүйлийг агуулсан нь түүнийг нийлэг урлагийн шинжтэй болгож байна. Тэрчлэн энэ аман, зохиол нь зан үйлийн чанартай үйл хөдлөлтэй нягт холбоотой төдийгүй бүжиг, хөгжим зэрэг урлагийн бусад төрөлтэй салшгүй нэгдэлтэй билээ. Хурим найрын дуу нь уран үг, аялгуу хөгжмийн хоршил байдаг бол ерөөл харилцаа шүлэг тэргүүтнийг өгүүлж буй зүйлийнхээ утга санаанд нийцсэн айзамтай, бараг дууны адил гэмээр тусгай хөг аялгуунаа зохицуулан хэлдэг. Тэрчлэн буриадад бэрийг хадмынх руугаа явахын нь урьд шөнө зохиогддог их шөнийн наадам хэмээх ёслолын үед залуус нийтээр бүжиглэн дуулцгаадаг бол Увс аймгийн Өндөрхангай, Зүүнхангай зэрэг сумынхан хуримын төгсгөлд «Хантарган» гэдэг дуу дуулахдаа нийтээр биелгээ хийдэг ажээ. Бөхийн цолыг жигд хэмээр тусгай аялгуунаа айзам тохируулан хэлдэг бөгөөд бөхийн дэвэх дэлэх хөдөлгөөн зан үйлийн бүжгийг санагдуулдаг. Эдгээр нь чухамдаа дуут бүжиг гэж болохоор мэт. Ийнхүү зан үйлийн аман зохиолд ардын урлагийн бусад ямар ч зүйлээс илүүгээр үгийн урлаг, хөгжим, бүжиг, жүжиг наадмын зүйлс нь нэгэн цогцолбор системд багтан салшгүй нэгдэлтэй байдаг шинж маш тод харагддаг (Торонова, 1974, 73 дахь тал) билээ. Энэ байдал нь хөгжлийн эртний шатанд урлагийн тусгай төрлүүд салбарлан гараагүй байсан онцлогийн ул мөрийг зан үйлийн аман зохиол илүү тод хадгалж байгаатай холбоотой. Эртний урлагт түүний хожмын тусгай төрлүүд болох хөгжим, бүжиг, аман яруу найраг зэрэг нь салшгүй нэгдэн оршиж байсан бөгөөд урлагийн олон төрлийн энэ нягт нэгдлийг нийлэг урлагийн шинж гэж болох юм. Хожим бодит байдлыг тусгах өөр өөрсдийн онцлогт уялдан урлагийн тусгай төрөл зүйлс зааглан тусгаарлагдсан боловч дүрслэх илэрхийлэх боломжоо харилцан ихэсгэж нөлөөлдөг үг, үйл хөдлөл, аялгуу хөгийн хоршил болсон ардын тоглоом наадам, заншил ёс зэрэгт нийлэг урлагийн шинж илүүтэй хадгалагдан үлдсэн билээ. Түүнчлэн «Бүжиг, цам, хөгжим, яруу найраг, зарим үед дүрслэх урлагийн элементүүдийг агуулсан ардын зан үйлийн тоглолт нь өөрийн нийлэг урлагийн нэгдэлдээ театрын урлагийн үр хөврөлийг агуулж байсан юм» (Мелетинский, 1972, 151 дэх тал); Өөрөөр хэлбэл зан үйлийн ёслол, тоглоом наадам зэрэгт олон хүнийг хамран уламжлалт орон зай, цаг хугацааны дотор тэдний харилцан хэлж гүйцэтгэх яруу найраг үйл хөдлөл хоёр тэгш эрхтэй оролцон үзэх сонсох хоёрыг хослуулдаг. Иймд театрын урлагийн эх үүсвэрийг тоглоом наадам, зан үйлийн аман зохиолоос илүү тод харж болох юм. Ялангуяа «Аман зохиолын жүжиг наадмын төрлөөс түүхийн хувьд хамгийн эртнийх нь хүний амьдралын онцлог үйл явдал, байгалийн үзэгдэл, нийгмийн үйлдвэрлэлийн явцыг тодорхой айзам бүхий зохион байгуулалттай болзолт хэлбэрээр бэлгэдэн тусгадаг зан үйлийн ёслол юм» (Гусев, 1967, 152 дахь тал). Эртний хүмүүс янз бүрийн зан үйлийг гүйцэтгэхдээ нүүр царайгаа хувирган будаж элдэв амьтдын дүрстэй баг өмсгөл өмсөн ан агнуур зэрэг ажил хөдөлмөрийн явцыг дуурайн нийтээр бүжиглэн дуулж ёслол үйлддэг байсан нь театрын урлагийн угтал болсон зүйл байв. Хожим зан үйлийн ид шидэд итгэх явдал арилахад шүтлэгийн учир холбогдол нь багасан тоглоом наадам зугаа цэнгээний маягтай болсон нь ч олон билээ. Ийм учраас аман зохиолын нэлээд судалгааны бүтээлд зан үйлийн олон хэлбэрийг ардын драмын хүрээнд хамааруулан үзсэн байдаг.

	Тодорхой эх зохиол, тайзны засал, жүжигчин, үзэгчидтэй уран сайхны хэрэгцээнд дангаар зориулагддаг мэргэжлийн театрын урлагтай аль ч зан үйлийг шууд адилтгаж болохгүй нь мэдээж боловч тусгай цаг хугацаа орон зайн дэвсгэр дээр өрнөх нарийн дэс дараалал бүхий зан үйлийн уламжлалт хэсгүүдтэй, ёслолд оролцогч бүр нь тусгай хувцас өмсгөл, үг яриа, гүйцэтгэвэл зохих үйл хөдлөл, төлөөлөн гарвал зохих рольтой байдаг нь түүнийг гадаад хэлбэрийн хувьд театрчилсан тоглолтын шинжтэй болгож байгаа юм. Ер нь аливаа зан үйл нь түүнд оролцогчдоос өөрт оногдсон «дүрийг» амилуулан биеийн намба төрх, хувцас өмсгөл, дуу хоолой, үг яриаг тохируулан жүжиглэх хамгийн наад захын уран чадварыг шаарддаг бөгөөд «дүрийг» амилуулан жүжиглэх (перевоплошения) гэдэг бол театрчилсан тоглолтын хамгийн үндсэн шинж мөн (Богатырев, 1971, 14, дэх тал).

	Зан үйлийн дуу, ерөөл бэлгийн үгс, цацлага мялаалгын шүлэг зэрэг нь тухайн төрөл зүйл тус бүрийнхээ онцлогийг хадгалсан байхын зэрэгцээ аман зохиолын бусад зүйлээс ялгарах өөрийн гэсэн онцлогтой бөгөөд энэ нь цуврал олон зан үйл, дэг ёстой нарийн уялдаатай байдагтай холбоотой. Зан үйлийн аман зохиолыг түүний аж байдал, зан заншлын хүрээлэл, тэдгээрийн хэрэглээний үүргээс ангид сэтгэхийн аргагүй. Зан үйлийн элдэв ёслол, түүний аман зохиолыг зайлшгүй чухал, хэлж үйлдэхээс өөр аргагүй гэж тооцогдсон тэмдэглэлт үйл явдалд зориулдаг. Зан үйлийн элдэв ёслол нь тухайн аман зохиолын зүйлийг хэлэхийн зайлшгүй шалтгаан урьдчилсан нөхцөл болж өгдөг бол ерөөл бэлгийн үг, цацал мялаалгын шүлэг, дуу зэрэг нь тухайн зан үйлийн учир утгыг нэмэн батжуулсан шинжтэй юм. Энэ нь зан үйлийн аман зохиолын хавсрал урлагийн шинжийг нөхцөлдүүлж байна. Аман зохиол нийтдээ тухайн ард түмний оюуны практикийн үйл ажиллагааны хэлбэр бөгөөд нийт хөдөлмөрчин олны амьдрал, нийгэм түүхийн бүх туршлагыг нэгтгэн дүгнэх боломжтой ганц хэлбэр мөн тул ард олны гүн ухаан, ертөнцийг үзэх үзэл, сурган хүмүүжүүлэх зүй, ёс суртахуун, зан заншил, шашин урлаг зэрэг олон зүйлийн үүргийг нэгэн зэрэг гүйцэтгэж байжээ (Гаадамба, 1975, 16-р тал). Ялангуяа зан үйлийн аман зохиол нь нэг талаар уран үгийн дүрээр бүтсэн урлагийн чанартай боловч дан ганц яруу сайхны хэрэгцээг хангадаг биш, зан заншлын утгыг нэмэн тодчилох, үгийн шидийн хүчээр аливаа зүйлд нөлөөлөх практик зорилготой тул практик-оюуны үйл ажиллагааны нэгдмэл хэлбэр, нийлэг урлагийн уламжлалт нэг жишээ гэж хэлж байгаа юм. Практик зориулалт буюу хавсрал урлагийн шинж, хэрэглээний (утилитарное) зориулалт нь зан үйлийн ерөөл бэлгийн үгнүүдэд илүүтэй харагддаг бөгөөд тэдгээр нь уран сайхны хэрэгцээг хангахаасаа илүүгээр түүнийг хэлснээр тухайн ажил үйлдэлд үгийн хүчээр нөлөө үзүүлж нэмэр тус болно гэсэн практик учир холбогдолтой байв. Ялангуяа мал аж ахуйн ажил хөдөлмөрийн холбогдолтой зан үйлийн яруу найраг нь уран сайхны хэрэгцээг хангахад биш харин хөдөлмөрийн үйл ажиллагаанд нөлөөлөх зориулалттай байв. Эдгээрт гоо сайхны учир холбогдол байдаг боловч түүнийг ажил хөдөлмөрийн үр дүнд практик байдлаар нөлөөлөхөд ашиглаж байлаа. Тухайлбал судлаачдын судлан тогтоосноор бол малын харах, сонсох, үнэрлэх, амтлах, өвдөх зэрэг бүхий л мэдрэх эрхтний аль нэгэнд буюу эсвэл нийтэд нь дохио өгөх (цочроох) замаар болзолт рефлекс бий болгон аливаа үйл ажиллагаанд удирдан хөтөлж болох бөгөөд ялангуяа дуу авиа нь сүрэг малыг алсаас захирах, уужим тэнэгэр орон зайд (бэлчээрт) хэрэглэхэд хүртэмжтэй зүйл учир бэлчээрийн мал аж ахуйд өргөн дэлгэрч малчид дуу авиагаар малыг удирдан хөтлөх бүхэл бүтэн системийг бий болгосон байна. Иймд «морь уралдуулах, төлийг эхэд нь авхуулах, мал саах, ивэлгэх, хайдагшуулах зэрэгт шүлэг ерөөл магтаал уянгалуулан унших гийнгоолох, уртын дуу дуулах буюу дууны аяар өөвлөх хөөрлөх, зузуулах, тушгирах, бас лимбэдэх хуурдах уламжлал нь малын дээд мэдрэлд уяраах, сэргээх, сэрэл үүсгэх (ааш занг засах) зэргээр нөлөөлж буй хэрэг бөгөөд тэдгээрийг хэлбэр маягийн талаас нь авч үзвэл,

	— Үргээж цочоох, балмагдуулах аястай (гуаг, чиш, хаая) гэх мэтээр хашхирч,

	— Уянгалаг, элбэрэл, ээнэгшүүлэх хайрын өнгө аястай (гурий, гүүргий, зуузуу гэх дуу аялгуу)

	— Урам зоригийг хөгжөөсөн аястай (морь уралдахад гийнгоолох, цол дуудах)

	— Тайвшруулж тайтгаруулсан (чүүг хүүе) гэх мэт олон өнгө аястай байхаас гадна лимбэ морин хуур зэрэг хөгжим, уурга, хуйв, шилбүүр зэрэг багаж хэрэгслийн дуу авиаг ашигладаг байна. (Гүржав, Чойжилжав, 1982, 54-р тал). Энэ нь нөгөө талаар хүмүүсийн хоорондын буюу нийгмийн харилцааны эх хэрэглүүр болсон хэлний чадварыг яруу найраг, хөг аялгууны гоо сайхны нөлөөллөөр хүч нэмэгдүүлэн мал аж ахуйн хөдөлмөрийг зохион байгуулахад ашиглаж байгаа хэрэг юм. Мал аж ахуйн ажил хөдөлмөрийн янз бүрийн төрөл хэлбэрийн үед хэлдэг төлийг эхэд авхуулах үг, морины цол, мялаалга цацлын үг, магтаал ерөөл тэргүүтэн нь малчин хүнд өөрт нь гоо сайхны нөлөөтэй буюу хөдөлмөрийн дуу мэтээр ойлгогдон уран сайхны хэрэгцээг нь хангахын зэрэгцээ малыг хөдөлмөр зохион байгуулалтын зохих шаардлагатай үйл ажиллагаанд жолоодон хөтлөх практик нөлөөтэй юм. Ер нь мал аж ахуй бол монгол хүний хувьд хоол унд, хувцас хунар орон сууц эдлэл хэрэгсэл, тээврийн хэрэгслийн зэрэг материаллаг хэрэгцээг хангах сурвалж болдгоос гадна уран сайхны сэтгэлгээ, ёс заншлын хүндэтгэл, гоо сайхны эрхэмлэлд нь бэлгэдлийн зүйл болж оюуны хэрэгцээг хангасаар ирсэн юм. Жишээлбэл монгол хүн адууг хүслийг хангагч эрдэнэ, хүний дотно нөхөр, гоёл наадам цэнгэлийн хэрэгсэл, бэлгэдлийн амьтан гэж үздэг.

	Адууны нэгэн адил хонийг ихэд эрхэмлэнэ. Түүнийг бэлчээр хотын чимэг хэмээхийн гадна махыг нь ёслолын зоог, ноосыг (эсгий) нь бэлгэдлийн эд болгон онцгой хүндэлдэг. Түүнчлэн Тэмээг гоёлын унаа, жингийн хөлөг (монгол газрын заан) гэх, ямааг галын эзний нөхөр, дархны хөлөг, үхрийг онгон сахиус (буриадын бух юлдэн тэнгэр г. м.) бурхны дүр (Дамдинчойжил, Ямандага зэрэг догшид үхэр тэргүүнтэй байдаг) гэдэг. Тэрчлэн хонь гүүний үрс гаргах, тэмээний даллага авах, хурдан морь мялаах (цоллох), хонь түм хүрэхэд ган тулга тулах, тэмээ олон болоход буурт нь мөнгөн буйл, мяндсан бурантаг ногт зүүх зэрэг олон зан үйлийг ёсолдог. Эд бүхэн нь монгол хүний оюун санааны хэрэгцээг хангагч нь мал болохыг гэрчилж байна. (X. Нямбуу, 1977, 94-р тал).

	Гэхдээ зан үйлийн аман зохиолд үгийн ид шидэд итгэх гэнэн хандлага буйг онцлон тэмдэглэх нь зүйтэй. Энэ нь хөгжлийн эртний шатанд бүр ч их байв. Эртний хүмүүс уур амьсгалын өөрчлөлт, ажил хөдөлмөрийн давтамжтай холбогдсон жилийн тодорхой хугацаанд, тэрчлэн хүний амьдралд тохиолдсон онцлог тэмдэглэлт үйл явдлуудад зан үйлийн ёслол үйлдэн бэлгэ дэмбэрэлтэй үг хэлж мал сүрэг өсөн, өндөр ургац хурааж, ангийн олз омог нэмэгдэн, эрүүл энх аз жаргалтай байхыг хүсэмжлэн ерөөдөг байв. Тэгэхдээ хүмүүс байгалийн хүчний бүрэн эрхшээлд байсан эхэн үед мөнх хөх тэнгэр хангай дэлхийг аргадан тайтгаруулж өршөөл хишиг гуйсан шинжтэй байсан бол хөдөлмөрийн багаж зэвсэг арга туршлага нь харьцангуйгаар сайжирч ирсэн үед хүрээлэн буй орчин, байгалийн хүчинд нөлөөлж ажил хөдөлмөр аж байдлын хүссэн үр дүнд хүрэх, өөрсдийгөө өвчин эмгэг, гай зэтгэрээс хамгаалах зориулалтай болжээ. Иймд зан үйлийн ёслол, аман яруу найргийн эртний хэлбэрийн гарал үүслийг үгийн ид шидэд итгэх гэнэн хандлага, хэрэглээний зориулалтай холбон тайлбарлаж болох бөгөөд үгийн ид шидэд итгэх ойлголт гарч ирсэн нийгэм түүхийн нөхцөлийг тодруулан үзэх нь зарим зан үйл, түүний аман зохиолын гарал үүслийг тайлах түлхүүр болох юм. Үгийн шидэд итгэх явдал нь хүмүүсийн хоорондын харилцааны хэрэглүүрийн үүрэг гүйцэтгэдэг хэлний чадлыг эртний хүмүүс хэтрүүлэн ойлгож бодит ертөнцийн эд юмсын адил материаллаг чанартай гэж үзэж байснаас нөхцөлдөн үүсжээ. Монгол ардын уламжлалт заншил ёсоор эсгий хийхэд:

	 

	Хун шиг цагаан 

	Дун шиг хатуу 

	Хуйгүй хурдан 

	Салхигүй сайхан болтугай!

	 

	гэж хэлдэг бэлгэ дэмбэрлийн үг эртний хүмүүсийн гэнэн сэтгэлгээний ул мөрийг хадгалан угтаа ийм зориулалттай үүсжээ.

	Ер нь зарим шившлэг, даллага, цацлын шүлэг, бэлгэ дэмбэрлийн үг, үгийн ид шидээр хөдөлмөрийг хөнгөвчлөх гэсэн шинжтэй байдаг. Эртний хүмүүс зөвхөн үгийн ид шидэд итгэх бус зан үйлийн чанартай үйл хөдлөлийг ч тийм учир холбогдолтой гэж ойлгож байсан бөгөөд эдгээрийг байгалийн хүчийг тайтгаруулах, хөдөлмөрийг хөнгөвчлөх, өвчин эмгэг эдгээх, элдэв аюулаас зайлуулах, бусдад хор хүргэх чадалтай мэтээр ойлгож байв. Жишээ нь эртний хүмүүсийн анд явахын өмнө хийдэг бүжиг нь ан агнах үеийн үйл хөдлөл журам ёсыг дуурайсан, түүний дасгал сургуулийн шинжтэй төдийгүй түүнийг үйлдсэнээр ан агнуур нь амжилт олж олз хийморьтой болно гэж үзэж байсны гэрч юм. Иймд эртний яруу найраг, бүжиг нь гоо зүйн учир холбогдлоосоо илүүгээр практик зориулалттай байсан учраас хавсрал (прикладное) урлагийн зүйлд хамааруулж бүрэн болох юм. Зан үйл болон түүний холбогдолт аман зохиол нь ард түмний соёлын хамгийн эртний хэлбэрийн нэг бөгөөд анимизм, антроморфизм, фетешизм, магизм, тотемизм зэрэг ангит нийгмийн өмнөх үеийн хүмүүсийн гэнэн сэтгэлгээ шүтлэгийн эртний хэлбэрүүдийн ул мөр хадгалагдсан байдаг. Анимизм (anima - сүнс сүлд гэсэн утгатай латин үгнээс гаралтай) гэдэг нь ертөнцийн бүх юмс үзэгдэлд сүнс байдаг мэтээр ойлгон сүнс сүлдэнд итгэх үзэл юм. Тэгвэл антроморфизм нь (anthropos - хүн morphe - хэлбэр байдал гэсэн латин үгнээс гаралтай) ургамал амьтан болон байгалийн бусад юмс хүний нэг адил (сэрж мэдэрдэг, сэтгэл оюутан) шинж чанартай гэж ойлгодог гэнэн үзэл юм. Фетешизм гэдэг нь аливаа юмс үзэгдэл ер бусын ид шидэт хүчийг эзэмшиж хүний үйл ажиллагаанд нөлөөлж байна гэж үзэх явдлаар илэрнэ. Магизм бол (magea - ховс увдис ид шид гэсэн грек үгнээс гаралтай) тодорхой зориулалттай үйл хөдлөл, үг хэллэг нь өвчин эмгэг, гай зовлонгоос зайлуулж олз баялгийг нэмэгдүүлэн амьдралд материаллаг байдлаар нөлөөлөх чадалтай мэтээр итгэх явдал юм. Тотемизм гэдэг бол эртний хүмүүс ямар нэг амьтныг өөрсдийн овог аймгийн үүсэл гаралтай холбон онгон шүтээн болгодог заншил юм. Зан үйлийн аман зохиолын эртний хэлбэрүүдээс эдгээрийн ул мөрийг ялангуяа магизмын нөлөөг ажиглаж болно.

	Монгол ардын зан үйлийн аман яруу найргийн тухай ярихдаа түүний агуулгыг тодорхойлж буй ард түмний аж төрөх ёс, ажил хөдөлмөрийн онцлог, түүхэн уламжлалтай нягт холбон үзэх ёстой. «Монгол орон саяхан болтол байгалийн эрхшээлд хувь заяагаа даатгасан нүүдлийн мал аж ахуй эрхэлсэн орон байлаа. Тэр цагт малчин хүн элдэв муу ёрын хар хүчнээс өмгөөлөн хамгаалж хайрлахыг гуйн залбирч модон хувинтай сүүгээ есөн нүдэт цацлаар өндөр хөх тэнгэр өөд цацан өчиж сүрэг мал тарган, сүү шим арвин, отог омгоороо бүрэн мэнд явахын өршөөлийг гуйн хүсдэг байлаа» гэж эрдэмтэн Л. Түдэв бичсэн нь (Түдэв, 1976, 15—16-р тал) монгол ардын зан үйлийн аман зохиолын үндсэн агуулгыг тодорхойлсон үг юм. Нөгөөтээгүүр овгийн байгууллын уламжлал аливаа нийгэмд тэр дундаа нүүдэлчин ард түмний дунд маш амь бөхтэй удтал үргэлжилсэн бөгөөд ялангуяа монголчууд овгийн байгууллаас боолын нийгмийг алгасан феодализмд шууд шилжсэн явдал ард түмний аж байдал оюун сэтгэлгээний олон зүйлд эртний хэв заншлын нөлөө удтал орших явдлыг нөхцөлдүүлсэн юм.

	Зан үйлийн яруу найраг нь бөө мөргөлийн аман зохиолоос зарчмын ялгаатай гэдгийг онцлон тэмдэглэх нь зүйтэй. Өөрөөр хэлбэл зан үйлийн яруу найраг нь хүн төрөлхтний зааггүй нийлэг ухамсрын буюу домог үлгэрийн сэтгэлгээний үед зохиогдсон учир бөө мөргөлийн аман зохиолоос гарал үүслийн хувьд эртний бөгөөд түүний угтал болсон зүйл мөн. Зан үйлийн аман зохиол, бөө мөргөлийн шүлгийн аль алинд тэнгэрт хандаж хүссэн зүйл байх боловч хоорондоо зарчмын ялгаатай. Зан үйлийн яруу найрагт гарч буй тэнгэр бол хийсвэрлэсэн ямар ч утгагүй, ердөө л мөнх хөх тэнгэр юм. Тэгвэл бөө мөргөлийн яруу найрагт харьцангуйгаар нэлээд их хийсвэрлэсэн сэтгэлгээний тусгал буюу нарийн зохион байгуулалт бүхий олон тэнгэр, дээд, дунд, доод тивийн тухай ойлголт байдаг. Бөө мөргөлийн ойлголт ёсоор бол «Огторгуйд ерэн есөн тэнгэр байна гэнэ. Барууны тавин таван тэнгэр хүнд тустай сайн тэнгэр гэнэ. Зүүний дөчин дөрвөн тэнгэр нь хүнд хортой гэнэ» гэж академич Ц. Дамдинсүрэн бичжээ. (Дамдинсүрэн, 1959, 143-р тал). Бөөгийн дуудлага дуудахад эхлээд тэнгэр лус савдгийг урин дуудаж ирүүлж дараа нь түүнийг аргадан гуйж хүсэлтээ учирлаж байгаа юм шиг байдал ажиглагддаг.

	Тэгвэл зан үйлийн яруу найрагт ийм зүйлс байхгүй. Ихэвчлэн тухайн зүйлд үгийн ид шидийн хүчээр нөлөөлөх гэсэн эсвэл дан ганц тэнгэр онгон савдагт шууд хандсан байх жишээтэй. Мөн бөө мөргөлийн аливаа ёслолыг тэнгэр газрын эзэд, онгон сахиустай шууд харилцаж чаддаг гэж итгэгдсэн хэсэг цөөн хүмүүс буюу бөө удган нар гүйцэтгэдэг бол шүтлэгийн эртний хэлбэрүүдтэй уялдсан аливаа ёслол, зан үйлийн аман зохиолыг жирийн хүн бүгд хэлж гүйцэтгэдэг билээ. Түүнээс гадна бөө мөргөлийн яруу найраг нь бөөгийн зан үйлийн явцуу хүрээнээс гарч чадаагүй буюу «Тахилга өргөл хийх, сан тавих, тэнгэр газар, ус овоо тахих зэрэг хязгаарлагдмал цөөн тооны зан үйлд тохирсон мөргөл, дуудлага, гуйлтыг шүлэглэн хэлэх төдийхнөөр олон зууны турш бөө мөргөлийн шүлэг зохиол явцууран нэг байранд зогсож байсан» (Түдэв, 1976, 75-р тал) бол зан үйлийн яруу найраг нь жилийн эхнээс он дуусталх үе, хүний төрөхөөс нас эцэслэх үе хүртэлх ажил амьдралын олон үйлстэй холбоо бүхий учраас хэлбэр агуулга, төрөл зүйлийн хувьд нэн баялаг, ард түмний аж байдалтай гүн холбоотой юм. Иймд зан үйлийн яруу найраг хүн төрөлхтний эртний үеэс өнөөг хүртэлх түүхэн урт хугацаанд мартагдаагүйгээр үл барам сонгодог дэвшилттэй зарим зүйлс нь орчин үеийн хүмүүсийн үзэл санаа, ёс суртахууны хэм хэмжээ, гоо сайхны амт таашаалд зохицон улам бүр шинэчлэгдэн хөгжиж байна.

	Зөвлөлтийн монголч эрдэмтэн Г. И. Михайлов «Хэрвээ бид эртний монгол яруу найргийг бүхэлд нь авч үзвэл бөө мөргөлийн шүлэг түүнд бага суурь эзлэх болно. Яагаад гэвэл бөөгийн яруу найраг сэдвээр явцуу нэгэн хэвд (Бөөгийн яруу найраг биеэ даасан хэмжээнд хүрээгүй, гагцхүү эртний яруу найргаас урган төлжих шинжтэй) байсныг харгалзан үзэх хэрэгтэй» (Михайлов, 1969, 108 тал дахь) гэж бичжээ. Тэгвэл зан үйлийн яруу найраг нь монголын эртний яруу найргийг бараг дангаар төлөөлж чадах бөгөөд бөө мөргөлийн шүлэгт олон зүйлээр уламжлал болж өгсөн юм. Иймд анхны гарал үүслийн хувьд ардын зан үйлийн яруу найргийн холбогдолтой боловч хожим бөө мөргөл, улмаар шарын шашинд ашиглагдан өнөө үед шашны зүйл мэтээр ойлгогдох болсон зүйлс ч байдаг. Энэ нь аливаа ёс заншлын давтан уламжлагдаж аажмаар хувьсан хөгжих чанараар тайлбарлагдана. Нийгмийн үйлдвэрлэлийн харилцаа нөгөөгөөр солигдож шинэ маягийн аж төрөх ёс эхэлсний дараа түүнд зохицон зан заншлын хөгжил хувьсал нэлээд хурдасдаг боловч «Зан заншил хэзээ ч үсрэлтийн байдалтай, гэв гэнэт ондоо болдоггүй. Хуучин зан заншилд шинэ юм нэг хоёроор аажуу нэвтэрч хоцрогдсон зүйлс орхигдон гээгдэж тооны хувьсал яваандаа чанарынх болж хувирах замаар өөрчлөгддөг» (Ишжамц, 1974, 114-р тал) бөгөөд «Уламжлал зан заншил нь тогтвортой тогтонги байдал, хуучинсаг шинжээрээ ялгардаг» билээ (Сарсенбаев, 1974, 46 дахь тал) Энэ нь тэдгээрийн үеэс үед дамжин давтагдах чанарыг нөхцөлдүүлнэ. Иймд зан үйлийн давтагдах чанар түүний нэг зүй тогтол болдог билээ. Зан үйлийн аман зохиол нь аман яруу найргийн бусад төрлийг бодвол илүү удаан хувьсдаг бөгөөд үгийн ид шидэн итгэх гэнэн хандлагын нөлөө саяхан болтол байсаар байв. Харин социалист нийгмийн үед коммунист хүмүүжлийн зарчим социалист аж төрөх ёсны шаардлагад зохицон хоцрогдсон хуучин зүйлс гээгдэн ёс заншил зан үйлийн аман зохиол шинэ агуулгаар баяжиж хөгжил хувьсал нь түргэсэх зүй тогтол ажиглагдаж байна.

	Ард түмний ухамсар танин мэдэхүй өсөж шашин шүтлэгийн нөлөө сулран шинжлэх ухааны мэдлэг дэлгэрэх явцад зан үйлийн аман зохиол дахь үгийн шидэд итгэх гэнэн хандлага, шүтлэг бишрэлийн нөлөө улам бүр багасаж уран сайхны зориулалт нь зонхилох шинжтэй болж иржээ. Тухайлбал орчин үеийн хуримын аман зохиолд буй хавсрал урлагийн шинж чанар нь амьдралаа холбож буй хос залууст сайн сайхныг хүссэн хамт олны сэтгэгдлийг илэрхийлэх, хүний сэтгэл санаанд нөлөөлөх гоо сайхны шаардлага, амьдралын босгыг эхлэн алхаж буй залууст аж байдал, ёс суртахууны зүйлийг сургамжлах хэрэгцээнээс урган гарч байгаа юм. Мөн орчин үед зан үйлийн аман зохиолоос хоцрогдсон хуучны тусгал болсон зүйл гээгдэн шинжлэх ухаан техникийн дэвшил, социалист аж төрөх ёсны тусгал болсон зүйлс, шинэ агуулгаар баяжин хөгжиж байна.

	Зан үйлийн аман яруу найргийн өөр нэг онцлог бол түүний хэл юм. Хурим найран дээр хэлэх ерөөл, шүлэг, дуу зэрэг нь тухайн зан үйл, үйл хөдлөлийн учир зорилгыг тодотгох зориулалттай байдаг. Ялангуяа бэр гуйх болон хуримын бусад элдэв ёслолын үед зууч, хэлмэрчдийн хэлэлцэх харилцаа шүлэг, хуримын түрүү, найрын даргаас нийтэд хандан хэлэх үг нь зарим талаар хүмүүсийн хоорондоо ажил үйлс хэрэг зорилгоо мэдээлж ярилцах ярианы маягтай гэж болно. Гэхдээ жирийн яриаг бодвол урнаар өгүүлэхийн элдэв аргыг төгс ашигласан тодорхой айзам хэмнэлтэй сэтгэл хөдөлгөм уран шүлгээс бүтсэн байдгаараа онцлогтой. Иймд зан үйлийн аман яруу найраг нь түүнд оролцогсдын хоорондын харилцааны үүрэг гүйцэтгэх, тэдний сэтгэл санааг илэрхийлэх үүрэгтэйн зэрэгцээ үгийн урнаар сэтгэл хөдөлгөх гоо сайхны зориулалттай бөгөөд яруу найраг хүмүүсийн жирийн амьдралын бодит хэрэгцээ болж байгаагийн нэг жишээ юм. Энэ нь зан үйлийн аман зохиолын хавсрал урлагийн шинжийг тодотгож байна. Монгол хурим найрын дуу, ерөөл бэлгийн үгс, холбоо шүлэг зэрэг уран зохиолын чанартай зүйлс төдийгүй найрын ахлагчаас нийт зочдод хандан хэлэх үг, хуримын түрүү, хэлмэрч нарын хоорондын яриа зэргийн аль алинд нь тэдгээр хүмүүс өөрсдөө бичиг үсэг мэддэг мэддэггүйгээс үл хамааран нийтлэг ажиглагддаг зүйл бол,

	гэх мэтчилэн «Бүхэл бүтэн өгүүлбэр нь ном бичгийн хэлний үгээр бүтсэн» (Владимирцов, 1926, 9 дэх тал) буюу сонгодог бичгийн хэлний найруулгатай байдаг явдал юм. Аман зохиолын аль ч төрөл зүйлс нь энгийн ярианаас ялгарахуйц сонголт сайтай, баялаг үгсийн сантай, эх хэлнийхээ хэм хэмжээг нарийн чанд баримталсан найруулгатай байдгаас гадна тууль, хурим найрын ерөөл, айзам уртын дуу зэрэг нь түүний зэрэгцээгээр монгол бичгийн хэлний найруулга дуудлагыг санагдуулсан эрхэмсэг сонин найруулгатай уран яруу шүлгээс бүтдэг. Тэгэхдээ үүнийг бичгээр бичсэн зүйлийг жирийн хуулан уншихтай адилтган ойлгож болохгүй. Тухайн зүйлийн бүх үгийг бус утга санаа тодчилох, айзам хэмнэл жигдлэх онцын учир холбогдолтой үг, өгүүлбэрийг бичгийн хэлний найруулга дуудлагаар хэлдэг. Мөн шившлэг, бэлгэ дэмбэрлийн үг, даллага цацлын шүлэгт ч ийм онцлог бий. Энэ нь тэдгээрийн гарал үүсэл тухайн үгийг ингэж дуудаж байсан эрт үед хамаардагтай ч холбоотой байж болох юм.

	Жирийн ярианд тэр бүрий хэрэглэдэггүй бичгийн хэлний хуучин үг хэллэгийг оролцуулах (өмнө тэмдэглэсэнчлэн), онцлог зарим үгийг зориуд бичгийн хэлний дуудлагаар хэлэх зэрэг нь тухайн зүйлсийг эрхэмсэг хүндэтгэлийн өнгө аястай болгож өгдөг гэж болно. Ялангуяа хурим найрын дуу ерөөл, харилцаа шүлгийн хувьд бол тухайн ёслолыг эрхэм хүндтэй, төр ёслолын шинж чанартай онцлог үйл явдал гэж үзэж байсантай холбоотой. Өөрөөр хэлбэл энэ нь ойр зуурын хэрэгцээнд хэрэглэгдсээр чихэнд дасал болсон жирийн явган ярианаас ялган тодчилж тухайн зан үйлийн ёслол хүндэтгэлийн өнгө аясыг илэрхийлэн сонсогч хүмүүсийн анхаарал татах яруу сайхны учир холбогдолтой найруулгын арга юм. Зан үйлийн аман яруу найрагт буй хэл найруулгын эл онцлог нь монголын утга зохиолын хэлний аман хэлбэрийн нэг өвөрмөц шинж билээ. Ард түмний дунд тэмдэглэсээр ирсэн уламжлалт зан үйлийн ёслол, түүний аман зохиолыг дотор нь цаг улирлын холбогдолт, гэр ахуйн холбогдолт гэж хоёр хувааж болно. Үүний эхнийх нь цаг улирлын өөрчлөлтийн явцад давтагдах байгалийн онцлог үзэгдэл, мал аж ахуй, ан агнуур, газар тариалангийн ажил хөдөлмөрийн давтамжтай холбоотой бол сүүлийнх нь гэр бүлийн амьдралд тохиолдох онцлог үйл явдалтай холбоотой ажээ. Цаг улирлын холбогдолт зан үйлийн аман зохиолд ард түмний олон зуун жилийн мал маллагааны арга туршлагын холбогдолтой олон зүйл зөн бэлгэдлийн маягаар туссан байдаг бол гэр ахуйн зан үйлийн яруу найрагт эрүүл энх, аз жаргал, элбэг баян амьдралыг мөрөөдсөн хөдөлмөрчин ардын эрмэлзэл хүслэн илэрсэн байдаг.

	Монголчуудын дунд цаг улирлын холбогдолт зан үйл нь ихэвчлэн эртний уламжлалт мал аж ахуйн ажил хөдөлмөрийн онцлог үеүдтэй холбогдон үүссэн байдаг бөгөөд мал аж ахуйн ажил хөдөлмөрийн эрх ашгийн үүднээс цаг улирлын солигдол, байгалийн үзэгдлийн өөрчлөлтөд хандах малчин түмний сэтгэлийн догдлол, үзэл бодлыг тусгасаар иржээ. Үүнд хамгийн гол нь мал сүргээ энх мэнд өсгөн элбэг баян амьдрах хүсэл эрмэлзэл туссан байдаг. Нүүдлийн малчны ажил хөдөлмөр байгалийн эрхшээлд оршсоор ирсэн тул өвлийн хүйтэн, урин дулаан цагийн эхлэх дуусах, өвс ногоо соёолох, ургах хагдрах хугацааг сайн мэдэх, түүндээ мал аж ахуйн хөдөлмөрийг зохицуулах их шаардлагатай байв. Байгаль цаг уурын нөхцөлийн давтамж нь малчны хөдөлмөрийн жилийн үечлэлийг бий болгосон нь монгол түмний цаг улирлын холбогдолт зан үйл, түүний аман зохиолыг үүсэн бий болох нөхцөлийг бүрэлдүүлсэн юм. Өөрөөр хэлбэл цаг улирлын холбогдолт зан үйлийн аман зохиол нь байгаль, нийгэм эдийн засгийн тодорхой нөхцөлд үүссэн билээ. Бэлчээрийн мал аж ахуй эрхэлсэн монголчуудын аж төрөх ёс нь зан заншил, аман яруу найрагт гол нөлөө үзүүлсний тодорхой жишээг цаг улирлын холбогдолт зан үйлийн аман зохиолоос харж болно.

	Мал аж ахуйн ажил хөдөлмөр бол цаг улирлын чанартайгаар ээлжлэн давтагдана. Ийм ч учраас монголчууд «Эргэх нар, ээлжлэх ажил» гэж ярилцдаг. Тухайлбал малдаа тарга хүч авхуулахын тул хавар, зун, намар, өвлийн улирлын нөхцөл байдалд тохируулан нутаг бэлчээр сонгон нүүдэллэж мал төллүүлэх, адуу дэллэх, тэмээ зогдорлох, хонь хяргах, гүү барих, ноос савах, эсгий хийх зэрэг ажил хөдөлмөр нь ч цаг улирлын чанартайгаар ээлжлэн солигддог байна. Нүүдэлч малчны амьдрал ахуйд тохиолдсон ажил хөдөлмөрийн тэмдэглэлт үйл явдлыг ёслон тэмдэглэх, нөгөө талаар эрт үеэс уламжилж ирсэн ойлголтын дагуу малчны хөдөлмөрийнхөө үр шимийг байгаль дэлхийд өргөн хайр энэрлийг нь гуйх зориулалттайгаар эдгээр ажил хөдөлмөрийг хийхдээ тусгай ёс журмын дагуу зан үйл үйлдэн мялаалга, дуудлага, шившлэгийн утга бүхий уран холбоо үг хэлдэг байна.

	Цаг улирлын холбогдолт зан үйлийн аман зохиол нь байгаль ертөнцийг ажигласан ажиглалт, хөдөлмөрийн туршлагатай холбоотой боловч байгалийг захирах хүний чадвар сул, шинжлэх ухааны үндэслэлтэй мэдлэггүй байсан үед зан үйлийн зориулалттай үйл хөдлөл, үг хэллэгийн тусламжтайгаар бодит ертөнцөд нөлөөлөх гэсэн эрмэлзлээс үүсэлтэй юм. Иймд түүний гол шинжийг практик хэрэглээний (утилитарно-практическое) зориулалттай гэж тодорхойлж болох юм. Өөрөөр хэлбэл зан үйлийн ёслол үйлдэн ерөөл бэлгэ, мялаалга, цацлын үг хэлснээр ургац арвижуулах, ангийн олз нэмэгдүүлэх, мал сүргээ өсгөх, ингэснээр хүмүүсийг аз жаргалтай амьдруулна хэмээн итгэсэн байдал тод харагддаг. Түүнээс гадна цаг улирлын холбогдолт аман яруу найраг нь гоо сайхны учир холбогдол бүхий бөгөөд ажил хөдөлмөрийн гоо сайхныг илэрхийлснээр амьдралыг баяр цэнгэлтэй болгох зориулалт бас байдаг билээ.

	Гэр ахуйн холбогдолт зан үйл нь нийгмийн нэг гишүүний амьдралд тохиолдсон (Хүүхэд төрөх, гэрлэх, насны ой тэмдэглэх, талийгаачийг оршуулах) онцлог хүндэтгэлт үйл явдлыг ёслон тэмдэглэж түүнд хандах хамт олных нь ерөөн бэлгэдэх, хүндэтгэн ёслох, харуусан гашуудах зэрэг сэтгэлийн өнгө аясыг илэрхийлэхэд чиглэгдсэн уламжлалт зан заншил, аман яруу найргийн цогцолбор юм. Өөрөөр хэлбэл хүний амьдралын эхнээс аваад эцсийг хүртэлх хугацаанд тохиолдох тэмдэглэлт явдлыг эртнээс уламжилсан заншил ёсны үүднээс ёслон тэмдэглэж буй хэрэг юм. Гэр бүлийн зан үйлийн буюу иргэний баяр ёслолд ерөөл бэлгийн үг, дуу зэрэг аман зохиолын зүйл ихээхэн байр суурьтай бөгөөд эдгээр нь зан үйлийн учир зорилгыг нэмэн тодчилж тухайн үндэстний ёс суртахууны хэм хэмжээ, үзэл санаа, гоо сайхны амт таашаалыг илэрхийлэн нийгмийн үе шат бүхний онцлогт тохирон хөгждөг байна. Мөн тухайн ёслолын учир холбогдлоос шалтгаалан баяр гунигийн сэтгэлийг илэрхийлэх, эрүүл энх аз жаргалыг ерөөсөн зөн бэлгэдлийн утгатай байдаг. Гэр ахуйн зан үйлийн ёслол нь өнгөц харахад хувь хүний хамааралтай мэт боловч чухамдаа бол нийгмийн нэг гишүүн нь амьдралдаа тохиолдсон онцлог үйл явдлыг хамт олонтойгоо цуг ёслон тэмдэглэж буй хэрэг юм. Иймд нийгмийн хамаарал бүхий билээ. Монгол түмний гэр ахуйн зан үйл, түүний аман зохиол нь малчин ардын ажил хөдөлмөр аж төрөх ёс, бодох сэтгэлийн онцлогийг тусгасан онцлогтой. Мөн хувьсгалын өмнөх үед шашны нөлөө үлэмжхэн байв. Тухайлбал тухайн ёслолыг үйлдэх цаг хугацааг мэргэ төлгөний үүднээс товлон тогтоох явдал цөөнгүй байв. Гэвч нийгэм түүхийн нөхцөл байдал, хүмүүсийн оюун санааны өөрчлөлтийн дагуу улам бүр боловсронгуй болж шинэчлэгдсээр ирсэн юм. Ялангуяа ардын хувьсгалын үр дүнд гарсан нийгмийн шинэчлэлт, соёлын хувьсгал, социалист бүтээн байгуулалтын явцад шашин шүтлэгийн нөлөө бүхий хоцрогдсон зүйлс гээгдэн ёс суртахуун зан заншлын шинэ зүйлсээр баяжсан билээ. Мөн гэр ахуйн зан үйлийн уламжлалт хуучин зүйлс ч гэсэн нийгмийн шинэ харилцаанд зохицон агуулга хэлбэр нь шинэчлэгдсэн байна. Тухайлбал хүүхдийн угаалга, хурим, насны ой, шинэ гэрийн найр зэрэг ёслолын үед өгдөг бэлэг сэлтийн шинж өөрчлөгдөн эд хөрөнгөөр тэтгэн тусалж буйн утга багасан бэлэг дурсгалын буюу соёлын зүйлсээс голлон бүрэлдэх болсон нь ард түмний оюуны соёл, аж байдлын дээшлэлттэй холбоотой юм. Мөн сүүлийн үед гэр ахуйн зан үйлийн ёслолд дэлхий нийтийн чанартай, интернационалист шинжтэй зүйлс нэвтрэн манай ард түмний үндэсний өвөрмөц ёсыг улам бүр баяжуулан боловсронгуй болгоход нөлөөлсөөр байна.

	 

	X. Сампилдэндэв

	ДОМ ШИВШЛЭГИЙН ҮГ

	1. Гал асаах бадраахад:

	Гал асаж өгөхгүй утаа баагиад байхад өөх тос өргөж

	 

	Хөгж хөгж

	Хөх ямааны өөх өргөнө

	Улалз улалз

	Улаан ямааны өөх өргөнө

	Ас ас

	Алаг ямааны өөх өргөнө

	Бадар бадар 

	Балганатай1 шар тос өргөнө.

	 

	2. Хүүхдийн шинэ дээл мялаахад:

	Бүсийг нь бүсэлж хормой хотыг нь засаж өгөөд урд, хойд хормойд нь өрөм зөөхий түрхэж,

	 

	Дотоод хормойг нь тос өөх мялаа 

	Гадаад хормойг нь ганзага сур чимэг 

	Урд хормойг нь унага даага дагаг 

	Хойд хормойг нь хонь хурга дагаг 

	Энэ жил даавуу даалимбаар хийв 

	Ирэх жил торго дурдангаар хий 

	Тоос бүү халд.

	Тос халд

	Эд нь хэврэг, эзэн нь мөнх болоорой2!

	 

	3. Чоно нохой элбэг газар морио чөдөрлөж тавихад;

	Дөрвөн талд нь гарч эргэж тойроод зүг бүхэн тийш хандаж,

	 

	«Цаст цагаан уулын арслан

	Замбуу тивд буусан, доод тивийн

	Ан амьтан, араатан жигүүртнийг

	Хөл гараа тат гэсэн» 

	 

	гэж хэлдэг байна.

	 

	4. Бог юм уу төл мал эсвэл үхэр хээр хоноход:

	Хайчны амыг бурантгаар боогоод гэрийн баруун урд завагт хавчуулж тавихдаа,

	 

	Ангайсан ам нь зуураг

	Алтан араат булган сүүлт минь

	Хээр хоносон мал

	Хэвийн мэнд хонотугай.

	 

	Эсвэл тухайн малын тоогоор аяганд хоргол хөмөрч,

	 

	Тоо бүрэн

	Толгой мэнд

	Манаж хоноорой

	 

	* * *

	Алтан мөнгөн соёот

	Араат булган сүүлт минь

	Цаагуур яваарай

	Алтай хангай минь

	Алтан суундаа 

	Авч унтаарай

	 

	* * *

	Хээрийн нохойд хэлмэгдүүлэлгүй

	Хэвийн мэнд хонохыг даатгана.

	 

	5. Малын дэлэн айхад (хавдахад);

	Гуулин шанагаар зангаж, 

	 

	«Малын толгой дээшээ 

	Өвчний толгой доошоо 

	Эм дом, эм дом» 

	 

	гэдэг байна.

	 

	6. Мал хөнгөлөхөд:

	Хургыг бол арц утлага уугиулж, хөндлөн баганан дээгүүр гаргаж, 

	 

	«Өднөөс хөнгөн сумнаас хурдан

	Өвчин нь өдөртөө эдгэрэх болтугай

	Хурай, 

	хурай, 

	ДҮР,

	ДҮР!» 

	 

	гэж хэлдэг байна.

	Адууг бол хязааланд нь хөнгөлж,

	 

	«Хаданд халтирахгүй

	Ууланд улдахгүй 

	Хурдан хүлэг бол» 

	 

	гээд хүлсэн аргамжаа доогуур нь шиднэ.

	 

	7. Хэрээ дуугарахад:

	«Сайн хэлээ нааш нь

	Муу хэлээ цааш нь 

	Гурван зуун настай 

	Гурван цагаан өндөгтэй болоорой» 

	 

	гэдэг.

	 

	* * * 

	Хонь хурга хаана вэ? 

	Чононы буухиа ирлээ 

	Хөж, хаа, гүүргий!

	 

	* * *

	Долоон уулын цаагуур ор 

	Дов шороон доогуур ор 

	Дондог бөөгийн хаяагаар гар.

	 

	8. Ууль дуугарахад:

	«Ухнын гүзээнд 

	Ус аваад ирээрэй 

	Уулийн толгой чаная!» гэнэ.

	 

	9. Тэнгэр дуугарахад:

	а. Урианхайн Чонод омгийн хүн тэнгэрт ниргүүлсэн хүний дэргэд: 

	 

	Өндөр гэвэл уулыг ниргэ! 

	Өргөн гэвэл талыг ниргэ! 

	Өнөр гэвэл (эсвэл өнчин) гэвэл намайг ниргэ! 

	Дэлүү идсэн бол дэлбэ ниргэ! 

	Сархинаг идсэн бол салба ниргэ!

	 

	гэж хашхирдаг байна.

	 

	б. Хариад шарнууд омгийн хүн тэнгэр дуугарахад:

	 

	Хан цагаан ястай билээ.

	Хариад буриад омогтой билээ

	Хав загасны мах идээгүй билээ.

	Хай хэг! хай хэг» 

	 

	гэж бархирдаг байна.

	 

	Боржигоны шарнууд овгийн хүн бол: 

	 

	Хан цагаан ястай 

	Хас номин жинстэй 

	Хан тэнгэр язгууртай гэдэг.

	 

	10. Од харвахад:

	«Тэнгэрийн од унаснаас биш 

	Миний од унаагүй түй, түй» 

	 

	гэж нулимдаг.

	 

	11. Хумс авахад

	Дөрвөдийн Таргад3 омгийн хүн хумсаа авч газар булаад,

	 

	Чи цахир цагаан хад бол 

	Би цал буурал өвгөн болъё 

	Би чамайг үхэрт битгий зааг 

	Чи намайг үхэлд4 битгий заа 

	 

	гэж домнодог ажээ.

	 

	Тэмээний сүүл газарт хүрч 

	Тэхийн эвэр тэнгэрт тулахад 

	Хонины махан хүнстэй 

	Хос морин ачаатай ирж авъя.

	 

	12. Шүд ойчиход:

	Хөгшин шүдийг минь аваад 

	Залуу шүдээ өгөөрэй!

	 

	13. Аман хүзүү нугалахад:

	Унасан газар 

	Улаан тугал бос 

	Цохисон газар 

	Цоохор тугал бос 

	Алсан газар 

	Алаг тугал бос

	 

	14. Овоонд чулуу нэмэхдээ:

	Овооны их тандаа

	Олзны их мандаа 

	Өлийн их тандаа 

	Өлзийн их мандаа болтугай.

	 

	15. Үхэр ханиахад:

	Сүх балтын аюулаас зайл 

	Сүмбэр уулын өвснөөс ид

	Сун далайн уснаас

	Мянган үхрийн манлай бол 

	Түмэн үхрийн түрүүнд яв

	Эм дом,

	Эм дом.

	 

	16. Эсгий хийхэд:

	Төрийн эд төвтэй сайхан болж 

	Төрсөн бие мөнх болтугай

	 

	* * *

	Хун шиг цагаан

	Дун шиг хатуу

	Хуйгүй хурдан

	Салхигүй сайхан болтугай.

	 

	* * *

	Хурганы ноос

	Хуруу зузаан

	Төлөгний ноос

	Төө зузаан 

	Далан гэрийн бүрээс бол  

	Далай ламын жавдан5 бол

	Дун шиг цагаан

	Дурдан шиг артай

	Яснаас хатуу

	Цаснаас цагаан

	Бухын магнай шиг аржгар

	Азаргын саарь мэт хатуу

	Бугын зоо шиг зузаан

	Төрийн эд төмөр мэт болтугай 

	Төрсөн бие нь мөнх болтугай.

	 

	17. Айргийн тос унахгүй бол сан тавиад,

	Алаг нохой долоосонгүй

	Алцгар авгай алхсангүй

	Ариул ариул.

	 

	18. Эцэг мал (Хуц, ухна, бух, азарга) тавих юм уу, ууган төл гарахад:

	Сүрэг дэлгэр

	Сүмбэр уулын өвсийг ид 

	Сүн далайн усыг уу.

	 

	* * *

	Мянгын магнай 

	Түмний түрүү болоорой.

	 

	* * *

	Тоо нь түм хүрч байг

	Тоос нь огторгуйд хүрч байг.

	 

	* * *

	Гарсан төл 

	Мянга түм хүрэг 

	Түмэн сүргийн 

	Манлай болж яваарай.

	 

	19. Унаж яваа морь гэнэт бүдрэн унавал:

	Ташуураа газар зоож малгайгаа өмсүүлж өмнө нь хормой дэвсэн сөхөрч суугаад,

	 

	Миний морь юм 

	Гэтэл энэ авах гээд байна 

	 

	хэмээн зарга мэдүүлэх дүр үзүүлэн дом хийнэ.

	 

	20. Арилжаалж наймаалсан зүйлээ хүнд өгөхдөө:

	Эзэндээ ээлтэй

	Өгсөндөө өлзийтэй 

	Авсандаа ашигтай болтугай.

	 

	21. Шаазгай дуугарахад:

	Шаг шаг дуугараад 

	Салхи хүсээ юу чи 

	Цаашаа золиг.

	 

	* * *

	Сайн хэл, сайн хэл 

	Сайн хэлбэл чинь 

	Сархинагаар чинь дүүртэл 

	Шар тос өгнө 

	Муу хэлбэл 

	Модон хавчаахайгаар харвана.

	 

	22. Тариа тарьж байхад ирвэл:

	Үр арвин (өтгөн) 

	Үхэр хурдан болоорой

	 

	23. Өглөө цайны дээж өргөхөд:

	Суусан нутаг

	Буусан хангай 

	Урдаас угтаж 

	Хойноос дагаж өршөө.

	 

	24. Үнэг, чоно агнавал арьсыг өвчсөнийхөө дараа,

	Чононыхоо цагаан 

	Үнэгнийхээ улаан 

	Мануулынхаа эрээнээс 

	Хурай, хурай, хурай

	 

	гэж арьсаар нь даллана.

	 

	25. Элээ дуугарахад:

	Элээ гуай 

	Элээ гуай 

	Эрээн могой 

	Бүү үзүүл 

	Халхын гүүний 

	Харвин идээрэй 

	 

	гэж өрөм зөөхий хаяж өгнө.

	 

	26. Морины толгой ууланд тавихад;

	Хүүхэд чулуу гэж хэлбэл зулай битүүрч 

	Морь цулбуур сунгавал хөлөг болдог 

	Идэр монголын идээний дээж таван тамсаг 

	Их монголчуудын хүлэг хийморь бүрдсэн морь минь 

	Ган дөрвөн туурай чинь гандашгүй 

	Гал хоёр нүд чинь мятаршгүй

	Энэ сайн моринд минь 

	Өлзий хутаг орших болтугай 

	 

	гэж хэлээд толгойг хадгаар боон дөрвөн туурайн хамт ууланд тавьдаг.

	 

	27. Адуу алахад:

	Алах гэж алсангүй

	Аргамж хялгасанд ороолдож үхлээ

	Цохих гэж цохисонгүй

	Хойд хялгасандаа ороолдож үхлээ 

	Эцэс хойшид цохисон газраасаа 

	Унага болж төрөөрэй.

	 

	28. Баавгай алахад:

	Огторгуйгаас угтай 

	Орон уснаас хөлтэй

	Хан буурал хайрхан аав минь 

	Үр охин хүүхэд

	Хэрэгслээ даахгүй боллоо 

	Эгэр халтар нохой маань 

	Өдөө даахгүй эцэж

	Турж өлсөж ундаасаж байна

	Хатуу ширүүнгүй

	Айлгаж сүрдүүлэлгүй 

	Номхон дөлгөөн гадаалан 

	Заларч хайрлагтун

	Хишиг соёрхлоос хүртэхийн хүсэл тун их байна 

	 

	гэдэг ба хэрэв ичээнд нь алах болбол,

	 

	Саадагтай бол саадгаа буулга 

	Санчигтай бол санчгаа буулга 

	 

	гэж хэлдэг.

	 

	29. Азарга тавихад:

	Толгой, дэл, хондлой руу нь сүү дусааж, аманд нь сүү амсуулаад,

	 

	Багссан дэлтэй

	Сагссан сүүлтэй

	Үр төл олонтой

	Үржил угсаа сайтай 

	Ижил сүрэгтээ ээлтэй яваарай 

	Ирэх дайсанд халтай 

	Хамат сүрэгтээ хайртай 

	Халдах дайсанд халтай 

	Хурдан жороо олонтой 

	Түмэн сүргийн манлай болоорой.

	 

	30. Хуц тавихад:

	Хоёр эвэр, духанд нь шар тос түрхэж нуруугаар нь дагуулан сүү дусааж, сүү амсуулаад,

	 

	Түмэн хонины түрүүнд 

	Мянган хонины магнайд 

	Дөрвөн туруугаа майга болтол 

	Дөрвөлжин сайраа хэлтгий болтол 

	Эзэн хүндээ ээлтэй яваарай. 

	Ижил сүрэгтээ түшигтэй яваарай

	 

	* * *

	Үр төл олонтой 

	Үржил шим сайтай 

	Түмэн хонины түрүү 

	Мянган хонины ахлагч бол 

	Сүрэг нь дэлгэр бол 

	Сүмбэр уулын өвс ид 

	Сүн далайн ус уу.

	Түмэн хонины түрүү 

	Түнтгэр цагаан хуц бол 

	Мянган хонины түрүү 

	Мантгар цагаан хуц болоорой.

	 

	31. Бух тавихад:

	Толгой дээр нь сүү дусааж, аманд нь амсуулаад,

	 

	Үнээ хусрахгүй

	Төл хорохгүй

	Шим сайжрах болтугай 

	Эзэндээ ээлтэй бух болж 

	Ижлээ мянга түм хүргэтүгэй

	 

	* * *

	Үнээ хусраахгүй 

	Үржил сайтай 

	Сүргээ хороохгүй

	Самбаа сайтай 

	Урамдахад тань 

	Уул хүртэл уярсан 

	Хагшихад тань 

	Хад хүртэл уярсан 

	Хамаг сүрэгтээ ээлтэй 

	Халдах дайсанд арангатай 

	Хангай дэлхийд цуутай 

	Хамаг амьтанд дуулиантай

	Сүү ихтэй, төл олонтой 

	Сүргийн манлай бух болтугай!

	 

	32. Ухна тавихад:

	Хуц тавихын адил үйлдэлтэй

	 

	Зууны эх

	Мянганы эцэг 

	Түмний сүрэг 

	Түнтгэр хөх ухна яваарай!

	 

	33. Ууган хурга гарахад:

	Толгой дээр нь сүү дусаагаад,

	 

	Мянган хонины магнай 

	Түмэн хонины түрүүн 

	Манхан халзан хонь болоорой!

	 

	34. Хотондоо чоно оруулахгүй гэж үдэш бүр аягандаа гурван нүүрс хөмөрч,

	Буурал толгой

	Бут мана

	Бурхан тэнгэр

	Мал мана 

	Эргүү толгой 

	Эрэг мана 

	Эзэн тэнгэр 

	Мал мана 

	Хар толгой 

	Хад мана 

	Алтай хангай 

	Адуу мана гэж хэлдэг.

	 

	36. Тэнгэр, уул усанд цацал өргөхөд:

	Сайн зүгийн минь тэнгэр

	Саруул зүгийн минь заяа 

	Орохын олзыг нээн буулгаж 

	Гарахын гарзыг хаан боотугай

	 

	36. Урьд цэрэгт мордохдоо эсэн мэнд явахыг даатган

	Богтос хагалаагүй

	Богино хавирга хугалаагүй

	Хараалт хадмын нэрээр нэрлээгүй

	 

	гэж хэлдэг байв.

	 

	37. Шинэ эмээл засаад бэлэн болоход моринд тохоод урьдаар эцэг нь эхлэн мордож

	Хонхор дүүрэн морьтой 

	Хот дүүрэн малтай 

	Үрээ дүүрээд 

	Үрээгээ хөтлөөд явах болтугай 

	гэдэг.

	 

	38. Нүдэнд өвдөг гарахад 

	Өвдөг гарсан нүдийг эсрэг талын өвдгөндөө ойртуулж,

	 

	Өвдөг хэзээ гарав

	Би хэзээ домнов

	Эм дом, эм дом 

	гэх буюу

	 

	Өвдөг өвдгөнд гарахаас 

	Хэзээ нүдэнд гарч байлаа 

	гэдэг.

	 

	39. Ямаа ишиг хаяж (зулбаж) төлийн гарз тохиолдоод байвал 

	тэр айлын эзэгтэй уг ямааг хөтөлж гэрээ нар зөв гурав тойрох үед нөхөр нь хоточ нохойнхоо гэдсээр олон өнгийн даавууны өөдөс ороож гэрээ нар буруу гурав эргэж гэрийн үүдэнд уулзахад эрэгтэй нь эхлэн, 

	— Хаа очих нь вэ? гэж асуухад харилцан ярилцах нь: 

	— Ямаа зулбаад та хаашаа очих нь вэ?

	— Нохой зулбаад

	— Хэзээ нохой зулбаж байлаа

	— Хэзээ ямаа зулбаж байлаа 

	ингээд нохой ямаа хоёроо холбож эм дом, эм дом, гэж хэлдэг.

	 

	40. Хуримлах ёсны дагуу эх нь охиноо хадмынд хүргэн өгч гурав хоноод буцахдаа 

	орны нь урд хормойг нь газар дэвсүүлэн сөхрүүлж суулгаад хормойн нэг үзүүрийг чулуугаар (хар чулуугаар), нөгөөг сүхээр (цагаан чулуугаар) дарж,

	 

	Бэр очсон газраа 

	Чулуу шидсэн газраа 

	гэдэг байв.

	 

	41. Хуримын эхэнд бэр хүргэнийг наранд мөргүүлэхэд 

	цагаан  эсгий дэвсэж баруун үзүүрт нь будаагаар нар, зүүн үзүүрт нь сарыг дүрслээд дээр нь баруун талд хүргэн бэрийг зэрэгцүүлэн шагайт чөмгийн бүдүүн үзүүрийг хүргэнд нарийныг бэрд атгуулан ургах наран зүг хандуулан суулгаж, 

	«Шар наранд мөргөм үү, 

	шагайт чөмөг атгам уу» 

	гэдэг байжээ.

	 

	42. Хуримлах ёсны үед бэрийн үсийг хагалан самнахдаа 

	хэтээр буюу эсвэл савхаар үсийг нь хагалан,

	 

	Хар толгойт хүний

	Үс хагалаагүй

	Халзан хонины

	Толгой хагаллаа

	гэж хэлдэг.

	 

	43. Үхэр алсан хүнд 

	аман хүзүүг тэр дор нь чанаж өгөхөд нэгийг нугалж махыг мөлжин идээд ясны нүх рүү арц, давс хийж галын өмнө барьж суугаад,

	 

	Алах гэж би алсангүй

	Хэвтэж байгаад хахаж үхлээ 

	Хивж байгаад хөлбөрч үхлээ 

	Хотондоо сайн үхэр бол 

	Ижил чинь өсөж мянга түм хүр 

	гэж хэлдэг байв.

	 

	44. Мал алаад гэдсийг нь арилган янзалж байхдаа 

	хээлийн гэрийг огтлох болбол дээр нь цагаан өвс тавьж хэрчихдээ:

	 

	Чамайг би огтлоогүй 

	Цагаан өвс огтоллоо 

	гэж хэлдэг.

	 

	45. Анд явах үедээ 

	зээхийн мөртэй тааралдахгүй байхыг эрхэмлэдэг. Хэрэв тааралдвал:

	 

	Чиглэсэн буу 

	Чигээ бүү алд 

	Чи муу нохой зээх 

	Чийгээ бүү гарга 

	гэж хэлээд бууддаг.

	 

	46. Дөрвөд ястан тариа тарьж дууссаны дараа 

	ёслол үйлдэн орчны уул усанд цацал ергөхдөө:

	 

	Хархираа хальж ивлэн

	Хамаг амьтны тэжээл өргөжтүгэй

	гэдэг.

	 

	47. Чоно ялангуяа бэлтрэгийг нь агнасан бол 

	буцахдаа нарийн гэдсээр нь зам дээрээ хэц татаж орхихдоо:

	 

	Булган сүүлээ наашлуул 

	Алтан араагаа цаашлуул 

	гэж хэлдэг байв.

	 

	48. Ямар нэг мал өвчлөн үхэтхийн газар унавал 

	саваа модоор түүний биеийг тойруулан газар зурж уг малыг ташуурдан

	 

	Чи өөрийнхөө морь (эсвэл хонь, үхэр... г.м.) ав

	Би өөрийнхөө морийг авлаа 

	гэж хэлдэг.

	 

	49. Хүн найтаахад:

	 

	Бурхан өршөө

	Бутын чинээ сахал урга.

	 

	50. Зовлонт нурууны яс нугалахад:

	Зовлонгүй жарга 

	Зогсолтгүй баяж.

	 

	Шившлэгийн үгсийг Ш.Гаадамба, Д. Цэрэнсодном нарын эмхэтгэсэн «Монгол ардын аман зохиолын дээж бичиг» УБ,, 1967 он. номын 92—93-р талаас авав. Мөн Хэл зохиолын хүрээлэнгийн аман зохиолын хөмрөг болон хувийн цуглуулгаас нэмж бүрдүүлэв.

	ДУУ

	1. Тойг

	(Халх ардын дуу)

	 

	1. Хундан цагаан хонь минь

	Хургаа юундаа голоо вэ?

	Сүүний чинь үнэр

	Сүүлэнд нь байна шүү дээ!

	Хос!

	Хос!

	Хос!

	Хос!

	 

	2. Хаврын цаг болно доо 

	Хажуугийн цас ханзарна даа 

	Хавсарга салхи гарна даа.

	Хажууд чинь юу чинь хэвтэх вэ дээ!

	Тойг!

	Тойг!

	Тойг!

	Тойг!

	 

	3. Урин цаг ирнэ дээ

	Уулын ногоо ургана даа.

	Уураг сүү чинь чинэнэ дээ.

	Урдаас чинь юу чинь угтах вэ дээ?

	Тойг!

	Тойг!

	Тойг!

	Тойг!

	 

	4. Дэлгэр зун болно доо 

	Дэлхийн ногоо ургана даа

	Дэлэн хөх чинь чинэнэ дээ. 

	Түүнийг юу чинь хөхөх вэ дээ?

	Тойг!

	Тойг!

	Тойг! 

	Тойг!

	 

	Т а й л б а р:

	1. Үүнийг Булган аймгийн хуучин Авзага сумын ард эмэгтэй Вандан овогтой Даваагаас бичиж авсан эхээс авав.

	 

	Ш. Гаадамба, Д. Цэрэнсодном. Монгол ардын аман зохиолын дээж бичиг. УБ., 1967, 35 дахь тал.

	 

	ИНГЭ ХӨӨСЛӨХ ДУУ

	А. Хувилбар:

	Хөөс хөөс хөөс (10 удаа) 

	 

	Ус руу тэнээд цуваад байна

	хөөс хөөс хөөс хөөс

	 

	Уралдаж очоод уугаач дээ

	хөөс хөөс хөөс хөөс

	 

	Усгал нүд нь мэлмэрээд байна

	хөөс хөөс хөөс хөөс

	 

	Уяран буйлахаа зогсооч дээ

	хөөс хөөс хөөс хөөс

	 

	Шавган толгой ногоороод байна

	хөөс хөөс хөөс хөөс

	 

	Шалавхан очоод идээч дээ

	хөөс хөөс хөөс хөөс

	 

	Шанаган дэлэн чинь чинэрээд байна 

	хөөс хөөс хөөс хөөс

	 

	Саалийн шимээ ивлээч дээ

	хөөс хөөс хөөс хөөс 

	 

	Бударгана нүдлээд бултайж байна

	хөөс хөөс хөөс хөөс 

	 

	Бушуухан яваад идээч дээ

	хөөс хөөс хөөс хөөс

	 

	Бундгар хөх чинь зөөлрөөд байна

	хөөс хөөс хөөс хөөс 

	 

	Булгийн ус шиг ивлээч дээ

	хөөс хөөс хөөс хөөс

	 

	Эрдэнэт Хялганатад сууж буй Т. Доржлхамаас тэмдэглэн авав.

	 

	Б. Хувилбар:

	Ангир шар уургийг чинь 

	Амтлан шимэх үр болсон 

	Алдрай бяцхан ботгоо юунд 

	Андуу санан голсон юм бэ 

	Өглөө босоод өмөлзөн зогсоно 

	Өтгөн сүүгээ шимүүлээч 

	Хөөс хөөс хөөс 

	Хөөс хөөс хөөс

	Хөөсөн цагаан сүүг чинь

	Хөхөн бойжих үр болсон 

	Хөөрхөн нялх ботгоо юунд 

	Хөөж хашин зовоосон юм бэ? 

	Үдийн нарнаа энэлэн буйлна 

	Эхийн сүүгээ шимүүлээч дээ 

	хөөс хөөс хөөс

	хөөс хөөс хөөс

	Өл дүүрэн сүүг чинь 

	Ивлэн торних үр болсон 

	Өөдөсхөн бага ботгоо юунд 

	Өнчрүүлж ганцаар нь орхисон юм бэ?

	Бүрий болохоор бүлтэлзэн буйлна 

	Бүлээн сүүгээ ивлүүлээч дээ 

	Хөөс хөөс хөөс

	 

	Н. Гүржав, X. Чойжилжав, Мал маллагааны уламжлалт зарим арга, малын бие бүтэц үйл ажиллагаа. УБ., 1982. 55 дахь тал.

	 

	ЦАЦАЛ

	(Торгууд ардын зан үйлийн дуу)

	 

	1. Тодхон харагдах өндөр 

	Алтай Толь шиг мөнгөн цастай даа 

	Цацлын есөн нүдээр 

	Цагаан сүүгээ өргөе!

	2. Алаглан харагдах өндөр 

	Алтай Аав ээжийн удамт нутаг

	Д а х и л т

	3. Тунгалаг сайхан Булган голын 

	Тохойн мод нь найгаж байна.

	Д а х и л т

	4. Алтан сортой минж булга нь 

	Рашаан усандаа сэлж байна.

	Д а х и л т

	 

	Ш. Гаадамба, Д. Цэрэнсодном. Монгол ардын аман зохиолын дээж бичиг. УБ., 1967, 36 дахь тал.

	 

	АРВАН ХОЁР ЖИЛ

	А. Хувилбар:

	1. Эрдэнийн зүйлээр бөөлжөөд байдаг 

	Эрүү цагаан хулгана нэгэн жил.

	 

	2. Эвэр сүүл нь тэнцүүхэн төрсөн 

	Эзэндээ ээлтэй үхэр хоёр жил

	 

	3. Арын модонд алаглаад байдаг 

	Алаг эрээн барс гурван жил

	 

	4. Дэлхий дээгүүр дэгдээд байдаг 

	Дэлдэн чихтэй туулай дөрвөн жил.

	 

	5. Хөх тэнгэр дээгүүр хүржигнээд байдаг 

	Хүч ихтэй луу таван жил

	 

	6. Цаг үргэлж цагариглаад байдаг 

	Цагаан эрээн могой зургаан жил

	 

	7. Холын газрыг товчлоод (ойртуулаад) байдаг 

	Хомбон туурайтай морь долоон жил.

	 

	8. Хотгор газрыг хорголоор дүүргэсэн 

	Хотондоо ээлтэй хонь найман жил.

	 

	9. Үзсэн бүгдийг элэглээд байдаг

	Илбэчин эрдэмтэй бич (мич?) есөн жил.

	 

	10. Үүрийн шөнөөр донгодоод байдаг 

	Эвэр хошуутай тахиа арван жил

	 

	11. Хортон дайсныг хоргоогоод байдаг 

	Хон хон дуутай нохой арван нэгэн жил

	 

	12. Хөрст дэлхийг сэндийлээд байдаг 

	Хөндлөн соёотой гахай арван хоёр жил.

	 

	Ш. Гаадамба, Д. Цэрэнсодном. Монгол ардын аман зохиолын дээж бичиг. УБ., 1967 36 дахь тал.

	 

	Б. Х у в и л б a p :

	Хөндий хөндий газрыг 

	Хөлөөрөө сэндийлнэ 

	Ар ар газрыг

	Араагаараа сэндийлнэ

	Тэрнийхээ сайханд арван хоёр жилд

	Зохилдсон чандмань хулгана сайхан эрдэнэ.

	 

	Шил шил газрыг

	Сээрээрээ сэндийлнэ

	Тал тал газрыг

	Толь хошуугаар сэндийлнэ

	Тэрнийхээ сайханд арван хоёр жилд

	Зохилдсон чандмань үхэр сайхан эрдэнэ. 

	 

	Хадан дунд байхад 

	Хар эрээн юу билээ?

	Хаднаас гарахдаа

	Хаан нэртэй юу билээ?

	Тэрнийхээ сайханд арван хоёр жилд 

	Зохилдсон чандмань луу сайхан эрдэнэ.

	 

	Бутан дунд байхдаа

	Бүлтгэнэдэг юу билээ?

	Бутнаас гарахдаа

	Бужигнуулдаг юу билээ?

	Тэрнийхээ сайханд арван хоёр жилд

	Зохилдсон чандмань туулай сайхан эрдэнэ. 

	 

	Хөндий дунд байхдаа 

	Хүнгэнүүлдэг юу билээ?

	Хүнгэнүүлсэн дуугаа

	Хол сонсгодог юу билээ? 

	Тэрнийхээ сайханд арван хоёр жилд 

	Зохилдсон чандмань луу сайхан эрдэнэ.

	 

	Хөл дор харахад

	Хар эрээн юу билээ?

	Явахыг нь үзвэл

	Гялбар гулбар юу билээ?

	Тэрнийхээ сайханд арван хоёр жилд 

	Зохилдсон чандмань могой сайхан эрдэнэ. 

	 

	Унахын урьд

	Ороолгуулдаг юу билээ?

	Унасны хойно 

	Жороолдог юу билээ?

	Тэрнийхээ сайханд арван хоёр жилд 

	Зохилдсон чандмань морь сайхан эрдэнэ 

	 

	Хорголгүй газар

	Хоргол байдаг юу билээ?

	Хоёр дэмий хүнийг 

	Холболдуулдаг юу билээ? 

	Тэрнийхээ сайханд арван хоёр жилд 

	Зохилдсон чандмань хонь сайхан эрдэнэ. 

	 

	Жаваргүй тэнгэрийг 

	Жаварлуулдаг юу билээ?

	Жаран хоёр модонд 

	Тоглодог юу билээ?

	Тэрнийхээ сайханд арван хоёр жилд 

	Зохилдсон чандмань мич сайхан эрдэнэ.

	 

	Үүр цайхын урьд

	Дуугараад байдаг юу билээ?

	Унтсан хүнийг

	Дуудаад байдаг юу билээ?

	Тэрнийхээ сайханд арван хоёр жилд 

	Зохилдсон чандмань тахиа сайхан эрдэнэ 

	 

	Ирсэн гийчнийг 

	Угтаад байдаг юу билээ? 

	Явсан хүнийг үдээд байдаг юу билээ? 

	Тэрнийхээ сайханд арван хоёр жилд 

	Зохилдсон чандмань нохой сайхан эрдэнэ. 

	 

	Явахыг нь үзвэл 

	Мушгар ташгар юу билээ?

	Идэхийг нь үзвэл 

	Шалар палар юу билээ?

	Тэрнийхээ сайханд арван хоёр жилд 

	Зохилдсон чандмань гахай сайхан эрдэнэ.

	 

	“Улаанбаатарын мэдээ” сонины 1970 оны №20-д буй Ц. Шагдарсүрэнгийн "Арван хоёр жилийн тухай оньсогот дуу» өгүүллээс авав.

	 

	 

	ХУУРЫН МАГНАЙ

	(Найрын их дуу)

	1. Зээ 

	Хуур магнайн эгшигт

	Хурсан бүгд даяараа 

	Ая түрлэгээ өргөж 

	Амар жаргалтай найрлая

	 

	2. Зээ 

	Хангай хааны царамд

	Хамаг өнгийн цэцэг

	Ишээ дүүрээд ганхах нь

	Хартай сонин байдаг вэ?

	 

	3. Зээ 

	Эрвэгэр багахан тэр минь

	Тунгалаг талимаа нүдтэй 

	Үнэн зангаа загнаж 

	Эрвэлзэж сууна вай 

	Эрх хонгор мину зээ.

	 

	4. Зээ 

	Өгөөмөрийн өвөрт

	Өнгө сайтай замбага 

	Ишээ дүүрээд ургадаг нь 

	Нээрэн зүйтэй байдаг лаа.

	 

	5. Зээ 

	Хилэн сайхан харыг

	Хуртай тарган байхад 

	Хилхэн зантай чамайгаа 

	Хэнийгээ ч гэж мартах вэ?

	 

	6. Алив хүсэл бүрдэгсэн чандмань эрдэнэ 

	Амьтнаа туст хотол төгсөгсөн 

	Хуурын магнай дуулмай нь 

	Хувьтай сайхан жаргая.

	 

	Т а й л б а р :

	УБДС-ийн багш Д. Дашдоржид байгаа найр наадмын дууны бэнз бичмэлд буй эхийг голлон баримталж 1, 5-р бадгийг Ж. Дорждагва Уртын дуу. УБ., 1972. 5 дахь тал., Монголын уртын дуунууд 26-р он УБ., номын 31-р талаас харж сэлбэв. Эл дууны хувилбар ЗХУ-ын ШУА-ийн Дорно дахины хүрээлэнгийн Ленинградын салбарын гар бичмэлийн хөмрөгт Позднеев 399. Г. 260 гэсэн дугаарт буй муутуу цаасан дээр хар бэхээр бичсэн 16 хуудас дууны бичмэлд оржээ.

	 

	ТҮМЭН ЭХ

	(Наадмын их дуу)

	1. Зээ 

	Эрдэнэт хүний биеийг олоод 

	Этгээд буруу үйлийг зайлуулаад 

	Энэ ба хойд хоёр явдлыг 

	Сайтар бүтээхийг шүтэлтэй еэ.

	 

	2. Сайн үйлсийн тулд 

	Амин зүрхнээсээ 

	Сайхан төрийн дунд 

	Ахуй чинээгээрээ 

	Сайтар шамдан зүтгэлтэй 

	Зээ хүй ээ, олон олон түмний эхийн

	Охь магнай энэ болмуй зээ.

	 

	3. Зээ! 

	Олон жагсаал агтын дотроос

	Олж жагсаахад (хагсаахад)

	Хүлгийн байдалтай

	Үсэргэхүй наадамд

	Үлэмж гоо морь бий

	Зээ хүй.

	 

	4. Татаад одохын цагт

	Дахин тэмүүлээд

	Тавиад ирэхийн цагт нь

	Тасархай ганцаараа түрүүлээд

	Айсуй л байна.

	Зээ хүй олон морьдын түмний эх

	Тод магнай, торгон жолоо нь энэ болмуй зээ.

	 

	5. Зээ! 

	Түмэн морьдын давхиа дундаас

	Түрүүлэн цойлж торойy давхисаар

	Дөрвөн туурайн хурдныхаа тоосыг

	Төр улсынхаа наадамд өргөлөө

	 

	6. Зээ! 

	Хүй Арван цагаан буянаа

	Арвижуулан өсгөж

	Амар жаргалангаар бас

	Бид нар уулзахын тутам

	Улам улам өрнөхийн бэлгэ болтугай

	Зээ хүй.

	 

	7. Эртний ариун буянаа

	Элбэгжүүлэн нэмж

	Эсэргэн мэндийн билгээр

	Хуран чуулж

	Үүнээс хойшид нь

	Зээ хүй улам улам өрнөхийн

	Билэг мандах болтугай зээ.

	 

	Тайлбар:

	Энэ дууны үгийг бид бэлтгэхдээ Монголын уртын дуунууд 26-р он. УБ., 11 дэх тал (хуучин үсгээр); Б. Содномын МААХААЗ 1956. 15 дахь тал; Ш. Гаадамба, Д. Цэрэнсодном МААЗДБ. УБ., 1967. 3 дахь тал; Ж. Дорждагва. Уртын дуу. УБ., 1970. 8 дахь тал; Б. Смирнов. Монгольская народная музыка. М., 1970. 116 дахь тал; А. М. Позднеев. ОНЛМП (НАМ) СпБ. 1880. 3 дахь тал; УБДС-ийн багш Д. Дашдоржид буй 64 эхт дууны бичмэл. МДСТТ 206 дахь тал зэрэг эхийг харьцуулан 1, 3-р бадгийг МААЗДБ-ээс; 2, 6, 7-р бадгийг Ж. Дугаржавын Уртын дуу номоос; 5-р бадгийг Б. Смирновын (МНМ) номоос тус тус авлаа. Монгол морины магтуу. УБ., 1967 оны номын 5 дахь талд буй эхэд 1-р бадаг:

	Эрдэнэт хүний биеийг олж

	Этгээд буруу үйлээс зайлуулж

	Эдүгээ ба ирээдүйн хоёр хэргийг

	Бүтээх дор маань 

	Бүрэн сэдэлтэй гэж байна

	 

	Мөн 2-р бадаг нь А. М. Позднөөвын ОНЛМП (НПМ) номын 3 дахь талд буй эхэнд:

	 

	Шажин номынхоо тулд

	Амин зүрхээ тавьж 

	Сайхан төрийн тулд 

	Ахуй чинээгээр шүтэлтэй еэ,

	гэж буй нь тухайн үеийн шашны нөлөөтэйгөөс гадна

	 

	Арван цагаан буянаар

	Цагийг нөхцөөж 

	Амаржаргал тааваар бас учрах

	Олон морины зуузай батдахын бэлэг болтугай 

	Эрхэм дээд ламынхаа адисаар

	Эзэн дээд ихийн маань төрийн түшлэг батжиж 

	Аливаа сайхан таваар үйлсэд 

	Цэнгэн жаргахын бэлэг болтугай

	 

	гэсэн бадгууд буй нь тухайн цаг үеийн онцлогтой холбоотой юм. Мөн ЗХУ-ын ШУА-ийн Дорно дахины хүрээлэнгийн Ленинградын салбарын гар бичмэлийн хөмрөгт Позднеев 399.260 гэсэн бүртгэлтэй муутуу цаасан дээр хар бэхээр хуучин монгол үгээр бичсэн 16 хуудас дууны бичмэлд буй хувилбарт:

	 

	Зээ! 

	Түрхрэхүй дуутай эрээн зөгий 

	Төгрөглөн ургасан мянган далд навчсын балыг шимэлтэй

	Тонилохуйг хүсэгч ард бидэн ч 

	Дөрвөн цагийн аль чөлөө байхад 

	Туулагсан бодь мөр дор одохуй нэгэн номыг хичээлтэй.

	Зээ! Ая сонин дууг хөхөө шувуу 

	Арван сарын энэ их жаргалд 

	Алсдагаан тэжээл хийгээд үүрээ бат засалтай. 

	Амьтны манлай хүмүүн төрөлхтөн 

	Арван учралт түргэн чөлөөнд 

	Адистид ламын увсын рашааныг хүртэлтэй.

	гэж байна.

	 

	ШИНЭ ГЭР

	(Баяд ястны дунд шинэ гэрийн найран дээр дуулна)

	Шинэ гэрийг барина гэдэг 

	Шинжилгээний сайнаар барьдаг 

	Саар мууг асарна гэдэг

	Ухааны сайнаар асардаг

	Монгол гэрийг барина гэдэг

	Модны сайнаар барьдаг

	Муу хүнийг асарна гэдэг

	Ухааны сайнаар асардаг

	Бат гэрийг барина гэдэг

	Баганын сайнаар барьдаг

	Балчир хүнийг асарна гэдэг

	Ухааны сайнаар асардаг

	Өнгөт гэрийг барина гэдэг

	Өдрийн сайнаар барьдаг

	Өнчин хүнийг асарна гэдэг

	Ухааны сайнаар асардаг

	 

	Т а й л б а р:

	Зохиолч Б. Милхаабаатараас тэмдэглэв. МААЗДБ. 1978 42 дахь тал.

	 

	ХӨӨЛГИЙН ДУУ

	Даригангын хурим найрын төгсгөлд дуулдаг байв.

	 

	Морин чих хоёрхон, шүү

	Мордохын хундага гуравхан шүү

	Үнэгэн чих хоёрхон шүү

	Үдлэгийн хундага гуравхан шүү

	Хөлөглөж ирсэн хүлгүүд чинь

	Хөл нь баахан чиллээ шүү

	Тооно тэгнээгүй тором биш

	Тоглоомоос тараагүй хүүхэд биш

	Хойд газар хол шүү

	Хонгор галуу буцаж байна.

	Холын ураг та нар минь

	Хурдан шалав мордох юм биш үү?!

	 

	Т а й л б а р:

	Д. Дашдоржийн «Хуримын хөөлгийн аман яруу найргийн асуудалд» өгүүлэл болон А. Рона-Ташийн «По следам кочевников» номд буй эхийг харьцуулан авав.

	 


[image: Image]

	ЦАЦАЛ, МЯЛААЛГЫН ҮГ

	ТЭМЭЭНИЙ ДАЛЛАГА

	Цагаан цэн шувуу ирэхүйд

	Цаст уул гэсэхүйд

	Цагаан шарагч ингэ ботголохуйд

	Цаглашгүй их буянт даллага авнам.

	Хурай, хурай, хурай.

	 

	Хун шувуу ирэхүйд

	Хур цасан гэсэхүйд

	Хуагчин ингэ ботголохуйд

	Хутагт их даллага авнам.

	Хурай, хурай, хурай.

	 

	Ангир шувуу ирэхүй дор

	Атар газрын ногоо ургахуй дор

	Атигар харагч ингэ ботголохуй дор

	Алдал үгүй ашдын их даллага авнам.

	Хурай, хурай, хурай.

	 

	Нугасан шувуун ирэхүй дор

	Нуурын ус гэсэхүй дор

	Номхон зант тэмээ ботголохуй дор

	Номын их даллага авнам.

	Хурай, хурай, хурай.

	 

	Сүр их буянт

	Сонсголон их дуут

	Солби олби бөхт

	Согсоолын олон ингэ ботголохуй дор

	Сөн их даллага авнам.

	Хайрлан соёрх, өршөөн соёрх

	Хурай, хурай, хурай.

	 

	Цэн шувуун ирэхүйд

	Цаст уул гэсэхүйд

	Цагаагч ингэ ботголохуйд

	Цаглашгүй буян хишиг чинь

	Энд ирэн орштугай.

	Өндөр их биет

	Бат урт нуруут

	Бадрангуй их дуут

	Балтгай их тавагт

	Бага их тэмээний

	Буян хишиг даллага авнам.

	Хурай, хурай, хурай.

	 

	Бутарга баглуур идэшт

	Буйлсан модон буйлт

	Бурантаг шижим сайт

	Хөтөлбөр олон тэмээний

	Буян хишиг нь иртүгэй.

	Хурай. хурай, хурай.

	 

	Сүргийг олон болгогч

	Сүр жавхлан бүрдсэн

	Сүрхий их буурт

	Солби олби бөхт

	Ингээ ботголохуйд

	Сүүлт зээрийн өвчүүгээр тахинам.

	Сүрэг сүрэг тэмээний

	Буян хишиг энд иртүгэй.

	Тансаг сайхан тэмээний

	Буян хишгийг хүсэж

	Таван өнгийн хивээр

	Сайтар ороон чимсэн

	Тас өдөт сумаа

	Гартаа барьж

	Тал дүүрэн тэмээний

	Буян хишгийг авнам.

	Хурай, хурай, хурай.

	 

	Хүсэх сэтгэлээр

	Даллан дуудна би.

	 

	Хүслийг хангагч эрдэнэ

	Хүмүүн хийгээд эд агуурс ба

	Хөвчин олон тэмээний

	Буян хишгийг өгөн соёрх

	Хурай хурай, хурай.

	 

	Хан ширээ бөхт

	Хас эрдэнэ мэт соёот

	Хаад ноёдын хөсөг болсон

	Хар тогмагийн тэмээний

	Буян хишиг энд ирэн орштугай.

	Хурай, хурай, хурай.

	 

	Салаа мэт ширээ бөхт

	Саахуй тутам арвин их сүүт

	Шар шувуун өрөвлөгт

	Шарагч ингэний

	Буян хишиг энд ирэн орштугай.

	Арслан дүрт

	Айх мэт дуут

	Алдар их нэрт

	Атгар хар зогдорт буурын

	Буян хишиг энд ирэн орштугай.

	Хурай, хурай, хурай.

	 

	Арван хоёр жил бүрдсэн

	Ар өвөр улсад ачлага болсон

	Аян явдлаа гүйцээн чадагч

	Асар олон тэмээний

	Буян хишиг энд ирэн орштугай.

	Хурай, хурай, хурай.

	Монголын оронд заан болсон

	Муж бүхий улсад ачлага болсон 

	Мундашгүй олон тэмээний

	Буян хишиг энд ирэн орштугай.

	Хурай, хурай, хурай.

	 

	Тун эртээс бүтсэн

	Торгон гал голомт чамдаа

	Тос өөхөө дусааж

	Тунгалаг тахил өчгийг чинь өргөнө би. 

	Туст их өлзий хутаг

	Энд ирэн орштугай.

	Хурай, хурай, хурай.

	 

	Бэлэг бэлгийн

	Буян хишиг хутгийг

	Баруун этгээдээс гуйнам.

	Хурай, хурай, хурай.

	 

	Урт насны

	Хүү сангийн хутгийг

	Зүүн этгээдээс гуйнам.

	Хурай, хурай, хурай.

	 

	Урт насны

	Сайн ерөөлийн хутгийг

	Умар этгээдээс гуйнам.

	Хурай, хурай, хурай.

	 

	Өмнө этгээдийн

	Далай тайван хааны газраас

	Алт мөнгөн эд агуурсны

	Хутгийг гуйнам.

	Хурай, хурай, хурай.

	Сайн буян арвидан дэлгэртүгэй.

	 

	Ц. Дамдинсүрэн. Монголын уран зохиолын дээж зуун билиг оршвой. УБ., 1959, 124—126 дахь тал

	 

	ШУВУУНЫ ДАЛЛАГА

	А. Хувилбар: (Булганы)

	Цэн шувуу ирэхэд

	Цаст уул гэсэхэд

	Цагаан шарагч гүү унагалахад 

	Цаглашгүй их даллага иртүгэй. 

	Хурай, хурай, хурай.

	 

	Хун шувуу ирэхэд

	Хур цас гэсэхэд

	Хулагч гүү унагалахад 

	Хувьтай их даллага иртүгэй.

	Хурай, хурай, хурай.

	 

	Ангир шувуу ирэхэд

	Атар газрын ногоо ургахад 

	Алагч гүү унагалахад

	Алдалгүй ашдын их даллага иртүгэй. 

	Хурай, хурай, хурай.

	 

	Хонгор галуу ирэхэд 

	Хонхрын цас гэсэхэд 

	Хонгогч гүү унагалахад 

	Хутагт их даллага иртүгэй.

	Хурай, хурай, хурай.

	 

	Нугас шувуу ирэхүйд

	Нуурын усан гэсэхэд 

	Ногтот унага төрөхүйд 

	Найр ихт даллага иртүгэй.

	Хурай, хурай, хурай. 

	 

	Хараацай шувуун ирэхүйд 

	Харагч гүү унагалахад

	Харалгүй их даллага иртүгэй.

	Хурай, хурай, хурай. 

	 

	Болжмор шувуу ирэхэд 

	Булгийн ус гэсэхэд 

	Буурагч гүү унагалахад 

	Буянт их даллага иртүгэй.

	Хурай, хурай, хурай.

	 

	Хөхөө шувуу ирэхэд

	Хөрсөн газар гэсэхэд 

	Хөгнөсөн хонь хурга саах тавихад 

	Хишигт их даллага иртүгэй.

	Хурай, хурай, хурай.

	 

	Зээр гөрөөсөн төрөхөд 

	Зэлт унага барихад 

	Замгүй их даллага иртүгэй

	Хурай, хурай, хурай.

	 

	Дэлдэн чихт согоо гөрөөс төрөхөд 

	Дэлэн ихт үнээ саахад 

	Дэмгүй их даллага иртүгэй.

	Хурай, хурай хурай.

	 

	Хайлаас мод найгалзахад

	Хар тэмээ ботголоход 

	Харилгүй их даллага иртүгэй.

	Хурай, хурай, хурай.

	 

	Хус мод найгалзахад

	Хонь хурга хяргахад 

	Хутагт их даллага иртүгэй.

	Хурай, хурай, хурай.

	 

	Бургас модон найгалзахад 

	Бяруу тугал зэллэхэд 

	Буян хишигт даллага иртүгэй.

	Хурай, хурай, хурай.

	 

	Хулгайч хүний

	Хусан уурга хугартугай.

	Хун цагаан адуун минь

	Энх мэнд хонотугай.

	Өшөөт хүний 

	Өргөсөн уурга хугартугай. 

	Өглөө бүр өндгөн цагаан адуу 

	Энх мэнд хонотугай.

	Буруу санаатын

	Бургасан уурга хугартугай.

	Бор шөнө буурал адуун

	Энх мэнд хонотугай

	Хар санаатын

	Хар модон уурга хугартугай.

	Харанхуй шөнө

	Хан эрхт тэнгэр минь хайрла.

	Хар адуун энх мэнд хонотугай. 

	Уулгалагч дайсан

	Өвөр зуураа усттугай

	Гурван хорын өвчин холдох болтугай. 

	Чоно бүү довтолтугай.

	Буруу үзэлт

	Бөө удган

	Бүү учиртугай.

	Улих чоно

	Уургат элч 

	Бүү учиртугай.

	Учирсан хор зэтгэр

	Өөрөө арилах болтугай.

	Өвсний цэцэг идээ нь 

	Олон болтугай.

	Ац туурайтан

	Олон болтугай.

	Амьтан ураг садан лугаа

	Бүү хагацтугай.

	Битүү туурайтан

	Бүрэн төгстүгэй.

	Бүгдээр амь насан ану 

	Урт болтугай.

	Хар үсээ цайтал

	Хайрт биеэ бөхийж өтөлтөл

	Хас эрдэнэ мэт

	Цагаан шүдээ унатал

	Харилгүй жаргалангийн дунд жаргатугай.

	Цог жавхлантай

	Сүмбэр уул мэт 

	Сүртэй болтугай.

	Сүн далай мэт 

	Амттай болтугай.

	Нар саран мэт 

	Гэрэлтэй болтугай 

	Сав ертөнцөөс 

	Агуу болтугай.

	Өдөр бүр

	Өлзий хутаг орших болтугай.

	Сар бүр

	Сайн буян

	Хишиг нэмтүгэй.

	 

	Б. Хувилбар: (Буриадын)

	Цагаан цэн шувуун ирэхэд

	Цаст уул гэсэхэд

	Цагаагч гүү унагалахад

	Цаглашгүй их буян хишиг иртүгэй.

	Хурай, хурай, хурай.

	 

	Хун шувуун ирэхэд

	Хуучин цас гэсэхэд

	Хулагч гүү унагалахад

	Хувьт их буян хишиг иртүгэй.

	Хурай, хурай, хурай.

	 

	Ангир шувуун ирэхэд

	Атар газрын ногоо ургахад

	Алагч гүү унагалахад

	Алдалгүй

	Ашдын Их буян хишиг иртүгэй.

	Хурай, хурай, хурай.

	 

	Хонгор галуун ирэхэд

	Хунгар цасан гэсэхэд

	Хуагч гүү унагалахад

	Хольцолгүй номын хутаг орштугай.

	Хурай, хурай, хурай.

	 

	Нугасан шувуун ирэхэд

	Нуурын ус гэсэхэд

	Номхон гүү унагалахад

	Номын их буян хишиг иртүгэй.

	Хурай, хурай, хурай.

	 

	Хайргана шувуун ирэхэд

	Харагч гүү унагалахад

	Харилгүй буян хишиг иртүгэй.

	Хурай, хурай, хурай.

	 

	Болмор шувуун ирэхэд

	Булгийн ус гэсэхэд

	Борогч гүү унагалахад

	Буян ихт хишиг иртүгэй.

	Хурай, хурай, хурай.

	 

	Хөхөө шувуун донгодоход

	Хөхөгч гүү унагалахад

	Хүссэн хамаг буян хишиг иртүгэй.

	Хурай, хурай, хурай.

	 

	Зээр гөрөөсөн төрөхөд

	Зээрдэгч гүү унагалахад

	Зэлд барих ...

	Олон хурга тугалын хишиг иртүгэй.

	Хурай, хурай, хурай!

	 

	Дэлдэн чихт гөрөөс төрөхөд

	Дэлэн ихт гүү үнээ саахад

	Дэлгэрэнгүй их буян хишиг иртүгэй.

	Хурай, хурай, хурай.

	 

	Хайлсан мод найлзахад

	Хар тэмээн ботголоход

	Хамгаа (бүгдэд) баясгалант

	Их буян хишиг иртүгэй.

	Хурай, хурай, хурай.

	 

	Улиас модон найлзахад

	Унага даага дэллэхэд

	Учирсан их даллагад

	Удалгүй их буян хишиг иртүгэй.

	Хурай, хурай, хурай.

	 

	Хусан мод навчлахад

	Хонь хурга хяргахад

	Хоцролгүй их буян хишиг иртүгэй.

	Хурай хурай, хурай.

	 

	Бургасан модон гөлөглөхөд

	Бор тугал зэллэхэд

	Буруулшгүй

	Буян хишиг иртүгэй.

	Хурай, хурай, хурай.

	 

	Хулгайч хүний

	Хусан уурга хугартугай.

	Хун цагаан адгуусан чинь

	Энх мэнд хонотугай.

	Өшөөт хүний

	Өргөсөн уурга хугартугай.

	Өглөө бүр

	Өндгөн цагаан адгуусан

	Энх мэнд хонотугай.

	Буруу санаат хүний

	Бургасан уурга хугартугай

	Бор шөнө буурал адгуусан

	Энх мэнд хонотугай.

	Хар санаат хүний

	Хатсан модон уурга хугартугай.

	Харанхуй шөнө хан эцэгт

	Халтар хар адгуусан

	Энх мэнд хонотугай.

	Хамаг адгуусан малд

	Гамшиг тахал халдалгүй

	Хамтат арвижин дэлгэрэх болтугай.

	Бөө удган бүү учиртугай.

	Бүгд хамаг мал чинь

	Бөглүү газар буруулалгүй

	Бүгдээр нааш эргэтүгэй.

	Хурай,

	Хурай,

	Хурай.

	Улих чоно хол болтугай.

	Улигт хулгайчин бүү иртүгэй.

	Уст газар олон мал чинь бэлчивч

	Усан шаварт бүү живтүгэй.

	Усны урсгал мэт

	Олон хишиг хутаг

	Он бүр ирэх болтугай.

	Хурай,

	хурай, 

	хурай.

	Буруу үзэлтэн бүү учиртугай.

	Буруулшгүй буян хишиг иртүгэй.

	Хурай, 

	хурай, 

	хурай.

	Амь насан урт болтугай

	Арван цагаан буяныг бүтээх болтугай

	Аль өдөр адагийг мэдэлгүй

	Өгсөн эд малын хишиг 

	Алдуулалгүй! нааш ирэх болтугай.

	Хурай, 

	хурай, 

	хурай.

	Сүмбэр уул мэт

	Бат болтугай.

	Сүн далай мэт

	Гүн болтугай.

	Шөнийн харанхуйг гийгүүлэгч

	Нар саран мэт

	Сүртэй болтугай.

	Сүү тараг тэргүүтэн идээний

	Хишиг элбэг болтугай.

	Хурай,

	хурай,

	хурай.

	Өдөр бүр

	Өлзий хутаг орштугай.

	Сар бүр

	Сайн буян дэлгэртүгэй.

	Санасан хүссэн чинь

	Өгүүлсэн ёсоор бүтэх болтугай.

	Хурай, 

	хурай, 

	хурай.

	 

	В. Хувилбар: (Дундговийн)

	Цагаан цэн шувуун ирэхэд

	Цаст уул гэсэхэд

	Цагаан шарагч гүү унагалахад

	Цаглашгүй их даллага авнам би.

	Хурай, хурай, хурай.

	Хун шувуун ирэхэд

	Хур цас гэсэхэд

	Хулагч гүү унагалахад

	Хувьт их даллага авнам.

	Хурай,

	хурай,

	хурай.

	Нугас шувуун ирэхэд

	Нуурын усан гэсэхэд

	Ногтот унага төрөхөд

	Нэр ихт даллага авнам.

	Хурай, хурай, хурай.

	Ангир шувуун ирэхэд

	Атрын ногоо ургахад

	Алагч гүү унагалахад

	Алдалгүй

	Ашдын их даллага авнам.

	Хурай, хурай, хурай.

	Болжмор шувуун ирэхэд

	Булгийн усан гэсэхэд

	Буурагч гүү унагалахад

	Буян ихт даллага авнам.

	Хурай,

	хурай,

	хурай.

	Хөхөө шувуун донгодоход

	Хөрсөн (хөлдсөн) худаг усан гэсэхэд

	Хөгнөсөн хонь хурга саалгахад

	Хүй их даллага авнам.

	Хурай, хурай, хурай.

	Дэлдэн чихт согоо гөрөөсөн төрөх 

	Дэлэн ихт үнээ саахад 

	Хэмгүй их даллага авнам.

	Хурай,

	хурай,

	хурай.

	Хайлсан модон найлзахад

	Хар тэмээ ботголоход

	Харилгүй их даллага авнам.

	Хурай,

	Хурай, 

	хурай.

	Улиасан модон найлзахад

	Унага даага зэллэхэд

	Учирсан их даллага авнам.

	Хурай,

	хурай, 

	хурай.

	Хусан модон найлзахад

	Хонь хурга хяргахад

	Хутагт их даллага авнам.

	Хурай, 

	хурай,

	хурай.

	Бургасан модон найлзахад

	Бяруу тугал зэллэхэд

	Буянт их даллага авнам.

	Хурай,

	хурай,

	хурай.

	Хулгай дээрэмч хүний

	Хусан уурга хугартугай. 

	Хун цагаан адуу нь

	Мэнд хонотугай.

	Өшөөт хүний

	Өргөсөн уурга хугартугай.

	Өглөө бүр цагаан адуун

	Мэнд хонотугай.

	Буруу санаатын

	Бургасан уурга хугартугай

	Бор шөнө буурал адуу нь

	Мэнд хонотугай.

	Хар санаатын

	Хар модон уурга хугартугай.

	Хар шөнө, хан эрхт хайрлатугай.

	Хар адуун нь мэнд хонотугай.

	Буруу үзэлт

	Бөө удган

	Бүү хуртугай.

	Улих чоно

	Уургат элч

	Бүү иртүгэй...

	Битүү туурайтан нь бүрдтүгэй.

	Бүрхээр хундага нь

	Бүрэн төгстүгэй.

	Бүгдээр амин нас нь

	Урт болтугай.

	Ац туурайтан нь арвиттугай.

	Аяга шанага нь цэлэг болтугай.

	Амин насны

	Амраг ураг садан бүү хагацтугай. 

	Хар үсээ цайтал

	Хайрт биеэ бөхийн өтөлтөл

	Хас эрдэнэ мэт цагаан шүдээ унатал 

	Харилгүй өлзий хутаг тогттугай. 

	Хөвгүүн үр нь 

	Хөдөө гол дүүртүгэй

	Охин үр нь

	Нутаг нутагтаа захитугай.

	Цог жавхлан нь

	Сүмбэр уулнаас өндөр

	Сүн далайнаас гүн

	Наран сарнаас гэрэлтэй

	Сав ертөнцөөс агуу болтугай.

	Өдөр бүр

	Өлзий хутаг нэмтүгэй.

	Сар бүр

	Сайн буян дэлгэртүгэй.

	 

	Д. Чойжилсүрэн. Шувууны даллагын тухай. Монголын судлал., IV боть, 1964, 209—211 дэх тал.

	 

	ГҮҮНИЙ ҮРС СҮҮНИЙ ЦАЦЛЫН ҮГ

	Хамгийн дээд

	Хаан мөнх тэнгэр

	Хаан газар ус

	Бүгдийн өргөн өсөг

	Дархан тахил

	Арван сацал

	Хутагт хурим

	Бүгдийн өмч

	Элбэг болтугай гэж

	Дэрст голын эхэнд бууж

	Далан гурван эхт

	Гүүгээ унагалуулж

	Наян түмэн улсаа хурааж

	Хулст голын эхэнд бууж

	Ухаа согоогчдоо унагалуулж

	Хотол бүгдээ ундлуулж

	Зүлэгт голын эхэнд бууж

	Зээрд согоогчдоо унагалуулж

	Зүс хур (бороо) оруулж

	Зөрчдийн цуу мэргэнээр

	Зэлээ татуулж

	Ойрадын Хар Хираугаар

	Унагаа уургалуулж

	Тангадын цэцнээр

	Тогоогоо тавиулж

	Татаардайн Шихихутугаар

	Даагаа дэллүүлж

	Цагаадай бөөгөөр

	Сацлаа сацуулж

	Цанхлан удганаар

	Хөнөгөө бариулж

	Хөх архадаа (ардгаа) татуулж

	Хөдлөх зөн билгээ

	Талхин ачих

	Эдүгээ дээд

	Эрхт мөнх тэнгэр

	Эл этүгэн эх

	Хамгийн дээд

	Хаан мөнх одон

	Газар ус

	Түмэн од

	Дүгрэг сар

	Алтан нар

	Аливаа ододод

	Өдрийн сайныг татан байж

	Өлзийт өдөр

	Сарын сайныг

	Татан байж

	Сайн өдөр сацнам!

	Сацахын шалтгаан

	Юу вэ гэвэл

	Заяат төрсөн

	Хөх алагч

	Гүүний чинь сүү

	Хөдлөх бүгдийн эс амссан

	Хөх алаг унаганы чинь амссан

	Хаан мөнх тэнгэрээс

	Заяат төрсөн

	Хамаг бүгдийн эс амссан

	Хар унаганы чинь амссан

	Хэлтэн эс амссан

	Хээр унага чинь амссан

	Амтай нь эс амссан билээ.

	Алаг унага чинь

	Амссан

	Сарвайв гэхвэл

	Таван хуруу хүргэсэн

	Сав тосов гэхвэл

	Хар цалиг (хувин) хувин чинь хүрсэн!

	Өргөн өсөг

	Цагаан сацлыг чинь

	Сацан саццам!

	Эхлэхийг мэдүүлсэн

	Эрхт Милаа тэнгэртээ

	Ерэн ес сацна!

	Ирсэн нь эгж

	Байсан нь баясаж

	Эгэл заяагаа

	Над өгөн атугай (байтугай)!

	Хамгийг мэдүүлсэн

	Хаан мөнх тэнгэртээ 

	Ерэн ес сацан сацнам!

	Дөрвөн дөшдийн тэнгэртээ

	Дөчин ес сацан сацнам!

	Алтан наранд

	Хорин ес сацан сацнам!

	Эсрэн хурмаст тэнгэртээ

	Хорин ес сацан сацнам!

	Этүгэн тэнгэртээ

	Хорин ес сацан сацнам!...

	Дөрвөн зүгийн тэнгэртээ

	Дөчин ес сацан сацнам!

	Найман зовхисын тэнгэртээ

	Наян ес сацан сацнам!

	Өвсөн ууланд

	Дүүрэн ес сацан сацнам!

	Анабад далайд

	Дүүрэн ес сацан сацнам!

	Номын мөнх газар

	Дүүрэн ес сацан сацнам!

	Эрхт мөсөн уул хийгээд

	Гурван зуун жаран нэгэн төрөлхтөн 

	Дөчин таван хүүдээ

	Дүүрэн ес сацан сацнам!

	Түрхрэн хурах

	Газрын эзэд

	Зүрхрэн цугларах

	Усны эздэд

	Дүүрэн ес сацан сацнам!

	Алтай хаан

	Дээд арван хоёр мөрөнд

	Цутгалант алсалмал (аглаг) бэлчээрт

	Дүүрэн ес сацан сацнам!

	Хангай хаанд

	Дүүрэн ес сацан сацнам!

	Хэрлэн, Туул мөрөнд

	Дүүрэн ес сацан сацнам!

	Эрчид (Эрчис) мөрөнд 

	Дүүрэн ес сацан сацнам!

	Ухаа товонд (таванд)

	Дүүрэн ес сацан сацнам!

	Дэлүүн Боддогтоо

	Дүүрэн ес сацан сацнам!

	Дэвсэн саглагар модонд

	Дүүрэн ес сацан сацнам!

	Алтай Идэр мөрөнд

	Дүүрэн ес сацан сацнам!

	Нүүх нутаг

	Буух газарт

	Дүүрэн ес сацан сацнам!

	Хаа суусан учирсан

	Газар усанд

	Дүүрэн ес сацан сацнам!

	Бүхэнд

	Ерэн ес сацан сацнам!

	Эрхт Малиан тэнгэр

	Эл этүгэн эхийн

	Эл заяат өөх, тос, өсөг дарсаа

	Торгон галд дусаан сууж

	Хамаг улсаа ханашгүй 

	Өлзийт хутгийг эрэн суугаад

	Эрэх есөн хүслээр

	Ийн жарган байтугай.

	Элбэг баян болж

	Өвчин, цээр

	Хатайр хамуугүй болоод

	Эрэл суралгүй болон

	Энх амар жарган байтугай

	Өвс ус хаврын цагт

	Элбэг амар болоод

	Эдүгээ зун ба

	Намрын цагт

	Үргэлж зохист болж

	Өвлийн цас

	Цагаар орон

	Өдийнхнөөр (өчүүхэн) гутамшиггүй болоод

	Бид бүгдээр

	Үүрд жаргалтан болтугай.

	Худаг ус ба

	Эрэгт үл унан

	Хулгай худал ба

	Араатанд үл эрсдэн

	Гутамшиг ба

	Муу үйлсэд үл учралдан

	Хотол бүгдэд

	Дайсан үл болон

	Өнөд жаргах болтугай!»

	 

	гэж гүүн зэлийг түрүүлэн тойрч яваа морьтой хүн сацлын дуудлагыг өндөр дуугаар дуудах үед түүний хойно дагалдан явагч гурван хүний нэг нь сацал сацахын хамт: «Цэгээнд цад» гэж байн байн хашхирч явцгаадаг билээ.

	 

	Б. Содном. Монголын ард түмний хамтран ажиллаж ирсэн түүхээс. Хэл зохиол, II боть. 1965 23—25 дахь тал.

	 

	ХОНИНЫ ЦАЦЛЫН ҮГ

	Эмгэн дээд эрхт мөнх тэнгэр

	Эл этүгэн эх

	Хамгийн дээд

	Хан мөнх тэнгэр

	Хан газар усан

	Түмэн оддын дүгрэг

	Сар, алтан наран

	Алтан одон

	Өдрийн чинь өлзий 

	Сарын чинь сайныг эрэн байж 

	Сайн өдөр чинь цацнам.

	Цацахын шалтгаан юун гэвэл 

	Хөх мөнх тэнгэрээс заяат төрөгсөн 

	Хөх халзан хонины чинь сүү 

	Хөдлөх бүгдийн эс амсагсан 

	Хөх халзан хурга чинь амсагсан 

	Хан мөнх тэнгэрээс заяат төрөгсөн 

	Хар хонины чинь сүү 

	Хамаг бүгдийн эс амсагсан 

	Хар хурга чинь амсагсан

	Хэлтний эс амсагсан

	Халзан хурга чинь амсагсан билээ. 

	Амьтан эс амсагсан

	Алаг хурга чинь амсагсан 

	Хан тэнгэрээс заяатай төрсөн 

	Цагаан хонины чинь сүү

	Цагаан гэрт учруулж хадгалсан 

	Сарвайна гэхүл таван хуруу хүргэсэн 

	Савд нь тосов гэвэл

	Хөнөг чинь хүргэсэн 

	Өргөн их өчиг 

	Цагаан их цацал

	Амтат их сүүг чинь цацнам би. 

	Цацахын шалтгаан юу вэ гэвэл 

	Өмчит цагаан хонины чинь 

	Гамшиг зовлон барахын тус 

	Авран хаш хэмээн

	Агуу их тахил өргөн

	Их өчиг

	Амтат их

	Цагаан цацал сүүг чинь цацнам...

	...Алтан саранд хорин ес 

	Алман наранд, хорин ес 

	Заяагч тэнгэрт хорин ес...

	Баатар тэнгэрт хорин ес

	Дөрвөн зовхисын тэнгэрт хорин ес 

	Найман хязгаарын тэнгэрт

	Наян ес

	... ... ...

	Өвсөн ууланд

	Дүүрэн ес

	Сүмбэр ууланд

	Дүүрэн ес...

	Түрхрэн хурах газрын эзэн

	Цорхирон цуглах усны эзэд 

	Хорин ес цацаж 

	Дэлүүн болдогт дүүрэн ес 

	Дэвсэх саглагар модонд 

	Дүүрэн ес 

	Үүнээс хойш 

	Өвчин гамшиг үгүй болтугай. 

	Эд агуурс төгс болохын 

	Өлзий хутаг орштугай 

	Хамаг тус сэтгэсэн ёсоор бүтэж 

	Хамаг амьтны туслахын 

	Агуу хүчин лугаа төгөлдөр болтугай.

	Ж. Дашдорж. Хонины цацал цацах ёс. Аман зохиол судлал, VII боть, 226—227 дахь тал.

	 

	ҮХРИЙН ҮРСИЙН (СҮҮНИЙ) ЦАЦЛЫН ҮГ

	Өвгөд дээдсээс уламжлан ирсэн

	Энэ бүх улсын заншил болсон 

	Үхэр сарлагийн үрс гаргах ёсыг 

	Үдэш бор төгсийн үед гүйцэтгэнэм. 

	Анхлан тугалласан үнээний чинь сүүг 

	Ариун саванд амсалгүй хадгалан авч 

	Айраг тараг, чихэр бурам

	Амтат үзэм жимс, уураг тосон лугаа өргөнөм. 

	...Хамгийн дээд

	Хан мөнх тэнгэр

	Хан газар усан

	Түмэн оддын дүгрэгт

	Өдрийн чинь сайныг эрж

	Цагаан үнээний чинь сүүгээр

	Есөн ес цацаж

	Монголын олон цоохор халзан үхрийн 

	Заяагч тэнгэрт есөн ес цацнам 

	Мажарисын урт эвэрт хөх үхэр өсгөгч 

	Тэхэн тэнгэрт есөн ес цацнам. 

	Сарлаг сүрэг олон болгогч тэнгэрт 

	Есөн ес цацнам.

	Хайнагийг үржүүлэгч тэнгэрт

	Есөн ес цацнам...

	Алтан нарнаа хоёр ес цацнам.

	Алман сарнаа хоёр ес цацнам.

	Дөрвөн зовхисын тэнгэрт

	Дөрвөн ес цацнам.

	Найман хязгаарын тэнгэрт

	Найман ес цацнам.

	...Түрхрэн хурагч газрын эздэд

	Цурхиран чуулах усны эздэд

	... Хангай ханд дүүрэн ес цацнам.

	... Хэнтий ханд дүүрэн ес цацнам.

	Онон Балжийн аралд дүүрэн ес цацнам. 

	Мөрдийн аймагт дүүрэн ес цацнам. 

	Хан их Сэлэнгэд дүүрэн ес цацнам. 

	Тамир голд ес цацнам. 

	Туул мөрөнд дүүрэн ес цацнам. 

	Хэрлэн мөрөнд дүүрэн ес цацнам. 

	Дэлүүн болдогт дөрвөн ес цацнам. 

	Их аралд дүүрэн ес цацнам.

	Дэвсэн саглагар модонд дүүрэн ес цацнам. 

	Увс эхэд дүүрэм ес цацнам...

	Өдөр бүр ариун хөхүүр дүүртүгэй.

	Торх үл багтах тостой

	Сав үл багтах өрөмтэй 

	Тогоо товойн бурзайх хусамтай 

	Арвин амтат идээтэй болтугай.

	Зун өвөл, хавар намар ялгалгүй 

	Элбэг баян идээтэй болтугай. 

	Цагаан хурууд ээзгийнээс аван 

	Гурван цагаан, гурван амтат 

	Үрийн тосоор баршгүй 

	Элбэг их баян болтугай 

	Дуун сайт, буулга ихт

	Бух үл хомсдуулан гүйтүгэй. 

	Гэнэтийн хижиг, гамшиг, үхэл дээрэм 

	Хулгай худал, зуд турхан үгүй болтугай. 

	Өвс усан элбэг, хамаг газар мал 

	Харганын будаа мэт өсөх болтугай. 

	Хамаг олон, харц улс, иргэн, албат 

	Өвгөд эмгэд, настан бүгд 

	Өлзий хутаг буян хишиг дэлгэрэх болтугай.

	 

	В. Rlntchen. Les Materlaux Pour L'etude du chamanisme Mongol Wiesbaden. 1959. 33—37 дахь тал

	 

	ГЭР МЯЛААХ ҮГ

	А. Хувилбар:

	Түмэн өлзий бүрдсэн,

	Төр улсыг бататгасан

	Төгс их жаргалын

	Төвшин сайн өдөр гэж

	Сарын сайныг саатан хүлээж 

	Өдрийн сайныг өнжин хүлээж 

	Өнөөдрийн өдрийг

	Үүрдийн түүхт сайн өдөр гэж

	Өндөр дэнж дээр

	Өргөөгөө барьж байгаа юм байна.

	Барьсан газрыг шинжилж 

	Баруун зүүн талаас нь харвал 

	Барс арслангийн шинжтэй 

	Байр байдлыг ажиглавал

	Бадам лянхуа цэцэг шиг

	Бадарч дэлгэрмээр газарт 

	Барьсан юм байна.

	Найман тал руу нь уясан

	Наян хоёр оосортой

	Ташаа зөрүүлэг бүрийг

	Дарж уясан

	Далан хоёр оосортой

	Далай цагаан өргөө байна. 

	Оролцуулж хийсэн зүйлүүдийг 

	Онцолж заримыг дурдвал:

	Хойд хангайн бургасаар

	Хавирга юуг нь хийсэн

	Хандгай бугын зоогоор

	Наана цаанаас товчилсон

	Хана түүнийг мялаая.

	Урд хангайн модоор

	Унь юуг нь хийсэн

	Унага дааганы хялгасаар 

	Сагалдарга юуг нь хийсэн

	Унь түүнийг мялаая.

	Хангайн модыг хагалж хийсэн

	Харуулын ирээр өөлж хийсэн 

	Хамаг амьтныг хашин тогтоосон 

	Хаалга түүнийг мялаая.

	Хус модыг цавчиж хийсэн

	Хуруу даагыг өрөмдөж хийсэн

	Нарны гэрлийг 

	Нааш оруулагч 

	Галын гэрлийг 

	Гадагш дэлгэрүүлэгч 

	Хорол эрдэнийн шинжтэй 

	Тооно түүнийг мялаая.

	Далай цагаан дээвэртэй 

	Даргар цагаан туургатай 

	Хошлон хялгасан бүслүүртэй 

	Тагнай ширээстэй үүдтэй 

	Угалз ширээстэй өрхтэй 

	Цөм бүрэн, түүнийг мялаая. 

	Ороо морины дэлээр 

	Ороон томж хийсэн

	Орсон буурын зогдроор 

	Оёж ширж хийсэн 

	Огторгуйн салхитай 

	Тэмцэлдэн байдаг 

	Оосор бүч түүнийг мялаая. 

	Өргөн үүдийг нь өргөж ороод 

	Өндөр босгыг нь алхаж ороод 

	Баруун авдрыг нь нээж үзвэл 

	Барын арьс 

	Баавгай чоно,

	Үнэг, булга 

	Хярс, мануул 

	Хүдрийн арьс хүртэл 

	Цөм бүрэн, түүнийг мялаая. 

	Зүүн авдрыг

	Нээж үзвэл:

	Зүйл бүрийн эрдэнэ 

	Зүсмэл торго 

	Шахмал цай

	Нэхмэл бараа хүртэл 

	Цөм бүрэн, түүнийг мялаая. 

	Хойд авдрыг нээж үзвэл 

	Хуйгаар торго

	Хунзаар цай 

	Хулсан лимбэ 

	Хуур ятга 

	Бийр янтай 

	Бичиг данс 

	Шагай шатар 

	Шагайн сум 

	Эрийн зодог 

	Эвийн цавуу

	Хурдан морины хусуур

	Хур сүүлний боолт хүртэл

	Цөм бүрэн, түүнийг мялаая.

	Тангад цэмбэн эмжээртэй

	Таван давхар гудастай

	Таж магнаг хөнжилтэй

	Тансаг сайхан ор, түүнийг мялаая.

	Түүний доод авдрыг нээж үзвэл

	Нүүрний толь

	Нүдний шил

	Шүдний сойз

	Шүүр сам

	Оо саван хүртэл

	Цөм бүрэн, түүнийг мялаая.

	Орны дээд талын хайрцаг дээр

	Оёх утас

	Огтлох хайч

	Олон зүйлийн юм

	Цөм бүрэн, түүнийг мялаая.

	Хар хилэн хөвөөтэй

	Хамба торгон хөшигтэй

	Ханан хээ ширээстэй

	Талын таван тойруулгатай

	Цөм бүрэн, түүнийг мялаая.

	Төрийн дөрвөн тотготой

	Төмөр дөрвөн шийртэй

	Ган хуяг цагаригтай

	Галын тулга, түүнийг мялаая.

	Балбын дархан балбаж хийсэн

	Хашийн дархан хадаж хийсэн

	Хайч түүнийг мялаая. 

	Оросын дархан овыг нь олсон

	Монголын дархан маягийг нь олсон 

	Төмрийн дархан төө чигийг нь тохируулсан 

	Дөрвөн хөлтэй ширээ шиг

	Дөрвөлжин зоотой морь шиг

	Ширээ бөхтэй тэмээ шиг

	Гайхамшиг зандан эргүүлэг

	Түүнийг мялаая.

	Гар данх

	Галын шилээвэр

	Хуу домбо

	Хувин гөнжөө

	Хоолны төмпөн

	Идээний таваг хүртэл

	Цөм бүрэн, түүнийг мялаая.

	Ургаа модыг унагааж хийсэн 

	Уран дархан ухаж хийсэн 

	Уур, түүнийг мялаая. 

	Ган болдоор ирийг хийсэн 

	Гацуур модоор ишийг хийсэн 

	Сүх, түүнийг мялаая. 

	Амьтан бүгдийг ундалж өгдөг 

	Амттан бүгдийг дотроо агуулдаг 

	Аяга шаазан, түүнийг мялаая. 

	Туулын бургасыг тулгаж матсан 

	Тугал бярууны ширээр үдсэн 

	Арын модыг авчирч хийсэн 

	Агтын зоогоор үдэж хийсэн 

	Араг шээзгий, түүнийг мялаая. 

	Сайн модыг цавчиж хийсэн 

	Салаа модыг ашиглаж хийсэн 

	Сарлаг үхрийн ширээр үдсэн 

	Савар, түүнийг мялаая. 

	Энэ айл нь 

	Олон малаа гаднаа хураагаад 

	Оюутан бүгдийг гэртээ дүүргээд 

	Өвч хивс дэвсгэртэй 

	Өнгийн идээ жимс өрөөстэй 

	Өдөр шөнөгүй найртай 

	Өөдөө өнгөрсөн бүгдийг хооллож байдаг 

	Уруугаа өнгөрсөн бүгдийг 

	Ундалж байдаг 

	Үрээ даагаа танихгүй баян 

	Үр хүүхдээ танихгүй өнөр 

	Зааны ширээр хөхүүрээ хийгээд 

	Зандан модоор бүлүүрээ хийгээд 

	Замбага цэцгээр чимгээ хийгээд 

	Жаран алд зэлээ шаагаад 

	Жараахай болсон унагаа уяад 

	Буман ардтай бужигнаж 

	Түмэн ардтай түжигнэж 

	Төр засаг нь 

	Төмөр хүрээ мэт батжиж 

	Төрсөн бид нар 

	Хаврын цэцэг мэт дэлгэрч байхын 

	Үүрдийн сайн ерөөлийг 

	Өндөр дуугаар 

	Өргөн дэвшүүлье.

	 

	Ц. Дамдинсүрэн. Монголын уран зохиолын дээж зуун билиг оршвой. УБ., 1959, 107—110 дахь тал

	 

	Б. Хувилбар:

	Өндөр сайхан уулын бараанд 

	Өргөн сайхан мөрний хөвөөнд 

	Заан тугалламаар 

	Зандан ургамаар 

	Баян хүн нутагламаар 

	Баатар хүн суумаар 

	Авралт сайхан хангай 

	Жаргалт сайхан дэлхий дээр 

	Бат цагаан өргөөгөө 

	Байгуулан барьж байхын тухайд 

	Хийморь лундаа6

	Хишиг буян цог заль 

	Яруу алдар 

	Язгуур үндэс 

	Юу санасан 

	Есөн хүсэл7 дөрвөн үйлсэд8 

	Зундаа дэлгэрч 

	Үргэлжийн дөрвөн цагт 

	Үр малын хишгийг 

	Үзэн тогтоож 

	Үтэр түргэнээр бүтээж 

	Энтэй модыг 

	Эвлүүлэн хийсэн боловч 

	Эдүгээ төрийн журмыг зохиогсон 

	Бодь зандан модыг 

	Босгоод хийсэн боловч 

	Үргэлжийн дөрвөн цагт 

	Үүдэн тэнгэрийн сүлд оршсон 

	Шаалан хийсэн хаалга 

	Хээлж ширсэн үүд 

	Таныг мялаамуй. 

	Буянт голын бургаасыг 

	Бульжин сүлжин хийсэн боловч 

	Буян хишгийн хүрээ бологсон 

	Өлзий утсыг сүлжигсэн мэт 

	Түмэн насан хэлбэртэй 

	Их эрдэнийн шинж бүрдэгсэн 

	Хана чамайг мялаамуй. 

	Жагар бэрд хааны үеийн 

	Зан журмыг дагуулж

	Зандан модыг

	Жигдлэн босгон хийсэн боловч 

	Найман тахилын дундаас

	Навчит чонхрын9 шинж бүрдэгсэн 

	Унь чамайг мялаамуй.

	Хусан модыг

	Хумин матан хийсэн боловч 

	Хурмаст тэнгэрийн нарыг 

	Үдлэн тогтоосон

	Чин улаан чагтагатай 

	Чандмань эрдэнэ баганатай 

	Гал бадрах ган тулгатай 

	Гайхамшигтай

	Алтан хорлын шинжтэй 

	Тооно чамайг мялаамуй.

	Өглөө үдэш

	Өөд уруу нь татсан боловч 

	Өлзийн утасны шинж бүрхсэн 

	Өдөр шөнийн ялгааг шинжигсэн 

	Нацагдоржийн10 хэлбэртэй 

	Ринчендүбийн11 шинж бүрдсэн 

	Өрх чамайг мялаамуй.

	Бум буяны хүрээ болсон 

	Бурхан шашны чонхор бологсон 

	Бумба мэт хэлбэртэй

	Дун цагаан өнгөтэй

	Олон цагаан оосор бүслүүр 

	Өвч бүрээс чамайг мялаамуй. 

	Галын хүрээ бологсон 

	Ган төмрөөр давтаж хийсэн боловч 

	Сүмбэр уул мэт төвшин. 

	Ширмээр цутгаж хийсэн 

	Шим бүрийг ундруулагсан 

	Шинж бүрийг тогтоогсон 

	Ширмэн тулга чамайг мялаамуй. 

	Алт мөнгийг агуулагч

	Эд барааг хадгалагч 

	Өнгийн будгаар ялгаж

	Өвөр биеийг нь цоохорлосон 

	Авдар чамайг мялаамуй.

	Тангад цэмбийг

	Тааруулан хийсэн

	Таван өнгийн будгаар

	Ялган хийсэн

	Ор дэр чамайг мялаамуй.

	Арын модыг буулгаад хийсэн 

	Атан тэмээгээр ачаад хийсэн 

	Аварга хөрөөгөөр зүсээд хийсэн 

	Өргөн модыг өөлөөд хийсэн 

	Нарийн модыг наагаад хийсэн 

	Өлгүүр тавиур чамайг мялаамуй. 

	Өлгүүр тавиурын дээр

	Тарьсан тариа

	Талхалсан гурил

	Бүрсэн тараг 

	Бүсэлсэн ээзгий

	Шар гурил

	Шахсан бяслаг

	Эдгээр зүйлийг цөм бүрэн мялаамуй. 

	Ган төмрийг давтан цохин хийсэн 

	Галын хүрээ бологсон

	Ган тулга таныг мялаамуй.

	Гадаад далай шиг

	Дотроосоо мяралзам дэлгэрч байдаг 

	Ган ширмэн тогоо таныг мялаамуй. 

	Алт мөнгө торгыг

	Агуулан хадгалдаг 

	Авдар сав таныг мялаамуй.

	Мушгимал зандан модыг 

	Мужаан дархнууд

	Зүсэн зүйж хийсэн

	Саалийн хувин тэргүүтэй 

	Сав суулга таныг мялаамуй.

	Улиас модыг

	Ухаж малтаж хийсэн

	Улс түмний

	Ундны дээжийг

	Талхалж хайлдаг

	Уур сүх таныг мялаамуй.

	Завсар холыг ойртуулж 

	Заяа ерөөлийг хамтатгадаг

	Ор дэр таныг мялаамуй.

	Бэлгээр биелэн жаргаж

	Ерөөлөөр ертөнцөд жаргаж

	Ер сайхан бүхий чинь

	Ёсчлон бүтэж байтугай.

	 

	* * *

	За

	Баян хүний хоттой

	Баатар хүний зоригтой

	Баян хангай нутагтаа

	Ард нь арвижаад,

	Өвөрт нь өргөжөөд

	Өвөлд нь өгнөөд

	Зунд нь сөглөөд

	Ар тал нь

	Айраг таргаар бялхаж

	Өвөр тал нь

	Өрөм зөөхийгөөр бялхаж

	Гадаад далай шиг

	Дундаасаа бадарч

	Ганга мөрөн шиг

	Эхнээсээ оргилж

	Дагаж ирсэн хишиг буян чинь

	Далан найман тэнгэрээс

	Далайн долгион мэтээр

	Долгилон цалгиж

	Хурлаж цугларсан хишиг буян чинь 

	Хурмаст тэнгэрийн

	Хур бороо мэт

	Хуран цугларч

	Өндөр дэнж дээр

	Өргөөгөө барьж

	Өргөн ширэг дээр

	Гүүгээ барьж

	Харж хүрэхгүй бэлчээртэй

	Хатирч хүрэхгүй зэлтэй

	Зааны ширэн хөхүүртэй

	Зандан модон бүлүүртэй

	Угалзын эвэр утгууртай

	Угалзтай модон хараатай

	Ургамал зандан цахтай

	Удаа дараагаар нь

	Угсран зүүсэн

	Идээнийхээ дээжийг

	Далан найман тэнгэрийн

	Дархан давтаж хийсэн

	Балбын дархан

	Балбаж хийсэн

	Балбай цагаан

	Ган тулга дээрээ

	Гал бадарсан

	Ган ширмэн тогоогоо тавьж 

	Туж занднаар 

	Тулж хийсэн 

	Ургамал занднаар 

	Урлаж хийсэн 

	Зүсмэл занднаар 

	Зүйж хийсэн 

	Заамал занднаар 

	Зангидаж хийсэн 

	Үе занднаар 

	Үелүүлж хийсэн 

	Бадам довжид12 нэртэй 

	Бат цагаан бүрхээрээ суулгаж 

	Аятай зүйг нь олж 

	Алтан цоргоо залгаж 

	Хамгийн дээр нь 

	Хангинах жалавчаа тавьж 

	Хөвөн цагаан ороолтоор ороож 

	Хоржигнон дарах 

	Хорзон архи 

	Асгаран гарах. 

	Арзан архи 

	Ундран гарах

	Ундаа дээжээ 

	Аав ээжийн хайрлагсан 

	Алаг шүрэн лонхондоо 

	Амар дүүрэн сөгнөөд 

	Алтан мөнгөн хундаганаа 

	Амсар тэгш дүүргээд 

	Алга гарынхаа толио дээр 

	Төвшин сайн бариад 

	Төрийн олон сайдууддаа 

	Дээж болгон өргөөд 

	Түмэн олон ардууддаа 

	Рашаан болгон хүртээгээд 

	Улс нийтийн дундаас 

	Уригдан цугларч ирсэн 

	Өргөн түмний дундаас 

	Өргөгдөн цугларч ирсэн, 

	Бүхний нийтийн дундаас 

	Бид бүхэнд дурсгалтай 

	Энэ шинэ айлын маань 

	Зургаан төрлийн мал сүрэг нь

	Зуны ургамал шиг өсөж байхыг ерөөн

	Өгөөмөр жилийн

	Түмэн өлзий бүрдэгсэн

	Төгс нэгэн сайн өдөрт

	Өнө олондоо

	Өргөн барьсан ерөөл чинь

	Өлзийтэй сайн орших болтугай

	 

	ШУА-ийн Хэл зохиолын хүрээлэнгийн аман зохиолын хөмрөгт буй Цэцэн сартуулын хошууны хуримлах ёсны тэмдэглэлээс авав.

	 

	ХӨГНӨ МЯЛААХ ҮГ

	Алтай хаанд сууж

	Аяа цагаан хонины

	Хургыг хөгнөн билээ.

	Алив бүгд цуглан билээ.

	Эмэг эхийн томсон хөгнөд

	Эх шар түрүүт

	Цагаан хонины хурга хөгнөн билээ. 

	Цай идээ уураг сүү тосоор чинь 

	Ариулан мялаан суунам би.

	Хөхий хаанд сууж

	Хөх түрүүт хурга хөгнөн

	Хөвчин алив бүгд цуглан билээ. 

	Хөгшин эхийн томсон хөгнөд

	Хөх түрүүт хургыг хөгнөсөн билээ. 

	Цай идээ уураг сүү тосоор чинь 

	Ариулан мялаан суунам билээ.

	 

	Даллах нь

	Тэнгэр нарын хааны хурмаст 

	Тэнгэрийн буян хишгийг гуйнам 

	Хурай, 

	хурай, 

	хурай.

	Тэтгэн баяжуулагч ордын 

	Тэнгэрийн буян хишгийг гуйнам.

	Хурай,

	хурай. 

	хурай,

	Эртний монголын 

	Буян хишгийг гуйнам.

	Хурай,

	хурай, 

	хурай.

	Хутагт уулын тэр сүлд 

	Буян хишгийг гуйнам.

	Хурай, 

	хурай, 

	хурай.

	Эдүн тэнгэр эцэг эхийн

	Буян хишгийг гуйнам.

	Хурай,

	хурай, 

	хурай.

	Ганга мөрний далай мэт ширгэшгүй

	Буян хишгийг гуйнам.

	Хурай,

	хурай,

	хурай.

	Наран саран одны гэрэлт гэрийн хүүгийн

	Буян хишгийг гуйнам.

	Хурай,       

	хурай,

	хурай. 

	Хас хад мэт эвдэршгүй 

	Буян хишгийг гуйнам.

	Хурай, 

	хурай, 

	хурай.

	Энэ хутаг гуйснаар адисалж 

	Есөн зүйл тарианы шид өгөн соёрх 

	Буян хишиг гуйнам.

	Хурай,

	хурай, 

	хурай.

	Долоон өвгөн зүйл эрдэнийн

	Буян хишгийг өгөн соёрх. 

	Дээл хуягийн шид өгөн соёрх. 

	Буян хишгийг гуйнам.

	Дээд амтат идээний шидсийг өгөн соёрх.

	Буян хишгийг гуйнам.

	Хурай, 

	хурай, 

	хурай.

	 

	Хэл зохиолын хүрээлэнгийн эрдэм шинжилгээний ажилтан X. Лувсанбалданд буй "Хөгнө мялаах судар" номоос авав.

	 

	ХОРОМСОГО СААДАГ МЯЛААХ ҮГ

	Ашдын жаргал цэнгэлийг бэлэглэн

	Алтан хоромсого саадгаа мялаамуу.

	Араатан дайсанд дарлага бологсон

	Ард олондоо зэвсэг бологсон

	Алаг шар нумаа

	Арз айргаар мялаамуу.

	Хатан баатарт зэвсэг бологсон

	Хартан дайсанд дарлага бологсон

	Харанхуй шөнө гэрэл бологсон

	Ханилсан нөхөрт сур бологсон

	Хас эрдэнийн хоромсогоо

	Хашин өөхөөр мялаамуу.

	Усан үхрийн эврээр турш элэг талбигсан

	Уран тотины хумсаар тагнай тамга дарагсан

	Үе үгүй хулсаар дунд хавчигсан

	Өнөр зүрхэн занднаар хацарласан

	Алаг гардийн шөрмөсөөр шөрмөсөлсөн

	Алимад матрын ходоодоор цавуудсан

	Бараан зааны соёогоор давхарлагсан

	Буга гөрөөсний сураар хөвчилсөн

	Гартаа баривал

	Газар усыг номхотгох

	Гадагш зүүгээд явбал

	Гай барцад дарагдах

	Далан таван хүчтэй

	Дардгай шар нумаа

	Арз хорзоор мялаамуу.

	Ашид жаргахын бэлэг болтугай.

	 

	Ерөөл магтаал. Чуулалт хаалга, 1959 70—72 дахь тал.

	 

	ТЭРЭГ МЯЛААХ ҮГ

	Хол газар одох тэргээ

	Хорз арзын дээжээр мялаамуу. 

	Хутаг хишгийг цогцлуулаад 

	Хувьтай бэлэгтэй болж 

	Хоорондын түйтгэрийг арилга. 

	Алс газар явах тэргээ

	Арз хорзын дээжээр мялаамуу.

	Ариун буяныг цогцлуулаад

	Ачаа хөсөг сайтай явж

	Аян буудлын аюулыг арилга.

	Өөд уруу торгууль үгүй 

	Үнэ бэлэг хосолж

	Өлзий буян оршихыг чинь

	Өөх тосоор мялааж ерөөнөм.

	Үүнд суусан эзэн нь

	Энх мэнд болтугай.

	Арал хөлөглөсөн шар чинь

	Амар мэнд болтугай.

	Санагсан явдал бүтэхийг чинь

	Сархад идээгээр мялаан ерөөнөм.

	Алтан бугалга хөдөлмөгц

	Ад түйтгэр арилгахыг чинь

	Саран хүрд эргэмэгц

	Самуун саатал үгүйг чинь 

	Сайтар хүсэн ерөөгөөд

	Ам сүүл бүхнээс нь эхэлж

	Арал хүрдэд хүртэл

	Амтат идээгээр мялаамуу.

	Ерөөснөөр

	Есөн ес наян нэгэн бүртгэл төгсөгсөн

	Мялаасаар

	Мянган учрал тохиолдоод

	Цацагсанаар

	Сайн буян бүрдээд

	Аливаа санагсан үйлс сэтгэлчлэн бүтэж 

	Амгалан төгөлдөр өлзий оршоод 

	Уулзсан бүгд урагш сайтай

	Аян замын олз омогтой болоод 

	Ашид амар жаргах болтугай!

	 

	Ерөөл магтаал. Чуулалт хаалга, 1959, 141—144 дэх тал.

	 

	ҮТРЭМ МЯЛААХ ҮГ

	Тэргэл саран мэт дүгрэг 

	Толь шил адил гөлгөр 

	Тал мэт уудам үтрэмдээ 

	Таван тарианы үрээ 

	Тансаг элбэг хураан

	Тайван сайхан үтрэмдээд

	Түүнээс хойшдын билгийг бодож

	Тавтай бэлгэтэй түүнээ 

	Даяар олноороо нийлж

	Тараг айргийн дээжээр мялаамуу.

	Түмбэгэр түмбэгэр явсаар

	Түм бумаар яндуулсаар

	Түнтгэр бүдүүн биеэрээ 

	Түрсэн тариаг минь булдаж 

	Тус их болсон үхрээ 

	Түгээмэл олноороо мялаамуу.

	Хүчээ өгсөн хүрз чамайг 

	Хүрдэн чинээ боовоор мялаамуу.

	Ацаа өгсөн анжис чамайгаа 

	Аяган чинээ боовоор мялаамуу.

	Шимээ өгсөн шүүр чамайгаа 

	Шар тос өрмөөр мялаамуу.

	Шинэ жилийн намар болоход 

	Шимээ илүү өгөхийг хүсмүү.

	Жил ирэх тутам жаргуулж

	Он ирэх тутам ундруулж

	Улам илүү хураалт олгохыг 

	Олон бүгдээр бэлгэдэж мялаая.

	Еэвэн боов юугаа

	Үтрэм дүүртэл овоолж

	Их бага нийтээрээ

	Найрлан цэнгэлдье

	Сархад архи юугаа

	Сэржим болгон өргөе.

	Санал нэгдсэн олноороо

	Сэтгэл ханатал хөгжилдье.

	Баян намрын дуугаа

	Бат бүгдээрээ дуулцгаая.

	Барагдашгүй мөнхийн жаргалыг

	Бид бүгдээрээ эдэлцгээе.

	 

	Ерөөл магтаал. Чуулалт хаалга, 1959, 139-140 дэх тал.

	 

	АНД ЯВАХДАА ХЭЛДЭГ ҮГ

	"Урт сайхан голын 

	Уужим сайхан хөндийд ирлээ.

	Хоолой цагаан гураасаа

	Хондлой цагаан зүрхнээсээ

	Дэлэм эвэрт бугаасаа

	Дэлэн ихт согооноосоо

	Уужим амт чононоосоо

	Урт сүүлт үнэгнээсээ

	Ташуу нүхтэй тарваганаасаа

	Тагнад байгаа араатнаасаа

	Та бидэнд хайрлана уу", 

	 

	гэж хэлээд цайныхаа дээж өргөж цацахдаа:

	 

	Бүрэг хангай бүгдээрээ

	Авзага хангай бүгдээрээ 

	Амсан хайрла гэнэ.

	 

	Жавзмаагийн Батмөнх (нас 55, эрэгтэй Завхан аймаг, Баян-Уул сум, Зайгал бригад)-өөс 1971 онд тэмдэглэн авав.

	 

	БУУНЫ МЯЛААЛГА

	Хүслийг минь бүтээгч

	Хүчит нөхөр дор

	Аливаа хүслийг минь хангагч

	Арван зүгийн хишгийн хаан дор

	Адисалсан буу минь

	Арслангийн бие мэт

	Дуу нь лууны дуу мэт

	Эм нь манзуширын эм мэт

	Сум нь огторгуйн од мэт

	Түрлэг нь гардийн шүүргэ мэт

	Гал нь лууны цахилгаан мэт

	Сүмбэ нь хир нугуудыг арилгагч

	Отгийн эм мэт

	Хуй нь хамаг хүрснийг хураан баригч 

	Өлзийт бөх арслан мэт

	Магад хүчит бууг

	Адислан соёрх.

	Буцах бураалахыг

	Бутралгүй

	Учруулан соёрх,

	Хар харшийг ивээлт болго.

	Энэхүү биед эсэргүү хандагчийг 

	Нигүүлсэн соёрх,

	Өлзий буян хишгийг

	Өгөн соёрх.

	Өнөр билгийг мэргэн болгон соёрх.

	Далдгар ханцуйг минь цуст

	Навтгар хормойг минь сэвст 

	Ирэгсэн үйлсийг минь үйлстэй 

	Болгож соёрх.

	 

	В. Rintchen. Les materiaux pour L‘etude chamanisme Mongol wiesbaden. 1959, 39—40 дэх тал

	 

	АН АГНАСНЫ ДАРАА ХЭЛЭХ ҮГ

	Дархад ястны дунд:

	 

	Орон хангай дэлхий минь 

	Олз хишгээ дахин хайрла.

	Би хүртсэн дээрээ 

	Хүртэж явах болтугай. 

	Хангай минь 

	Хайрласан дээрээ 

	Хайрлаж байх болтугай. 

	Өвдөхөд минь эм 

	Өлсөхөд минь рашаан болтугай

	гэж хэлээд тухайн уулын нэрээр хашхирч 

	 

	"Ой их сугандаа хавчиж 

	Уужим их хормойдоо хучиж хайрла" 

	гэж хэлдэг байна.

	 

	Хөвсгөл аймгийн Хатгал хотын иргэн Тулгын Надмидаас (эрэгтэй, дархад, нас 63) 1972 онд тэмдэглэв.

	 

	УРИАНХАЙ АНЧИД ХЭЛДЭГ ҮГ

	Урдах хүнийхээ

	Улан дороос

	Хойдох хүнийхээ

	Хормой дороос

	Торс гэснээ тааруулаад

	Түрс гэснээ түүрчүүлээд

	Эр морины нуруу хотойтол

	Эр хүний гар сарвайтал!

	Ан аваа намная

	(Ж. Цолоо тэмдэглэн авчээ).

	 

	АНЧДЫН УНТУУ ТАВИХАД ХЭЛДЭГ ҮГ

	Хан буурал хангай минь 

	Өндөр их өвөрт чинь 

	Өргөн их суганд чинь 

	Уу их ард чинь 

	Идээ будааны дээжийг өргөсөөр 

	Өдий хүрсэн ард бид чинь 

	Ан гөрөөнд арван гурван сангаа тавьж 

	Дээжээ өргөөд одоо мордох гэж байна. 

	Согоо гээд томдохгүй 

	Сойр гээд жижигдэхгүй

	Найман ганзага навтруулж (хайрла). 

	Навтгар хормой цустаж (хайрла).

	Ганзаганыхаа атирааг гаргаж

	Гал их улаан галдаа 

	Борвоон нуурын 

	Бор давсыг шатааж өргөөд 

	Өргөст алтан харганаар 

	Авгай хүүхдээрээ унтуугаа гаргуулж 

	Хормой уруугаа шавхуурдуулаад 

	Одоо мордлоо гэж гарч байна.

	 

	Эл цацлын үг нь анд мордох үед гүйцэтгэх зан үйлийг тусгасан байна. Ан агнуур, худалдаа арилжаа зэрэг аливаа зүйлд явахын өмнө давс шатаавал аз хийморь нэмэгдэнэ гэж монголчууд үздэг байсан билээ. Мөн энд ан агнуурын холбогдолтой унтуу гаргах буюу унтуу тавиулах ёсны холбогдолтой зүйл гарч байна. Унтуу тавиулах ёс нь анч нохойн унтуу тавиулах, анчин хүний унтуу тавиулах гэж хоёр янз байдаг ажээ. Нохойн унтуу тавиулахад ойрхон хоёр газар гал түлж хоорондуур нь нохойгоо гаргаж сүүлний үзүүрийн үеийг бага зэрэг хуйхлан нохойн хошууг өргөстэй модоор шавхуурддаг бол анчин хүний унтуу тавиулахад мөн түлсэн хоёр галын дундуур анчныг гаргаж «Унтуу тавь, унтуу тавь» гэж хэлэх үед эхнэр нь буюу хүүхэд нь ар хормойг нь өргөстэй алтан харганаар шавхуурддаг байна. Монголчууд галыг ариутгах чанартай гэж үздэг бөгөөд унтуу тавиулах ёс нь хуучны ойлголтын дагуу анчин хүн болон анч нохойг ариутган ангийн олз хийморийг нэмэгдүүлэх гэсэн зан үйлийн зориулалттай юм. 

	 

	(Булган аймаг Дашинчилэн сумын төвөөс 1967 онд X. Лувсанбалдан сурвалжлан тэмдэглэжээ.)

	 

	БУГА АГНАХАД ХЭЛДЭГ ҮГ

	Мөн дархад ястнууд буга агнахдаа эврийг нь гэмтээлгүй газар унагалгүй авч өндөр юман дээр тавиад арьсыг нь өвчиж модонд өлгөн, (хожим авдаг) махыг нь эвдээд эврийг хүндлэн авч түүнд мөн хангайд гурвантаа мөргөж,

	 

	Алтан хангай минь 

	Авралт орон минь 

	Хайнагийн шар юм уу 

	Монголын шар юм уу 

	Нэг шараа хайрлажээ. 

	Хэзээ болгондоо

	Алтан хангай минь

	Намайг тэжээж яваарай.

	Даргай эвэртэй буга 

	Далбин чихтэй согоогоо 

	Надад хайрлав аа;

	 

	гээд мориндоо мордож эврийг гартаа барин гэртээ буцдаг байна. Гэрийн эзэгтэй нөхрийн ирж яваа барааг хармагц морины уяан дээр очиж хормойгоо дэвсэн сөхрөн сууж малгайгаа авч газар тавин хүлээн суудаг. Нөхөр нь ирээд бугынхаа эврийг эхнэртээ өгөхөд хормойгоороо тосон аваад

	 

	«Ай Алтан хангай минь

	Хайнаг шар юм бил үү 

	Монгол шар юм бил үү 

	Нэг шараа хайрлажээ» 

	 

	гээд эвэрт гурав мөргөөд босож эврийг аван гэрийн баруун талаар өгсөж хоймроо босоо байдлаар тавьдаг (С. Бадамхатан. Хөвсгөлийн дархад ястан. УБ., 1959, 112 дахь тал) байжээ. Буга агнахад хэлдэг эл үгэнд эртний ойлголтын дагуу тухайн үйл явдлыг далдын онгон шүтээнээс нуун далдалж буга агнаагүй харин хайнаг, шар зэрэг үхэр алсан мэтээр ойлгуулах гэсэн байдал ажиглагдаж байна.

	 

	БААВГАЙ АГНАХАД ХЭЛДЭГ ҮГ

	Баавгай алахад хэлдэг үг нь доромжлох, хөнөөх гэж юм уу, баяндаа ташууран зугаа цэнгэл болгож алсангүй, харин ядуу зүдүүгийн эрхээр аж амьжиргааны шаардлагаар арга буюу аллаа гэсэн утгыг илэрхийлдэг. Тухайлбал баавгай алмагц анчин гүйн очиж "Хайрхан минь. Алах гэж алсангүй билээ. Сум тэнэж оносон байна" гэж өршөөл гуйж дараа нь арьсыг нь өвчиж байхдаа «Цаг үе хүйтэрч бие махбод минь даардаг боллоо. Илчээ хайрлана уу?» гэж хэлдэг (С. Бадамхатан Хөвсгөлийн дархад ястан. УБ., 1965, 112 дахь тал) буюу эсвэл

	 

	Огторгуйгаас угтай 

	Орон уснаас хөлтэй 

	Хан буурал

	Хайрхан аав минь

	Үр охин хүүхэд

	Хэрэгслээ даахгүй боллоо

	Эгэр халтар нохой минь

	Өдөө даахгүй эцэж

	Турж өлсөж ундаасаж байна.

	Хатуу ширүүнгүй

	Айлгаж сүрдүүлэлгүй

	Номхон дөлгөөн гадаалан

	Заларч хайрлагтун.

	Хишиг соёрхлоос тань

	Хүртэхийн хүсэл тун их байна,

	 

	гэж хэлдэг байжээ. Энд зарим шившлэгийн үгэнд тухайн ажил үйлсийн зорилгыг нуун өөр зүйлтэй холбон өгүүлдэг онцлог харагдаж байна.

	 

	АНЧНЫ ЦАЦЛЫН ҮГ

	Орон хангай минь 

	Огторгуй хурмаст тэнгэр минь 

	Баян хангай минь

	Ороход олзыг минь дэлгэрүүлэн өршөө. 

	Гарахад ганзагыг минь дэлгэрүүлэн өршөө. 

	Унасанд минь мөчлөөгүй

	Уусанд минь цалгиагүй

	Баян манахан олзыг хайрла аа!

	 

	хэмээн хээр анх буудаллахдаа хэлдэг (С. Бадамхатан. Хөвсгөлийн дархад ястан. УБ., 1965, 111 дэх тал).

	 

	ОВООНД ХЭЛЭХ ҮГ

	А. Хувилбар:

	Дархад ястан хавар намрын цагт нүүдлийн замд буй өлийн даваагаар хойш урагшаа давж гарахдаа түүний орой дээр байгаа арван гурван овооны их овоонд мориныхоо дэл сүүлээс авч уяад хаврын үед бол:

	 

	Хоёр нутгийн минь 

	Хооронд сууж байгаа 

	Алтан тэмдэг минь 

	Өл арван гурван овоо минь 

	Алтан шишхид орондоо

	Хүн мал хоёр чинь тэнцэж ирлээ. 

	Өл арван гурван овоо минь 

	Та амархан сайн сууж байв уу?

	 

	гэж хэлдэг бол намар өвөлжөө рүүгээ буцаж явах үедээ:

	 

	Хоёр нутгийн минь 

	Алтан тэмдэг минь

	Алаг Шишхид нутагтаа очиж 

	Хүнтэй малтайгаа амар сайн зуслаа. 

	Өтөг өвөлжөөндөө зорьж явна аа. 

	Өнтэй тарган орж 

	Өөхтэй баяртай буцаж ирье.

	Хоёр нутгийн минь 

	Алтан тэмдэг минь болсон 

	Өл арван гурван овоо минь 

	Та амархан сайн сууж байгаарай 

	 

	гэж нар зөв гурав эргээд явдаг заншилтай байжээ.

	С. Бадамхатан, Хөвсгөлийн дархад ястан. УБ., 1965, 99—100 дахь тал,

	 

	Б. Хувилбар:

	Өндөр хангайн цэцэг

	Өнгө бүрээрээ нийлдэг.

	Зуны маань гурван сар 

	Өнөөрөө сайхан байдаг. 

	Маргааш өдрийн өнгөнд

	Зүлэг намаг маань хөхөрч

	Уяхан хонгор салхи салхилж 

	Өнгө бүрийн сайхан 

	Үнэр үнэртэж байдаг билээ.

	Тэртээ модны ойгоос

	Тотгоор цагаан гөрөөс 

	Тоглосоор байдаг билээ

	гэж хэлээд архи цацна.

	 

	Цэрэндоржийн Самдан (нас 67, эр, халх, Хөвсгөл аймаг Тариалан сум, хуучин Түшээт хан аймаг, Ар гөрөөчин)-гаас 1972 онд тэмдэглэн авав.

	 

	БЭЛГЭ ДЭМБЭРЭЛИЙН ҮГ

	1. Арвин малтай 

	Айргийн эзэн болтугай. 

	Буман малтай 

	Бутангийн эзэн болтугай

	 

	2. Аялгуу эгшгээ хангинуулж яв

	Ах дүү олноо баясгаж яв 

	Аав ээжээ хүндэлж яв. 

	Адуу малаа өсгөж яв.

	 

	3. Аянд явбал олзтой яв.

	Авд явбал ганзагатай яв.

	Аав ээждээ ачлалтай яв. 

	Ахас захсаа хүндэлж яв.

	 

	4. Баян хүний бууринд буу.

	Баатар хүний суудалд суу.

	 

	5.  Бууршгүй буянтай

	Сааршгүй сантай 

	Санагсан хамаг үйлс чинь 

	Санаагаараа бүтэх болтугай.

	 

	6. Нар шиг мандаж

	Навч шиг дэлгэрч яваарай.

	 

	7. Дэлийг нь засахаас морьтой

	Дэлэн нь татахаас үнээтэй 

	Дэнслэхээс мөнгөтэй 

	Дээл хийхээс торготой 

	Дэлхий дүүрэн малтай

	Дэлгэрч яв, мандаж яв.

	 

	8. Дэлхийн чинээ

	Дэвжээтэй бол 

	Уулын чинээ 

	Унгастай бол.

	 

	9. Зандан модны мөчир шиг

	Замбага цэцгийн дэлбээ шиг 

	Дэлгэрч яв аа!

	 

	10. Зуу насалж

	Зуун намрыг үз. 

	Өрх өргөж 

	Сум сунгаж яв.

	 

	11. Манцуйлж байгаа мантгар чинь

	Мяндсан голтой болог.

	Майлж байгаа хонь чинь 

	Мянгын тооноос хэтрэг.

	 

	12. Мөр зохитугай.

	Мөндөл шиг олон хүүхэдтэй болтугай. 

	 

	13. Наран адил гэрэлтэж яв.

	Навчин адил дэлгэрч яв. 

	Найр хөөрөөр дүүрэн яв. 

	Насандаа үргэлж жаргаж яв.

	 

	14. Ная насалж 

	Нас бүрдээ жарга. 

	Өглөөний нар шиг мандаж

	Өндөр хангайн цэцэг шиг 

	Дэлгэрч яваарай.

	 

	15. Саваагаар салбар

	Санаснаар бүтэх болтугай.

	 

	16. Олны манлай 

	Орчлонгийн дээж болж 

	Огторгуйн цэцэг шиг бадарч яв аа

	 

	17. Он мэт тэгш 

	Од мэт гэрэлтэй 

	Төмөр мэт бэрх 

	Тэгш сайхан жарга.

	 

	18. Өглөөний нар шиг мандаж яв.

	Өндөр хангайн цэцэг шиг дэлгэрч яваарай.

	 

	19. Өнтэй газар өвөлжиж 

	Өнгөлөг газар зусаж 

	Навчит газар намаржиж 

	Насан буян хураагаарай.

	 

	20. Өрх өсгөж

	Сум сунгаж яваарай.

	 

	21. Саваа нь шандас 

	Унгас нь мяндас

	 

	22. Савааны нь үзүүр 

	Салбарч бай 

	Сайн муу хоёр нь 

	Ялгарч бай.

	 

	23. Сайн явж 

	Санаагаараа жарга.

	 

	24. Архи арз

	Авгай дагина бол

	 

	25. Үйлэнд уран бол 

	Үгэнд цэцэн бол.

	 

	26. Төрд нэртэй 

	Түмэнд цуутай 

	Улсад алдартай 

	Олонд цолтой 

	Хэзээд сэтгэл амар 

	Үргэлж энх мэнд 

	Өвчин тахал үгүй 

	Өлзийтэй жаргаарай.

	 

	27. Төрд хүчээ өргөж

	Түмэнд зүтгэлээ үзүүлж

	Дэлхий дахиад нэрээ мандуулж 

	Дөрвөн далайд сүрээ мандуулж яв.

	 

	28. Төрийн эд төвтэй сайхан болж 

	Төрсөн бие мөнх болтугай.

	 

	29. Түмэн малтай

	Төмөр голтой 

	Мянган малтай 

	Мяндсан голтой 

	Мандаж яв. 

	Жаргаж яв.

	 

	30. Тэнгэр үзэж 

	Тэгш жарга.

	 

	31. Хойд хормойг чинь 

	Хонь хурга элээж 

	Ар хормойг чинь

	Үр хүүхэд чинь элээх болтугай.

	 

	32. Мөргөсөн толгой мөнхөрч 

	Мөнх дэлгэрч жаргаарай. 

	Эдийн дээдсийг өмсөж 

	Идээний дээдийг хүртэж яв.

	 

	33. Урт насалтугай. 

	Удаан жаргатугай. 

	Урт тариа ургуул. 

	Уран бэр ав.

	 

	34. Урт настай 

	Удаан жаргалтай 

	Аавдаа ачтай 

	Ээждээ тустай 

	Төр улсдаа тустай

	Түмэн олны манлай болж яваарай.

	 

	35. Үр ачийнхаа сайныг үз. 

	Үрээ дааганыхаа хурдыг үз. 

	Үрээ танихгүй өнөр бол. 

	Үрээгээ танихгүй баян бол.

	 

	36. Хад мэт эдийн олзтой 

	Хайрга мэт мөнгөний олзтой

	 

	37. Хайч чинь хурц бол. 

	Ахар чинь арвин бол.

	 

	38. Хамба торгоор гэрээ дүүргэж 

	Халзан хониор хотоо бялхуулж 

	Гэр дотроо ширдэгтэй 

	Ширдэг дээрээ олбогтой 

	Ширээн дээрээ сархадтай 

	Сансарт алдартай 

	Замбуутивд нэртэй яв.

	 

	39. Хандгай буга харвах хүүтэй бол. 

	Халиу булга эсгэх хүүхэнтэй бол.

	 

	40. Хөөстэй цагаан айраг чинь 

	Архдыгаа дүүрч

	Хөвөн цагаан хонь чинь

	Хотоо дүүрч

	Хөөрцөглөх цагаан үнээ чинь 

	Зэлээ дүүртүгэй.

	 

	41. Аян хөнгөн

	Ачаа хүнд яваад ирээрэй.

	 

	42. Буйлаа хугалалгүй

	Бурантгаа сунгалгүй яваад ирээрэй.

	 

	43. Чулуугүй газар гэрээ барьж 

	Чоногүй газар малаа өсгөж яваарай.

	 

	44. Энх явж 

	Мөнх жарга.

	 

	45. Хуучин жил ханжирч 

	Шинэ жил шилжирч 

	Хөгшид хүүхэд хөрстэй 

	Төлөг сүүлтэй

	Даага далантай 

	Бяруу булчинтай 

	Тарган тавтай 

	Өнөд тарган 

	Өег цатгалан 

	Сайхан шинэлж байна уу?

	 

	46. Буурал жил морилж 

	Буянтай жил ирж 

	Өвгөн жил морилж 

	Өлзийтэй жил ирж 

	Баясгалантай шинэлсний 

	Баярын бэлгийг айлтгая.

	 

	47. Даага чинь 

	Дал хүр. 

	Нас чинь 

	Ная хүр. 

	 

	48. Халгах хайч хурц 

	Хагд унгас хөвсгөр

	 

	49. Хайч хурц 

	Хайчилсан хонь 

	Мянга түм хүрч байг. 

	Тоо нь бум хүрч

	Тоос нь огторгуйд хүрч байг.

	 

	50. Дэлхийн чинээ 

	Дэвжээгээ татаж 

	Уулын чинээ 

	Унгасаа овоолж 

	Хурганы ноос 

	Хуруу зузаан 

	Төлөгний ноос

	Төө зузаан

	Салхигүй сайхан 

	Саваагаар салбарч 

	Сайн муу нь ялгарч 

	Санаагаар нийлж байхыг ерөөе!

	 

	51. Салхигүй сайхан

	Хуйгүй хурдан 

	Унгас нь мяндас бол

	Саваа нь шандас болтугай.

	 

	52. Унгас тань 

	Уулын чинээ 

	Дэвжээ нь 

	Дэлхийн чинээ болог.

	 

	53. Өндөр дэнжид гэрээ барьж

	Өргөн хөндийг малаараа дүүргээрэй

	 

	54. Уяан дээрээс чинь 

	Морь битгий салтугай. 

	Гал дээрээс чинь 

	Тогоо бүү хууртугай.

	 

	55. Хонхор дүүрэн морьтой 

	Хот дүүрэн малтай 

	Үрээ дүүрээд

	Үрээгээ хөтлөөд яваарай.

	 

	56. Уулнаас их цагаан гэртэй болтугай. 

	Одноос олон малтай болтугай.

	 

	57. Гэрээр дүүрэн үртэй 

	Хотоор дүүрэн малтай 

	Хатирч хүрэхгүй бэлчээртэй 

	Харваж хүрэхгүй зэлтэй 

	Өндөр цагаан өргөөтэй 

	Үргэлжийн буянтай

	Урт настай

	Удаан жаргалтай болоорой. 

	Эсгийгээр бүрсэн гэр тань 

	Эрдэнийн цагаан гэр болтугай. 

	Эрдэнийн цагаан гэрийн тань эзэн нь 

	Энх эсэн жаргатугай.

	Будаа тариа мэт элбэг 

	Идээтэй болтугай. 

	Бут харгана мэт олон 

	Малтай болтугай!

	 

	58. Бут харгана мэт 

	Олон малтай болтугай. 

	Буян хишиг чинь 

	Эндээ тогттугай.

	 

	59. Өнтэй газар өвөлжиж 

	Өнгөлөг газар зусаж 

	Навчит газар намаржиж 

	Насан буян хураагаарай!

	 

	60. Халуун амь тань мөнх болтугай 

	Харайж барайх өмч тань энх мэнд 

	Хайрлах таван хошуу мал чинь 

	Эсэн мэнд өсөх болтугай.

	Гадна байх мал тань 

	Галуу мэт өсөж 

	Гахай мэт таргалж 

	Газар ус хоёрыг бүрхэх болтугай!

	 

	61. Адуугаа танихгүй баян 

	Ачаа танихгүй өнөр болоорой. 

	Эрэл сурал үгүй болтугай. 

	Энх амар жаргатугай.

	 

	62. Адуучин сайн хүүтэй бол 

	Саальчин сайхан охинтой бол.

	 

	63. Хун цагаан хонио тууж ир. 

	Хусан цагаан уургаа чирэн ир.

	 

	64. Шувуу гүйцэх хүлгээ унан ир. 

	Чулуу цавчих сүхээ аван ир.

	 

	65. Төрийн үйлдвэр 

	Төвтэй сайхан болж

	Төрсөн бие чинь мөнхөрч байг.

	 

	66. Ганзага дүүрэн антай 

	Гарзгүй сайн яваарай.

	 

	67. Тогоо дүүрэн сүүтэй

	Торх дүүрэн өрөмтэй болж байг.

	 

	68. Архи чинь 

	Арз болог.

	 

	69. Үйлс чинь дэлгэрч яваарай. 

	Үнээ чинь эрт тугаллаж яваарай. 

	Үр хүүхэд чинь олон болж яваарай.

	 

	70. Үр өтгөн 

	Үхэр хурдан

	 

	71. Аян зөөлөн

	Ачаа хүнд

	Олз омог сайтай явна уу?

	 

	72. Үйлс чинь бүтэж

	Үйл чинь дэлгэрэг.

	 

	73. Уяа сайн

	Морь хурдан

	 

	74. Дал хүртлээ

	Дал хувааж идье.

	Унасан морь чинь жороо бол. 

	Унага даага чинь хурдан бол. 

	Ухаан санаа чинь сэргэлэн бол.

	 

	75. Савсан ноос чинь 

	Саваанаасаа салбар. 

	Санасан бүхэн чинь 

	Сэтгэлчлэн бүт!

	 

	76. Буцалсан цай чинь 

	Бурам бол.

	Буусан айл маань 

	Баян бол

	 

	77. Даага далантай 

	Бяруу булчинтай

	Онд өнтэй тарган оров уу? 

	Үрээ танихгүй өнөр.

	Үрээгээ танихгүй баян болтугай.

	 

	78. Үрээр өнөр 

	Малаар баян бол.

	 

	79. Хад мэт эдийн олзтой 

	Хайрга мэт мөнгөний олзтой 

	Аян зөөлөн

	Ачаа хүнд

	 

	80. Дээвэр даахгүй идээтэй 

	Дэлхий даахгүй малтай 

	Зуун насыг насалж 

	Зургаадай таяг тулж яваарай!

	 

	81. Ангийн юмыг арвуулаа 

	Ховрын юмыг хориулаа идье.

	 

	82. Саасан сүү нь сав дүүртүгэй. 

	Санасан хэрэг сэтгэлчлэн бүттүгэй.

	 

	83. Дайснаа дарж

	Дархан цолоо мандуулж 

	Өстнөө дарж

	Өргөн цолоо мандуулаад ирээрэй.

	 

	84. Шижир нарны гэрэлд 

	Сайхан төрийнхөө дунд 

	Мөнх насыг насалж 

	Бум олны буянаар

	Бат цэнгэн жаргаж явах болтугай.

	 

	85. Барагдашгүй эрдэнэт болоорой! 

	Шавхагдашгүй эрдэмт болоорой!

	 

	86. Сав чинь дүүрэн

	Сааль чинь арвин

	Саасан мал чинь олон болог!

	 

	87. Тос их унах болтугай.

	 

	88. Шүд хурц болтугай.

	Хариуд нь: Нүд хурц болтугай.

	 

	89. Битүү туурайтан 

	Бүрэн хонотугай.

	Хариуд нь: Ам өлзийтэй болог.

	 

	90. Сүмбэр, уул мэт 

	Сүртэй болог.

	Хариуд нь: Сүрэг тайван байна.

	 

	91. Ус цэнгэг 

	Ундарга арвин болтугай.

	Хариуд нь: Ерөөл шингэг.

	 

	92. Хүний хүч давуу 

	Хүлгийн хүч дутуу 

	Оноо нь мэргэн 

	Суудал нь бат байг.

	 

	93. Барьсан уурга нь урт 

	Унасан хүлэг нь хурдан болог.

	 

	94. Хуй салхинаас ч 

	Хурдан хүлэг бол.

	 

	95. Хүлэг нь хурдан 

	Хүүхэд нь хөнгөн болог. 

	Муу хөлс нь гарч дуусаг. 

	Шар үс нь унаж дуусаг. 

	Үсэргээ нь зохиж 

	Амьсгаа нь задраг.

	 

	96. Хүлэг нь хурдан 

	Хүүхэд нь хөнгөн 

	Газар нь ээлтэй 

	Хүүхэд нь эртэй 

	Хүлэг нь шандастай бол.

	 

	97. Хүлэг нь хурдан 

	Хүүхэд нь чанга бол.

	 

	98. Хүлэг шандастай

	Хүүхэд авхаалжтай байна уу.

	 

	99. Зэл жаран алд болж 

	Зэллэсэн унага

	Зэлээр дүүрэг.

	 

	100. Зэл жаран алд болж

	Сүрэг түм хүртүгэй.

	 

	101. Ногтолсон унага 

	Ногтруунаас олон болог. 

	Ногтонд номхорч 

	Чагтанд дасах болтугай.

	 

	102. Хулан удамтай

	Хурдан жороо 

	Унага олон болог.

	 

	103. Эмнэг нь номхон

	Эр нь авхаалжтай болог. 

	Эмнэг нь шандастай 

	Эр нь эртэй болог.

	 

	104. Авах ноос нь арвин 

	Ургах ноос нь урт бол.

	 

	105. Архи нь хатуу 

	Айраг нь амттай

	Аарц нь аргуун болог.

	 

	106. Уулнаас өндөр биетэй 

	Уснаас гүн эрдэмтэй 

	Өндөр хүү болоорой.

	 

	Сэдэвчилсэн хэлхээ

	Аянчин жинчинд хэлдэг үг 36 

	Найрын дууч, ерөөлч хүнд хэлдэг үг 2.

	Настайчуудын найр наадамд хэлдэг үг 33.

	Ноос савахад: 8, 15, 21, 22, 48, 49. 50, 51, 52, 75.

	Хонь хяргахад: 37, 49.

	Цагаан сараар шинэлэхэд ахмад хүмүүсийн хэлдэг үг 6, 14, 23. 25, 32, 33. 35.

	Цагаан сар ба хурим найраар хүү юм уу хүргэнд хэлэх үг 3, 4, 7, 53, 62—64, 69. 78, 10, 16, 17, 20, 27, 30, 33, 34, 38, 39, 84.

	Аян жинд явахад 41, 42.

	Цагаан сар ба хурим найраар охиндоо юм уу бэрд хэлэх бэлэгтэй үг: 1, 5, 9, 10, 13, 18, 31, 39, 40.

	Шинэ залуу айлд хэлэх үг 11, 12, 19, 43, 58—61, 80.

	Эсгий хийхэд: 28, 41, 42.

	Тогоо нэрж байхад: 24.

	Адуу манахаар явахад: 89.

	Адуу манаж байхад: 90.

	Мал усалж байхад: 91.

	Морь уургалахаар явахад: 92.

	Уурга хийж байхад: 93.

	Морь уяж сойхын өмнө: 94.

	Хурдан морь хөлслөх, үсэргэх үед: 85.

	Хурдан морь уралдуулахад: 96.

	Хурдан морины хүүхдэд хэлэх үг: 97. 

	Хурдан морь уралдаад ирсний дараа: 98. 

	Унага ногтлох, татах үед: 99, 101, 102.

	Зэл хийж байвал: 100 

	Тэмээ ноосолж байхад: 104. 

	Хүүхдээс юм авахад: 106

	Хоол идэж байхад: 88 

	Айраг бүлж байхад: 87.

	Хүүхдэд хэлэх үг 85.

	Цагаан сараар мэндчилэх үг 45, 46, 77

	Далны хуудас хүнд өгөхөд хариуд нь хэлэх үг: 47, 74. 

	Хүүдээ шинэ эмээл төхөөрч өгөөд хэлэх үг: 55

	Шинэ гэр барихад: 56, 57.

	Анчин хүнд хэлэх үг: 66. 

	Сүү хөөрүүлж байхад: 67. 

	Тогоо нэрж байхад: 68, 105.

	Тариа тарьж байхад: 70

	Жин тээж яваа хүнд: 71. 79.

	Ямар нэг ажил хийж; буй хүнд: 72. 

	Морь уяж буй хүнд: 73.

	Буусан айлын цай буцлахад: 76.

	Хүүхэд орж ирвэл: 11

	Ангийн мах хуваан идэхэд: 81.

	Сааль сааж байхад: 82, 86. 

	Дайнд мордох хүнд: 83.

	 

	Эдгээр бэлгэ дэмбэрлийн үгийг Ш. Гаадамба, Д. Цэрэнсодном, МААЗДБ, УБ., 1967, 113—115 дахь тал; Ц. Өлзийхутаг. Монгол ардын ерөөл магтаал, зугаа үг, үгэн тоглоом, УБ., 1982, 5—12 дахь тал; З. Одбагмэд. Монгол ардын хүндлэх мэндлэх, талархах ёс, УБ., 1981, 118—130 дахь тал; ШУА Хэл зохиолын хүрээлэнгийн аман зохиолын хөмрөгөөс тус тус авав.

	ЕРӨӨЛ

	ГЭРИЙН ЕРӨӨЛ

	А. Хувилбар:

	Зээ!

	Цаанаа чамин хээтэй 

	Наанаа нанжин хээтэй 

	Цацаг бүрийдээ найман тахилтай 

	Намгүр1 (намгар) хадган дээрээ

	Алт мөнгөн хундагатай архийг. 

	Амсар дүүрэн бялхуулж

	Намайг ерөө! гэсийм (гэсэн юм) биз ээ

	 

	Урт цагаан туургатай 

	Уран тагнай хаяавчтай 

	Далай цагаан дээвэртэй 

	Дархан ширмэл үүдтэй 

	Дөрвөөр ширмэл 

	Дөрвөн бүслүүртэй 

	Ар өвөр тийшээ зөрөгсөн 

	Арван хоёр оосортой 

	Хойшоо урагшаа зөрөгсөн

	Хорин дөрвөн оосортой

	Бөмбий цагаан өргөө юм байна аа! 

	Гэрийн доторх нэгэн зүйл 

	Гэр!

	Хорол13 эрдэнэ уньтай

	Норов14 эрдэнэ уньтай

	Хаш эрдэнэ ханатай

	Нацаг15 эрдэнэ хаалгатай

	Бадмаанямбуу16 баганатай

	Бат ган тулгатай юм байна.

	Гэрийн доторх нэгэн зүйл

	Бурхны нь хайрцгийг нээгээд үзвэл 

	Гэрэлтэйгээс зул

	Үнэртэйгээс хүж

	Тогосын өд

	Тодвон17 цөгц 

	Эдгээр нэгэн зүйлүүд цөм бүрэн юм байна. 

	Баруун хойд талын нь авдрыг нээгээд үзвэл 

	Эр хүмүүний хэрэглэдэг нэгэн зүйлээс 

	Цаас цавуу

	Бал бэх

	Бийр янтай

	Эрээн лимбэ

	Эрчтэй гурамсан хуйв

	Эрийн зодог шуудаг 

	Хурдан морины хусуур

	Хур сүүлний боолтын хамтаар

	Эдгээр нэгэн зүйлүүд цөм бүрэн юм байна. 

	Зүүн хойд талын авдрыг нээгээд үзвэл 

	Хуй хуйгаар торго

	Хунз хунзаар цай

	Ховд ховдоор цэмбэ

	Эдгээр нэгэн зүйлүүд цөм бүрэн юм байна. 

	Дэрний нь эрээн хайрцгийг нээгээд үзвэл 

	Эмэгтэй бөгөөд бүсгүй хүний хэрэглэдэг нэгэн зүйлээс 

	Нүдний шил

	Шүдний сойз

	Үсний тонгорог

	Үйлийн хайч

	Утас зүү

	Хуруувчийн хамтаар цөм бүрэн юм байна. 

	Орны нь эрээн хөшгийг нээгээд үзвэл 

	Тангад цэмбээр эмжигсэн 

	Таван давхар ширдэгтэй

	Түүний дээгүүр 

	Ташуулж эвхэгсэн 

	Дээл зургаа 

	Дэр хоёр юм байна. 

	Эргэнэгийг нь нээгээд үзвэл 

	Даргай эвэртэй 

	Халбин сүүлтэй 

	Данхаар цагаан 

	Халзан хонины шүүс 

	Хавтгай цагаан бяслагийн хамтаар 

	Нэхмэл бараа 

	Шахмал цай

	Тариа буудай

	Талхалсан гурилын хамтаар цөм бүрэн юм байна 

	Эргүүлгийг нь нээгээд үзвэл

	Хуу домбо 

	Хувин сав 

	Ган тулга 

	Галын хайч 

	Гачуур модоор 

	Ишийг нь хийсэн 

	Ган төмрөөр ирийг нь хийсэн 

	Галын түлээ хагалдаг сүх нь хүртэл цөм бүрэн юм байна.

	Зээ хөөрхий! 

	Газрын хол 

	Усны урт

	Уулын чанадаас 

	Хорин хүнээр хүргүүлээд 

	Хоёр хүнээр дүүрүүлээд 

	Өндөр босгыг алхуулаад 

	Өргөн ширдгээ дэвсүүлээд 

	Аав эжийд нь мөргүүлээд 

	Амь насыг нь уртасгаад 

	Хүн хүмүүний үр сад 

	Үрдээ хайртай байхад 

	Хүрэн уулын чулуу 

	Хүнд чамбай байхад 

	Хязгааргүй их дэлхий чиг гэсэн 

	Хялганын сүлжээтэй байхад 

	Орчлонгийн биднүүд 

	Амрагийн сүлжээтэй байдаг тул 

	Өглөөний нар шиг тодорч 

	Оройн нар шиг мандаж

	Өнгийн цэцэг шиг дэлгэрч

	Гадгаад их далай мэт

	Дундаршгүй буянтай юм санж. 

	Галбарбаасан зандан мод нь 

	Гандашгүй нэгэн жавхлантай юм санж. 

	Бор гүүний нь саамыг 

	Богд эзэн хаанд нь өргөж 

	Хар гүүний нь саамыг 

	Хан эзэн хаанд нь өргөж 

	Санасан болгон саваан дүүрч 

	Бодсон болгон нь номын ёсоор 

	Төвшин сайхан бүрэлдэхийн ерөөлийг 

	Дээш дээш нь дэвшүүлэн сонсгоё.

	 

	Тайлбар:

	Энэ ерөөлийг Дундговь аймгийн Өндөрхангай сум, одоо Хэнтий аймгийн Цэнхэрмандал сумын ард (нас 44. эрэгтэй) Чимиддорж овогтой Лувсанжамцын хэлснийг дуу хураагчаас буулган зарим үгэнд тайлбар зүүж хэвлүүлэв.

	 

	Ш. Гаадамба, Д. Цэрэнсодном. МААЗДБ. УБ., 1967, 105—106 дахь тал.

	 

	Б. Хувилбар:

	Өн сайхан нутгийнхаа 

	Өндөр сайхан дэнж дээр 

	Өргөө гэрээ барьж 

	Өргөн сайхан ширэг дээр 

	Өнөр олон 

	Адуун сүргээ хурааж 

	Харваж хүрэхгүй зэлээ 

	Хадамжин татаж

	Хатирч хүрэхгүй бэлчээр нь 

	Халиуран цэцэглэж 

	Хамаг олон бүгдийн

	Жаргал цэнгэл эхлэхэд 

	Жаргалын орд 

	Цэнгэлийн өргөө болсон 

	Оосор бүчгүй 

	Орд цагаан гэрээ барьж 

	Олон бүгдээр хуралдан цуглаад 

	Удам язгуур дамжсан 

	Ууган их найраа хийж 

	Учирлан баясаж байна. 

	Хусан модыг матаж

	Хуруу бүгдийг цоочиж хийсэн 

	Хотлын охь болсон

	Хорол сайхан тоонотой 

	Нарс модыг нухчиж

	Нарийн бүдүүнийг тохируулж 

	Найман зүгт цацарсан

	Нарны туяаг дүрсэлж 

	Нарийлан урласан уньтай

	Бургас модыг

	Буруу зөв харуулж тавиад

	Бугын арьсыг

	Бойдон цоольдож үдсэн 

	Боломжит сайхан ханатай

	Хус модыг хударгадаж

	Нарс модыг нааж

	Хар модыг харуулдаж

	Хаш яшийг тааруулж хийсэн 

	Хамаг олныг даллаж байдаг 

	Хаалга сайхан үүдтэй

	Төлгөн хонины ноосыг

	Төө зузаан зулж

	Хурган хонины ноосыг

	Хуруу зузаан зулж

	Хурдан мориор зүтгүүлж

	Есөн цагаан

	Бүрээсийг бүтээгээд

	Ороо морины дэлийг

	Орох буурын зогдортой.

	Ороон томж хийсэн

	Огторгуйн салхитай тэмцэм 

	Оосор бүч хоёртой

	Уран дагина хаяавчтай

	Барьсан гэрийн тооноос

	Бадам лянхуа цэцэг дэлгэрсэн 

	Бат цагаан өргөө нь

	Алтан мөнгөн хэрэглэлтэй 

	Ариун эрдэнийн номтой

	Өргөн хоргой хөшигтэй

	Өвч цэмбэн дэвсгэртэй

	Тангад цэмбэн эмжээртэй 

	Тагнай сүлжээ ширээстэй

	Талын гурван тойруулгатай

	Хойд талын авдрыг

	Нээгээд үзвэл

	Ховор сайхан хувцас

	Хоргой торгон дээл

	Хос хосоороо байдаг

	Баруун талын авдрыг

	Нээгээд үзвэл

	Минж малгай, үнэгэн дээл

	Нэхэж бүтээсэн зүйл

	Шахаж хийсэн цай

	Цөм бүрэн байдаг.

	Шувууны өд хийж

	Сонин өнгө татаж

	Соргог хээ урласан

	Дэр хоёр

	Дээл зургаа гэнэ.

	Дэрийн тэндэх шүүгээг

	Дэс дараалж нээвэл

	Нүдний шил, нүүрний толь

	Шүдний сойз, үсний сам

	Гар угаах саван

	Гал ноцоох чүдэнз

	Цөм бүрэн байдаг.

	Төмрийн дархан төөлж хийсэн 

	Дүгрэг шүүртэй

	Төв сайхан тулгаа төвлүүлж

	Түүний дээр

	Хүрэн ширмэн тогоо

	Хүмбийлгэж тавиад

	Хүн олныг

	Хүндэлж зочилж байдаг

	Тунгаамал гуулийг

	Тумбайлгаж

	Тун эвтэйхэн урласан шанагатай

	Хуу домбо, хувин сав

	Галын хайч, гаапуу хүрз

	Тогооны тавиур

	Тосны хусуур

	Цөм бүрэн байдаг

	Толин өнгөт огторгуйгаас буусан

	Хур борооны шим

	Тосон өнгөт дэлхийд ургасан

	Өвс ногооны шим

	Уян саасан гүүний сүүг

	Урлан хийсэн хөхүүрт

	Удаан гэгч хандалж исгэсэн

	Ариун сайхан ундааны дээж

	Анхилсан сайхан айргийг

	Агар зандан хулд

	Амсар дүүрэн бялхуулж 

	Арван салаа мутарт нь  

	Айлтган дэвшүүлж байгаа 

	Энэ айлын маань 

	Халзан хонь хотоо дүүрч 

	Харлаг адуу нь талаа дүүрч 

	Ган сүрэг нь 

	Түдэлгүй түм хүрч 

	Сааралгүй сая хүрч 

	Үр хүүхдээр өнөр олон гэгдэж 

	Үрээ мориор хурдтай баян гэгдэж 

	Хүний сайныг гэртээ цуглуулж 

	Хөлгийн сайныг гаднаа уяж 

	Төрдөө төв шударгуу гэгдэж 

	Түмэн олондоо томоотой сайхан гэгдэж 

	Өвөлд нь өгнөж 

	Зунд нь сөгнөж байхын 

	Сайн билгийг 

	Саатуулан айлтгая.

	 

	"Туяа" сэтгүүлд Б. Бааст, Ц. Цэдэнжав нарын хэвлүүлснийг авав.

	 

	НАЙРЫН ЕРӨӨЛ

	Зээ,

	Элдэв учрал бүрдсэн

	Эрдмийн цог заль бадарсан

	Энэ сайхан өдөр өө

	Эрхт гэгээн төрийн

	Эрхэм үйлсийг мандуулахын үүднээс

	Сүр нь бадарсан

	Сүлд их найраа хийж байгаагийн баяр юм биз ээ.

	Наанаа нанжин хээтэй

	Цаанаа чамин хээтэй

	Намгар хадгийг барьж

	Намайг ерөө гэж хайрласан юм биз ээ.

	Налгар их өргөөнийхөө дунд

	Найрын хэрэглэл төхөөрөөд

	Найман хөлтэй найгал алаг ширээн дээрээ 

	Амтат идээ таваг дээр

	Алим жимс дийзэн дээр

	Алаг мах нь царан дээр

	Аливаа бүгд нь ярайгаад

	Архи сархад нь ирийгээд

	Ах дүү нараа цуглуулаад

	Анд нөхөд нь хураад

	Ай үйгээрээ чуулаад

	Алдарт их найрыг үүсгэж байна,

	Арван салаа мутарт нь

	Аяслуулан барьсан энэ идээ бол

	Хөх мөнгөн тэнгэрээс буусан

	Хүйтэн хурын чийгээр ургасан

	Хөх ногооны маань шим

	Агаар хурмастын орноос буусан

	Аадар хурын чийгээр ургасан

	Алтан тарианы маань охь

	Архи нэртэй ариун чанартай

	Сархад нэртэй сайхан чанартай

	Алдарт монголын буян

	Адуун сүргийн маань хишиг

	Ард бидэнд рашаан болсон

	Айраг нэртэй идээгээ

	Алтан амсарт мөнгөн доторт

	Агар завьяа хуланд нь

	Амсар дүүрэн бялхалзуулж

	Тогтоохын учраас

	Энгүй баяр зохилдсон

	Эрхэм цэнгэлийг үүсгэсэн

	Энэ сайхан айл маань

	Үрээ танихгүй өнөр баян болж

	Үрээгээ танихгүй хурдантай баян болж 

	Эрдэм номоор эрхэм сайн гэгдэж

	Үйлс ажлаар үнэхээрийн сайнд тооцогдож 

	Дайраад ирэхэд далай шиг

	Буцаад ирэхэд булаг шиг

	Ганга мөрөн далай шиг

	Ёроолоосоо ундарч

	Галбарбаасан мод шиг

	Үзүүрээсээ дэлгэрч

	Дэнжийн цэцэг шиг ганхаж

	Дэлхийн ногоо шиг найгаж

	Он онд дэгжиж

	Олон үед мандаж

	Ор суурь нь батдаж

	Олон түмэндээ хайрлагдаж

	Алдар их нэр нь 

	Алтан дэлхийд түгж

	Ард улсдаа нэрлэгдэж

	Аймаг олондоо хүндлэгдэж 

	Албан байгууллагадаа эрхэмлэгдэж 

	Ашид сайхан жаргахын

	Аятай бэлгэтэй ерөөлийг 

	Айлтган дэвшүүлье.

	 

	Ц. Өлзийхутаг. Монгол ардын ерөөл магтаал, зугаа үг. Үгэн тоглоом. УБ., 1982, 63—64 дэх тал.

	 

	НАЙРЫН СӨНГИЙН ЕРӨӨЛ

	А. Хувилбар

	Сүр нь бадарсан 

	Сүрэг адуугаа үржүүлээд 

	Сүргийн дээж болсон 

	Сүр нь их гүүгээ зэллээд 

	Зун намрын жаргалд автагдаж

	Зуд ганг нэрийн төдий мартаж 

	Зугаацан үймж яваа олон та бүгдийг 

	Зуур хоорондын газраас

	Тоос татуулан морилоод ирэхэд нь

	Тосож гаран бараалхаж

	Тогтоож ядан баярлаж

	Товчтой үгээ хэлэлцэж

	Зүг бүрд нь зарлаж 

	Зүйл бүрийн идээ бэлтгэж 

	Ширээ вандангуудыг засаж

	Шим амттай идээний дээжийг

	Шингэн тунгалгаар өрж

	Ширүүн хатуугаар албадалгүй дугаарлаж 

	Шилжүүлж алгасалгүй тогтоолгож 

	Хуран чуулсан бүхнээрээ

	Хувь хувьдаа баярлаж 

	Хуримлан цэнгэх айргуудыг чинь 

	Хувин хувингаар сөгнөж

	Хуучин үеийн өлзий бүрдсэн 

	«Хуурын манлайг» эхэлж

	Хуучин «Түмний эхийг» дагуулж 

	Хурдан морьдод нь өлзийтэй гэж

	«Холч морийг» дуулцгааж

	Адуу нь түм хүрч

	Айраг нь далай болж

	Өнө бат жаргаж

	Өлзий хутаг оршиж

	Өндөр зандан сөнг чинь

	Өргөж барьж тавихын 

	Билгийг айлтгая.

	 

	Гэлэгбалсан. Ерөөлүүд, УБ., 1961, 23 дахь тал.

	 

	Б. Хувилбар:

	Зээ

	Эрт дээрээс эхтэй 

	Эцэг өвгөдөөс журамтай 

	Эрхэм ёсыг сахисан 

	Энэ найрын зоог болгон 

	Бат цагаан өргөөнийх нь дунд 

	Баярын манлайг цогцлуулсан 

	Бадамлянхуа тавцан дээр 

	Байрлуулж талбисан сөн болбоос 

	Зундаа ургасан цэцгийн үр 

	Журамтай талбисан сархдын дээж 

	Намартаа ургасан навчны үр 

	Найрт талбисан сархдын дээж 

	Ард олон түмэндээ найр болсон 

	Айлчин олондоо зоог болсон 

	Адуу малын маань хишиг 

	Амт шим төгөлдөр 

	Айраг сархад идээгээ 

	Алтан амсарт мөнгөн доторт 

	Агар завьяа саванд нь бялхалзуулсан 

	Амтат идээний их сөнг чинь 

	Ариун цагаан хадгаар 

	Амсар юуг нь алдруулан нээж 

	Ах дүү айлчин олондоо 

	Алдар гэрэлтэй найрын чинь 

	Анхлан үүсгэхийн учрыг 

	Айлтган сонордуулъя.

	 

	Ц. Өлзийхутаг. Монгол ардын ерөөл магтаал, зугаа үг, үгэн тоглоом. УБ., 1982, 67—68 дахь тал.

	 

	УУЛЗАХЫН ЕРӨӨЛ

	Зээ!

	Булт бүхнээрээ сайшаасан 

	Бузгай сайн өдөр чинь 

	Буцалтгүй амны хишигт 

	Бууралтгүй заль хийморьтой 

	Буян нь машид дэлгэрсэн ах авгайндаа 

	Бууж бараалхаж ирсэнд

	Буцалгасан цай идээгээ амсуулж 

	Буй бүхий айраг сархдаа хайрлахад 

	Бузгайрхаж илүү дэндүү хүртэлгүй 

	Бултархийлж амсах төдийгөөр буцаалгүй 

	Буйд гажуу зан авир гаргалгүй 

	Бужигналдан найрласны өлзийгөөр 

	Бузар түйтгэр бүхэн ариун цэвэр болж 

	Буруу зөрүү бүхэн мөнтэй, зөвтэй болж 

	Буян ихт настандаа сайшаагдаж 

	Буйгаараа хамтаар жаргахын билгийг айлтгая.

	 

	Гэлэгбалсан. Ерөөлүүд. УБ., 1961, 28 дахь тал.

	 

	УГТАН БАЯРЛАХЫН ЕРӨӨЛ

	Зээ!

	Зузаан их буяндаа ханасан

	Зуны цагийн жаргалдаа автсан 

	Зуд гангийн нэрийн төдийг мартсан 

	Зугаацан үймж яваа та бүгдийгээ 

	Тоос татуулан хүрээд ирэхэд нь 

	Тосож гарч бараалхаад 

	Тоож морилж ирсэнд нь 

	Тогтож ядан баярламаа нь 

	Зүг зүгийн айлууддаа зарлаж 

	Зүйл бүрийн идээгээ тавьж 

	Зүрхнийхээ эелдэгхэн үгсээ хөөрч 

	Зүйтэй хэдэн ая барихын тухайд 

	Архад архад хөхүүрт нь

	Аялан засаж исгэсэн 

	Айргийн шим үүнийг 

	Агар хувинд нь сөгнөөд

	Галын очоор бүрж нэрсэн

	Гашуун усгалхан сархдыг чинь

	Галуун хүзүүт лонхонд нь дүүргэж

	Гардан тушааж сөгнөн бариулаад

	Өндөр, балтгар хундагаараа

	Өвгөн залуу нартаа дугараалаад

	Өргөн цагаан хадгаа дэлгэж

	Өргөлтэй хэдэн үгийг сонсгоё.

	Элдэв харшлах шалтгаан бүхэн амарлиж

	Эгнэгт амгалан жаргалангаар цэнгэж

	Сайхан ханилсан та бүгдийн бид нь

	Санаж зүглэсэн бүгд нь аяндаа бүтэж

	Самуун зальхай явдал бүхнийг тэвчиж 

	Сайн мөрийг түргэн олохын билгийг айлтгая!

	 

	Гэлэгбалсан. Ерөөлүүд. УБ, 1961, 33 дахь тал.

	 

	ХАДГИЙН ЕРӨӨЛ

	Түмэн жилийн өлзий бүрдээд 

	Түгээмэл очир дэлгэрч байгаад 

	Төвшин нэгэн сарын сайн өдөр 

	Сарын сайныг сахин хүлээгээд

	Сайн үйлээ айлтган бараалхаж байгаа өдөр байна аа 

	Өдрийн сайныг өнжин хүлээгээд

	Өндөр үйлийг айлтган бараалхаж байгаа өдөр байна аа. 

	Алдлан дэлгэсэн

	Ариун цагаан хадаг байна.

	Агар зандан хундаганд хийсэн

	Айраг сархдын дээж байна.

	Эцэг нь татаад

	Эгчин дүү нараар

	Бүгдийн хамт нь нэгэн амаар айлтгана.

	Мянган сонороор сонорлоно.

	Огторгуйн ой цагаан үүлэн мэт

	Усан нэгэн холбоотой

	Орчлонгийн олон амьтан

	Ураг элгэн нэгэн холбоотой

	Ой зандан модон үндсэн нэгэн холбоотой

	Огторгуйн наран саран солонго нэгэн холбоотой 

	Ургийн уртаар

	Ураг залгаж мянга хүрдэг байна.

	Уургын уртаар морь барьдаг байна.

	Талд ургагсан модон

	Тахимд ургагсан шандасан

	Ойд ургагсан модон

	Оломгүй далайд байх загасны цоо18

	Богд огторгуйд нисэгсэн тасын өдөн

	Гурван нийлж тавих сум

	Гэр нэвт гэгээгээр

	Туурга нэвт туяагаар

	Бараалхаж ирлээ.

	Алдлан дэлгэсэн тэнгэрийн

	Ариун цагаан хадаг байна.

	Агар зандан хундаганд хийсэн

	Амттан идээний дээж

	Алдлан баригсан тэнгэрийн

	Ариун цагаан хадгийг

	Эндэхийн алтан мутарт дэвшүүлэн

	Бараалхахын бэлгэ айлтгав аа

	 

	Ш. Гаадамба, Д. Цэрэнсодном. МААЗДБ. УБ.. 1967, 107—108 дахь тал.

	 

	ГҮҮНИЙ ҮРС ГАРГАХЫН ЕРӨӨЛ

	Зээ

	Хөх мөнгөн тэнгэрийн агаараас 

	Хөшиглөн тогтсон

	Хөх бараан үүлэнд нь 

	Өнгө удаан дуутай луу нь 

	Өөд уруугаа донгодож 

	Гал мэт цахилгаан гарч 

	Гадсан солонго татаж 

	Таван өнгийн цэцэг цацран дэлгэрч 

	Арван өнгийн цэцэг алаглан дэлгэрч 

	Ачтай сүрэг нь идээшилж 

	Ариун цагаан сүү нь 

	Арвижин шимжээд 

	Арван хурууны үзүүрээр 

	Агар зандан хувинд

	Амсар тэгш сааж 

	Усаар хөллөж 

	Угсарч нэрээд 

	Уран сайхан цоргоор 

	Урсгаж авсан 

	Учиртай сайхан идээгээ 

	Цалин мөнгөн чимэгтэй 

	Цадил зандан хундагандаа 

	Тэгш дүүрэн хийж 

	Нарийн сайхан нэхэлттэй 

	Найман тахил19 хээтэй 

	Намгар20 хадгийнхаа хамт 

	Намайг ерөө гэж 

	Алган дээрээ тэнийлгээд

	Арван хуруун дээрээ 

	Бариулсан юм биз ээ! 

	Наян хотын буудалтай 

	Нанчид болсон устай 

	Арван зүгийн бэлчээртэй 

	Рашаан болсон устай 

	Бадамдовжид21 шинжтэй 

	Бат сайхан талдаа 

	Баян... (тэднийх) 

	Бат цагаан өргөөгөө байгуулж 

	Сарын сайныг саатан хүлээж 

	Өдрийн сайныг өнжин хүлээж

	Өнөөдрийн өдрийг 

	Өлзийтэй сайн өдөр гэж 

	Хол сайхан зэлээ 

	Хойгуураа татаж 

	Урт сайхан зэлээ 

	Урдуураа татаж 

	Хөндийгөөрөө дүүрэн 

	Хөх алаг адуугаа цуглуулж 

	Хонхор талаараа дүүрэн 

	Хонгор алаг адуугаа цуглуулж 

	Уургын уртыг барьж 

	Хуйвны цээлийг хийж 

	Хуй салхи шиг 

	Хурдан морио барьж

	Хулан чигтэй22 болсон

	Унагаа уургалж

	Далан хүн

	Дарж ногтлоод

	Наян хүн

	Найрлан чагтлаад

	Нарийн гурамсан зэлээ

	Начин заанаараа чангаруулж

	Урт сайхан гадсаа

	Уран заншилтай мунаараа түгшүүлж

	Уясан унага юм биз ээ!

	Зэллэсэн унага чинь

	Зээр гөрөөснөөс олон

	Ногтолсон унага чинь

	Ногтруу шувуунаас олон

	Энэнийхээ дэргэд

	Энтэй цагаан

	Эсгийгээ дэвсэж

	Элдэв зүйлийн

	Идээ ундаагаа

	Эгнүүлэн тавьж

	Анхан галбын урьдаас

	Ажнойн23 цагаан хүлгийнхээ цэгээг

	Алтан мөнгөн цагаригтай

	Агар зандан агаруундаа

	Амсар тэгш дүүргэж

	Найман тахилын сийлбэртэй

	Намгар хадаг чимэгтэй

	Есөн нүхт цацлаараа

	Найман зүгтээ

	Нанчид болгон өргөж

	Галбарбаасан24 модны дундаас гарсан

	Гайхамшигтай лянх цэцгийг идэж өссөн 

	Хун цэнгийн дуутай 

	Хурган цагаан хонио

	Мөнх төрийнхөө хар хүнийг залж

	Мөнгөн тольтой зандан иштэй

	Ган илдээр хороолгож

	... хотод хийсэн

	Ган төмөр тулганд

	Галын залийг бадруулж

	Хайв ширмэн тогоондоо

	Хайруул, хайч хүргэлгүй болгож

	Хангайн модыг харуулдаж хийсэн

	Энтэй модыг эвлүүлж хийсэн

	Зай сайтай зандан тэвшиндээ 

	Ёсчлон өрж, учирлан тавьж

	Чогчид25 болгон өргөж

	Хуримлан түгээсэн юм биз ээ

	Аавынхаа буянд арвин сайхан 

	Ээжийнхээ буянд элбэг сайхан 

	Юу санасан есөн хүсэл

	Алдар нэр, арван цагаан буян чинь

	Сүн далай мэт өргөн дэлгэрч

	Бадран тунарч байхын

	Бэлгэтэй ерөөлийг нийтийн дунд 

	Машид дэвшүүлэн айлтгая.

	 

	Ш. Гаадамба, Д. Цэрэнсодном. МААЗДБ. УБ., 1967, 109—110 дахь тал.

	 

	Б. Хувилбар:

	Энэ жилийнхээ үйлсийг

	Эхлэн үйлдэхийг

	Эгцлэн шийдвэрлэж бодоод 

	Эрэн харгалзаж явж олсон 

	Эв зөөлөн уужим буудлыг 

	Энд гэж сонгон тогтоод 

	Эртнээс завдаж буугаад 

	Эрхэмлэж хэрэглэн үздэг 

	Эзэн хүний сайн зүгийг тааруулж 

	Эвдэршгүй бөхөлж хийсэн гадсаа 

	Элэгдэшгүй чийрэг мунаараа 

	Эндэшгүй батлан түгшиж (шааж) 

	Эрч хүчийг нь тааруулж нийтгэсэн 

	Элбэг уужим зэлээ 

	Эгцлэн сунгаж уяад 

	Эр чадал төгс 

	Эрхэм олон идэрчүүд нь 

	Эртийн цагаар хурдлуулаад 

	Эрдэнэт олон адуун сүргээ 

	Элбэг соргог бэлчээрээс нь

	Эртлэн цуглуулж ирээд

	Энэ татсан зэлээ тойруулаад

	Эгнэж багширтал нь хураагаад 

	Эелдэг хурдан морио унаад 

	Эрийн хийморь болсон 

	Эвтэй сайхан уургад нь

	Эрч цээл хуйвыг уяад

	Эдийн манлай цагаан хадгийг зүүж

	Эгнэж өхөөрдмөөр хөөрхөн

	Энхрий нялх унагаа уургалаад 

	Эртэй сайндаа тогтоогоод

	Элбэн давшин ногтолж

	Элбэг зэлд нь дараалж

	Эрхийвчлэн чагталж жагсаагаад

	Эвлүүлэн урлаж үйлдсэн саваа бэлтгэж 

	Эхлэм сүж эхийн цагаан сүүг

	Элгэн төрөл тэргүүтэн

	Эгч дүүсээр саагаад

	Эмийн зүйлээр адисалж

	Эрдэнийн саванд дүүргээд

	Эрхтэн бүрэн төгс хонио

	Энэ хэргийн эрхэнд номготгож 

	Асар бүрэн хөл мөчөөр нь 

	Амсар цээл тогоонд нь 

	Ариун цэвэр бодгож

	Архангайн зүгт ургасан модыг

	Аюулын мэт хурц багажаар огтолж аваад

	Аятай тэгш зүсэж нимгэлээд

	Аргатай уран ухаанаар зүйж хийсэн тэвшинд нь 

	Адил адилаар зүйрлүүлж өрөөд

	Анх урьдын цагт

	Ар монгол оронд

	Аж үүсэхийн үеэс эхлээд

	Айл өрх бүгдээрээ

	Ажлын гол болох үйлсийг

	Аятай цагаан үсээр өнгөлж

	Алаг цоохор үсээр нь доторлож

	Аль хүчтэй морь тэмээний чадлаар бүтсэн

	Ам дөрвөлжин эсгий дээр нь

	Ая дараагаар тавьж бэлтгээд

	Алс одоогийн буян хишгийг авчирч

	Ах дүү тэргүүтэн

	Аль зохистой нөхдөө ирүүлж

	Анх саасан сүүнийхээ дээжийг

	Ариутгасан саванд нь дүүргэж

	Адил зүйр эгшигт нөхдөдөө бариулж 

	Арцаас үлэмж ариутсан

	Ашид өлзийтэй гэж хүснэглэж сийлсэн

	Ариун эрхэм цацлаараа утгаад

	Адууны тэнгэр болон

	Авралтай бүгддээ

	Амдуу төвөдийн хэлээр тахил гэж хашхирч өргөөд

	Амтат төгөлдөр идээнийхээ дээжийг

	Ариун цагаан хадгийн хамтаар бариулж

	Ашдын сайн ерөөлийг айлтгая!

	 

	Гэлэгбалсан. Ерөөлүүд. УБ., 1961, 34—35 дахь тал.

	 

	ГҮҮ БАРИХЫН ЕРӨӨЛ

	А. Хувилбар:

	Хөх мөнгөн тэнгэрийн агаараас 

	Хөвөн цагаан үүл гарч ирээд 

	Хөшиглөн жигдэрч бүрхээд 

	Хөрст алтан дэлхий дээрх 

	Өндөр уулын оройд 

	Өнөд удаан тогтож 

	Өргөн их далайгаас 

	Ус чийг тогтоож 

	Өглөө үдэш 

	Өмнө хойно 

	Зүг зүгт

	Өнгө бүрийн солонгыг татуулж 

	Алтан зураас гялалзуулж 

	Газар дэлхийг гийгүүлж 

	Ган тайлж орсон

	Гайхамшигт их хурын

	Ач нөлөө!

	Аль ч амьтан бүхэнд

	Адилхан тусч

	Арван хуруу тэгш цэнгэн жаргаж 

	Атар газрын ногоо шиг соргог

	Арван тавны сар шиг тунгалаг 

	Ах дүү садан нь

	Өнөр өтгөн

	Аж ахуй, мал сүрэг чинь 

	Арвай будааны үр шиг 

	Арвижиж дэлгэрч хөгжсөн 

	Алдартай баян

	Адуун сүргээ барьж 

	Айраг цагаагаа үүсгэж 

	Амтат шимийг гаргах цагт 

	Алтан өлгий нутгийнхаа 

	Аль ургацтайг шилж 

	Тунгалаг усны урсгалтай 

	Туйлын соргог бэлчээртэй 

	Өргөн ногоон дэнж дээр 

	Өнгөтэй цагаан өргөөгөө барьж 

	Хүрэл чандмань туургатай 

	Холбоо шүрэн баганатай 

	Наамал зандан хаалгатай 

	Заамал зандан босготой 

	Заан суран бүслүүртэй гэдэг. 

	Төлөгний ноосыг 

	Төө зузаан зулж 

	Иргийн ноосыг 

	Илүү зузаан зулж 

	Хурын усаар шавшиж 

	Хурдан мориор татаж хийсэн 

	Сайнаараа шанз шиг 

	Цагаанаараа цас шиг 

	Энх төрийн эдийг

	Эсгий гэдэг.

	Энэ цагаан эсгий дундаас 

	Эгч дүү нар

	Урлаг олон бүсгүйчүүдийн

	Ухаж хайчилж

	Урлаж оёж хийсэн 

	Дээвэр туурга 

	Тэгш бүрэн хэрэглэлтэй гэдэг 

	Зааны ширэн хөхүүртэй 

	Зандан модон бүлүүртэй 

	Угалзын эвэр утгууртай 

	Угалзтай модон хараатай 

	Бугын эвэр тэвхтэй 

	Булганы сүүлэн бөглөөтэй гэдэг.

	Уудам ногоон талд нь

	Уран зандан мунатай

	Улиас модон гадастай

	Урт сайхан зэлээ

	Угзарч чангаалдан татаж

	Барс арслангийн чадалтай

	Баатар залуу насны

	Бахтай бөхчүүдээ цуглуулж

	Зүс бүрийн олон адуугаа

	Зүг зүг талаас хумьж

	Уургын уртад

	Хуйвны цээлийг уяж

	Хурмаст тэнгэрийн салхи мэт 

	Хурдан уургын морийг унаж 

	Хулан чихтэй мэт

	Олон унагаа

	Хүрч ядан уургалж

	Хүзүүдэн ядан тогтоогоод

	Тохойлж хийсэн

	Туухай зангидсан ногтоороо 

	Номхруулж дасгаад

	Зээрээс олон унагаа

	Зэл дүүрэн уядаг

	Харваж хүрэхгүй зэлтэй

	Хатирч хүрэхгүй бэлчээртэй гэдэг.

	Тавиун сайхан зун, намрын цагт 

	Тавтай баялаг жаргаж

	Таван хошуу малаа

	Тал дүүрэн бэлчээж

	Тараг айраг хувин дүүрэн сөгнөж

	Тамсаг сайхан идээгээ

	Таваг дүүрэн өрж

	Шинэ цагаан эсгийгээ дэвсэж 

	Ширээ вандангаа угсран тавьж 

	Шилэн гангар хундагаа 

	Жигдрүүлэн өрөөд

	Түмэн олон ах дүүгээ

	Төрийн ёсоор хүндэлж

	Олон хүнийг гэр дүүрэн суулгаж

	Адуу малаа зэл дүүрэн уяад

	Агар зандан хувиндаа

	Ачтай сүргийнхээ

	Ариун цагаан сүүг

	Амсар дүүрэн сааж

	Арцын үндсийг урлаж сийлсэн 

	Ариун цагаан хадгаа уяж чимэн 

	Арвин сайхан айргийнхаа дээжийг 

	Урт сайхан торхондоо дамнаж 

	Уянга цуурай хоолойтой

	Уран гоо нуруутай

	Танил ах дүү нартаа

	Тамсаг дээжээ барьдаг

	Төвшин сайхан энэ өдөр

	Олон түмэн бүгдээрээ

	Оюун билиг төгөлдөр

	Бат цэнгэн жаргаад

	Элгээрээ энх сайхан

	Төрлөөрөө төв сайхан

	Дайраад ирэхэд далай шиг

	Дээд үлэмж дэлгэрч

	Буцаад ирэхэд булаг шиг 

	Буян хишиг нь арвижиж

	Ганга мөрөн далай шиг 

	Ёроолоосоо оргилж

	Галбарбаасан мод шиг 

	Оройгоосоо дэлгэрч

	Бат их найрын

	Баярын их наадамтай

	Өвөл зунгүй сөгнөж

	Өглөө үдэшгүй сөгнөж

	Өдөр бүр найр хийж

	Тэгш цэнгэн жаргах

	Дэлгэр баярын ерөөлийг

	Дэс дараагийн олон

	Та бүгдийн дунд

	Дэвшүүлэн айлтгая!

	 

	Д. Цагаан. Монголын утга зохиолын унших бичиг. УБ. 1961, 9—13 дахь тал.

	 

	Б. Хувилбар:

	«За! 

	Түг түмэн өлзий бүрдсэн

	Түгээмэл хишиг нь давхарласан 

	Өнөрлөсөн сайхан жилийн

	Өлзийт сайн өдрөө

	Өчүүхэн миний айлтгах нь:

	Өргөн их далайгаас

	Өөдөө дэгдсэн уур

	Хөх мөнгөн тэнгэрийн агаараас 

	Хөвөн цагаан үүл болж ирээд 

	Хөрст алтан дэлхий дээр 

	Хөшиглөн жигдэрч буугаад 

	Өндөр уулын оройгоор 

	Өнө удаан тогтоох

	Өргөн их далайгаас 

	Ус чийгийг татаж.

	Гал цахилгааныг гялалзуулж 

	Газар дэлхийг гийгүүлж, 

	Өглөө үдэш ялгалгүй 

	Өнгийн солонго татаж

	Ган тайлж орсон 

	Гайхамшигт хур борооны 

	Ач тус нь цөм

	Аль ч амьтан бүхэнд 

	Адил хэрэг болж 

	Ах дүү садан 

	Бараг өнөр өтгөн

	Арван хуруу тэгш жаргаж 

	Атар газрын ногоо шиг соргог 

	Алдарт мал, сүрэг маань 

	Арвай будааны үр шиг 

	Арвижин дэлгэрч хөгжлөө

	Элдэв учрал бүр бүрдсэн 

	Эрдмийн цог заль бадарсан 

	Эрхэм их гайхамшигтай 

	Энэ төгөлдөр сайн өдрөө 

	Өргөн зүлгийн дунд 

	Орд өргөөгөө байгуулж 

	Дөрөмсөн эрчээр үйлдсэн 

	Дөчин алд зэлээ

	Мөнгөн хус гадсаар 

	Чавхайтал сунгаж татаад 

	Хуйвны цээлийг зүүсэн 

	Уургын уртыг барьж 

	Улс төрдөө эрдэнэ болсон 

	Энгийн бидэндээ хишиг болсон 

	Өтгөн олон адуун сүргээ 

	Үүлний чуулган шиг хураагаад 

	Хулан чихтэй унагануудыг 

	Уургалж бариад

	Унагааж босгоод

	Ноцож чихдээд.

	Ногтонд нь номгоруулж.

	Чагтанд нь дасгаж

	Барьж зэллэсний

	Баяр бэлгээр

	Алтан амсартай

	Мөнгөн дотортой

	Агар завьяа хулаар

	Амсар дүүрэн бялхуулан 

	Тогтоолгохын учир бол:

	Харваж хүрэхгүй зэлтэй

	Хатирч хүрэхгүй бэлчээртэй

	Үрээ даага нь танигдахгүй

	Өнгө зүс нь ялгагдахгүй 

	Зэллэсэн унага нь

	Зээр гөрөөснөөс олон

	Ногтолсон унага нь

	Ногтруу шувуунаас олон 

	Үржин дэгжиж байтугай.

	Дээвэр бүрхсэн идээтэй

	Дэлхий бүрхсэн малтай

	Дэнжийн ногоо шиг ганхаж 

	Дэлхийн ногоо шиг найгаж 

	Харшлахын шалтгаан бүхэн устаж 

	Зохилдохын чуулган бүхэн бүрдэж 

	Хэзээд хэмжээгүй баяжин жаргахын 

	Бат түмэн ерөөлийг

	Барьж дэвшүүлэн айлтгая»

	 

	Б. Содном. Монголын ард түмний хамтран ажиллаж ирсэн түүхээс. Хэл зохиол. II боть, 1963 26 дахь тал.

	 

	ГҮҮ ТАВИХЫН ЕРӨӨЛ

	Хөх мөнгөн огторгуйгаас наагуур 

	Хөвөлзөн нүүж байгаа

	Хөвсгөр бараан үүлэн дундаас 

	Хүржигнэн дуугарах

	Хүйтэн халуун хийний хүчээр

	Хөврөн цутгах борооны чийгээр 

	Хөхөрч ургаж цэцэглэж навчилсан 

	Хөх ногооны шим нь дэлгэрсэн 

	Хөгжилтэй сайхан зуны цагт

	Үзүүр хурцтай зассан

	Үндсэн толгойтой гадсаа

	Уран залуу мунаараа

	Удаа дараалан цохиж шаагаад

	Гунан шарын ширийг

	Гурамсалж эрчилсэн

	Гунагар урт зэлээ

	Гуч шахам эрчүүдийн хүчээр

	Гулжийхгүй болтол чангалаад

	Ар хөндий дүүрэн бэлчээрлэсэн

	Ай түмэн адуугаа

	Адуучин залуучууд нь

	Азарга азаргаар нь цуглуулж ирэхэд

	Татал сайтай залуус нь

	Тагнай сайтай уургаа барьж

	Тасрахгүй сайн хуйваа уяж

	Таварцаглахгүй сайн морио унаж

	Хөөвөл ороолдог

	Хөдөлбөл жороолдог

	Хөөрхөн исгэлэн унагаа

	Ойтол уургалж

	Цойлтол суулгаж

	Орилуулан чарлуулж

	Олон залуусаар ноцуулахад

	Эртэй гэсэн нь ноцож

	Эвтэй гэсэн нь ногтолж

	Эгнэж ярайсан чагтаар чагталж

	Эрчилж нийтгэсэн оосроор

	Эрсхэн татаж уяад

	Эргэж яахыг нь харвал

	Атар тарган унаганууд

	Ар тийшээ захалж

	Урагшаа ухасхийж

	Уруул амаа шударч

	Урт зэлээ чавхдуулж

	Ягнайж гэдрэгээ захлаад

	Янгуурхаж хажуугаараа ойчоод

	Яасан ч номхрох шинжгүй байлаа.

	Догшрон эмнэгшсэн гүүнүүд

	Дэргэдүүр дайран гарч

	Дэмий цойлон давхихад

	Хашир сайн азарга

	Харж ажиглан таниад

	Хангинан үүрсэж, янцгаагаад

	Дэлийнхээ хялгасыг 

	Дээш нь шаширлуулж 

	Дөрвөн туурайгаараа 

	Дэлхийг онгилсоор 

	Хүрч гүйцэн очоод 

	Хүзүү талбин эргүүлж 

	Хүй сүрэг ижилдээ 

	Хөөн оруулж ирэхэд 

	Хүчит золбоот залуучууд 

	Хүдэр хурдан морио унаад 

	Хөвөлзсөн урт уургаа бариад 

	Хөөж гүйцэж уургалаад 

	Хүч мэдэн тогтоогоод 

	Ноцож барьж, ногтолж аваад 

	Чихдэж байж чагталж чөдөрлөөд 

	Авгай бүсгүйчүүд 

	Агар зандан хувин барьж 

	Атар эмнэг гүүний хөлд 

	Аймшиггүй сурмаг сууж 

	Арвин эвлэг сүүг нь 

	Амсар бялхтал саагаад 

	Шарын ширийг 

	Шар усалж болгоод 

	Шаглаж оёод 

	Уявал хараатай 

	Утгавал ховоотой 

	Урт бүлүүртэй 

	Уудам ёроолтой 

	Том хөхүүрт 

	Тонгойлгож юүлээд 

	Тоолж бүлээд 

	Тордож исгээд 

	Сагаж хөөсрөөд гарахад 

	Сав торхонд таслаад 

	Том зооринд хураагаад 

	Айраг бэлдэх төлөвлөгөөгөө 

	Ахин дахин давуулаад 

	Ногтны айраг үлдээгээд 

	Намрын сэрүүн ч боллоо. 

	Ногооны сөл ч хатлаа 

	Цагийн жамыг дагаж 

	Цагаан хяруу ч уналаа 

	Нас жигдэрсэн унаганууд 

	Наранд шарлаж хүч нь бөхжөөд

	Насжиж хөгширсөн гүүнүүд 

	Хазаж хайрах гээд 

	Хавьтуулах ч дургүй боллоо 

	Шар намрын сүүлчээр 

	Шийдэж товлосон өдөр 

	Буман сүрэг мялаасан 

	Болд эрдэнэ тэмдгээ 

	Утаагүй дүрэлзсэн галд 

	Уушги мэт улаан болгоод 

	Соргог хөөрхөн унаганы 

	Согоо хоёр чихийг нь 

	Солжир болтол мушгиж 

	Хөвч нимгэн цавийг нь 

	Хөндүүр болтол базаж 

	Хөдөлгөхгүй бат бариад 

	Хөрсийг нь гялайтал хайраад 

	Айраг нэртэй ариун чанартай 

	Ашдын бэлгэт идээнийхээ 

	Рашаан болсон дээжийг 

	Бариул сэнж сайтай 

	Багтаамж орц ихтэй саванд 

	Бялхаж цалгитал дүүргээд 

	Бяртай хоёр нь дамжилж 

	Орон гэрийнхээ хоймор сөгнөөд 

	Олон үед өвлөж хадгалсан 

	Ухаж урлаж хийгээд

	Угалз хээтэй будсан

	Үндэс царсан хулнуудаа 

	Угааж арчиж цэвэрлээд 

	Цаас шиг нимгэн 

	Цас шиг цагаан

	Хээ нь товгор дуу нь шингэн 

	Гангар шаазан хулнууд 

	Гаргаж бас авчраад 

	Бар арслан хатгаж 

	Базааж урласан бүтээлэгтэй. 

	Бахим дориун хөлтэй

	Вандан ширээн дээр өрж 

	Барих амсартай дүүргээд 

	Холын зочид ойрын нөхөд 

	Амар мэндээ мэдэлцэж 

	Аж амьдралаа хүүрнэлдэж 

	Аз жаргалаа ерөөж

	Ая дуугаа өргөж

	Хөгжим хуураа эгшиглэж 

	Хөгжилтэй сайхан найрласан юм биз ээ!

	 

	Ц. Өлзийхутаг. Монгол ардын ерөөл магтаал, зугаа үг, үгэн тоглоом. УБ., 1982, 40-43 дахь тал.

	 

	ЭСГИЙН ЕРӨӨЛ

	А. Хувилбар:

	Өнцгийг үзвэл дөрвөлжин 

	Өнгийг харвал цагаан 

	Энэ чинь юу гэгч вэ?

	— Далан хүн дарж хийсэн 

	Далай цагаан эсгий гэгч юм. 

	Бөмбөрүүлж боосныг нь үзвэл

	Бөөн эрдэнийн шинжтэй

	Бүгдээрээ цугларсныг нь харвал 

	Бүхний чуулган янзтай 

	Энэ чинь юу гэгч вэ?

	Далан гэрийн дээвэр туурга болдог 

	Далдгар цагаан эсгий гэгч энэ ээ! 

	Номчилж боосныг нь үзвэл 

	Номин эрдэнийн шинжтэй 

	Нийтээр хурсныг нь харвал 

	Наргиан наадмын байдалтай 

	Энэ чинь юу гэгч вэ?

	Зуун гэрийн дээвэр туурга хийдэг 

	Зулзган цагаан эсгий гэгч энэ ээ! 

	Өндөр хангайн өвөрт нь 

	Өнтэй сайхан өвөлжиж 

	Өргөн говийн дунд нь 

	Өнөр баялаг хаваржиж 

	Сэрүүн дэнжийн шилд нь 

	Сэтгэл тэнүүн зусаад 

	Нарлаг сайхан талдаа 

	Наргиан хөгжөөнтэй намаржиж 

	Энхрийлэн хайрлаж өсгөсөн 

	Элбэг ноостой хонио 

	Эрэмбэ цагийг нь тааруулж 

	Эвхмэл зузаан ноосыг нь

	Ган иртэй хайчаараа 

	Гавшгай түргэн хяргаж 

	Зөөг дэнжийн дээр 

	Зүлэг ногооны дунд 

	Зүйтэй олон бүгдээрээ 

	Жигдлэн хүрч ирээд 

	Авгай, бэргэд нь 

	Арлан суугаад 

	Эгч дүү нар нь 

	Эгнэн суугаад 

	Сэвэлцсэн цагаан ноосыг 

	Сэвгүй сайхан хяргаж 

	Хөөс мэт хөвсийлгөн савж 

	Хөвөн мэт жигдлэн зулж 

	Төлгөн хонины ноосыг 

	Төө зузаан зулж 

	Хурган хонины ноосыг 

	Хуруу зузаан зулж 

	Хурын усаар хурайлан шавшиж 

	Хурдан мориор зүтгүүлэн татаж хийсэн 

	Нарийн сайхан боодолтой 

	Нандин цагаан эсгий чинь 

	Элэгдэш үгүй эрдэнэ мэт 

	Эвдэрш үгүй төмөр мэт 

	Дун цагаан өнгөтэй 

	Дурдан сайхан эсгий чинь 

	Цаснаас цагаан, яснаас бат 

	Цалин цагаан дээврийн 

	Цаана наана нь үлж 

	Мяндсан цагаан эсгий чинь 

	Мянган гэрийг бүрхэж 

	Түүнийг эдэлсэн та биднүүс 

	Төв сайхан нутгийнхаа дунд 

	Төгрөг цагаан өргөөндөө 

	Тавтай жарган суухын 

	Баттай ерөөлийг дэвшүүлье!

	 

	Ш. Гаадамба, Д. Цэрэнсодном. МААЗДБ. УБ, 106—107 дахь тал.

	 

	Б. Хувилбар:

	Атар сайхан газар дээр 

	Арван хуруугаар урлах гэж 

	Айл аймгаараа хамтарч

	Айраг таргаа бэлтгэж 

	Зун нагийг сонгож 

	Зуун түмэн хонины 

	Зунгагтай цагаан унгасыг 

	Зулж, зүйж дэлгээд 

	Зуун голын усаар 

	Зулхай бүрийг шүршээд 

	Эвтэйхэн эвхэж хуйлаад 

	Эвийг олж боогоод 

	Агт мориороо татаж 

	Ахин дахин өнхрүүлсэн 

	Эсгий нэртэй эд нь 

	Энгүй захтай болтугай. 

	Цагаан эсгий цавгүй 

	Цааш нааш гавгүй 

	Цаснаас илүү цагаан 

	Яснаас илүү хатуу 

	Мөснөөс илүү мөлгөр 

	Мөнгөнөөс илүү үнэтэй 

	Дарсан сайхан эсгий нь 

	Далан гэрийн бүрээс болж 

	Зулж хийсэн хүн чинь 

	Зуун намрыг үзэцгээг! 

	Дун шиг дун цагаан 

	Дурдан шиг артай болог 

	Эвдрэн задаршгүй бат 

	Элэгдэшгүй мөнх болтугай!

	 

	Б. Содном. Монголын ард түмний хамтран ажиллаж ирсэн түүхээс. Хэл зохиол. II боть, 1963, 27 дахь тал.

	 

	В Хувилбар:

	Сагил хонины ноосыг 

	Саваагаар салмалж 

	Төлгөн хонины ноосоор 

	Төөлж зулсан эсгий минь 

	Мөнгө шиг цагаан болтугай. 

	Мөгөөрс шиг нимгэн болтугай. 

	Бухын магнай шиг аржгар болтугай. 

	Азаргын сайр шиг буржгар болтугай. 

	Ширэм шиг хатуу 

	Ширсэн юм шиг цэмбэгэр

	Алаг загдмын26 дотор болж

	Алтан тоононы бүрээс болтугай.

	Эргүүлээд ирэхэд 

	Эвлэсэн байгаарай. 

	Тойроод ирэхэд 

	Товлосон байгаарай

	Эвдэршгүй эхтэй болоорой

	Эсгэшгүй захтай болоорой 

	Хонхор газрыг дүүрсэн 

	Холболдсон эвэртэй 

	Хонин эрдэнийн ноос билээ. 

	Эсгий нэртэй

	Эзэн төрийн 

	Эд билээ.

	 

	С. Бадамхатан. Хөвсгөлийн дархад ястан. УБ., 192 дахь тал.

	 

	БАЯН САХЛЫН (ТАРИАНЫ) ЕРӨӨЛ

	Хөх үхрийн хүзүү чинээ ургаж

	Хүн бүхнийг гайхтал ургаж 

	Улаан үхрийн ууц чинээ ургаж 

	Улс бүгдийн гайхтал ургаж 

	Хар үхрийн хавирга чинээ ургаж 

	Хамаг бүгдийн гайхтал ургаж 

	Унаагаар гарах хүн буугаад үзмээр 

	Явгаар гарах хүн суугаад үзмээр... 

	Урам оруулж сэтгэл хөдөлгөм 

	Ургац сайтай жил байна.

	Энэ жил мянган бооц хадаж

	Ирэх жил эна жилээс илүү ургах болтугай.

	Хэний тариа гэвэл түүний тариа гэж 

	Эзнийхээ нэрийг мандуулах болтугай.

	 

	Ерөөл магтаал. Чуулалт хаалга. 1959 137 дахь тал.

	 

	ТОХОМ ГӨВӨХ ЕРӨӨЛ

	Агт морины зөөлөвч

	Алтан эмээлийн тохмоо 

	Анх урьдын журмаар

	Алс унахын бэлгийг зөгнөж 

	Амар тайван дэмбэрэл болгон 

	Арц сархад бэлтгэн 

	Ариун гөвж ерөөмүү 

	Бодь зүгийг зорьсон 

	Буйн билэг төгсөж 

	Бодсон бүхэн гүйцэх болтугай.

	Алс холын газарт

	Аль зүгийг зоригсон ч 

	Амар мэнд явж 

	Ашиг алдар олтугай. 

	Замын холыг аялагсан ч

	Зуурдын зовлон үгүй 

	Заавал санаснаа гүйцээгээд 

	Жаргал бүрдэх болтугай. 

	Унасан унаа чинь 

	Уул талын газарт 

	Ул таваг бөхжин 

	Улам тарган болтугай.

	Үдлэхийн газарт 

	Ус өвс элбэг 

	Учирсан бүхэн урагштай 

	Уршиг үгүй болтугай.

	Хонохын газарт 

	Хулгай ба дээрэм 

	Хорт дайсан үгүй. 

	Хотол төвшин болтугай

	Барьсан ташуур бат 

	Бодсон явдал бүтэмжтэй 

	Суудлын эмээл бөх 

	Санасан хэрэг өлзийтэй болтугай

	Жуулчлан явагсан 

	Зам мөр тайван 

	Завсар зүйлийн аюул үгүй 

	Жаргалан жавхлан бүрдэх болтугай.

	 

	Ерөөл магтаал. Чуулалт хаалга, 1989, 117 дахь тал.

	 

	АМАН ХҮЗҮҮНИЙ ЕРӨӨЛ

	Оюун эрдэнийн уньтай 

	Сүлжмэл эрдэнийн ханатай 

	Төгрөг эрдэнийн тоонотой

	Төмөр эрдэнийн тулгатай

	Түүний дунд нь аман хүзүү эрдэнэ ээ 

	Араас ирсэн аман хүзүү

	Алт мөнгөөр чимэглэсэн аман хүзүү 

	Өврөөс ирсэн аман хүзүү

	Өөх тосоор чимэглэсэн аман хүзүү 

	Эрт урьдаас ачлалтай аман хүзүү 

	Өвөг дээдсээс ерөөлтэй аман хүзүү 

	Шарилжийн намааг тосолсоор аман хүзүү 

	Шар улааныг өмсүүлсээр аман хүзүү 

	Боролзгонын намааг тосолсоор аман хүзүү 

	Бор улааныг эдлүүлсээр аман хүзүү 

	Тугал дээрээ

	Тос, хуруудыг идүүлсэн

	Тус ихтэй аман хүзүү

	Бяруу дээрээ

	Булга торгыг өмсүүлсэн

	Буян ихтэй аман хүзүү

	Шүдлэн дээрээ

	Шүр, сувдыг эдлүүлсэн

	Шимээ өргөсөн аман хүзүү

	Хязаалан дээрээ

	Хээр газрыг урвуулаад

	Хайрыг олсон аман хүзүү

	Соёолон дээрээ

	Сүргийн манлай болсон аман хүзүү 

	Зургаан насандаа

	Зүүн хотоор аялуулаад

	Зоос мөнгийг хураалгасан аман хүзүү 

	Долоон насан дээрээ

	Долоон нуур аяныг хийлгээд

	Тутарга гурилыг олуулсан аман хүзүү 

	Найман насан дээрээ

	Нарийхан бичээчид (?) аялуулаад 

	Нарийн эдийг олуулсан аман хүзүү

	Есөн насан дээрээ

	Эзэндээ хүчээ өргөсөн аман хүзүү

	Арван насан дээрээ

	Агуудам бэлчээрт тойроод 

	Ардаг хурласан аман хүзүү

	Арван нэгэн насан дээрээ 

	Арааны шүд нь сийхэд

	Алж идсэн аман хүзүү

	Түмэн сүргийн дундаас

	Түнтийж гарсан үхэр минь

	Түмэн газрын үзүүр

	Түдэл үгүй зүтгэдэг хүзүү минь!

	Мянган сүргийн дундаас

	Манлайлж гарсан үхэр минь

	Мянган газрын үзүүр

	Мятрал үгүй аялсан хүзүү минь

	Боосон газар нь борлог тугал

	Борлог тугал нь өсөөд

	Бум түм болоорой

	Унасан газар нь улаан тугал

	Улаан тугал нь өсөөд

	Одны тоонд хүртүгэй.

	Цохисон газар нь цоохор тугал

	Цоохор тугал нь өсөөд

	Цоохор халх ортол сүрэг талбигаарай!

	Алхсан газар нь алаг тугал

	Алаг тугал нь өсөөд

	Арван түм болтугай.

	Хүрэн зүстэй нь

	Хөндий дүүрэн бэлчээрлээд

	Алаг зүстэй нь

	Арал дүүрэн шар болоод

	Алд алд эвэртэй нь

	Алтайн говь дүүрээд

	Дэлэм дэлэм эвэртэй нь

	Дэлхий дүүрэн өсөөд

	Шалбаагийн усыг ширгээгээд

	Шар мөрний усыг дундраагаад

	Нуурт усалбал ширгээгээд

	Нугад бэлчээвэл дүүргээд

	Харзанд усалбал ширгээгээд

	Хатан голд усалбал дундраагаад

	Тоолоод барахгүй

	Туугаад гүйцэхгүй

	Тоо томшгүй болоод

	Хэнийх вэ? гэвэл...

	Түүнийх гэж алдарших болтугай.

	 

	Ш. Гаадамба, Д. Цэрэнсодном. МААЗДБ. 1967, 112 дахь тал.

	 

	ТОГОО НЭРЭХИЙН ЕРӨӨЛ

	Төв сайхан өргөөний дунд

	Төвшин сайхан тулга тулаад

	Бат их тогоогоо тавиад

	Баян төгс айргаа хийгээд

	Бадам бүслүүрт бүрхээрээ тавиад

	Түмэн солхиот халбагаа тосоод

	Түгээмэл урт цоргыг нь зүүгээд 

	Хөлс ихтэй жалавчаа тавиад

	Хөндлөн сайхан ороолтоор нь ороогоод 

	Хүйтэн сэрүүн уснаасаа хийгээд

	Гангар мэт лонхонд гоожуулж

	Гавар үнэртэй арзыг нь нэрж 

	Олон түмнээрээ цэнгэн жаргая аа.

	 

	* * *

	 

	Бадамтай ган тулгаа тулаад

	Бадмаар улаан галаа түлж

	Төгс баян айргаа хийж

	Бадам бүслүүрт бүрхээрээ тавьж

	Түмэн солхиот халбагаа тосож

	Түгээмэл урт цоргыг зүүж

	Нэрж гарсан дарс нь

	Нийт даяар ундаа болтугай.

	 

	* * *

	 

	Наран тивийн илчнээс халсан

	Нарийн хурын чийгээс ургасан

	Навч ногооны шимээс дэлгэрсэн

	Үүл борооны хураас ургасан

	Үнээ малын шимээс дэлгэрсэн

	Үр шимийн идээ байна.

	Зааны арьсан сархадтай27

	Зандан модон бүлүүртэй

	Угалзын эвэр утгууртай

	Угалзтай модон хараатай

	Удаа дараагаар угсарсан

	Идээнийхээ дээжийг авч

	Бадруулсан их тогоондоо дүүргэж 

	Бат цагаан бүрхээрээ суулгаад

	Шил сайхан цоргондоо

	Шударга цагаан хувинг тосож

	Хөх ширмэн жалавчаа угсарч

	Хөнгөн цагаан ороолтоор ороож

	Шанд булгийн эхэн дээжээс авсан

	Ундармал сайхан рашаанаар

	Эхний усыг гурваар

	Эцсийн усыг дөрвөөр авч гарсан

	Архи нэртэй, ариун чанартай

	Дарс нэртэй, догшин чанартай идээг

	Чин бат лонхондоо сөгнөөд

	Алтан амтай, мөнгөн дотортой

	Агар завьяа хундагандаа дүүргэж

	Өргөн дэвшүүлж барихын учир болбол:

	Энэ голын эхэнд

	Эгнэн сууж сөгнөн найрлаж 

	Энгийн сайхан жаргалангийн цэнгэл юм.

	Энэ билгийн хүчээр 

	Эрхэм хүндэт ах та нар 

	Гол мөрний урсгал мэт ундарч 

	Гал улаан хувьсгалын оч мэт бадарч 

	Хүн бүхэнд хүсэгдэж 

	Амьтан бүхэнд гайхагдаж 

	Аливаа санасан үйлс чинь

	Аяндаа бүтэж

	Алдар их нэр чинь

	Аймаг сумандаа дурсагдаж

	Ардын эрхтэй

	Агуу их төрийн дунд

	Амар жаргалтай

	Аж төрж, цэнгэж суухын 

	Сайхан ерөөлийг дэвшүүлье ээ.

	 

	Б. Содном. Мал аж ахуйн холбогдолтой ардын аман зохиол. УБ., 1956, 61—63 дахь тал.

	 

	ӨНДӨР НАСТНЫ ОЙН ЕРӨӨЛ

	А. Хувилбар:

	Агаар тэнгэрт үүл нь үгүй тунгалаг 

	Асар хурмастаас хур нь үгүй тогтуун 

	Цагийн сайхан... жилийн 

	Сарын сайхан... сарын 

	Гарагийн сайхан...-ны 

	Бэлгэтэй сайхан өдөр өө.

	Даамай сайхан хөдөлмөрлөж 

	Далай буян хураасан 

	Даяар олны хүндэтгэсэн маань

	Сааралгүй явсаар

	Сайн үйлийг бүтээн

	Бууралгүй явсаар

	Буяны мөрийг зохион

	Жаран сүүдэр зэрэгцсэний

	Жавхлантай их баярыг ёслон

	Замлин хорвоог баясгасан

	Зарлиг төгөлдөр цэнгэлийг үүсгэж байна.

	Өнөөдөр болбоос

	Өвгөн буурал аавын минь

	Өлмийн лянхуа батдахын

	Өлзий хутаг оршсон

	Өгөөмөр зохист эрин.

	Өтгөс их настнаа

	Өргөн дээдэлж хүндэлдэг нь

	Өргөн монголын жам.

	Өвч олны заншил

	Өнөөгийн бидний баясгалан

	Өсөх хойчист үлгэр

	Өрнөн мандахын бэлэг

	Өвлөж залгахын ерөөл

	Өдгөө цагийн баяр

	Өнөд үүрд мөнхрөх

	Өлзийтэй найрыг үүсгэ ээ! (гэх буюу)

	— Зэ, энэ өдөр

	Төр улсад үнэлэгдсэн

	Түмэн арддаа хүндлэгдсэн

	Түүх шастирт нэрлэгдсэн

	Нам засагтаа гавьяатай

	Нийгэм олондоо нэртэй

	Найз нөхдөдөө ээлтэй

	Ах дүүдээ өмөг болсон

	Ач гучдаа түшиг болсон

	Ачит буурал аав минь

	Тавтай сайхан хөдөлмөрлөж

	Тавин сүүдэр зэрэгцсэний

	Тавлаг их найрыг үүсгэж байна аа!

	Жаран сүүдэр зэрэгцсэний

	Жавхлант их баярыг ёсолж

	Замлин хорвоог баясгаан

	Зарлиг төгөлдөр найрыг үүсгэж байна аа!

	Даамай сайхан хөдөлмөрлөж

	Даяар олны ах болсон

	Далан сүүдэр зэрэгцсэний

	Далай их найрыг үүсгэж байна аа!

	Нартын хүний ахмад нь болж

	Настны их зэрэгт дэвшиж 

	Наян сүүдэр зэрэгцсэний 

	Налгар их найрыг үүсгэж байна аа! 

	Ертөнцийн олны ахмад нь болж 

	Есөн хүсэл нь ханан жаргаж 

	Ерэн сүүдэр зэрэгцсэний 

	Ерөөлтэй сайхан найрыг үүсгэж байна аа! 

	Өнөд үүрд мөнхрөхийн 

	Өлзийтэй найрыг үүсгэх учирт 

	Өргөн монголын ёсыг дагуулан 

	Ашид ямагт жаргахын 

	Аялуун цэнгэл эхлэхийн тухайд 

	Ард монголын заншлыг баримтлан 

	Эдийн манлай ариун хадгийг 

	Идээний дээж сүүний хамтаар 

	Ачтаны тэргүүн 

	Аав (ах) тандаа 

	Эрхтний тэргүүн 

	Ээж (эгч) тандаа 

	Дашлуулан өргөж 

	Энэ өдрийн цэнгэлийг үүсгэе!

	 

	X. Нямбуу. Монгол ардын ерөөл магтаал. УБ., 1983, 31 дэх тал.

	 

	Б. Хувилбар:

	Зээ! 

	Онгон тэргүүндээ 

	Буурал суутлаа 

	Олон жилийг 

	Туулсан таныхаа

	 

	Өндөр насны 

	Өргөмжилсөн баярт 

	Өлзийг ерөөлөө 

	Өргөн дэвшүүлье.

	 

	Ах дүү 

	Анд нөхөд 

	Алс холын 

	Танил нөхөд

	 

	Үр хүүхэд 

	Садан төрөл

	Үй түмэн

	Элэг нэгтэн

	 

	Уригдаж ирсэн 

	Олон зочид 

	Улс аймгийн 

	Алдар цуутан

	 

	Хурын үүл шиг

	Хуран цугларч 

	Хундага хундагаар 

	Амттан бялхуулжээ.

	 

	Сайн цагийн

	Дээдтэй золгож 

	Саруул амьдралын 

	Амтыг хүртсэн

	 

	Ахмад буурал

	Өндөр настныхаа 

	Ариун үйлсээс нь 

	Өгүүлж хэлбэл:

	 

	Улс төрдөө

	Удаан зүтгэж 

	Ариун хөдөлмөр нь 

	Амжилтаар бялхаж

	 

	Олон түмэндээ 

	Хүндтэй байж

	Ойр холгүй

	Нэр нь дуурьсаж

	 

	Үнэн шударга нь 

	Үйлсээрээ илэрч 

	Үй олондоо 

	Сэтгэлээрээ тусалж

	 

	Эвдрэхгүй зантай 

	Эндэхгүй бодлоготой 

	Сайны жишээтэй 

	Саарахгүй нямбай

	 

	Хойч үедээ

	Дуурайл болсон

	Хотол түмэндээ

	Сургаал өгсөн

	 

	Ах дүүдээ

	Түшиг болсон

	Алаг үрстээ

	Нөмөр болсон

	 

	Адгийн нэрийг

	Сонсож үзээгүй 

	Ажилч нэрээс

	Салж яваагүй

	 

	Бахтай сайхан

	Таныхаа ойд

	Баяр баярын 

	Дээдийг дэвшүүлж

	 

	Хань нөхөд

	Хамт олноороо 

	Халуун сэтгэлээс 

	Баярлаж байна.

	 

	Хавтай жаргалтай 

	Амьдрахыг ерөөж 

	Хадаг юугаа 

	Өргөж байна.

	 

	Настан буурлын 

	Жавхаатай царай 

	Насан залуугийн 

	Золбоотой байна.

	 

	Хэлэх ярих нь

	Хийморьтой 

	Хэзээнээс саруул 

	Ухаалаг байна.

	 

	Төгс жаргалтай 

	Төрөөрөө бахархаж 

	Наран адил 

	Намынхаа ивээлд

	 

	Найран дундаа

	Наргин сууна.

	Настан буурал 

	Жарган сууна.

	 

	Хөлгийн хурд

	Сайжрах адил

	Хүүгийн хүч

	Нэмэгдэх ижил

	 

	Дараа дараагийн 

	Олон жилдээ

	Дахин ахин

	Өндөр насалж

	 

	Өвлийн хүйтэнд

	Өлчир байж 

	Өлийн давааны

	Өндрөөр давж

	 

	Гал шиг халуунд 

	Тэнэгэр явж 

	Галбын говийг 

	Дажгүй туулж

	 

	Наадмын газар

	Найрт оролцож

	Уртын дууны

	Уянга түрэлцэж

	 

	Түмэн олондоо

	Түшиг болж

	Өнөр олондоо 

	Өмөг болж

	 

	Ахан дүүсээрээ

	Амар мэнд 

	Элгэн саднаараа

	Энх тунх

	 

	Дээдийн дээд

	Урт наслахын 

	Дэлгэр ерөөлөө 

	Дэвшүүлж байна.

	 

	Ц. Цэрэндорж. Хуурын эгшиг, Даланзадгад, 1973. 50 дахь тал.

	 

	ХҮҮХДИЙН ЕРӨӨЛ

	Даахины ерөөл

	Над хайрлаж байгаа идээ нь болбол 

	Архи нэртэй аригуун чанартай 

	Сархад нэртэй сайхан бэлгэтэй 

	Дарс нэртэй дагнасан чанартай 

	Идээнийхээ хишгийг

	Шанд булгийн эхнээс оргилон урссан 

	Ундармал рашаанаар нэрж гаргаад 

	Эхний усыг гурав халаагаад 

	Эцсийн усыг тав халаагаад 

	Эрт үеийн чин бат лонхонд сөгнөөд 

	Алтан амсартай мөнгөн дотортой 

	Агар завьяа хундаганд нь 

	Амсар тэгш мэлмэлзүүлж 

	Наанаа нанжин хээтэй 

	Цаанаа чамин хээтэй 

	Намгүр нэртэй 

	Найман тахилтай 

	Нанжин их хадгаа бариад 

	Намайг ерөө гэлээ.

	Эрхэм хайрт танайх болбол 

	Зургаан үндсэн хуанлид үзээд 

	Зуугаас ирсэн зурхайчид үзүүлээд 

	Түмэн өлзий бүрдэгсэн 

	Түгээмэл жилийн төвшин сайхан өдөр 

	Эрхэм хайртай хүүгийнхээ

	Алтан хонгор даахийг үргээж байгаа учир болбол 

	Ивээл жилтэй хүнийг

	Эрхлэн залж

	Эрхэм олон түмнээ 

	Уудчилан хэлж 

	Ган цагаан хайч 

	Гавшгай цагаан тонгоргийг бэлдээд 

	Алтан хайчны амыг нээж 

	Амь насыг нь даатгаж 

	Мөнгөн хайчны амыг нээж 

	Мөнх насыг нь даатгаж 

	Ган хошуутай алтан бариултай хайчаа 

	Гар мутар бүхийдээ дамжуулан үргээж 

	Гарсан төрсөн нас буяныг нь 

	Уртатгаж өргөөд

	Баруун талын шанаанаас нь

	Эхэлж үргээхэд

	Бадам лянхуа цэцэг дэлгэрч байгаа мэт 

	Зүүн талын шанаанаас нь авч үргээхэд 

	Зүйл бүрийн эрдэм цацарч байгаа мэт 

	Орой дээрээс нь авч үргээхэд 

	Ой билэг нь хурцдаж

	Оюун ухаан нь нэмэгдэж байгаа мэт 

	Ар шилэн дээрээс нь авч үргээхэд 

	Агуу их хүчин төгөлдөр

	Атаа хүчин нэмэгдэж байгаа мэт 

	Эрхэм хайртай хонгор хүүгийн 

	Эцгийн билгийг ярихад 

	Номд мэргэн, нойронд сэргэг 

	Үйлэнд уран үгэнд цэцэн 

	Хуульд шударга хуримд цовоо 

	Дайнд баатар далайд усч

	Галд халдаггүй галавт шантардаггүй 

	Элгээрээ энх сайхан жаргаж 

	Төрлөөрөө төв сайхан оршиж 

	Төв их нутгийнхаа дунд оршиж

	Мал сүргээрээ олон

	Төвшин сайхан орондоо

	Өнөр үүлдрээр баян

	Үрээ танихгүй олон

	Үрээгээ танихгүй баян

	Яруу алдар есөн хүсэл

	Өсөх нас өрнөх буян

	Суух заяа сурах эрдэм

	Баярлах наадам бахтай жаргал

	Нас сүүдрээр урт

	Найр цэнгэлээр их

	Эгүүрд номын ёсоор

	Баярын магнайгаар

	Алгасал үгүй эргэж өршөөхийн 

	Бэлгэ ерөөлийг дэвшүүлэн өргөж айлтгая!

	 

	Ш. Гаадамба, Д. Цэрэнсодном. МААЗДБ. 1967, 108—109 дэх тал.

	 

	ХҮҮХДИЙН ОЙН ЕРӨӨЛ

	Б. Хувилбар:

	Зээ! 

	Гэр дүүрэн

	Хүндэт зочид

	Тэр дунд

	Алдарт сайчууд

	 

	Төрсөн хүүгийн

	Аав ээж

	Төрөл садан

	Ахан дүүс

	 

	Хөөрхөн үрийн

	Үе чацуутан 

	Хөгжин баясаж 

	Цугларсан түмнийхээ

	 

	Алтан сонорт 

	Ерөөлийн үгээ

	Айлтган хүргэж 

	Дэвшүүлж барья аа!

	 

	Өхөөрдүүлж байгаа 

	Хөөрхөн жаал 

	Өсөн өсөн 

	Торних бүрдээ

	 

	Хөөрөн баясах

	Ах эгчтэй

	Хөгжин наадах

	Дүү нартай

	 

	Өнөр баян 

	Жаргалтай байж 

	Өнөд харшлах 

	Зүйлгүй явж

	 

	Дэгж дэрвэн

	Гүйж байхад нь 

	Дэмий бүхнээс 

	Зайдуу гаргаж

	 

	Дээлийн энд

	Хүрэх үед нь 

	Дэгжин маяг 

	Сургалгүй өсгөж

	 

	Эрдэм номд 

	Шамдах цагт нь

	Эрдүү зоримог 

	Шаргуу болгож

	 

	Энгүй олонтой 

	Нөхөрлөх үед нь 

	Эелдэг зантай 

	Даруу сургаж

	 

	Чадал тэнхээ

	Чангарч суухад нь 

	Ажилч хичээнгүй 

	Авьяаст хүргэхийн

	 

	Айлтган хэлэх

	Үнэн үгээ

	Аав ээжийнх нь 

	Сонорт хүргэе!

	 

	Зээ! 

	Заяа золоор

	Төвшин сайхан 

	Засаг төрийнхөө 

	Халамжийг хүртсэн

	 

	Санаа сэтгэлээр 

	Амгалан тайван 

	Садан төрлөөр 

	Өнөр олуул

	 

	Аав ээждээ

	Ачтай тустай

	Ах дүүдээ 

	Алдартай хүндтэй

	 

	Буурал дээдэстээ

	Хайртай халамжтай 

	Буман олондоо 

	Хамтач тусч

	 

	Эрдэм ухаанд 

	Хүчээ сорьж 

	Эх орондоо

	Үнэнч байж

	 

	Алтан нарны

	Гэгээн цацраг шиг

	Алиман сарны 

	Гадаргад хүрээд

	 

	Сансар огторгуйг 

	Эзэгнэн төрсөн 

	Сар гарагаас 

	Нэрээ дуурьсгасан

	 

	Ухаан эрдмээр 

	Төгс хүчтэй 

	Учрал түмэндээ 

	Төвшин зантай

	 

	Урт насалж 

	Удаан жаргаж 

	Улс орондоо 

	Нэрээ мөнхлөхийн

	 

	Онцын сайны 

	Бэлгэдэл ерөөлөө 

	Олныхоо сонорт 

	Дэвшүүлж байна.

	 

	Ц. Цэрэндорж. Хуурын эгшиг. Даланзадгад, 1978 50—58 дахь тал.

	 

	В. Хувилбар:

	Бум буян бүрдсэн 

	Буян хишиг эдэлсэн 

	Түмний магнай болсон 

	Түмэн өлзий бүрдсэн 

	Өгөөмөр жилийн 

	Өлзийт сарын өнөөдөр 

	Онцын олдошгүй 

	Од гарагууд бүрдсэн 

	Маш баясгалант энэ 

	Сайн өдөртөө 

	Бат сайхан төрсөн 

	Балчир сайхан биетэй 

	Баатар сайхан зоригтой 

	Баясгалан их төгөлдөр 

	Урт их настай 

	Удаан их жаргалтай 

	Уулын чинээ их биетэй

	Ухамсар сэргэлэн ухаантай

	Дугариг сайхан царайтай

	Дугуй хар нүдтэй

	Дурдан торгон дээлтэй

	Дур бүгдийг булаасан

	Алаг сайхан үрийнхээ

	Алтан шар сэвлэгийг

	Дээшлүүлэн авахын ерөөл

	Ачтай төрсөн аав ээж

	Алдартай төрсөн ах дүү

	Амраг садан, анд нөхөд

	Аягачин хундагачин сөнчин

	Төрийн олон гишүүн

	Төрхөм олон ард

	Бид бүгдээрээ

	Найрын цэнгэлийг хийж

	Наадмын жаргалыг

	Тогтоосны тулд

	Хуран цугларч байна.

	Өнтэй жилийн шимд

	Өндөр дээр нь

	Өргөөгөө барьж

	Өргөн ширгэн дээр нь

	Гүүгээ барьж

	Жаран алдын зэлийг татаж

	Жараахай болсон унагаа барьж

	Хатирч хүрэхгүй бэлчээр дээрээ

	Харваж хүрэхгүй зэлээ татсан юм байна. 

	Зааны ширэн хөхүүртэй

	Зандан модон бүлүүртэй

	Угалзын эвэр хутгууртай

	Удаа дараагаар нь угсарч уясан 

	Сархдын дээж гэдэг байна.

	Сархад нэртэй боловч

	Сайхан чанартай

	Архи нэртэй боловч

	Ариун чанартай

	Уудам хангайгаас ургасан

	Алаг цэцгийн шим

	Алтан нарны гэрэлд

	Агар зандан саванд нь

	Амсар дүүрэн сөгнөж

	Алтан амсарт

	Мөнгөн доторт

	Агар зандан хундаганд нь хийж

	Алганыхаа толио дээр

	Тэнгэрийнхээ ариун цагаан

	Хадгийг хослоод өргөх бэлэг байна.

	Ургахдаа маш бэрх

	Удвал цэцэг

	Ургасан хойноо

	Уулын чинээ болдог

	Учрахуйд маш бэрх хүний үр

	Учирсан хойно хүний чинээ

	Болдог гэдэг

	Хангарди шувуу

	Хадны үеийн дээгүүр

	Өндөглөсөн боловч

	Харин жигүүр сөд нь гүйцэн

	Ургахын үед

	Хан огторгуйгаар

	Халин дэвэх ёстой гэлээ.

	Унаагүй байхад

	Усан тэлмэн жороо болдог

	Уулзаагүй байж

	Ураг садан болдог нь

	Эртний сайн ерөөл гэдэг

	Зэлээр нийлж

	Айлаар баян

	Сумандаа сурагтай

	Аймагтаа алдартай

	Таван хошуу мал чинь

	Талаар дүүрээд

	Тамсаг идээ чинь

	Гэрээр дүүрээд

	Санасан чинь сэтгэлчлэн бүтэж

	Саасан чинь саваараа бялхаж

	Энэ гэрийн хоймроор суусан

	Өвгөд хөгшид нь

	Хайлган сайхан хаврын цаг ирэхэд

	Хайрт ах дүүдээ талархагдаж

	Хавь ойрынхондоо хайрлагдан хүндлэгдэж 

	Дэлгэр сайхан зуны цаг ирэхэд 

	Дэлхий хангай уул цэцэг ногоогоор чимэглэгдэнэ. 

	Дэлэнт мал бүхний сүү нь

	Дэлгэр булаг мэт оргилон байхад

	Сүргийн манлай болсон

	Адуун сүргээ барьж

	Амтат айраг архиа арвин ихээр бэлтгэж

	Ашдын жаргалыг эдлэн цэнгэж

	Налгар сайхан намрын цагийг ирэхэд

	Наадам цэнгэлийн газар

	Уригдан хүндлэгдэж

	Өнтэй жилийн өвлийн цаг ирэхэд

	Өргөн олондоо дээдлэгдэж

	Өргөө гэрийн хоймрыг эзлэн

	Өтгөн тамсгийг амсаж

	Үрийн идээг идэж

	Цэнгэж байдаг нь

	Өнөөгийн өвгөд хөгшдийн маань

	Жаргал билээ.

	Зүүн талаар суусан эмэгтэйчүүд ээ! 

	Энх төрдөө төвшин гэгдэж

	Эрхэм олондоо сайн гэгдэж

	Санасан үйл бүхэн чинь

	Сааталгүй бүтэж

	Саалийн хувин сав чинь

	Бялхан цалгиж

	Хийсэн үйл үртэс чинь

	Хэзээд санаснаараа бүтэж

	Хийморь золбоо чинь

	Сэргэн гялалзаж

	Урласан үйл бүхэн чинь

	Ургасан цэцэг мэт дэлгэрч

	Улс даяарт сайхан гэгдэж

	Төр засагтаа хүндлэгдэж

	Түмэн олондоо хайрлагдсан

	Төвшин сайхан эмэгтэйчүүд та нар билээ.

	Баруун талаар суусан баатар зоригт

	Идэр залуус аа!

	Дайсныг дарах хүчтэй

	Дархан цолыг олох зоригтой

	Ороог барьдаг

	Жороог уралдуулдаг

	Салхи шиг хурдныг уядаг

	Хууль шиг үнэнийг гийгүүлдэг 

	Хувьсгалт монгол оронд

	Хувь заяагаа эдлэн суугаа

	Хувьсгалт залуучууд та нар билээ. 

	Үүдэн талаар суусан

	Өсвөрийн бага пионер багачууд аа!

	Үеийн олон нөхөдтэйгөө

	Усны шувуу мэт үелж

	Сэргэлэн тунгалаг нүд чинь

	Шил дуран мэт туяарч

	Шингэн цэлмэг хоолой чинь

	Хөгжим адил дуурьсаж

	Хөвөн цагаан биеэрээ

	Хөгшид өвгөдөд өхөөрдүүлж

	Хөөрхөн алиа аашаараа

	Хүмүүн олныг баясгадаг

	Өсвөрийн бага пионер багачууд та нар билээ.

	Үр хүүхдийнхээ дэлгэрийг үзэж

	Үрээ дааганыхаа эрийг үзэж

	Өндөр хан уулынхаа

	Ард нь зусаж

	Өвөрт нь өвөлжиж

	Энх төрийн цэнгэлийг эдэлсэн

	Эрхэм хүндэт ах нар

	Хангай мөрний урсгал мэт 

	Ёроолоосоо ундарна.

	Галбарбаасан мод мэт

	Үзүүрээсээ цэцэглэж

	Дайраад ирэхэд 

	Далай шиг 

	Буцаад ирэхэд

	Булаг шиг

	Бууршгүй буянтай

	Хэлбэршгүй азтай

	Хүн бүхэнд хүндлэгдэж

	Амьтан бүхэнд гайхагдаж

	Алив санасан үйлс чинь

	Аяндаа бүтэж

	Алдар нэр чинь

	Аймаг орондоо дуурьсагдаж

	Ардын эрхт аугаа их төрийн ивээлд 

	Амар жаргалыг эдэлж

	Ашид сайхан цэнгэн жаргажээ.

	Дүүрэн хундага

	Төвшин жаргал

	Найрын эх

	Наадмын жаргал

	Дундаршгүй сөнтэй

	Малаараа баян

	Үрээрээ өнөр

	Идээгээрээ элбэг

	Эвлэж суухын билгийг

	Энэ гэрийн эзэнд 

	Энэ та бүхний дунд

	Дээш дээш нь дэвшүүлэн айлтгая!

	 

	X. Нямбуу. Монгол ардын ерөөл магтаал. УБ., 31—36 дахь тал.

	 

	А. Хувилбар:

	Төрийн хүндэт 

	Төрлийн ахмад 

	Аав эжий 

	Ах дүү болон 

	Энд цугларсан 

	Эрхэм та бүхний 

	Алтан сонорт 

	Айлтгах бэлгэ байна. 

	Жилийн сайныг 

	Жиллэн хүлээж 

	Сарын сайныг 

	Саатан хүлээж 

	Өдрийн сайныг 

	Өнжин хүлээсээр 

	Өнөөдрийн өдрийг 

	Өгөөмөр их 

	Түмэн өлзий бүрдсэн 

	Төвшин сайн өдөр гэж 

	(... гуайн хүү ...-ийн 

	... насны ойг тэмдэглэхээр) 

	Айл саахалт 

	Айлчин зочин 

	Ах дүү нар ирж 

	Амраг үрийн баяр хийж байна. 

	Хайрт үр ... маань 

	Харшлах шалтгаангүйгээр 

	Түших ах эгч 

	Тулах олон дүүтэйгээр 

	Өсөх нас 

	Өрнөх буян 

	Сурах эрдэм 

	Судлах ухаан 

	Баярлах наадам 

	Бахдах алдар чинь 

	Нарны гэрэл 

	Сарны туяа шиг 

	Дээш дээшээ 

	Дэгжин мандаж

	Шинийн сарнаас тунгалаг 

	Шижир алтнаас өнгөтэй 

	Атрын цэцэг мэт

	Арвинаар дэлгэрч явтугай. 

	Өрх гэрийг гийгүүлж 

	Өнөр баялгаар 

	Өндөр их наслан 

	Өнөд жаргаж 

	Санаагаараа амар 

	Заяагаар төвшин 

	Найрын эхэнд сонирхуулах 

	Хөгжим аялгуугаар тэгшхэн 

	Наадмын тэргүүнд гарах 

	Хүч тамир ихтэй 

	Шинийг бүтээн босгох 

	Шинжлэх ухааны соёлтой 

	Ажилч хичээнгүйгээрээ 

	Алдар гавьяа байгуулж 

	Төрд баатрын буйртай 

	Төрсөнд ахмадын суудалтай 

	Аав ээжийнхээ ачлалтай 

	Ах дүүдээ элбэрэлтэй 

	Хамт олондоо халамжтай 

	Хамгийн хайрыг хүртсэн 

	Цог жавхлан 

	Баяр баясгалан бүрдсэн 

	Эрхэм иргэн болоорой гэж 

	Энхрий хүүдээ ерөөе. 

	Баярын сайн ерөөл минь 

	Бат орших болтугай.

	 

	Ц. Өлзийхутаг. Монгол ардын ерөөл магтаал, зугаа үг, үгэн тоглоом. УБ., 1983, 57—69 дэх тал.

	 

	НЭГДЛИЙН ЕРӨӨЛ

	А. Хувилбар:

	Зээ! 

	Тэнгэр баганадам уулстай 

	Тэрхийн цэнхэр давлагаатай 

	Тариат сайхан нутгийнхны 

	Талбиун амьдралыг магтъя 

	Дөчин жилийн тэртээ 

	Дарам тэргүүтэй малчид 

	Сүүл толгойд цугларч 

	Сүргийнхээ дээжийг нийгэмчлэн

	Ялалт нэгдлийн суурийг 

	Ярилцаж байж тавьсны 

	Алдарт ойн баярт нь 

	Айлтгах ерөөл байна.

	 

	Зээ! 

	Уран мандлын салбар уулсаас нь

	Уурхай баялаг ундарсан 

	Хавцал гүн жалгаас нь 

	Хадатын рашаан бургилсан 

	Хорвоод ховорхон Хоргод нь 

	Холын гийчин хоргоддог 

	Танхил хосын жаргалын орон 

	Тариат нутаг мину зээ!

	 

	Зээ! 

	Таван эрдэнийн сүргээ

	Тариа будаа шиг үржүүлэхдээ

	Ган зудын бэрхийг ч 

	Хатуу ширүүн байгалийг ч 

	Шантаршгүй зоригоороо давдаг 

	Шавхагдашгүй хүчээрээ ялдаг 

	Ажилсаг олон малчдаас нь 

	Алдар цуутнууд олширч 

	Савга сүүл нь сагсайсан 

	Сарлаг үхрийнхээ тоог 

	Тавхан жилийн хугацаанд 

	Тал илүү хувиар нэмэгдүүлж 

	Таван жилийнхээ төлөвлөгөөг 

	Төрөл бүр дээр нь давуулснаа 

	Ялалт нэгдлийнхээ түүхт ойд 

	Ялгуусан төрийнхөө их баярт 

	Нэгдэлч олноороо өргөж байна. 

	Нийгэм журам өөд тэмүүлж байна. 

	 

	Зээ! 

	Сайшаал шагнал хүртдэг

	Сайчуул олонтой нутгийнхны 

	Нэгдлийн төвөөр нь орж 

	Нижгэр хөгжлийн нь магтвал 

	Иргэн бүрийн нь гэрт 

	Ильичийн гэрэл цацраастай 

	Ардын хүүхдийг сургах 

	Арван жилийн сургуультай 

	Ухаантны бүтээлээр дүүрэн 

	Унших номын сантай 

	Урлаг соёлоо цэцэглүүлэх 

	Уудам саруул клубтэй 

	Холын хүнтэй түргэн ярьдаг 

	Холбооны томхон салбарт нь 

	Алхам бүрд мэдлэг нэмдэг

	Радио хоолой хангинан 

	Хүн малын эмнэлэг 

	Хүүхэд саатуулах газар 

	Худалдаа үйлчилгээний газар 

	Дутуу юмгүй цөм бүрэн байгаа нь 

	Алдарт намын минь халамж 

	Ачит төрийн минь гавьяа гэж 

	Ард олноороо магтаж 

	Аялгуут дуундаа түрж байна. 

	Бригад сууриар явахад 

	Бахдах юм дүүрэн байна. 

	Орчин үеийн гоёлтой 

	Одоо цагийн соёлтой

	Хот айлаар нь орвол 

	Хоньчин үхэрчний нь өргөөнд 

	Хөдөлмөрийн сайчууд цугларч 

	Хөгшид настнууд хөөрөлдөж 

	Айраг сархдын дээж 

	Амсар дүүрэн бялхаж байна.

	Бахдам бүтээлийн эзэд 

	Баатар төрүүлсэн нэгдлийнхэнд 

	Айргийн тавын бариагаа 

	Алдалгүй цааш нь ахиулж 

	Өргөө гэрээ улам өргөжүүлж 

	Өнөр бүлээ улам олшруулахын 

	Өлзий бэлгэтэй ерөөлийг 

	Өөд өөд нь дэвшүүлэн баръя аа.

	 

	Архангай аймгийн Тариат сумын ард Ч. Тэрбишээс 1976 онд тэмдэглэн авав.

	 

	Б. Хувилбар:

	Зээ! 

	Шинэ нийгмийн ивээлээр 

	Шинжлэх ухааныг хүртэхдээ 

	Эрдэмт Лениний сургаалаар 

	Эв хамтыг зорихдоо

	 

	Эвлэн зөвлөн ярилцаад 

	Энгүй түмэн нэгдээд 

	Дуулахдаа дуу нэгтэй 

	Туулахдаа хүч ихтэй

	 

	Халуун сэтгэлийн холбоотой 

	Хамтын хүчний золбоотой

	Орон даяар нэгдэлжсэн

	Онцын сайхан үйлсийг

	 

	Өгөөмөр баян Сэлэнгээс

	Өргөн их Галба хүртэл

	Өвгөн буурал Алтайгаас

	Өглөгч баян Буйр ортол

	 

	Алтан соёмбот тугтай

	Алдарт Монгол даяар

	Дэгжиж ирсэн 10 жилээ

	Нэгдэлч түмэн тэмдэглэж байна.

	 

	Нэгдэлч олон түмний

	Бүтээж хийсэн хөдөлмөр 

	Нэгдлийн тохилог төвүүд

	Энд тэндгүй ярайгаад

	 

	Одот тэнгэр атаархам 

	Цахилгаан гэрэл гялалзсан 

	Очсон үзсэн хэний ч

	Сэтгэл санааг догдлуулж

	 

	Урагш тэмүүлсэн хөгжлийн

	Амжилт бүхэн дуурьссан

	Улс аймагтаа цуутай

	Нэгдэл бүхэн сайхан.

	 

	Энэ нэгдлийн төвөөс

	Хөөр баяртай гарч

	Энгүй сайхан хөдөөд

	Хөлгийн жолоог залбал

	 

	Давшгүй бэрхийг нугалах

	Даамай зориг нь бэлхэн

	Далай жаргалаа бахархсан 

	Даруухан царай нь илхэн.

	 

	Малчин түмний зүтгэл

	Бэлтгэл бүхнээ хангаад

	Мал сүргийн тэжээл

	Өвс бордоогоо бэлтгээд

	 

	Шинжлэх ухааны онолтой

	Шинэ бүтээл эзэмшээд

	Он онд хуримталсан

	Ололт бүхнээ нэгтгээд

	 

	Намар намрын цагт ч

	Найртай сайхан үед ч 

	Мөнгөн цагаан өвөл ч

	Мөс цасны хайрууд ч

	 

	Ширүүн хаврын хавсарганд ч 

	Шил талын шуурганд ч 

	Аагим зуны наранд ч

	Аюулт зудын бэрхэд ч

	 

	Хашаа саравчаа тохижуулсан 

	Хадлан өвсөө хураасан

	Худаг усаа дулаалсан

	Хужир шүүгээ бэлтгэсэн

	 

	Очир баатрын адил

	Олон сайчууд төрж 

	Ололт амжилт бүхэн нь

	Орон даяар дуурьсаж байна

	 

	Сүрэг малаа өсгөсөн

	Сүү саалиа ашигласан

	Авсан үүргээ давуулсан

	Амлалт үүргээ биелүүлсэн

	 

	Сүр хүчтэй нэгдлийн

	Нөр хичээнгүй түмэн

	Нэр их үйлсийн

	Нэг санаатай олон

	 

	Ахмад дээдсийн сургаалтай 

	Алдарт үйлсийн жишээтэй

	Уудам саруул замтай

	Удирдан жолоодох намтай

	 

	Аз жаргал бялхам

	Ажил үйлс халгим

	Эрх жаргалаа дуулж

	Эв хамтыг зорьж

	 

	Өргөө цагаан гэртээ

	Хуур хөгжмөө татаж

	Өгөөмөр баян жаргалын

	Дуу ая өргөж

	 

	Таван хошуу малаа

	Тариа будаа шиг үржүүлж

	Танан цагаан ордоо 

	Тал хөндийд ярайлгаж

	 

	Сум нэгдэл нь алдартай 

	Суурь хэсэг нь хөгжилтэй 

	Өрх айл нь соёлтой 

	Өнөр түмэн нь цэнгэлтэй

	 

	Тогоо тогоогоор сүүтэй

	Тос өрөм арвинтай 

	Хувин хувингаар айрагтай 

	Хул дүүрэн дугараатай

	 

	Он оны барианд 

	Ололт бүхнээ дуурьсгаж 

	Уудам нутаг нь амгалан 

	Ус бэлчээр нь тэгшхэн

	 

	Дэгжиж хөгжиж явахын

	Дээшилж цаашилж өрнөхийн 

	Өлзий бүрдсэн ерөөлөө 

	Өөд өөд нь дэвшүүлье.

	 

	Ц. Цэрэндорж. Хуурын эгшиг. Даланзадгад. 1973 39—43 дахь тал.

	МАГТААЛ

	АРВАН ХОЁР ЖИЛИЙН МАГТААЛ

	Алтан дэлхийд нүхтэй 

	Амуу үрийн идэштэй 

	Атгын чинээ биетэй 

	Ам цагаан хулгана жил

	 

	Асган сайхан эвэртэй 

	Арал дүүрэн биетэй 

	Арслан зааны чадалтай 

	Ач ихтэй үхэр жил 

	 

	Агуул28 модонд нутагтай 

	Арван бухын идтэй 

	Амьтан бүхнийг айлгадаг 

	Агуур29 ихтэй барс жил.

	 

	Бут бургасанд хэвтэртэй 

	Буурал саарал зүстэй 

	Буцан харан дэгддэг 

	Булчин ихтэй туулай жил 

	 

	Агаар тэнгэрт нутагтай 

	Аянга үүлний хөлөгтэй 

	Арван найман увдистай 

	Аварга дуутай луу жил

	 

	Уулын хажууд хэвтэштэй

	Урт дээсэн биетэй

	Улс бүхнийг сэрхийлгэдэг

	Уран хэлтэй могой жил

	 

	Алс газар гүйдэлтэй

	Атар хээр нутагтай

	Аян замд түшигтэй

	Аугаа хүчит морин жил

	 

	Дугуй сайхан сүүлтэй 

	Дугараг хоёр эвэртэй 

	Дун цагаан ноостой

	Дурсгал сайхан хонин жил

	 

	Хүрэн улаан зүстэй

	Хүмүүн адил ааштай

	Хөвч ойгоор довтолдог

	Хөөрүү ааштай бичин жил

	 

	Цав цагаан биетэй

	Цагаан улаан зүстэй

	Цаг цагтаа дуугардаг 

	Цагийг мэддэг тахиа жил.

	 

	Хүр хүр дуутай

	Хүнс юмаа хадгалуулдаг

	Хүний өөрийнхийг ялгадаг

	Хүдэр нэртэй нохой жил

	 

	Хөө хар биетэй

	Хорчгонох сонин дуутай

	Хөрст газрыг урвуулах 

	Хүч ихтэй гахай жил

	 

	Ерөөл магтаал. Чуулалт хаалга, 1959, 119—120 дахь тал.

	 

	ХАДГИЙН МАГТААЛ

	Манай энд хадаг нэртэй

	Төвөдийн тэнд сойвон нэртэй

	Төрөл садандаа самбай нэртэй

	Өнгийг нь хэлбэл цагаан лавай

	Өнцгийг нь хэлбэл дөрвөн тив

	Өлзий билэг бүрдэгсэн

	Өнөр сайхан хадаг

	Хол ойрыг холбогсон хадаг

	Худ ургийг таниулсан хадаг

	Есөн билэг төгсөгсөн хадаг 

	Ерөөл магтаал бологсон хадаг

	 

	Ерөөл магтаал. Чуулалт хаалга, 1959, 144—145 дахь тал.

	 

	ЭМЭЭЛИЙН МАГТААЛ

	Ажнай морины чимэг бологсон 

	Арван хоёр шид бүрдэгсэн 

	Алтан сайхан эмээлээ

	Аялгуу тааруулан магтмуу 

	Наран саран бүүрэгтэй 

	Наян хоёр хажуутай

	Навчин сайхан гөлөмтэй

	Нарийн ноосон тохомтой

	Зааны ясан хавтаалтай

	Загасны ясан заадалтай

	Малын арьсан захтай

	Магнаг торгон тохомтой

	Толь дүгрэг хазаартай

	Торгон утсан оломтой

	Хүрэл болд дөрөөтэй 

	Хөмөлдрөг хударга чимэгтэй

	 

	Ерөөл магтаал Чуулалт хаалга, 1959, 72—73 дахь тал.

	 

	УУРГЫН МАГТААЛ

	Ургаа байхын үедээ 

	Ус бороо татдаг юм. 

	Уурга болгоод барихад 

	Улсын бахыг татдаг юм. 

	Сөөгөн дундаа байхад 

	Шүүдэр бороо татдаг юм. 

	Сүрэгтээ бариад гарахад 

	Сэтгэл зүрхийг минь татдаг юм. 

	Өндөр ууланд байхдаа 

	Үүл бороог татдаг юм.

	Үхэр малдаа барихад

	Өлзий хишгийг татдаг юм.

	Хайрхан ууландаа байхад

	Хур бороог татдаг юм.

	Хонь малдаа барихад

	Хишиг буяныг татдаг юм.

	Нандин сайхан модоор

	Цээжийг нь хийгсэн уурга юм.

	Нарийн сайхан модоор 

	Татуургыг нь хийгсэн уурга юм.

	Гур зүрийн сураар

	Хөлгүүрийг нь хийгсэн уурга юм.

	Гурвалсан шөрмөсөн утсаар

	Хуйвыг нь хийсэн уурга юм.

	Хээр бариад явахад 

	Хүлгийн чимэг болох юм. 

	Хот хашаандаа тавивал 

	Гэрийн чимэг болох юм.

	Тохойдоо өргөөд явахад

	Тун ч эвтэй уурга юм.

	Тугалдаа бариад гарахад

	Таатай сайхан уурга юм. 

	Талаар гарах ах дүү нар 

	Тоож магтдаг уурга юм.

	Тагнай дотроо сайшаагаад

	Гайхаж байдаг уурга юм.

	Ааштай морио барихад 

	Авууштай сайхан уурга юм.

	Асар хүчин чадал лугаа

	Тэнцээд байдаг уурга юм.

	Эмнэг морио барихад 

	Эвтэй сайхан уурга юм.

	Эр хүчин чадал лугаа

	Тэнцээд байдаг уурга юм.

	Малчин хүний зэвсэг дээ.

	Мал адгуусны чимэг дээ.

	Манаанд барихад зэвсэг дээ.

	Муусайн чононд дарлага даа.

	 

	Ерөөл магтаал, Чуулалт хаалга, 1959, 74—77 дахь тал.

	 

	ЭРИЙН ГУРВАН НААДМЫН МАГТААЛ

	А хувилбар

	Зээ хө!

	Эрийн гурван наадам нь 

	Эртний цуутай наадам юм 

	Эрэлхэг Монголын жавхааг 

	Илчилж чаддаг наадам юм. 

	Эртэй хүчтэн барилдаж 

	Эрдэнэт хөлөг уралдаж 

	Энэ наадмаа хийдэг билээ.

	 

	Зээ хө!

	Эрээн асрын үүдний зүг 

	Түмний нүд ширтэхүйеэ 

	Эрэлхэг цуутай бөхчүүд маань 

	Төдхөн зуур бэлдэн зодоглож 

	Уулын бүргэд шиг дэвэн гарч 

	Ууртай юм шиг шаван зогсож 

	Давшиж дайраад гэнэдүүлж байдаг 

	Татан аваад ташаалдаж байдаг 

	Зөрөөд ирснийг нь хавсарч байдаг 

	Зүтгээд ирснийг нь дагуулж байдаг 

	Тосож аваад тонгорч байдаг 

	Довтолж ирээд золгонгуутаа 

	Дотуур дэгээ хийж байдаг 

	Сэлж халаад суйлж байдаг 

	Сэрмүүн золгож сэнжлээд 

	Сээрэн дунгуй эргүүлж ч байх шиг 

	Сугадаж аваад тонгорч байх шиг 

	Суйлж хөөгөөд хаяж ч байх шиг 

	Өрж байгаад гүйж ороод 

	Өргөж дор нь дарж ч байх шиг 

	Өмсөж татаад өргөж байх шиг 

	Өрсөж гэдрэгээ нумлаж байх шиг 

	Өргөн олон барилаа хослоод 

	Арга мэхээ гаргаж 

	Ахин дахин хаяж давсаар 

	Ардын наадмын түрүүг авч 

	Алдар цолтой аварга болдог

	 

	Зэ хө!

	Эрхийдээ эртэй 

	Эгэмдээ хүчтэй

	Ээтэн эрээн нумтай 

	Эрчит цагаан сумтай 

	Эрэмгий чин зоригтой

	Эрэлхэг монголын харваачид 

	Эх орныхоо сүрийг бадруулан 

	Их наадмынхаа бахдал болж 

	Атаатан дайсныг сөрж 

	Амгалан тайвныг хамгаалагч 

	Алдар цуут баатрууд шиг 

	Авхаалжит мэргэн сурчид 

	Эрийн булчин шалгаж 

	Энгүй олныг бахархуулж 

	Барс цоохор нумаа тэлж 

	Баярын уухай сураа харвахад 

	Хүн цагаан годил нь 

	Хуй салхинаас хүчтэй 

	Агшин мөчийн дотор 

	Агаар зүсэн исгэрч 

	Хаш цагаан сум нь 

	Холын тэртээ сурд

	Тусах хүчээ аваад, 

	Тун түргэн дүүлэхэд 

	Алтан наранд гялбалзаад, 

	Алсад тод харагдана.

	Дэгжин болгон гоёсон 

	Дэлж наасан өд нь 

	Харцага шонхортой зүйрлэмээр 

	Дүүлэн исгэрэн нисэж, 

	Хурд хүч нэмдэг.

	Очсон сум нь хоосонгүй. 

	Өрсөн сураа нураана. 

	Оноо бүрийд хөгжилдөн 

	Онолтын уухай хангинана.

	 

	Зээ хө!

	Сэрүүн орныхоо улиралд 

	Чийрэг дасал болсон 

	Сүрэг ижил дундаасаа 

	Шигшмэл хурдан хөлгүүд 

	Ган халуунд ч ядрахгүй 

	Газрын бэрхийг туулаад 

	Сайхан хоёр чихээрээ 

	Чимээ бүхнийг сонсоод 

	Салаа дуран нүдээрээ 

	Бартаа бүхнийг ажиглаад

	Хашхиран дуугарахын цуурайгаар

	Хамаг хүчээ нэмээд

	Салбан хамрын нүхээрээ

	Амьсгалаа гаргаж давхисаар

	Салхин хүрднээс хурдан.

	Ахин ахин хурдалсаар

	Уруу газар гэж бардалгүй

	Өөд газар гэж цөхрөлгүй

	Мохошгүй чадлынхаа эрээр

	Морьдыг цувуулан гүйцсээр

	Задгай чулуу үсэргэн

	Замын тоос бутаргаж,

	Жолоо сунган уралдагч

	Жавхлант хөлөг сайхан аа!

	 

	Зээ хө!

	Эрэлхэг хүчтэй нэг нь

	Энэ барилдаанд шалгарч

	Эрхий мэргэн харваач нь

	Сурын цуваанд түрүүлж

	Эрдэнэт хөлгийн дотроос

	Эрэмгий хурдан нь тодорч

	Эрийн гурван наадамдаа

	Ингэж шовойсон нь бүгдээрээ

	Гавьяа цолоо дуудуулж,

	Газар нутгаа нэрлүүлж,

	Бэлэг шан хүртэж,

	Бүх олондоо хайрлагддаг билээ.

	 

	Ц. Шагдаргочоо. Эрийн гурван наадмын яруу найраг. УБ., 1961, 14—18 дахь тал.

	 

	БӨХИЙН МАГТААЛ

	Бум буяныг бүрдүүлсэн

	Буянтай төрийн наадмын

	Хүчит бөхийн барилдаанд

	Хүндэт дээдсийн өмнө

	Түмэн бөхийн дотроос

	Төгөлдөр үе чадлаараа

	Шалгарч, эзэн төрийн

	Шагнал хишгийг хүртээгч

	Эрийн гурван наадамд

	Эр бяраараа тодорч

	Төр улсын хүчтэн

	Төгөлдөр хурц тулгатаа 

	Өргөн дэлхийн уудамд

	Өршөөлт төрийн ивээлд

	Өлзийг ялалтаа тэмдэглэх

	Өргөн их наадамд

	Хангарди шиг дэвээд

	Харцага шонхор шиг 

	Халин дүүлэн барилдаж

	Хамаг олноо баярлуулагч

	Өрнөн хөгжих хүчтэй 

	Өгөөмөр шинж нь бүрдсэн 

	Өршөөл ивээлээр тэтгэгдсэн 

	Өөдлөн барилдах начин

	Улам ахин сайжрах

	Улс даяар алдаршигч

	Үнэхээр гойд шаламгай

	Үеэс үед дурсагдах

	Аз жавхаа нь бадарсан

	Арслан барсын хүчтэй

	Саруул түргэн хөдөлгөөнтэй 

	Сааршгүй зоригтой

	Бардам гойд мэхтэй

	Бүргэдийн хурц харцтай

	Бүгдийн тольтыг хөдөлгөгч 

	Бууршгүй хүчит заан

	Хандгай бугын зоотой 

	Хангардийн салхит дэвэлттэй 

	Үзэсгэлэн төгөлдөр шинжтэй 

	Үйлс жавхлан нь дэлгэрсэн 

	Түмний дундаас тодорсон 

	Тун ч илүү шандастай

	Авхаалж хиймориороо жигдэрсэн 

	Алмаас эрдэнийн хатуужилтай 

	Биеийн хөгжлөөрөө гайхамшигтай 

	Бялдар цогц нь хэмжээлшгүй 

	Арга мэхээр хязгааргүй

	Араатан ч халдашгүй арслан 

	Түмэн эрийн барилдаанд ч 

	Түдэлгүй түрүүлдэг

	Бүхний өмнө бяраа үзүүлэхээр 

	Бөхийн сайнаас амлаж аваад

	Төрийн их наадамд

	Тодрон шалгарч үлддэг

	Бөхийн түрүүнд магнай

	Бүхэнд үүрд дурсагдах

	Хөх тэнгэрийн доорх

	Хүчээр төгс аварга!

	 

	Ш. Гаадамба, Д. Цэрэнсодном. МААЗДБ. УБ., 1957, 119 дэх тал

	 

	НУМ СУМНЫ МАГТААЛ

	Ойн олон модны дотроос 

	Онцгой мэргэн шулуун бургаас модыг

	Хослон авч

	Хоёр тохойгоороо хэмжиж 

	Ховхи харуулаар харуулдаж 

	Хуурай зүлгүүрээр зүлгүүрдэж 

	Хурдан цагаан сум болгосон гэдэг 

	Хөхрөн харагддаг 

	Хөх огторгуйн доогуур 

	Хальж нисдэг 

	Дэрвэж буудаг 

	Тас жигүүртний өдийг 

	Талтайхан гэмээж нь 

	Тайрч хянаж 

	Таллаж зүсэж 

	Уран хүний ухаанаар 

	Уртханаас нь авч 

	Гадаад далайг гаталж шунгасан 

	Ганга мандлыг давлагаалан шунгасан 

	Алтан нүдэт 

	Ангалзсан загасыг 

	Харваж намнаад 

	Хальсалж өвчөөд 

	Хандалж чанаж 

	Халтар шувуу болгож наалдуулсан гэдэг. 

	Балбын дархан балбаж 

	Баатар дархан давтаж хийсэн 

	Ган төмрийг сийлж хийсэн 

	Ган цагаан гилбэртэй сэн тул  

	Тархинд ургасан эврээр элэглэн хийсэн 

	Тахимд ургасан шандсаар арлан хийсэн 

	Эр үхрийн ширийг

	Эсгэж өвчөөд

	Элдэж нухаад

	Эрчилж, мушгиж хийсэн хөвчтэй сөн тул

	Харвахад мэргэн 

	Ханилахад эелдэг 

	Дайнд баатар 

	Даллагад хишигтэй 

	Барилдахад баатар 

	Ийм сайхан эрийг 

	Мэхийтэл татаж бай гэмээж нь 

	Дараагаар шар нумын цолыг олсон амуй.

	 

	Д. Цагаан. Монголын уран зохиолын унших бичиг. 1961. 8—9 дэх тал.

	 

	БӨХИЙН ЦОЛ

	Их бага ямар ч наадамд хоёрын даваанаас хойш, ам даваа буюу гуравдугаар даваан дээр хүчит бөхчүүдийг цоллож эхэлдэг юм. Эхлээд зүүн талын засуул магнайд гарч байгаа бөхөө цоллоно.

	 

	Бүрэн эрхт БНМАУ-ын улс, хувьсгалын ... жилийн ойн их баяр наадмын хүчит бөхийн барилдаанд барилдагч ... аймгийн ... сум, нэгдлийн бөх ... ээ!

	 

	Гуншин хэлсний дараа, чимэгтэй цолыг дуудна. 

	 

	Шинэ нэмэх

	Саруул сайжрах 

	Шаламгай хурц 

	Улам өрнөн өсөх 

	Жавхлан хүчит 

	Өсөн нэмэх 

	Өлзийт начин ... 

	 

	Тонж тодорхой 

	Тод сонин 

	Үнэн хүчит 

	Харилтгүй зоригт, 

	Уран барилдаант заан ... 

	 

	Бас дахин баярлуулагч 

	Бат итгэлт 

	Бахдан барилдагч 

	Бууршгүй хүчит

	Шаламгай хөдөлгөөнт

	Бүргэдийн дэвэлтэт 

	Идэр арслан ... 

	 

	Хангардийн дэвэлтэт

	Хамгаас хүчтэн 

	Бөхийн магнай 

	Бүгдэд алдаршсан 

	Наадмын тэргүүн 

	Олноос онцгой

	Түмнээс төгөлдөр 

	Жавхлан хүчит аварга ...

	 

	Даяар дурсагдах 

	Даян аварга ...

	 

	... Улс даяар дурсагдах 

	Далай даян ... 

	Дархан аварга ... 

	 

	гэх мэтчилэн цолыг дуудна.

	Т а й л б ар:

	Начин, заан цолыг хэсэгчлэн дуудна. Арслангаас дээш цолтой бөхийг цоллохдоо дээрх цол чимгийг дэс дараалан бүгдийг дуудна.

	 

	Ц. Шагдаргочоо. Эрийн гурван наадмын яруу найраг. УБ., 1961, 22—23 дахь тал.

	 

	БӨХӨД ОЛГОХ ЧИМЭГ

	Начин, заан, арслан, аварга цолыг хүртсэн бөхчүүдэд дахин энэ даваандаа хүрч амжилт гаргахад дор дурдсан чимгүүдийг олгодог. Үүнд:

	 

	а) Начинд олгох чимэг:

	1. Өсөх идэр начин;

	2. Үнэн хүчит начин;

	3. Хичээнгүй нягт начин;

	4. Бууршгүй хүчит начин;

	5. Бат идэр начин;

	6. Таван бадрах начин;

	7. Олныг баясгах начин,

	 

	гэх зэргээр 7 жилийн турш 5 буюу 6 удаа давж, начнаас дээш гараагүй бөхөд чимгийг ингэж олгодог байна.

	 

	б) Заанд олгох чимэг:

	1. Харилтгүй нэмэх заан;

	2. Бат жавхлант заан;

	3. Маш гайхамшигт заан;

	4. Улам өрнөх заан;

	5. Саруул шаламгай заан;

	6. Даяар үзэсгэлэнт заан;

	7. Бат хүчит заан;

	8. Тод сааршгүй хүчит заан,

	 

	гэж 8 жилийн турш заанаас ахиагүй бөхөд эдгээр дэс дараагаар олгоно.

	 

	в) Арсланд олгох чимэг:

	1. Онц хүчит арслан;

	2. Үлэмж хэтэрхий арслан;

	3. Цог нэмэх арслан;

	4. Өнөд нэмэх арслан;

	5. Өнөд амгалан арслан;

	6. Өрнөн дэлгэрэх арслан;

	7. Идэвхтэй итгэлт арслан;

	8. Чин ачит арслан;

	9. Үнэхээр бишрэлт арслан;

	10. Бат ерөөлт арслан;

	11. Хурнин шуугигч арслан;

	12. Бардам түрэмгий арслан;

	13. Эрэмгий хурц арслан;

	14. Идэр үнэн арслан;

	15. Арвин бадрах арслан

	 

	гэж нэгээс 8 удаа барилдаад арслангаас хэтэрч давахгүй байвал өмнө дурдсан 1-ээс 8-ыг дуусталх чимгийг дэс дараагаар олгоно. Хэрэв үзүүр булаацалдаад байвал, өмнө дурдсан 9 дүгээр чимгээс эхлэн дэс дараагаар олгосоор байдаг байна.

	 

	г) Аваргад олгох чимэг:

	1. Агуу хүчит идэр аварга;

	2. Бүхнээр сонсголонт өсөх аварга;

	3. Хэтэрхий хурц мэхт аварга;

	4. Эрэмгий хурц мэт аварга;

	5. Таван бадралт шандаст аварга;

	5. Дархан хурц далай аварга;

	7. Олныг баясгагч дархан аварга;

	8. Олны далай үнэн аварга;

	9. Бууршгүй хүчит даян аварга;

	10. Улс даяар дуурсагдах далай даян дархан аварга

	 

	зэрэг эдгээр чимгийг аварга цол хүртсэн бөхөд дэс дараалан олгосоор ирсэн заншилтай.

	 

	Ц. Шагдаргочоо Эрийн гурван наадмын яруу найраг. Уб., 1961, 21—26 дахь тал.

	 

	МОРИНЫ ЦОЛ

	А. Хувилбар:

	Амгалан хотол төгсгөсөн энэ сайн өдөр

	Агуул усны эзэн хан Сүмбэр овоо юугаа тахиулаад

	Аяа энэ тухай найрт

	Анхдугаарт гүйж ирсэн энэ морь хэнийх вэ? Гэвэл

	... ... ...

	Түмэн үржилт буман тоот сүргийн унагаа 

	Сүүгж ирэх нь салхи мэт

	Суврах тоос нь эгүүл мэт 

	Туурайн тусгал нь мөндөр мэт 

	Туналах дагуу нь луу мэт 

	Тусгал ихтэй адьнаан30 хүлгийн эгүүн дор 

	Тогтоон дагуулах цол нь юу вэ гэвэл 

	Саран юхрийн31 дэлтэй 

	Самьдын32 загасан нүдтэй 

	Самьяа бадмын33 чихтэй 

	Сайхан хомхын толгойтой 

	Цагаан лавайн шүдтэй 

	Зангидмал утсан цээжтэй 

	Сансрын хүрдэн туурайтай 

	Сайн морь адьнаан хүлэг мөн хэмээн 

	Цолыг тогтоон дуудна аа! 

	Харвасан сумны сүйгээ мэт 

	Харанхуй шөнийн цахилгаан мэт 

	Хад чулууны дуйраа мэт 

	Хангай талын зэрэглээ мэт 

	Түмэн агтыг ардаа орхиж 

	Төөнөрсөн тоосыг бутарган орхиж 

	Түгээмэл наадмын чимэг болж 

	Түмэн олны сэтгэлийг баясгаж 

	Ижил сүргийн алдрыг мандуулж 

	Эзэн хүний магнайг тэнийлгэж 

	Энгийн олонд гайхамшиг болсон 

	Эрдэнийн хүлэг морь эгүүн дор 

	Алтан мутрын төвүүдээс хайрлан шагнах 

	Адистай хив зангиа 

	Амттай боов жимс 

	Халуун хошуутай морь 

	Хамт ... (төдөн) бэлгээр 

	Хайрлан шагнав аа!

	Тэгш өлзийн цог учрал бүрэлдэгсэн 

	Дэлгэрэнгуй энэ их найрын 

	Дэд дугаарт гүйж ирсэн морь хэдийх вэ? гэвэл

	...Давхарлагсан эгүүлээр хөлөглөгч 

	Цахилгаан ихтэй алтан лууны соёотой 

	Цааш нааш хаян нисэгч 

	Алаг гардийн дэвлэгтэй

	Цастай уулын оргил дээр байцлагч 

	Цагаан өнгөт арслангийн жавхлантай 

	Зандан модны шугуй дор сүрэглэгч 

	Чадал ихтэй эрээн барсын үсэрлэгтэй 

	Цутгалантай Маапам далай дор шунгагч 

	Чингэмэл аварга загасны тоглоомтой 

	Цэрэг дайны тоосыг товруу болгогч 

	Чин зоригт цагаан зааны чадалтай 

	Цэвэрхэн байдалтай адьнаан хүлгийн эгүүн дор 

	Цолыг тогтоон дуудна аа!

	... ... ...

	Түмэн өлзий тэгш учрал бүрэлдэгсэн 

	Түгээмэл энэ сайхан найрын 

	Гурав дугаарт гүйж ирсэн 

	Энэ морь хэнийх вэ гэвэл

	... ... ...

	Хүн тэнгэр риймэд34 гурвын эзэнтэй 

	Хүлэг чигтэй35 арвай36 гурван ижилтэй 

	Хөвд, мангир, таана гурвын идэштэй 

	Хөндий, тал, гурвын гүйдэлтэй 

	Хүрд, мод, зэл гурвын уяатай 

	Хүлэг морь мөн хэмээн 

	Цолыг тогтоон дуудна аа!

	 

	Т а й л б а р;

	Энэхүү морин цолын үгийг Дорнод аймгийн Баянтүмэн сумын «Баясгалант амьдрал» нэгдлийн гишүүн ардын ерөөлч Ч. Жигмидээс 1962 онд бичиж авснаа зарим нэг үгэнд тайлбар зүүж, (Ц. Цэрэнсодном МААЗДБ. 1978. 133 дахь талд) тэргүүн гурван морины цолыг хэвлүүлжээ. Энэ цолд түрүү морийг найман тахилаар37, дэд морийг дөрвөн хүчтэнээр38, гутгаар морийг гурвалсан холбоогоор39 цоллосон байна. Монгол нутгийн олон ястан омогтны дотор морин цолны дуудах үг харилцан адилгүй учир морь бүрийн цолыг тусгай мэргэжсэн хүмүүс дууддаг байна. Ж нь: Өвөрлөгч нутагт зөвхөн айргийн таван морьдыг цоллох төдийгүй эхний ес юм уу арван зургаан морийг ч хүртэл цоллодог байна.

	 

	 

	ТЭРГҮҮН МОРИНЫ ЦОЛ 
(БАЯРЫН МАГНАЙ)

	Б. Хувилбар:

	Ялгуун мандсан энэ өдрийн 

	Асар их найр дээр 

	Алс холын газраас 

	Уудам өргөн талаас 

	Агт морийг уралдуулбаас 

	Анхан түрүүнд нь 

	Хөвч шилийг давж 

	Хөндий зоог туулж 

	Хүн бүхнийг хөхөлзүүлэн 

	Хүрч ирсэн энэ морь болбоос 

	Буман сүргийн адууны 

	Бүх эрдэм төгссөн морь билээ. 

	Алс газрын үзүүрээс 

	Агсарч ирэхийг нь үзвэл 

	Аглаг уулнаа тоглогч 

	Араатны хаан арслан мэт 

	Бартаат газраас 

	Баатарлан ирэхийг нь үзвэл 

	Балар модонд тоглогч 

	Гөрөөсний хаан барс мэт 

	Өргөн талын дундуур 

	Өнгөрөөд ирэхийг нь үзвэл 

	Огторгуй дээгүүр нисэгч 

	Жигүүртний хаан гарди мэт 

	Ээрэм талыг туулан 

	Эн тэргүүнд нь ирэх нь 

	Үүл хослон явагч 

	Эрэлхэг луу мэт 

	Хүчтэн бүхний шинж бүрдсэн 

	Хүн бүрийн хөөр болсон 

	Хөгжилт төрийн хүлэг болсон 

	Хөгжим найрын чимэг болсон 

	Хөдөө талын эрдэнэ болсон 

	Хөөр баярын магнай болсон 

	Хүлэг морь энэ билээ.

	 

	ДЭД МОРИНЫ ЦОЛ 
(ЖАРГАЛАНТ ХҮЛЭГ)

	Сайн ерөөлт наадам дээр 

	Сааталгүй гүйгээд

	Энх жаргалын найр дээр 

	Эндэлгүй уралдаад

	Энэ өдрийн баярт

	Дэд тэргүүн болсон аж.

	Уудам талаар гүйх нь

	Оломгүй далайн онгоц мэт 

	Талын дундуур сунах нь

	Тэнгэрийн дээгүүр нисэгч шувуу мэт 

	Үнэн чадлыг нь хэлбэл

	Өглөөний нарнаас эхэлж

	Өдөр турш гүйвч 

	Мохохгүй морь

	Үсрэх нэгэн эрдмээ мартсандаа 

	Өнөөдрийн найр дээр дэдэлсэн байжээ. 

	Эргэж дахин талбивал

	Эн тэргүүнд нь гарах 

	Энэ мэт эрдэнэ морь оо.

	Хайртай газар хантайршгүй 

	Харанхуй шөнө талбишгүй 

	Бартаат газар байлгашгүй 

	Баримжаагүй хүнд унуулшгүй 

	Баяр найрын хөгжөөн болсон 

	Бүгд олны хүслийг татсан 

	Жавхлант цагийн жаргалан 

	Жаргалант хүлэг гэгч энэ мөн.

	 

	ГУТГААР МОРИНЫ ЦОЛ 
(НАРАН МАНДАЛ)

	Унасан хүний хийморь дэлгэрэх 

	Үзсэн даруйд сэтгэл бахдах 

	Үсэрсэн даруйд үнэг гүйцэх 

	Хөнтөрсөн газраас нь ус гармаар 

	Хөрвөсөн газраас нь цэцэг ургамаар 

	Уулыг давахад шат мэт 

	Усыг гэтлэхэд онгоц мэт 

	Эрдэм чадал бүрдсэн 

	Эд шинж нь тэнцсэн

	Энэ морь болбоос

	Нарны мандал сарны түшлэг гэгч мөн.

	 

	ДӨТГӨӨР МОРИНЫ ЦОЛ 
(НАЧИН ШОНХОР)

	Уясан хойно үзэхэд

	Уран хүн зурсан мэт

	Уралдсан хойно шинжихэд

	Уул хайрхны буга мэт

	Олны дотор унаж болшгүй

	Онц ганцаарыг явуулж болшгүй

	Цөл шилд бэлчээрлүүлж

	Цөөрөм тунгалагт усалж

	Насан идэрт нь унаж

	Найр болгонд нь уралдагч

	Начин шонхор гэгч энэ мөн.

	 

	ТАВДУГААР МОРИНЫ ЦОЛ 
(ИДЭР ЗААН)

	Унаган дээрээ ороо жороо орсон

	Дааган дээрээ далан шинж нь илэрсэн 

	Уралдаанд талбисаар охь манлай нь болсон 

	Чийрэг эрсээр эмээллүүлэлтэй

	Чигтээ гөрөөстэй уралдуулалтай

	Хайртай хүмүүнээр унуулалтай

	Хандгай бугатай мөрийцүүлэлтэй

	Их хүчин бүрдсэн

	Идэр заан гэгч энэ морь магад мөн.

	 

	ЗУРГААДУГААР МОРИНЫ ЦОЛ 
(НАЧИН ШОНХОР)

	Муу хүнд унуулшгүй

	Муруй модонд уяулшгүй

	Хортой хүнд үзүүлшгүй

	Хол ойрт сонсгошгүй

	Загасан эмээл тохоод

	Зандан ташуур бариад

	Өглөөний наранд мордоод

	Өвтэгш их найр дээр

	Өлзийтэй баярт уралдаад

	Үлэмж шан хүртсэн 

	Нэр алдар дуурьссан

	Начин шонхор гэгч энэ морь мөн.

	 

	ДОЛООДУГААР МОРИНЫ ЦОЛ 
(ХӨХ АРСЛАН)

	Сүмбэр уулын будан 

	Сүн далайн бараа 

	Аргамаг хүлэг 

	Холын бараа 

	Хонгор салхи 

	Хэтийн бараа 

	Хэсэг тоос 

	Найрын манлай 

	Наадмын чимэг 

	Тод сайхан 

	Торгон жолоо 

	Шинж бүхэн төгссөн 

	Шилийн хөх арслан.

	 

	НАЙМДУГААР МОРИНЫ ЕРӨӨЛ 
(ХҮЛЭГ ЖАРГАЛ)

	Сая явахын зуур

	Сан эргэхийн завсар

	Сайн мууг нь ялгатал

	Санаанд үгүй байтал 

	Салхи мэт гүйж

	Хөндий зэрэглээ мэт хурдалж 

	Хүн бүрийг хөхөлзүүлж 

	Хөгжмийн түрүү болсон

	Хүлэг жаргал гэгч мөн.

	 

	ЕСДҮГЭЭР МОРИНЫ ЦОЛ 
(АЛТАН САНДАЛ)

	Хөдөө талыг туулан ирэхийг нь мэдвээс 

	Хөгжин донгодогч жигүүртэн шувуу мэт

	Хөөлдөн тэмцэж ирэхийг нь үзвээс

	Хулан чигтэйн шинжтэй

	Хүн бүр гайхалдан инээлдээд 

	Хөөрч бахархан шинжвээс 

	Зүсийн булаг ундтай 

	Зоо шилийн бэлчээртэй 

	Унаган хэвээ алдаагүй 

	Уран алтан сандал гэгч энэ мөн. 

	Эмнэгтээ эргээд хоцорсон биш гэнэ. 

	Эцэнхийдээ зогсоод саатсан биш гэнэ 

	Эргүүдээ дүгрээд эндсэн биш гэнэ 

	Эрдэмгүйдээ болоод хожимдсон биш гэнэ 

	Энэ өдрийн найр дээр 

	Эрхгүй зүтгэн гүйгээд 

	Эс болсондоо хоцроод 

	Азаргын хөлд дайрагдаж 

	Агтын тоосонд дарагдаж 

	Уралдсан морьдоос сүүлдээд 

	Унасан эзэндээ уйтгар болж 

	Олон бүгдэд домог болж 

	Оройтон хожидсон энэ морийг 

	Өөд газар гарахад нь 

	Өвдөгнөөс нь түшилтэй 

	Уруу газар ороход нь 

	Улнаас нь өргөлтэй 

	Буурын түлээ будаа ачилтай 

	Богийн түлээ булуу татуулалтай 

	Хол замд хуш хөтлүүлэлтэй 

	Хонь хурга хариулахад уналтай 

	Дээр нь унавал дэртэй дэвсгэр 

	Дэргэд нь зогсвол дэвтэй түшлэг билээ. 

	Энэ морины эрдмийг

	Ингэж ерөөн хэлээд

	Тайван цагийн түмэн өлзий бүрдсэн 

	Амар цагийн мянган жаргал нийлсэн 

	Алтан сандал гэгч энэ мөн.

	 

	Х. Нямбуу. Монгол ардын ерөөл магтаал. УБ., 1983, 77—81 дэх тал.

	 

	В. Хувилбар

	Хөх монголын 

	Хөвчин улсын 

	Хүндэт эздийн

	Хүндэтгэл наадмын

	Хүлгийн уралдаанд

	Хүчээ гаргаж 

	Түмэн хүлгийн 

	Түрүүнд ирсэн 

	Төгс хурдан гэж 

	Цоллогдож байгаа 

	Цовоо хүлгийн 

	Энд дуудагдах

	Эрэмгий шинж нь гэвэл: 

	Ариун сүргийн дотроос 

	Аугаа жавхлан бүрдсэн 

	Сүрт азарганы үр 

	Сүүт гүүний унага 

	Удамт азарганы үр 

	Уургын гүүний унага 

	Унаганаасаа шинж нь бүрдэж 

	Улс олны анхаарлыг татсанаас 

	Дааганаас нь давхиулж сургаад 

	Даамай хурдан шинжийг 

	Тодруулан мэдээд 

	Уралдаанд уясан энэ 

	Удамт хурдан хүлгийн 

	Уужим их магнайд нь 

	Чандмань эрдэнийн уялгатай 

	Бадамдовждын уруултай

	Бат сайхан шүдтэй 

	Зузаалга сайхан цээжтэй 

	Зургаан өндөр нь тохирсон 

	Буман эрдэнэ хүзүүтэй 

	Буурцаг сайхан дэлтэй 

	Бутлаг сайхан сахалтай 

	Босоо хоёр мундаатай 

	Заан сайхан соёотой 

	Засмал сайхан дэлтэй 

	Хун цэнгийн дуутай 

	Хулан тахийн хурдтай 

	Дун бүрээ хамартай 

	Дуран хар нүдтэй 

	Бийрэн сайхан сүүлтэй 

	Билгийн сайхан хошуутай 

	Залуу хүн унууштай 

	Замын хүн гайхууштай 

	Зандан эмээл тохууштай 

	Хол газар унууштай 

	Хотол олондоо алдартай

	Холбоо барих хурдтай

	Нийт олны дурыг татаж

	Нэмэн хурдлах чадалтай

	Хөвөн нимгэн тохомтой

	Хөнгөн тааруу хүүхэдтэй 

	Арслангийн шинжтэй

	Армагийн байдалтай 

	Хайлаар мөнгөн завжаараа 

	Хазаар даран хурдалдаг

	Хайсан хоёр чихээрээ

	Харийн чимээ сонсон хурдалдаг 

	Хашхирах чимээ сонсоод

	Харайх эрч нь нэмэгддэг

	Зуузай даран хурдалж

	Зуурын газарт үсэрдэг

	Амгай даран хурдалж 

	Алсын газарт үсэрдэг.

	Ард олноо баясуулсан

	Алдарт хурдан энэ хүлэг

	Уулын цаанаас

	Ундран гүйдэг

	Улам хойноос

	Нэмэн гүйдэг

	Нэрлэвэл хуй салхи адил

	Нисдэг шувуунаас дутуугүй 

	Нэхэж хөөж гүйцээд

	Түмэн хүлгийн дундаас

	Тасран эрс түрүүлж

	Мянган хүлгийн дундаас

	Мацаат хол газрыг туулж 

	Төмөр зуузайг хажигнуулж, 

	Мятралгүй хол түрүүлэхдээ, 

	Мяндсан жолоог

	Сунган хурдалж

	Ариун шар талыг

	Алдлан дэгдэж

	Алсын хөтлийг

	Тэмүүлэн дэгдэж

	Ган дөрвөн туурайгаараа 

	Газрын хөрсийг онгилон давхиж 

	Барагдашгүй хурдан чадлаараа 

	Товчлон харайж

	Барианы газар

	Ойртон ирэхэд

	Дуут мөндөр

	Дуйлан харцага

	Ширүүн мөндөр

	Ширмэн дуут

	Аянга мэт гялалзан

	Ирдэг энэ моринд

	Эр хоёр загалын шинж

	Төгөлдөр бүрэлдсэнийг 

	Төсөөлж хэлэхэд

	Дөрвөн хөлтэй ширээ шиг 

	Дөрвөлжин зоотой арслан шиг 

	Уул хангайн буга шиг

	Усан тээлийн загас шиг

	Өлөн чоно гүйцэшгүй

	Өшөөтөн дайсан барьшгүй

	Муу эзэнд учиршгүй

	Мухар ташуураар цохиулшгүй 

	Хартан дайсанд унуулшгүй 

	Хангайн салхинаас

	Өөр юм хүршгүй

	Өргөн олны дурыг татагч

	Өнөр хурдан энэ хүлэг

	Барагтай баригчийг дайрчихмаар 

	Бага шиг хүүхдийг хийсгэчихмээр 

	Газрын хөрсийг онгилсон 

	Гавшгай хурдан гишгэлттэй 

	Гайхамшигт хурдан чадлаараа 

	Улсын их наадмын

	Уралдааны түрүүнд ирэхдээ 

	Хангайн буга шиг

	Харайн ирдэг,

	Харцага шонхор шиг

	Дайрч ирдэг

	Даян хүлэг!

	Марал хаял

	Магад хүлэг!

	Ширүүн сум

	Шүүрдэг харцага

	Алдарт их төрийн

	Агуу их наадамд

	Түрүүлж ирээд

	Төгс шинжээ

	Ахмад зүтгэлтэн

	Ариун номтой

	Ачит эздийн байрласан

	Алаг эрээн асрын өмнө

	Алтан жолоогоо

	Атгуулан байж

	Эргүүлэн бариулж,

	Эрэмгий шинжээ дурдуулан

	Алдар цолоо магтуулан

	Алтан амсартай 

	Мөхөшгүй өнгөтэй

	Мөнгөн бариултай

	Агаруу зандан хуланд

	Амсар дүүрэн

	Амтат цагаан

	Ариун идээний дээж

	Айргаар дүүрэн бялхуулж 

	Аялгуу цолыг цоллогчоороо

	Галав эрдэнэ молор 

	Толгойгоо мялаалган

	Баярын их наадмын

	Бадруулах жавхланг тодотгон 

	Эр морины чадлаа магтуулж 

	Эзнийхээ сэтгэлийг баясуулж 

	Түмний хайрыг татагч

	Төгс шинж нь бүрдсэн

	Наадам бүгдэд түрүүлдэг 

	Найр болгонд унуулдаг

	Баатар эрийн бахтай хань

	Бат цэргийн хурдан унаа 

	Халх монголын сүрийг бадруулагч 

	Харийн дайсны зоригийг шантраагч 

	Хайрт эзний сэтгэлийг баясуулагч 

	Хамаг олны хүслийг хангагч 

	Жиргэн нисэх шувуу шиг 

	Жирэлзэн үзэгдэх

	Зэрэглээ шиг жирэлздэг

	Хөх Монголын 

	Хөлгийн дээж

	Хүн олныхоо

	Сэтгэлийг татагч

	Бат төрийн

	Баярын их наадамд түрүүлсэн 

	Мөнх төрийн чимэг

	Их төрийн магнай

	Тодхон сайхан

	Торгон жолоо

	Баярын магнай

	Бат идэр

	Хуйн адил 

	Хурдан хүлэг ээ!

	 

	Ц. Шагдаргочоо. Эрийн гурван наадмын яруу найраг. УБ., 1961. 31—37 дахь тал.

	 

	МОРИНЫ ОДООГИЙН ЦОЛ

	Монгол оронд морь цоллох, магтах үгс орон нутаг бүрд янз янз байх боловч, ерөнхий утга санаа нь адил байдаг. Үүнээс одоогийн хэрэглэж байгаа түрүүлсэн морины хоёр янзын цол, дэд морины цол мөн хоёр янз, үүнчлэн айргийн тавд ирсэн морины цолыг дэс дараагаар бичвэл:

	 

	а) Түрүүлсэн морины цол

	Бүрэн эрхт БНМАУ-ын ... аймгийн ... сум нэгдлийн ... дугаар бригадын ард ...-ны өтгөн сүргийн удамт азарганы үр!

	Уургын гүүний унага 

	Түг түмэн агтын дундаас 

	Төгс хурдан шандсаа үзүүлж 

	Харцага шувуу шиг нисэж 

	Хамгийн түрүүнд ирэгч 

	Энэ хурдан хөлгийн 

	Эрэмгий шинжийг дурдвал: 

	Заан дөрвөн соёотой 

	Заамал зургаан хүзүүтэй 

	Засмал дөрвөн туурайтай 

	Замбага хоёр чихтэй 

	Согоо шиг хурдан 

	Сунагар өргөн ташаатай 

	Сойлго уяа нь тохирсон 

	Сонж шинж нь бүрдсэн 

	Туулай сайхан зоотой 

	Тунамал сайхан дэлтэй 

	Тунсаг сайхан сүүлтэй 

	Тухлаг бадируун биетэй 

	Морины сайн шинжийг 

	Мөн биедээ бүрдүүлсэн 

	Мойл хар нүдтэй 

	Молор эрдэнэ толгойтой 

	Мохошгүй эрэмгий чадалтай 

	Хазаар хаялан давхидаг 

	Хавийн газрыг товчлон давхидаг 

	Зуузайгаараа зулран гүйдэг

	Зуурын газрыг товчлон гүйдэг

	Толгойгоороо тоглон давхидаг 

	Тоосноосоо бусган давхидаг 

	Сүүлээрээ тоглон давхидаг 

	Сүүдрээсээ бусган давхидаг 

	Уулын цаанаас ундран давхидаг 

	Улам хойноос дэгдэн давхидаг 

	Агуу шинжийг бүрэлдүүлсэн 

	Алдарт энэ хурдан морийг 

	Ардын их баяр наадмын 

	Асрын өмнө зогсоож 

	Торгон жолоог сунган өргөж 

	Тоймгүй чадлыг нь магтан ерөөж 

	Алтан амсарт мөнгөн дотортой 

	Агар зандан хултай айргаар 

	Амсар дүүрэн мэлтэлзүүлэх 

	Аз жаргал тохиолдсон 

	Ард олондоо гайхагдсан 

	Ачит эзнээ баярлуулсан 

	Улам нэмэн хурдлах 

	Урагш давхин түрүүлэгч 

	Эрхэм сайхан

	Эрх жаргалант түмний эх 

	Баярын магнай, бат идэр 

	Бахдаж баршгүй хурдан хүлэг ээ!

	 

	Энэ цолыг гол төлөв баруун аймгуудаар дууддаг билээ.

	 

	Түрүүлсэн морины тухай өөр нэг хувилбарын цол

	Бүрэн эрхт БНМАУ-ын ... аймаг ... сум нэгдлийн ...-р бригадын ард ... өтгөн сүргийн гүүний унага аа!

	Хангай дэлхийн сүрийг бадруулагч 

	Хамаг амьтны ханашгүй баяр цэнгэлийн манлай 

	Төрийн наадмын баясгалан болсон 

	Түмэн агтын түрүүнд 

	Түдэлгүй хурдалдаг 

	Төмөр зуузайг сунган гүйдэг 

	Мянган агтын түрүүнд 

	Мятралгүй хурдалдаг 

	Мяндсан жолоог сунгаж гүйдэг 

	Заан дөрвөн соёог яралзуулан 

	Заамал зургаан хүзүүг суналзуулсан 

	Төө сайхан чихийг солбилзуулсан 

	Төгрөг хар нүдээ тормолзуулсан

	Туулай сайхан зоогоо хотолзуулсан

	Тураг сайхан биеэ гулалзуулсан 

	Өтгөн сайхан дэлийг сагсалзуулсан 

	Өнгөтэй сайхан сүүлийг самбалзуулсан 

	Эрчит дөрвөн туурайг жирэлзүүлсэн 

	Эрдэнэт дөрвөн хөлийг гялалзуулсан 

	Дайрч ирсэн даян хөлөг 

	Давхиж гарсан хангайн буга 

	Түмний дуртгал 

	Даяар гайхамшиг

	Ган зуузай 

	Галт идэр хүлэг ээ! 

	Энэ наадмын өмнө 

	Эрхэм цолыг өрнөн дэлгэрүүлсэн 

	Ирэх наадмын өмнө 

	Эх цолыг тэмдэглүүлсэн 

	Олон түмэн ардын өмнө 

	Онц сайхан үзэмж болсон 

	Бат энх төрдөө 

	Эрхэм сайхан чимэг болсон 

	Эзнээ баярлуулсан 

	Ижлээ арвижуулсан 

	Магтаж баршгүй эрдэнэт 

	Мандуулж баршгүй үзэсгэлэнт 

	Элдэв зүйлийн

	Эрдэнэсийн шинж бүрдсэн

	Энх амгалан

	Эрх жаргалант

	Түмний эх 

	Торгон жолоотой 

	Тод магнай хөлөг өө!

	 

	б) Дэд морины цол

	Бадрангуй жавхлант 

	Баярын магнай 

	Энэ их наадмын өмнө 

	Баясгалант хөгжил 

	Бат цэнгэлээр 

	Мэрийн уралдаж 

	Нэгийн дараа 

	Нэхэн шамдаж 

	Аван гүйцэж 

	Арай дутаж ирсэн 

	Энэ морь хэний гэвэл:

	... аймаг ... сум нэгдлийн

	... дугаар бригадын 

	Адуунаас барьсан 

	Агтаас шинжсэн 

	Арслан зоригт 

	Агуу хүчит

	Бат хөлөг

	Энэ морины цол нь гэвэл: 

	Уулын цаанаас ундран гүйдэг 

	Улам хойноос дэгдэн гүйдэг 

	Толгойгоороо тоглон гүйдэг 

	Тоосноосоо бусган гүйдэг 

	Сүүлээрээ наадан гүйдэг 

	Сүүдрээрээ тоглон гүйдэг 

	Хөндийн тоосыг хөдөлгөгч 

	Хүний үрийг баясгагч 

	Хөгжилт наадмыг дэлгэрүүлэгч 

	Хүчит идэр хөлөг энэ билээ!

	 

	Дэд морины тухай өөр нэг цол

	Бадрангуй жавхлант 

	Баярын магнай

	Бат төрийн 

	Баясгалант их наадамд 

	Баатар хөдөлмөрөөрөө 

	Бүтээлийн ихэд хүрээд 

	Баясгалант хөгжил

	Бат цэнгэлээрээ 

	Баясгаж байгаа 

	Өргөн олны 

	Өмнүүр ирэхдээ 

	Хуй адил 

	Хурдан хөлгийн 

	Эхний хэсэгт 

	Эрэмгий хүчээ 

	Эрчлэн гаргаж 

	Нэгийн удаа 

	Нэмэн дүүлж 

	Нэхэн шамдаж 

	Нэн ойртож 

	Ач тач 

	Ахин нэмж 

	Аван гүйцэж 

	Арай дутаж

	Аман хүзүүдэж ирсэн 

	Энэ морь ... аймаг 

	... сум нэгдлийн 

	...-р бригадын ард ...-ний 

	Адуунаасаа барьсан 

	Агтаасаа шилсэн 

	Арслан зоригт 

	Агуу хүчит 

	Удмаараа хурдан 

	Унаган хөлгийн 

	Цохолж дуудуулах 

	Цол нь гэвэл: 

	Бөөн чулуунд бүдэрдэггүй 

	Бүгчим халуунд хөлөрдөггүй 

	Хавтгай чулуунд халтирдаггүй 

	Халуун ганд ч ганддаггүй 

	Хахир өвөлд ч турдаггүй 

	Хатуу эдэлгээнд ядардаггүй 

	Дайрч ирдэг даян хөлөг 

	Давхиж сурсан хандгай буга 

	Түмний дуртгал 

	Даяар гайхамшигт 

	Ган зуузай 

	Галт идэр хүлэг 

	Энэ их наадамд

	Нэгийн удаа цоллогдовч 

	Ирэх жилийн наадамд 

	Эхний моринд цоллогдох 

	Төгс шинж нь бүрдсэн 

	Түмэн олондоо гайхагдсан 

	Энх бат төрдөө 

	Эрхэм сайхан чимэг болж 

	Эзнээ баярлуулж 

	Ижлээ арвижуулсан 

	Мартаж баршгүй чадалтай 

	Мандуулж баршгүй үзэсгэлэнтэй 

	Энх амгалан 

	Эрх жаргалангийн

	Түмний эх торгон жолоо 

	Тод магнай хүлэг ээ!

	 

	Ц. Шагдаргочоо. Эрийн гурван наадмын яруу найраг. УБ., 1961. 38—45 дахь тал.

	 

	АЙРГИЙН ТАВД ИРСЭН МОРИНЫ ЦОЛ

	Бүрэн эрхт БНМАУ-ын ... аймгийн ... сум нэгдлийн ...-р бригадын малчин ... адуун сүргийн унага аа!

	Төгс ялалтын ойн 

	Төрийн их баярын 

	Түмний цэнгэлийн дээж 

	Төвшин энхийн наадмын

	 

	Хуйн адил хөдөлгөөнт 

	Хурдан хөлгийн уралдаанд 

	Бяр чадлынхаа хүчээр 

	Бартаат замыг туулж 

	Хашхирах гийнгоолох дуунд 

	 

	Харайлтын хүчин нэмэгдээд 

	Урьдаа яваа морьдыг 

	Урамтай гүйцэж ирээд

	 

	Газар холдох тутамдаа 

	Гайхмаар хурдан нэмээд 

	Харайх хөлийн нь эрч 

	Харцаганы шумбах адил дүүлээд 

	 

	Агтын хурдыг шалгасан 

	Алдарт энэ уралдаанд 

	Айргийн тавд баригдсан 

	Армаг хурдан хөлөг өө!

	 

	Энэ морины шинж нь гэвэл 

	Эцэж цуцахгүй тэнхэлтэй 

	Эрэлхэг шинж бүрэлдсэн 

	Эрэмгий хурдан удамтай 

	 

	Түмний дурыг булааж 

	Даяар олонд гайхагдсан 

	Ган зуузай дарж 

	Газрын холд чангардгаараа

	 

	Ижил дундаасаа тодорсон 

	Эзэн ардаа баясуулагч 

	Энх төрийн чимэг 

	Эрхэм хурдан шинжит 

	 

	Магтагдаж баршгүй эрдэмтэй 

	Мандуулж баршгүй үзэсгэлэнтэй 

	Ирэх жилийн наадамд 

	Эхэн түрүүлэх хурдан хөлөг өө!

	 

	Т а й л б а р :

	Ямар ч наадамд товчлон 1, 2, 5-д ирсэн морьд болон хамгийн сүүлчийн байранд орсон морьдыг цоллож 3, 4, 5 үүнээс хойш байранд орсон бүх морьдыг төлөөлүүлэн дээрх 4 морины цолыг дууддаг. Барианд орсон бүх морьдод үнэмлэх чимэг олгоно.

	 

	Ц. Шагдаргочоо. Эрийн гурван наадмын яруу найраг. УБ., 1961, 46—47 дахь тал.

	 

	ТАСАЛГААНД ИРСЭН (МАНДАЛ) МОРИНЫ ЦОЛ

	Бүрэн эрхт БНМАУ-ын их баяр наадмын хурдан хөлгийн уралдаанд таслагдаж барианд орсон энэ морь ... аймгийн ... сум нэгдлийн ард ... адуун сүргийн унага аа!

	Бат энхийн уламжлалтай

	Бадралт төрийн ойг 

	Бахдаж тэмдэглэх баярын 

	Бариа булаалдах уралдаанд 

	Ирж цуглагсдын өмнө 

	Идэр цуутай хүлгийн 

	Эрчит шандсыг шалгах 

	Эр морины уралдаанд 

	Агтын дотроос шилээд, 

	Адуун дотроос бариад 

	Өглөөний нарнаар уяж 

	Оройн нарнаар тавьж 

	Өдөр болгон туршиж 

	Өнө олноор нь үсэргэсээр 

	Төрийнхөө их баярт 

	Төгс хурдыг үзэхээр 

	Улсынхаа түмэн хөлөгтэй 

	Уралдан тавиад шалгахад 

	Магад хурдан тодроод 

	Магнайд нь ирж явснаа 

	Хазаар даран бөхийж 

	Хадууран замаасаа гараад 

	Уралдсан морьдоосоо салж 

	Учиргүй хол хадуурахад 

	Хотол олон хөвгүүд 

	Хошуу тойроод дүүлэхэд 

	Эзэмшиж унасан хүүхэд нь 

	Эргүүлж замд нь оруулаад 

	Холдож цувсан морьдыг 

	Хойноос нь гүйцэж түрүүлсээр 

	Тавиу хол харайсаар 

	Тайван уужим амьсгалсаар 

	Тамир чадлынхаа хүчээр 

	Тасалгаанд ирж баригдсан ч 

	Ирэх жилийн наадамд 

	Эргэж буруу хадуурахгүй 

	Шууд замаа дагаж 

	Шувуу шиг хурдан нисээд 

	Зэлүүд замыг дагаж 

	Зээр шиг хурдан дэгдээд 

	Суран жолоогоо

	Сунган ирэх

	Сурсан хойноо

	Сугаран түрүүлэх

	Дайрч ирэх

	Дахин нэмэх

	Даяар алдарших 

	Дайчин хүлэг ээ!

	Барианд орсон

	Бүрэн жаргалан хүлэг ээ!

	 

	Ц. Шагдаргочоо. Эрийн гурван наадмын яруу найраг. УБ., 1961, 46—49 дэх тал.

	 

	МОРИНД ОЛГОХ ЧИМЭГ

	Улсын буюу орон нутгийн наадмын хурдан хүлгийн уралдааны барианд орсон морьдод дор дурдсан цол, чимэг олгодог заншил дээр үеэс уламжлан иржээ. Үүнд:

	Уралдаанд түрүүлсэн морь, дэд моринд олгох цол чимэг:

	 

	Нэгдүгээр моринд:

	1. Нисэн гүйцэж, нэмэн хурдалдаг хүлэг;

	2. Жимст хангайн жаргалт хүлэг;

	3. Хуйд гүйцэхгүй хурдан хүлэг;

	4. Харилтгүй хурдан хандгайн буга;

	5. Агтын түрүүнд гүйдэг армаг хүлэг;

	 

	Хоёрдугаар моринд:

	6. Улс төрийн улаан суунаг;

	7. Сайн төрийн сааршгүй хүлэг;

	8. Эзэн төрийн итгэлт хүлэг;

	9. Бат төрийн бахдалт хүлэг;

	10. Хувьсгалт төрийн хурдан хүлэг, 

	гэх мэт.

	Эдгээр 10 цол чимгийг үзүүр түрүүний байранд удаа дараа хурдалсан морьдод олгоно.

	 

	Айргийн тавд ирсэн морьдод олгох чимэг

	1. Айрагдаж ирсэн агсан хүлэг;

	2. Тавд ирсэн тайган шинжит хүлэг;

	3. Ахиж хурдлах алдарт хүлэг;

	4. Дээшээ ахихаар дэгдэгч хүлэг;

	5. Ижлээсээ тодорсон эрдэмт хүлэг 

	гэхчлэн эдгээрийг айргийн тавд удаа дараалан ирсэн морьдод олгоно.

	 

	I, II, V тасалгаанд баригдсан мориноос бусад барианд орсон морьдод олгох чимэг:

	1. Бууршгүй хурдан хүлэг;

	2. Маш үзэсгэлэнт, мацашгүй хурдан хүлэг;

	3. Ширүүн сум, шидрүүн давхиат хүлэг;

	4. Харайлт ихтэй, хандгайн зоот хүлэг;

	5. Газрын холд саардаггүй хурдан хүлэг;

	6. Тонж тоорой, торгон жолоо хүлэг;

	7. Дуут мөндөр, дуулин харцага хүлэг;

	8. Эзнээ баясгагч, эрэмгий хүлэг;

	9. Түмний баясгалан, төгс хурдан хүлэг;

	10. Шууршгүй нэмэх шандаст хүлэг;

	11. Өнөд хурдлах өлзийт хүлэг;

	12. Шударч ирдэг шувуун хүлэг;

	13. Дайрч ирдэг даян хүлэг;

	14. Хурдны шинж нь тодорсон хүлэг;

	15. Салхинд гүйцэгдэшгүй сайн хүлэг;

	16. Морьдын түрүүн, мохошгүй хүлэг;

	17. Агтын магнай, алдарт хүлэг;

	18. Улам хурдлах өрнөх хүлэг;

	19. Бүдэрч үзээгүй шөрмөст хүлэг;

	20. Цог нэмэх цойлогч хүлэг;

	21. Онцгой хурдан, олныг баясгагч хүлэг;

	22. Хөнгөн сум, мөнгөн зэв хүлэг;

	23. Ширүүн мөндөр, ширмэн туурайт хүлэг;

	24. Барианд гүйцэгдэшгүй, бахдам хүлэг;

	25. Тод магнай, торгон жолоот хүлэг,

	гэх зэрэг эдгээр чимгийг олгохдоо тусгай үнэмлэх дээр заавал бичиж өгнө.

	Тайлбар: 6-д ирсэн моринд гурав дахь чимэг олгох ба эдгээрээс хойш ирсэн морьдод 4-өөс хойших чимгийг дэс дараагаар олгох бөгөөд 25-аас хойш барианд орсон морьдод чимэг олгохгүй харин төд дүгээрт барианд ирсэн гэдэг зөвхөн үнэмлэх олгох болно.

	 

	Ц. Шагдаргочоо. Эрийн гурван наадмын яруу найраг. УБ., 1961, 38—52 дахь тал.

	 

	БАЯН ХОДООДНЫ ЦОЛ

	А. Хувилбар 

	Бүгд найрамдах 

	Бүрэн эрхт 

	Тусгаар тогтносон

	Алдарт монгол улсын 

	... жилийн ойн 

	Их баяр наадамд 

	... аймгийн 

	... сумын 

	... нэгдлийн

	Адуунаас нь барьсан

	Агтаас нь шилсэн 

	Найр бүхэнд давхихаар 

	Наадам бүхэнд түрүүлэхээр 

	Мянган агтын түрүүнд ирэхээр 

	Мяндсан жолоо сунган ирэхээр 

	Түмэн агтын түрүүнд ирэхээр 

	Төмөр зуузай сунган ирэхээр 

	Удмаа дагаад сайхан гэдэг 

	Уяа нь тохироод хурдан гэдэг 

	Энэ наадамд түрүүлэхийг нь 

	Эзэн ард ... нь

	Эргэлзээгүй мэдэж уясан 

	Энэ хүлгийн шинж нь 

	Хур бороонд гүйдэлтэй 

	Хурц наранд давхиатай 

	Битүү толимон магнайтай 

	Бүргэд бөгтөр хошуутай 

	Самсааныхаа эхэнд 

	Салхин хүрдний оньстой 

	Омрууныхаа эхэнд 

	Усан хүрдний оньстой 

	Бушуу түргэн нь булчиндаа 

	Буян хишиг нь сүүлэндээ 

	Хийморь лундаа нь дэлэндээ 

	Хишиг буян нь сүүлэндээ 

	Заан дөрвөн соёотой 

	Заамал зургаан хүзүүтэй 

	Хөндийн тоосыг хөдөлгөдөг 

	Хүмүүн үрийг баясгадаг 

	Энэ хүлгийн эзэн нь

	Эндүүрч ташаарч бодсоноос 

	Уясан уяа нь багадаад

	Унасан хүүхэд нь балчирдаад 

	Барьсан ташуур нь богинодоод 

	Үлий манхан дайралдаад 

	Үргэлж саатал тохиолдоод 

	Эрэг манхан дайралдаад 

	Элдэв хадуурал тохиолдоод

	Үсэрч гарсан боловч

	Үхэр тэрэг шиг хоцорч

	Энэ жилийн баян ходоод 

	Ирэх жилийн баярын магнай

	Бат түмний эх ээ!

	 

	Ц. Мөнх. Ардын яруу найргийн тухай. УБ., 1964. 81—83 дахь тал.

	 

	Б. Хувилбар:

	Энэ найрын үдэх баяр

	Ирэх найрын угтамжийн бэлгэ 

	Тавьсаар зүтгэгч хөнгөн зэв 

	Ташуургүй гүйгээд ирэгч хүлгийн шинж 

	Дүүлээд ирэгч хангайн буга

	Түмний тогтоол энэ морь

	Бат лутан энх мэндийн сайхан билэг

	 

	Найр бүхэнд байдаг 

	Наадам бүхэнд уядаг 

	Бай бүхэнд байдаг 

	Баян хэрлэнгийн унага

	Бахтай энэ өдөр

	Баян ходоод,

	 

	Энэ морины

	Уясан эзэн нь залхуудаж

	Унасан хүүхэд нь балчирдаж

	Уул овоо нь бартаатаж

	Унд хоол нь тохироогүй учир

	 

	Харин нэг мэдсэн 

	Хадуурч гарсан амны зовлон болж 

	Харайж гарсан хөлийн гарз болж 

	Хамаг морьдын чанад байлаа.

	 

	Уралдахаар улаан тугийн хамт40

	Улсын олон морьдтой гарч байхдаа 

	Бахтай ч юм шиг санагдаж байлаа.

	Уралдаж явахдаа хурдан ч юм шиг санагдаж байлаа. 

	Ухаа тоосын дотор хоцорч байхдаа 

	Хохитой ч юм шиг санагдаж байлаа.

	Удаа дараагийн баярын наадамд

	Уясан эзэн нь

	Уяа сойлгыг нь тааруулж

	Унасан хүүхэд нь хаширжиж

	Удаа дараагийн баяр наадамд

	Урагшлан давхиж 

	Бай шагнал авахыг 

	Батлан илэрхийлсэн 

	Баян ходоод.

	 

	В. Хувилбар:

	Малчин ард 

	Анхан адуунаас нь бариад

	Агтаас нь шилээд

	Төв төрийн

	Түмэн-Өлзий бүрдүүлэхээр 

	Түгээмлийн энх жаргалант 

	Энэ найрын өмнө 

	Эрхэм хүлгийн 

	Цог залийг бадруулахаар уятал 

	Уг л эзний

	Урагшгүйгээс болж 

	Унталт хэвтэлт нь ихдэж 

	Унасан хүүхэд нь балчирдаад 

	Уралдсан газар нь бартаатайтаж 

	Уг ижлээс хоцруулаад

	Далай түмний нүүр дээр 

	Даанч хөөрхий болгоод 

	Ирэх жилээс болбол 

	Өвгөд хөгшид болоод 

	Энгийн олон ард түмнээс 

	Асуун сурвалжилж

	Өнгө зүс,

	Уяа сойлгыг нь тааруулж 

	Хөдөлж байх цаг үедээ 

	Хөдөлмөрчин, малчин ардын дэргэдүүр 

	Хөрст алтан дэлхийн дээгүүр 

	Хөвөн цагаан үүлний цаагуур 

	Хөх мөнгөн тэнгэрийн наагуур 

	Наран мэт ч мандана 

	Алтан мэт ч гялалзана 

	Ган төмөр мэт ч хангинана 

	Гал мэт ч дүрэлзэнэ 

	Усан мэт ч урсана 

	Уужим холоос ч нэмнэ 

	Урам зориг нь ч орно 

	Уг ижлээс ч онц тасархай 

	Оюун тодорхой ч мандана. 

	Тонж торой41

	Торгон жолоо

	Тод түмэн их

	Төрийн бат идэр

	Хурдан хөлөг чинь

	Ер нь энэ болж ахуй гэж

	Баян монголын

	Малчин ардууд болоод

	Партизан нөхдөөс

	Баатарлаг цолоор

	Шагнахаар тогтож

	Энэ жилийн их баярын

	Их сөнг чинь

	Өнөө оройн 5 цагт үдлүүлж

	Хойтонгийн баярын

	Өглөөний 9 цагт

	Сөгнөхийн ерөөлийг

	Нэгэн амаар нийтийн сонорт

	Хүргэн дэвшүүлэхийг

	Найр наадамд

	Уригдан залагдаж ирсэн 

	Настай өвгөд хөгшдөд 

	Намайг айлтган сонсго гэсэн юм.

	 

	II

	Сүрийг бадруулсан

	Бай нь ихийг авдаг

	Баян ходоод хийсэн даага нь

	Соотон хоёр чих нь

	Солбин зогсож байна.

	Сонгон үнэрлэдэг хамар нь

	Онгойн зогсож байна.

	Солонголон хардаг

	Алаг эрээн нүдээрээ

	Алсын бараа ширтэн

	Асрын өмнө

	Амаа ангалзуулан

	Цолыг дуудуулж байна аа!

	 

	Тайлбар:

	Наадамд уралдаад хамгийн сүүлд ирсэн даагыг ийнхүү цоллоод түрүү дааганы адил шан хүртээж эмээлийнх нь ганзаганд хонины болсон ходоод уяж өгдөг байсан учир «Баян ходоодны цол» гэж нэрлэжээ.

	 

	Үүнийг С. Бадамхатан, Боржигин халх, Этнографийн судлал, IV боть, УБ., 1972 он,  өгүүллийн хавсралтаас авав.

	 

	ТҮРҮҮЛСЭН ТЭМЭЭНИЙ ЦОЛ

	Бүгд найрамдах 

	Бүрэн эрх чөлөөт 

	Монгол ард улсын 

	... аймаг 

	... сум 

	... нэгдлийн 

	өвлийн бэрхийг 

	Өнөтэй давж 

	Өтгөн сүргээ 

	Өсгөн нэмж 

	Урин хавартаа 

	Угтан золгож 

	Улам цаашаа 

	Ургаж дэвших 

	Сар шинийн нэгний 

	Найр наадмын баяртаа 

	Тэнүүн говийн чимэг 

	Тэнхээт аварга хөлөг 

	Тэмээн олон сүргийн 

	Тэргүүн хурдыг сорих 

	Тэмцээн уралдаан наадамдаа 

	1-рт ирсэн 

	Ард нэгдэлч ...-ны 

	Арвин олон сүрэг 

	Атан тэмээдийн дотроос 

	Шандас хурдыг шилж 

	Шалган сойж уясан 

	Заан их биетэн 

	Зандан модон буйлтан 

	Аварга их хүчтэн 

	Арслан сүрт зогдортон 

	Энэ атан тэмээ нь 

	Эрдэнийн 12 жилийн шинж бүрдүүлсэн 

	Хулгана чихээ хулмайн тэшиж 

	Хуй салхийг хурайлан ирдэг 

	Тугал нүдээ тормойн тэшиж 

	Туулах замаа товчлон ирдэг 

	Барын бяраар тавран ташиж 

	Барианы газраа тоосрон ирдэг 

	Газраас тэнгэрт дүүлэн тэшиж 

	Галбын говийг туулан ирдэг 

	Аварга могой шиг ханаран тэшиж

	Арын хоолойг манараан ирдэг

	Аргамаг морь шиг харайн тэшиж

	Аадрын сүрээр пижигнэн ирдэг

	Хонгор үсээ хийсгэн тэшиж

	Хорвоон салхийг бүлээсгэн ирдэг

	Туулай мөнгөн амьсгаагаараа

	Уулын салхийг сөрөн тэшдэг

	Туг ширээ бөхөөрөө

	Унасан эзнээ ивээн ирдэг

	Залаа улаан согсоогоороо

	Замын цөвийг үргээн тэшдэг

	Заамал дөрвөн соёогоороо

	Цацал хөөсөө өдгөөн ирдэг

	Тайган хурдан борвиороо

	Талын уртыг туулан тэшдэг

	Тавиун сахлаг өвдгөөрөө

	Таанан толгой шидлэн ирдэг

	Ширмэн дөрвөн тавхайгаараа

	Ширүүн хадыг шидлэн тэшдэг

	Шижир цацган зогдроороо

	Шивээн толгой цацлан ирдэг

	Ширмэл эсгий атавчтай

	Ширээмэг ганган дөрөөтэй

	Шингэн лимбэний дуутай

	Мянган лангийн даацтай

	Ачааны түрүүнд алхаад ирдэг

	Атны магнайд тэшээд ирдэг

	Мянган агтын манлайд ирсэн

	Мяндсан бурантаг өргүүлж ирсэн

	Түмэн агтын түрүүнд ирсэн

	Төрийн наадамд тэргүүлж ирсэн

	Сойсон эзнийхээ

	Сод соргогийг бахдагч

	Унаган хүүхдийнхээ

	Урам зоригийг баясаагч

	Тэшин тэшин хурдлах

	Тэгш жороо гүйдэлт

	Тэмээн сүргийн манлай

	Тэр хөлөгт цол хайрла!

	 

	Эрдэнэт. Хялганатад сууж буй Г. Доржлхамаа тэмдэглэж авав.

	 

	ТАВАН ХОШУУ МАЛЫН МАГТААЛ

	А. Хувилбар:

	1

	Дээд зүгээсээ цугларч ирсэн 

	Даргай сайхан эвэртэй 

	Паргиа сайхан дуутай

	Дугуй эвэртэй 

	Дугараг сүүлтэй 

	Хөгнөд хөгнүүлдэггүй 

	Хүүхдэд хүзүүдүүлдэггүй 

	Хөвөн цагаан ноостой 

	Хариулж хүчирдэггүй 

	Хашиж барагддаггүй 

	Хонгор талыг дүүргэдэг 

	Хондон цагаан хонь чинь 

	Арван зүг найман талаасаа 

	Хуран цугларч дэлгэрээд42

	 

	2

	Хойд зүгээс чинь цугларч ирсэн 

	Холбоо сайхан бөхтэй

	Хонин шар нүдтэй 

	Хомбогор хөөрхөн хоншоортой 

	Уран сайхан бурантагтай 

	Урт сайхан хүзүүтэй 

	Тоолж барагдахгүй торомтой 

	Тоглож барагдахгүй ботготой 

	Хондон улаан тэмээ чинь 

	Арван зүг найман талаасаа 

	Хуран цугларч дэлгэрээд

	 

	3

	Урд зүгээс чинь цугларч ирсэн 

	Уран орших дуутай

	Уудам цалгай эвэртэй 

	Ухаа улаан зүстэй 

	Урамдах нь 

	Уулын буга шиг 

	Цувж ирж барагддаггүй 

	Цугларч ирж гүйцдэггүй

	Үхэр сүрэг чинь

	Арван зүг найман талаасаа

	Хуран цугларч дэлгэрээд

	 

	4

	Арван зүгээс чинь

	Автай сайн хааны чинь

	Авлан хөөж ирсэн

	Алтай нутгаар авирдаг

	Хангай нутгаар бэлчдэг

	Хандгай бугын сүртэй

	Сүр жавхлан сайтай

	Сүү саалиар өтгөн

	Жалгын жаврыг хааж хэвтдэг

	Жартгай дайсныг айлгаж хөөдөг 

	Цагаан бараан зүстэй

	Хүрэн, халтар хайнаг, сарлаг чинь

	Арван зүг, найман талаасаа

	Хуран цугларч дэлгэрээд

	 

	5

	Баруун талаас чинь цугларч ирсэн 

	Бар цоохор адуу чинь

	Байдал жавхлан сайтай

	Байдаггүй жороо

	Баригддаггүй ороо

	Хөөхөд ороо

	Хөтлөхөд жороо

	Гүйдэлгүй жороо

	Гүйцдэггүй хурдан

	Дөрвөн туурайгаараа

	Яралзуулан хатирдаг

	Дөрвөлжин ташаагаа

	Бөмбөлзүүлэн жороолдог

	Солонгон шар цоохор адуу чинь

	Арван зүгийн

	Асга хад мэт

	Хуран цугларч дэлгэрээд

	 

	6

	Доод зүгээс чинь цугларч ирсэн 

	Догшин давуу дүртэй

	Дор сүлжмэл эвэртэй

	Данжиндорлиг43 бурхны хүлэг болсон

	Асга хадаар бэлчээртэй 

	Арван цагаан буяны чинь 

	Аргамжаа бологсон 

	Арван зүгтээ урган дэлгэрсэн 

	Цэцэг мэт солонгорсон 

	Янгир зүстэй 

	Хангир дуутай 

	Түг түмэн цэнхэр өнгө 

	Ямаан сүрэг чинь 

	Арван зүгтээ дэлгэрээд

	 

	Ш. Гаадамба, Д. Цэрэнсодном. МААЗДБ. УБ., 1967, 118 дахь тал.

	 

	Б. Хувилбар:

	Баруун хөндийгөөр 

	Бараантан байдаг 

	Хулан хоёр чихтэй 

	Хумбан дөрвөн туурайтай 

	Хөөхөд ороо 

	Хөтлөхөд сайвар 

	Унахад номхон 

	Уралдахад хурдан 

	Дөрвөлжин ташаагаа 

	Дүүрэн жороолдог 

	Дөрвөн туур нь 

	Яралзан харагддаг 

	Дөмөн сайн адууны чинь 

	Буян хишиг дэлгэртүгэй. 

	Хатирч хүрэхгүй бэлчээртэй 

	Харваж хүрэхгүй зэлэндээ 

	Зуун унаганы 

	Зуузай нийлүүлж 

	Мятаршгүй мянга хүрэх болтугай 

	Хойд хөндийгөөр дүүрэн 

	Хонгортон байдаг 

	Хонин шар нүдтэй 

	Хондон ухаа зүстэй 

	Ширээ бөхтэй, ширэм тавагтай 

	Өндөр бөхтэй, өргөн тавагтай 

	Дааж босох нь таатай 

	Далдаас харах нь сүртэй 

	Гоо сайхан биетэй

	Гучин хуруу зогдортой

	Шилдэг ат, ширвэдэг тайлаг

	Шигшрэг ингэ

	Шилбэ бага торомны чинь

	Буян хишиг дэлгэртүгэй.

	Тэртээ говийг тэмээгээрээ дүүргэж

	Тэлж шаасан зэлийг ботгоороо дүүргэж 

	Түдэлгүй түм хүрэх болтугай!

	Урд хөндийгөөр улайран байдаг

	Эрээд барагддаггүй

	Эвлэгээд хүчрэгддэггүй

	Цуваад барагддаггүй

	Цуглуулаад хүчрэгддэггүй

	Урт богино эвэртэй

	Уянга сайхан дуутай

	Ухаа хондон үхрийн чинь

	Хангай царамд нутагтай

	Хандгай бугын гүйдэлтэй

	Сүүл саваг сайтай

	Сүү шим ихтэй

	Жадан ороонго эвэртэй

	Жартгай дайсанд амтай

	Хар тарлан хайнаг сарлагийн чинь 

	Буян хишиг дэлгэртүгэй!

	Сайхан хангайн уулыг

	Сарлагаараа дүүргэж

	Үелж ургасан дэрсийг

	Үхрээрээ дүүргэж

	Үелүүлж шаасан зэлийг

	Тугалаараа дүүргэж

	Бууралтгүй бум хүрэх болтугай!

	Зүүн хөндийгөөр

	Зүсрэн байдаг

	Төө эвэртэй

	Төгрөг сүүлтэй

	Даргай эвэртэй

	Далбан чихтэй

	Халив сүүлтэй

	Хавтгай ууцтай

	Хунгийн дуутай

	Дунгийн зүстэй

	Баян сүрэг хонины чинь

	Буян хишиг дэлгэртүгэй!

	Хонхор хотгорыг хониороо дүүргэж

	Хоёр гурван гэрийг хургаараа дүүргэж

	Сааралтгүй

	Сая хүрэх болтугай!

	Хангай говьд

	Хосолмол нутагтай

	Хонин сүргийн хамт

	Холын холд бэлчээртэй

	Ямагт хошуучлах ааштай 

	Янгир сайхан дуутай

	Хадаар явахад цуцахгүй 

	Халтирч унахыг мэдэхгүй

	Сэргэх тургих чимээтэй

	Сэлмэн дэрлэгэр эвэртэй

	Цэцгэн цоохор зүстэй

	Цэвэр нарийн ноолууртай

	Үнэт бүгдийг агуулсан

	Үржил сайтай ямааны чинь 

	Буян хишиг дэлгэртүгэй.

	Яргуйтай газрыг

	Ямаагаараа дүүргэж

	Эгнүүлсэн хөгнийг

	Ишгээрээ дүүргэж

	Залхалтгүй

	Живаа хүрэх болтугай!

	 

	АДУУН СҮРЭГ

	Хулан цуглартал янцгаасан 

	Хурд хүч нь жагсарсан

	Ар өврөө бүрхсэн

	Адуун сүрэг нь гэвэл:

	Хөөвөрлөж дэллэсэн адуунууд 

	Хөрөв нялх унаганууд

	Хөгшин залуу гүүнүүд

	Хөөрхөн цовоо дааганууд 

	Уядаг хурдан хүлгүүд

	Уургач сайн морьд

	Унааны тарган агтууд

	Эд бүхэн нийлж

	Эрдэнийн сүрэг болдог байна. 

	Сэргэлэн цовоо зантай

	Сэтгэл сэргэм алхсан

	Сэгсэрч зайлж жороолсон 

	Хазаар даран тэмүүлсэн

	Халж дарж дугтарсан

	Хайвж дайвж сайварласан

	Хатирч ергөж цогьсон

	Хадтай газар гантай юм шиг 

	Харанхуй шөнө дэнлүүтэй юм шиг 

	Хазаар булаам агсан ч бий 

	Хавар болоход гүйдэг ч бий 

	Булгиж цамнадаг эргэцээ ч бий 

	Бусгаж харайдаг ааштай ч бий 

	Буруу зөвгүй номхон ч бий 

	Тэр бүхэн нийлээд

	Тэнгэрлэг сайн адуун сүрэг билээ.

	 

	ХОНИН СҮРЭГ

	А. Хувилбар

	Хороо хотоо чимэглэсэн 

	Хонхор дүүрэн бялхсан 

	Хонгор сүү нь мэлтэлзсэн 

	Хоормог тараг нь дэлгэрсэн 

	Хотолж ирдэг хурж зогсдог 

	Хун цагаан зүстэй 

	Хонин олон сүрэг 

	Хургалж төллөх үед нь 

	Хуурай бууц базаасан 

	Хужир шүү зэхсэн 

	Хашаа хороо зассан 

	Хадлан бордоо бэлдсэн 

	Халууцам дулаан хэвтэр 

	Хөрөв нялхын тасалгаа 

	Уут, угж хүртэл бэлэн 

	Ус нь хөлдөхгүй худагтай 

	Ариун цэврийн хэрэглэлтэй 

	Анагаах эмээр хангалттай 

	Арчлах эмч жижүүртэй 

	Хөвөн зөөлөн ноосоороо 

	Хөрслөг дулаан арьсаараа 

	Хөлдүү түүхий эдээрээ 

	Бэлтгэлийн төлөвлөгөө хангаж 

	Бэлэн сайхан эд болж 

	Бид бүхнээ хангадаг 

	Хавтгай дөрвөлжин ууцтай 

	Халбагар дугариг сүүлтэй 

	Халуун дулаан илчтэй 

	Хамгийн чухал ашигтай 

	Хашир малчин эзэнтэй

	Олон зуугаар суурилсан 

	Овоо толгод бүрхсэн 

	Ойр холын хариулгатай 

	Олон замын бэлчээртэй 

	Таана ногоо ханхалсан 

	Тавар товор хивсэн 

	Тарайж тэрийж ярагласан 

	Тарга хүч нь гүйцсэн 

	Тариа будаа шиг үржсэн 

	Тансаг баян сүрэг юм аа.

	 

	ҮХЭР СҮРЭГ

	Үхэр мөргөдөггүй

	Үнээ сувайруулдаггүй 

	Дуулга хүзүү нь бүдүүрсэн 

	Дух магнай нь буржийсан 

	Бөгтөр сэрвээтэй 

	Бөөрөнхий эвэртэй 

	Турж эцэж ядраагүй 

	Тугал махаа бараагүй 

	Угтаж хэрдэг 

	Урамдаж мөөрдөг 

	Улаан хүрэн бухын 

	Уул ижил сүрэг нь гэвэл: 

	Саваг сайтай сарлагууд 

	Сайхан биетэй хайнагууд 

	Сайн угсааны үнээнүүд 

	Рашаан булаг сүүгээрээ 

	Ард түмнийг хангасан 

	Арьс ширээр зузаан 

	Ашиг шимээр арвин 

	Салаа дөрвөн туурайтай 

	Сахлаг их хөөвөртэй 

	Саалгасан сүү нь сав дүүрч 

	Сайхан идээ нь таваг дүүрч 

	Мөөрч уулзах нь 

	Мөрөөдлийн шинжтэй 

	Мөргөлдөж салах нь 

	Тэрсэхийн янзтай 

	Тэргэнд орвол тэнхээтэй 

	Тэнэг нь хөдөлбөл адраатай 

	Заанаас дутуугүй чадалтай 

	Загаснаас дутуугүй усчин 

	Зам таарвал цувдаг

	Залхуу нь хүрвэл хэвтдэг 

	Хээрийн бэлчээрт хэвтэмтгий 

	Хэлээ ороож идэмтгий 

	Нанжин согоо эвэртэй 

	Нарийн гоёмсог сүүлтэй 

	Хүзүү сэрвээ нь түхийсэн 

	Хөх дэлэн нь сэрийсэн 

	Хүдэр чийрэг шандастай 

	Хүч тарга ихтэй 

	Төөрч ердөө үзээгүй 

	Төл ердөө алддаггүй 

	Цувж ирдэг цугларч саалгадаг 

	Сүүн далай сүргийн дээд үхэр сүрэг юм аа.

	 

	Ж. Цолоо, У. Загдсүрэн. Халх ардын тууль. УБ., 1969, 231—232 дахь тал.

	 

	В. Хувилбар:

	ХОНИН СҮРЭГ

	Хөлөөр хөглөрсөн хэвтэртэй 

	Хөрөв нялхын тасалгаатай 

	Урт угжны бэлтгэлтэй 

	Уурхайн дулаалсан худагтай 

	Ариун цэврийн хэрэглэлтэй 

	Анагаах ухааны эмнэлэгтэй 

	Хөвөн зөөлөн ноосоороо 

	Хөрслөг дулаан арьсаараа 

	Хөлдүү түүхий эдээрээ 

	Үйлдвэрийн төлөвлөгөөг хангаж 

	Үнэт сайхан материал болгож 

	Ард түмнийхээ хэрэгцээг хангадаг 

	Хамгийн чухал ашигтай 

	Хашир малчин эзэнтэй 

	Тал дүүрэн бэлчсэн 

	Тарга хүч нь чихэлдсэн 

	Тариа будаа шиг үржсэн 

	Тансаг баян сүрэг юм.

	 

	ЯМААН СҮРЭГ

	Гартаам алаг зүстэй 

	Ганган хээнцэр маягтай 

	Хонинд ханьтай 

	Хотонд бараатай

	Сэлмэн эвэртэй

	Сээтэн чихтэй

	Сэргэлэн цовоо байдалтай 

	Шингэн нарийхан дуутай 

	Уураг сүү арвинтай

	Ихэр голдуу ишиглэдэг 

	Сувд эрдэнэ шиг ноолууртай 

	Шуурхай хөнгөн хөдөлгөөнтэй 

	Хонийг баахан дагууламтгай 

	Хорооны мухрыг эзлэмтгий 

	Асга хаданд авирамтгай 

	Амттай ургамлыг шилэмтгий 

	Дулаан хашаанд байрласан 

	Тансаг баян сүрэг юм.

	 

	ҮХЭР СҮРЭГ

	Саваг сайтай сарлагууд 

	Сайхан биетэй хайнагууд 

	Самнаж авдаг хөөвөртэй 

	Сайн угсааны үнээнүүд 

	Рашаан булаг сүүгээрээ 

	Ард түмнийг хангасан 

	Арьс ширээр зузаахан 

	Ашиг шимээр ихээхэн 

	Салаа дөрвөн туурайтай 

	Сахлаг арвин хөөвөртэй 

	Тэргэнд орвол тэнхээтэй 

	Тэрсүүд нь хөдөлбөл адраатай 

	Заанаас дутахгүй тэнхээтэй 

	Загаснаас дутахгүй усчин 

	Хүзүү сэрвээ нь түнхийсэн 

	Хөх дэлэн нь сэрийсэн 

	Хүдэр чийрэг шандастай 

	Төөрч ердөө үзээгүй 

	Төл ердөө алддаггүй

	Цувж ирдэг 

	Цугларч саалгадаг

	Сүүн далай

	Сүргийн дээж 

	Үхэр сүрэг.

	 

	АДУУН СҮРЭГ

	Хөөвөрлөж дэллэсэн адуунууд 

	Хөрөв нялх унаганууд

	Хөгшин залуу морь гүү

	Уядаг хурдан хүлэг

	Уургач сайн морьд

	Агталж хөнгөлсөн үрээ

	Авхаалж сэргэлэн байдас

	Шим саальт гүү

	Шинээр сургасан даага

	Эд бүгд нийлж

	Адуун сүрэг болдог юм.

	Эмнэг догшныг нь сургаж бай! 

	Эдэлгээ уналгад оруулж бай!

	Зарим нэгэн морьдын чинь

	Зан явдлаас хэлье;

	Сэтгэл сэргэм алхаатай

	Сэгсэрч зайлж жороолсон

	Хазаар дарам тэмүүлсэн

	Халж дарж дугтарсан

	Хайвж дайвж сайварласан 

	Хатирч ергөж арилжсан 

	Харанхуй шөнө нөхөр болж 

	Ханилаад явахад урамтай ч бий. 

	Тэргэнд орвол тэнхээтэй 

	Тэмээнээс дооргүй хүчтэй ч бий.

	 

	ТЭМЭЭН СҮРЭГ

	Буурал мэлзэн хоншоортой 

	Бужгар өвдөг зогдортой 

	Буйллаж сургадаг

	Бурантаглаж эдэлдэг

	Уран угалзан хүзүүтэй

	Уянгат сайхан дуутай

	Ширээ тэгш бөхтэй

	Шил дүүрэн мяндастай

	Шилдэг зөөлхөн ноостой

	Шилэн тунгалаг нүдтэй

	Шим сүү арвинтай

	Өндөр гоолиг чацтай

	Өргөн зузаан тавхайтай 

	Өөртөө богинодсон сүүлтэй 

	Өвлийн хүйтэнд тэсвэртэй

	Өл хоол даахдаа сайн

	Алтан шаргал зүстэй

	Алс холуур бэлчээртэй

	Аянд явахад итгэлтэй

	Ачиж явахад түшигтэй

	Айл хотоо нүүлгэдэг

	Аргал усаа татдаг

	Хашаа хороо

	Хадлан бордоо

	Хамаг ажлыг нугалж өгдөг

	Ач тусыг чинь магтаад барахгүй

	Арвин ашгийг чинь үнэлж барахгүй. 

	Ширээ сайхан

	Шилдэг ат

	Шил шөргөөсөн бууран тайлаг

	Үй олон ингэ

	Үеийн олон ботго тором

	Эд бүгд нийлж тэмээн сүрэг болдог юм. 

	Унаа эдэлгээ үзүүлж бай!

	Уналга хөлгөнд бэлтгэж бай!

	Тэнхээ чадал суулгаж бай!

	Тэсвэр хатуужил олгож бай!

	Хамар амыг нь хайрлаж

	Хачин гамтай эдэлж бай!

	 

	Үлгэр домог, ерөөл магтаал. УБ., 1975, 171—177 дахь тал.

	 

	ХОНИН СҮРГИЙН МАГТААЛ

	Өндөр уулын хормойгоор

	Мөнгөн сондор шиг гялалзах

	Өргөн талын уудмаар

	Мөндрийн ширхэг шиг цайрах 

	Эрдэнэ болсон хонин сүргээ 

	Эгшиглэн магтах учир байна.

	Хөвөн зөөлөн ноос нь

	Алт шиг үнэтэй

	Хөөсөрсөн сайхан сүү нь

	Арвин их шимтэй

	Хөөрхөн төл нь

	Хөндий дүүрэн

	Хөх бууц нь

	Хөнжил шиг дулаан

	Арьс нэхий нь

	Хүйтнийг даах илчтэй

	Амтат сүү нь

	Анагаах их увдистай

	Ашиг шим нь

	Хүж дэлхийд алдартай

	Арвин орлого нь

	Хөгжил мандалд нэмэртэй 

	Зүйрлэн магтаж хэлбэл 

	Зүйл бүрийн ашигтай 

	Хотондоо ивээлтэй сайхан 

	Хонин сүргээ магтъя!

	Нялх олон хурга 

	Нас гүйцсэн ирэг 

	Төлөг, зусгаас авхуулаад 

	Төллөх эм хонь цөмийг 

	Төрөл төрлөөр нь суурилан 

	Төлөвлөгөө нормыг нь давуулан 

	Зунжин намаржин оторлож 

	Зузаан тарга авхуулж 

	Өвөлжин хаваржин арчилж 

	Өнтэй тарга оруулж 

	Арвин баян сүргээ

	Арвай будаа шиг өсгөдөг 

	Ажилч хичээнгүй малчдын 

	Алдар гавьяаг магтъя!

	Үржилт хонин сүргээ өсгөж олон болгоход 

	Тоо ёсоор нь суурилж 

	Тогтмол сайн эргэж 

	Толгой дараалан шалгаж 

	Том жижиггүй тордож 

	Тавтай зөөлөн хариулж, 

	Тарга хүчийг нь тогтоож 

	Авсан хээлийг нь хамгаалж 

	Аятай сайхан маллаж, 

	Шим тэжээлээр элбэг 

	Шүү хужраар арвин 

	Шавж чигжсэн хашаа 

	Шагайгаар татсан бууц 

	Хөлдөж үзээгүй худаг, 

	Хөр нялхын тасалгаа 

	Эм хэрэглэлээр бүрэн 

	Элгэвч уутаар бэлэн 

	Халуун хүйтэн алинд ч 

	Харж сайн арчилж 

	Гарч байгаа төлийн 

	Гарз хохиролгүй 

	Зүтгэл сайтай малчны 

	Бүтээл арвин байх юм 

	Өнөөгийн шинжлэх ухааныг

	Өргөн даяар нэвтрүүлж

	Өвөг дээдсийн уламжлалаас

	Өвлөж сайныг нь аваад

	Зүй бусын хорогдолгүй

	Зүсэн бүрийн хохиролгүй

	Өнтэй тарган орж

	Өег тэнүүн байгаа

	Мянга түмэн хонио

	Магтан магтан дуулсан

	Малчин хүний хөдөлмөр 

	Манай үеийнхний жаргал юм.

	 

	Дорноговь аймгийн «Говийн хөгжил» нэгдлийн хоньчин Д. Жигмиддорж хэлжээ. Үнэн. 1978— 2—4. №35.

	 

	ТӨЛ МАЛЫН МАГТААЛ

	ХУРГА

	Хөх халзан эхээсээ

	Хөөрхөн цагаан хурга

	Анх гараад байхдаа

	Нялх жаахан бие нь

	Нялзрай бага боловч

	Ариун уургаа хөхөөд

	Амтат өвсөө идээд

	Хөгнө уяагаа эзлээд

	Хөрөвжин өсөөд ирэхдээ

	Шилдэг малчин ардынхаа

	Сэтгэл зоригийг хөгжөөж

	Хот хороогоо дүүрэн

	Хангинатал майлан үрждэг

	Халзан цагаан хурга нь

	Манай хонин сүргийн

	Манлай үржлийн эх

	 

	УНАГА

	Энэ жилийн төл гэж

	Энхрийлэн өхөөрдөх унага

	Ижил сүргийнхээ дотор

	Анх ээжээс гарлаа.

	Ачит эх нь

	Асран хамгаална.

	Бойжиж чадаагүй 

	Босож завдаагүй

	Хөлжиж амжаагүй 

	Хөхөж завдаагүй 

	Хөдөлж тэнцэхдээ 

	Төө сайхан чих нь 

	Соотолзон байж 

	Мойл хар нүд нь 

	Бүлтэлзэн байж

	Монхор хөөрхөн хоншоор нь 

	Шонтолзон байж

	Байн байн өндөлзсөөр 

	Бойжих шатандаа орлоо. 

	Үсэрч нэг ойчсоор 

	Тэнд нэг гишгэсээр 

	Тэнэж нэг төөрсөөр 

	Ачит ээжийнхээ

	Ариун цагаан сүүнд 

	Хэлээ бултайлгаж

	Тагнай ташин чармайсаар 

	Шимт сайхан сүүнд нь 

	Шил мэт голийтол цадаад 

	Азарга гэдэг эцгийн 

	Дэлийг бараадан дагаж 

	Хөгжилт хөөрхөн эхээ 

	Хөдөлгөн наадаж тоглоод 

	Анх гарснаа бодвол 

	Адуу болохын шинжээ 

	Авсаар олдог унага!

	 

	* * *

	 

	Урт сайхан зоотой 

	Уужим сайхан ташаатай 

	Хөлдөө жороотой 

	Хүзүүндээ молцогтой 

	Чонон хоёр чихтэй 

	Цолмон хоёр нүдтэй 

	Толгойгоороо тоглодог 

	Тоосноосоо бусгадаг 

	Сүүлээрээ тоглодог 

	Сүүдрээсээ бусгадаг 

	Жаварт жар хоног сойдог 

	Наранд ная хоног уядаг 

	Алтайд унагалсан

	Алагч гүүний унага

	Хангайд унагалсан 

	Харагч гүүний унага аа.

	 

	БОТГО

	Ботго гэдэг амьтан

	Бага балчир байхдаа 

	Ачит сайн ээжийнхээ

	Амтат сүүг хөхөж 

	Айлын бага мал болж 

	Бойжиж өсөх боллоо

	Дуугарч нэг тоглолоо

	Том харж үзлээ

	Дэвхэрч нэг давхилаа 

	Тэрийж нэг уналаа

	Ээж гэдгийг үзлээ 

	Эргэж тойрч тоглолоо 

	Эргүүлж тойруулж нухлаа. 

	Ээжийг бэлчээрт гаргахад нь 

	Эзэн хүний арчилгаанд орлоо. 

	Ээжээ дагах гэхэд

	Уяа ногт нь таараагүй

	Өвс усанд ороогүй 

	Учир ийм дээрээс

	Алс нэг явуулахгүй гэж 

	Алгын чинээ тавхайгаас

	Алд дээсээр уяж

	Аль болох хэвтшинд 

	Аятай, сайнаар хадгаллаа. 

	Харин байн байсаар 

	Хамхуул бут идэх боллоо. 

	Тэгж улам өссөөр 

	Тэмээн сүрэгтээ нийлээд 

	Тэнэгэр сайхан бэлчээртэй 

	Тэнхэл таатай явдаг боллоо.

	 

	* * *

	 

	Тугал хоёр нүдтэй 

	Туг ширээ бөхтэй 

	Өндөр сайхан хүзүүтэй 

	Уянгат сайхан дуутай 

	Борогч ингэнээс гарсан 

	Борхон хөөрхөн ботго оо!

	 

	ТУГАЛ

	Гоо сайхан эхээсээ 

	Гарсан тугал бол 

	Сэртгэр хоёр чихтэй 

	Мэлтгэр хар нүдтэй 

	Гялбам хүрэн зүстэй 

	Гоц сайхан мал аа!

	Босож өсөж бойжихдоо! 

	Бэлчээрт гарсан ээжээ 

	Бэлхэн ирэхийг харж 

	Бишгүй л удаж хүлээлээ. 

	Ам хэл нь хатаад 

	Арай ирэхээс нь өмнө 

	Мөөрч дуудаж байна аа! 

	Удаж түдэл ч үгүй 

	Унд хоолондоо ороод 

	Олон түмэн ижилтэйгээ 

	Ус булагт очоод 

	Уулын жалгаар бэлчээд 

	Тавтай тал нутагтаа 

	Нарийн хиаг идээд 

	Эзний сэтгэлийг баясгаж 

	Эрдэнэт мал болдог юм.

	 

	ИШИГ

	Эхээс анх гарсан 

	Ишиг гэдэг амьтан бол 

	Уул хадыг цуурайттал 

	Улс амьтныг сонстол 

	Учиргүй чанга майлж 

	Учрал ачит эхийнхээ 

	Өгсөн сүүг нь хөхсөөр 

	Өдөр бүр торниж 

	Их ч удаан болохгүй 

	Ижил нөхөдтэйгөө нийлж 

	Өнгийж нэг харж 

	Өндөр юм өөд харайгаад 

	Хойно хойноо өссөөр 

	Хожим сүүлдээ харин 

	Мөнгөн цагаан ноолууртай 

	Мяндсан сайхан үстэй 

	Ашиг шим ихтэй

	Арвин их үржилтэй болоод

	Ард малчин эзнийхээ 

	Ариун сэтгэлийг баясган 

	Алтан сүрэг нь болдог оо!

	 

	Эдгээр магтаалыг Хэл зохиолын хүрээлэнгийн аман зохиолын хөмрөгөөс авав.

	 

	ТЭМЭЭНИЙ МАГТААЛ

	А. Хувилбар:

	Хурмаст тэнгэрийн

	Хун цагаан тэмээ гэгч бол 

	Ар газар үүдсэн тэмээ гэнэ. 

	Өлгий газар өссөн тэмээ гэнэ. 

	Ботгон биедээ 

	Гурван голын усыг тас залгиж 

	Гутаарь загасыг аван авч 

	Амандаа гал бадруулсан 

	Хун хэмээн нэрийдсэн тэмээ! 

	Ойт мэргэн Уран цэцэн хоёул 

	Мөнгийг сунгаж буйл засаад 

	Сувдыг хэлхэж бурантаг засаад 

	Зандан шат, магнаг бамбайгаар чимэглэсэн 

	Толгой нь молор эрдэнэ 

	Хоёр нүд нь шил эрдэнэ 

	Хоёр чих нь сонор эрдэнэ 

	Шүд нь лавай эрдэнэ 

	Хөл нь хурдан эрдэнэ 

	Хоолой нь хонхон эрдэнэ 

	Ходоод нь лонхон эрдэнэ 

	Сүүл нь сувд эрдэнэ 

	Хулгана чихтэй 

	Үхэр салбагатай 

	Барс өвдөгтэй 

	Туулай уруултай 

	Луу хүзүүтэй 

	Могой нүдтэй 

	Морин толгойтой 

	Хонины ахартай 

	Мичин бөхтэй 

	Тахиа өрвөлөгтэй 

	Нохой соёотой 

	Гахай сүүлтэй

	Мөн биедээ арван хоёр жилийг цогцолж авчирсан 

	Тэмээ билээ.

	 

	Б. Хувилбар:

	Хувьсгалт монголын эдийн засаг болсон 

	Хуурай газрын трактор болсон 

	Хужир говийн эзэн болсон 

	Булгийн усыг сорж уудаг 

	Бударгант говийг сөрмөж иддэг 

	Бодын тоонд ботгоноосоо ордог 

	Боловсон циркт тоглож байдаг 

	Матигар урт хүзүүтэй 

	Машин ЗИЛ-ийн чадалтай 

	Маньвил годгор сүүлтэй 

	Эрхий богино чихийг 

	Дэрвэлзүүлээд ирдэг 

	Ээтэн шүмбэн хоншоорыг 

	Шомболзуулаад ирдэг 

	Дуран хар нүдийг 

	Бүлтэлзүүлээд ирдэг 

	Дун найман шүдийг 

	Яралзуулаад ирдэг 

	Туулай сайхан хамрыг 

	Сортолзуулаад ирдэг 

	Тураг дөрвөн хөлийг 

	Жөрөлзүүлээд ирдэг 

	Тунсаг хоёр бөхийг 

	Сэрэлзүүлээд ирдэг 

	Дал хавирга урттай 

	Даац тэнхээ ихтэй 

	Минжин гоё сортой 

	Мяндсан сайхан ноостой 

	Сахлаг буурын төл гэнэ. 

	Сүүтэй ингэний ботго гэнэ. 

	Урьдын үед урагшаа яваад 

	Утай Бээжин орж явсан 

	Одоо үед хойшоо яваад 

	Холбоот улсын хил хүрдэг 

	Харгуй замыг гаргаж явдаг 

	Хавсарга шуурганд сөрж явдаг 

	Хаданд халтирдаггүй 

	Салаа тавагтай 

	Халтирч бүдэрдэггүй

	Хавтгай тавагтай

	Алс холыг аялж туулдаг

	Барааны сайныг тээвэрлэн ирдэг

	Эрийн сайн

	Эдэлж явдаг

	Эмэгтэйн сайн

	Сааж байдаг

	Зудад энддэггүй бэхжилтэй

	Зунд цангадаггүй хатуужилтай

	Хоол ундаа

	Тасрахад

	Хоёр бөхнөөсөө

	Шим залгадаг

	Баян монголын

	Говь орны

	Баатарлаг түүхт сүрэг

	Ачихад идтэй

	Унахад шударга

	Уралдахад хурдан

	Шинжлэх ухааны хөгжлийн үед 

	Шинэ санаачилгын тэмцээнд

	Тэмээн сүргийн тэргүүнд ирсэн 

	Сумын манлай Атан агт аа!

	 

	Энэхүү тэмээний магтаалыг Өмнөговь аймгийн Цогтцэций сумын "Их Шанхай" нэгдлийн 1-р бригадын гишүүн Ононхүүгийн чулуунаас Ц. Мөнх тэмдэглэн авчээ.

	 

	ТЭМЭЭ

	Дөрвөн хөлтэй

	Дөрвөлжин биетэй

	 

	Гонзгой толгойтой

	Гурвалжин хондлойтой

	 

	Өргөн хүзүүтэй

	Өндөр биетэй

	 

	Хялгасан зогдортой 

	Хялганан сахалтай

	 

	Туулай хамартай

	Тугал нүдтэй

	 

	Ширээ бөхтэй

	Шижим ногттой

	 

	Галбад оршдог

	Ганган улаан тэмээ

	 

	Б. Содном. Мал аж ахуйн холбогдолтой ардын аман зохиол. УБ, 1956, 7—8 дахь тал.

	 

	БУУРЫН МАГТААЛ

	Манхан шаргал элс нь

	Хошуурч хонгортоод

	Сүлжин ургасан заг мод нь

	Сүндэрлэн найгаад

	Сүмбэрийн говьд

	Шүр шиг улаан тэмээ нь

	Сүрэг сүргээр бэлчээрлэнэ.

	Түүний дотор

	Өндөр сайхан бөхтэй

	Өтгөн сахлаг ноостой

	Сүр жавхаа ихтэй 

	Сүрлэг хүрэн буур нь 

	Сүргээ хурааж явна.

	Хойд бөхийн нь араар

	Ховоолдсон цагаан мөстэй

	Цахиур цагаан шүдээ

	Чахруулж хангинатал хавираад

	Цас шиг цагаан хөөсөө цахруулж

	Цахилгаан шиг хүржигнэн хүрхрээд

	Зэвэн хоёр чихээ

	Дэлдийн урагш нь болгоод

	Дугараг хар нүд нь

	Дурангийн шил шиг мэлтэлзээд

	Ийш тийш харж

	Ижил сүргээ хураана.

	 

	Энэхүү буурын магтаалыг Өмнөговь аймгийн Баяндалай сумын ард Ш. Арцаас Ж. Цолоо тэмдэглэн авчээ.

	 

	ХЭРЛЭН ГОЛЫН УНАГА

	Хэнтий аймгийн унага 

	Хээр халтар морь минь

	Хэрлэн голын усандаа

	Шунгаж өссөн адуу минь

	Дааганаасаа давхиж

	Дандаа түрүүлэн цоллуулж

	Даяар олондоо алдартай

	Даамай хурдан морь минь

	Баяр наадмын чимэг

	Байгаа олны гайхамшиг

	Баялаг сүргийн унаганыхаа

	Байдал төлөвийг хэлье:

	Саран шүхрийн адилхан

	Бөхийж ургасан дэлтэй 

	Санзайн алтан загас шиг 

	Мэлмэлзсэн нүдтэй

	Самьяа бадам лянхуа шиг 

	Цорволзсон чихтэй 

	Саруул эрдэнийн хонх мэт 

	Бөмбөгөрхөн магнайтай 

	Сайхан молцгийн адилхан 

	Туг сайхан сүүлтэй 

	Салхины хурд адилхан 

	Хурдан дөрвөн туурайтай 

	Зандан модны навч шиг 

	Өнөр олон ижилтэй 

	Сайвар жороо хатиртай 

	Сайн морио ярихад 

	Уралдаанд тавьдаг хурдан морь 

	Усан тэлмэн жороо морь 

	Уудам даамай хатиртай морь 

	Уургын сэргэлэн цовоо морь 

	Уналга эдэлгээ даадаг морь 

	Удам сайтай эрхэм морь 

	Ус нутгийн шинжээр 

	Уудам Монголд төрдөг байна. 

	Эмээл тохоод уячихаар 

	Нүдний чимэг морь 

	Эдэлж унаад явахад 

	Эзэн биеийн чимэг морь 

	Элбэг сүргийн унага 

	Эрдэнэ хүлэг морь минь

	 

	Ч. Жигмид, Ерөөлийн дээж. УБ., 1961, 79—79 дэх тал.

	 

	ГАВШГАЙЧДЫН МАГТААЛ

	Зээ!

	Шижир нарны гэрлээр

	Шимийн цэцэг дэлгэрэх мэт

	Шинэ нийгмийн үрээр 

	Социалист бригад үүссэн юм. 

	Хаврын цэцгийн өнгөөр 

	Хамаг дэлхий сэргэх мэт 

	Хамтач нөхдийн хүчээр 

	Хөгжлийн хурд нэмсэн юм. 

	Эрхэм хүсэл нийлсэн

	Эвийн нөхөд хамтарч 

	Ажилчин олноо уриалсан 

	Амлалт үүргээ боловсруулж 

	Ахин дэгжих үртэй 

	Ажил үйлсээ төлөвлөж 

	Гавшгайчдын бригадын 

	Гал голомтыг үүсгэжээ. 

	Нялх балчир байхдаа 

	Нэг хоёр цехэд үүсэж 

	Бүүр цаашаа ахихдаа 

	Бүхэл байгууллагыг хамарч 

	Өдөр бүхэн өргөжин 

	Өргөн олныг дагуулж 

	Он бүхэнд олшрон 

	Орон улсдаа дэлгэрч 

	Гавшгайчдын бригад 

	Гайхам хурдан хөгжиж иржээ. 

	Алхахдаа хөл нь нэг 

	Ажиллахдаа гар нь нэг 

	Аялахдаа хоолой нь нэг 

	Алдарт манай гавшгайчид 

	Айл хүний амь нэг

	Саахалт хүний санаа нэг гэсэн

	Ахмад дээдсийн сургаалыг 

	Амьдрал дээрээ хэрэгжүүлж байна. 

	Бодлоо нийлүүлбэл бүгдийг мэднэ 

	Хүчээ нийлүүлбэл хүндийг өргөнө гэсэн 

	Буурал настны сургаалыг

	Бодит үйлсээр үзүүлж байна. 

	Нийтийнхээ эрдмийг нэг нь хүртэж 

	Нимгэн мэдлэгээ гүнзгий болгож 

	Бүгдийнхээ хүчийг нэг нь түшиж 

	Бүл чадлаа хүчтэй болгож байна.

	Сүүлдэж нэгээ хоцорвол

	Сайны зэрэгт хүргэх гэж

	Эндвэл энэрэн түших

	Алдвал асран засах 

	Хүнч нандин чанарыг 

	Гавшгайч нөхөд хадгалж 

	Хүмүүжил эрдмийн сайныг 

	Хамт олноороо сахидаг юм. 

	Өглөө ярьсан радио ч гэсэн 

	Өдөртөө ирсэн сонин ч гэсэн 

	Гавшгайч нөхдийн жишээг 

	Газар бүхэнд зарлаж байна. 

	Үйлдвэр барилгад үлгэрлэн 

	Хөдөө аж ахуйд хошуучлан 

	Өрнүүн хөгжлийг ундруулж байна. 

	Өөдлөн дэгжсэн орныхоо 

	Өнгө сүрийг бадруулж байна. 

	 

	Зээ!

	Нийгэм журмыг байгуулагч 

	Нэр цуутай гавшгайчид минь 

	Намтар түүхийн баяныг үзүүлж 

	Нас сүүдрийн өндрийг эдэлж 

	Магтаал сайшаал ихийг дуулж 

	Мандан бадарч явах болтугай!

	 

	Д. Лувсандэлэгээс тэмдэглэв.

	 

	НЭГДЛИЙН МАГТААЛ

	А. Хувилбар

	«Баясгалант хөдөлмөр» нэгдэл маань 

	Баян түмэнд төвлөрсөн юм. 

	Бадрал хөгжлийн тухайд нь 

	Байдал төлөвийг нь магтъя даа. 

	Хэрлэн голын хөвөөнд нь 

	Хэсэг малчин хурж 

	Хэтийн бодол зорилгоо 

	Хэлэлцэж сайтар зөвшсөн юм.

	Намын бодлого тогтоолыг

	Ном сонинд хэвлэж

	— «Нэгдэлжинэ үү» гэсэн зөвлөмжийг 

	Нийтийн адил угтсан юм. 

	Бүртгэлд гишүүн долоохон гэж 

	Бултаж гэдрэг суугаагүй юм. 

	Бүтээх үйлс бүгдийнх гэж 

	Бүрэн төгөлдөр итгэсэн юм.

	Гар дээрх мал цөөн гэж 

	Гансарч гуньж үзээгүй юм.

	Ганц анжисны данстай гэж

	Газар тариалангаас бэрхшээгээгүй юм. 

	Буцалтгүй ийм ийм л зоригоо 

	Булгийн ус шиг ундаргаж

	Бүхнийг уриалан хөдөлгөж 

	Бууршгүй эрчээ авсан юм.

	Хөрөнгө малаа нийгэмчилж

	Хүсэл, хөдөлмөрөө хамтатгасан юм. 

	Хүчин чадал нь хөвчирсөн 

	Хөдөлмөрч гишүүд нэмсэн юм.

	Үй түмэн сүрэг малаа

	Үр төлөөр нь өсгөж байна.

	Үнэн шударга гишүүд нь 

	Өрнүүн бүтээл гаргаж байна.

	Хамтын санал нийцэж 

	Хоёр нэгдэл нийлсэн юм.

	Хогшил чинээ нь арвижиж 

	Хүчин чадал нь бэхэжсэн юм.

	Сүрэг малаа өсгөгч 

	Малчин сайтай нэгдэл байна.

	Сүү саалийг нь арвитгадаг 

	Саальчин сайтай нэгдэл байна.

	Төмөр, модны дүйтэн 

	Дархнууд сайтай нэгдэл байна.

	Тоосго зуурмаг найруулдаг 

	Барилгачин сайтай нэгдэл байна.

	Тариа, ногоо ургуулагч

	Тариаланч сайтай нэгдэл байна. 

	Трактор, машин эзэмшигч

	Жолооч сайтай нэгдэл байна.

	Сонор нямбайг эрхэмлэгч

	Аж ахуйч дэгтэй нэгдэл байна.

	Сонин сэтгүүл түгээдэг 

	Шууданч сайтай нэгдэл байна.

	Ажил төрлийн мэргэжилтэн 

	Ажилтан сайтай нэгдэл байна.

	Авьяас хүч нь оргилуун 

	Гишүүд сайтай нэгдэл байна.

	Албан хэргээ хөтөлдөг 

	Захиргаа сайтай нэгдэл байна.

	Ачаа тээвэр залгуулдаг 

	Автомашин олонтой нэгдэл байна, 

	Ардын хэрэглэхийг хангадаг

	Агент, худалдаа дэлгүүр байна. 

	Айлчин зочин амраадаг

	Аялаг тохилог буудал байна. 

	Агаараар сониныг сонсдог

	Радио зангилгааны газар байна. 

	Цэвэрч ариуныг журамласан 

	Амтат хоолны газар байна.

	Рашаан чанарын хэрэгцээтэй 

	Халуун усны газар байна.

	Харанхуй бүрэнхийг гийгүүлсэн 

	Гэрэл цахилгаан гялалзаж байна. 

	Соёл эрдэм дэлгэрүүлэгч 

	Клуб, кино бэлэн байна.

	Хүүхэд асрах, саатуулах 

	Хүмүүжрэхийн газар бүрэн байна. 

	Багачууд дүү нарыг боловсруулдаг 

	Бага, дунд сургууль байна.

	Багш ажилтан нь эрдэмтэй 

	Барилга танхим нь тохилог байна. 

	Барцад өвчнийг анагаадаг 

	Больниц эмнэлэг манайд байна. 

	Битүү далдыг ч оношилдог 

	Билгүүн ухаантан эмч нар байна. 

	Малын үржил, эрүүл эрхэлсэн 

	Зоо-мал эмнэлэг бас байна.

	Тэжээл маллагаанд чадмаг 

	Тэргүүн малчин тодорч байна.

	Нэгдэл түмнийхээ хөгжлийг 

	Нэрлэж тоочоод барахгүйдээ

	Нийт дундын байдлаас нь 

	Нэмж товчлон ярья даа.

	Үнэнч шударга гишүүд маань 

	Үйлс бүтээлээр арвин байна,

	Үртэй дүнтэйг бүтээе гэж 

	Үлэмж шамдан мэрийж байна. 

	Бадмаалянхын цэцэг нь

	Багларч багсайн дэлгэрэх шиг 

	"Баясгалант хөдөлмөр" нэгдэл минь 

	Бадран тэлэн хөгжиж байна.

	Өнөр олон гишүүд нь

	Бүтээлийн хэрээр алдаршиж байна. 

	Өндөр настан буурлууд нь 

	Өгөөжит тэтгэвэр хүртэж байна. 

	Оноос он тутамдаа

	Олох туршлага нэмж байна.

	Олон түмэн гишүүд маань 

	Олон түмэн гишүүд маань 

	Омог цогтой ажиллаж байна 

	Сараас сар тутамдаа 

	Сайхан туршлага нэмж байна. 

	Сайчуул олон гишүүд маань 

	Санаачилга авхаалж нэмж байна. 

	Өдрөөс өдөр тутамдаа 

	Өрнүүн туршлага олж байна. 

	Өргөн түмэн гишүүд маань 

	Өндөр зүтгэл гаргаж байна.

	Энэ сайхан хөгжлийн 

	Эхэн болсон булаг нь 

	Эрдэм мэдлэг амьдралын 

	Иш нь болсон үндэс байна. 

	Хайрт намынхаа жолоодлогоор 

	Зөвлөлт улсын туршлагаар 

	Хамаг олон бид бүхэн 

	Хамтын аж ахуйгаа хөгжүүлж байна. 

	Хашаа саравч тохилог барьж 

	Хадлан бордоо элбэг авч 

	Ханагар барилга сууцтай болж 

	Хавтай тухтай амьдарч байна. 

	Тал дүүрэн мал өсгөж 

	Талбай хальсан тариа тарьж 

	Тансаг таван идээ бэлгээр 

	Тавлаг амгалан жаргаж байна. 

	«Баясгалант хөдөлмөр» нэгдлээ 

	Бахдаж магтвал ийм байна.

	Баяр баярын дээдээр 

	Бялхаж цалгиж байтугай!

	 

	Ч. Жигмэд 1961—3—31-нд хэлжээ. "Цог" сэтгүүл. 1976, №6.

	 

	Б. Хувилбар:

	Гэрэл гэдэг нэртэй 

	Хэлцээ нийлсэн гишүүдтэй 

	Гэгээн зам нь дурайсан 

	Дааган дэлэн хашлагатай 

	Далангийн нуруун түшлэгтэй 

	Далай баян нэгдлийн 

	Даруу зантай гишүүд нь 

	Давуу бүтээлээр дүүрэн юм.

	Хараат уулын өвөрт тухтай байрласан 

	Хашаат хөндийн эхэнд тохитой суурьшсан 

	Өгөөмөр уулын хажууд

	Өнгө ялгарсан байшинтай

	Өндийж боссон барилгатай

	Өлзийт хайрхны зүүнтэй

	Өсөж бойжсон нэгдлийн

	Баруун талаар харвал

	Байцаа төмснөөс эхлээд

	Вандуй буурцаг хүртэл

	Бялхам их тариа нь

	Байдраг голын хөндийгөөр дүүрэн. 

	Доод талаар нь харвал

	Тогтнуун тэнэгэр бэлчсэн

	Догшин цэнхэр ямаанууд нь

	Дов хөөврийн бэлээр дүүрэн.

	Урд талаар нь харвал

	Унгас ноос арвинтай

	Улаан шаргал тэмээнүүд нь

	Ухаа Тоглохын талаар дүүрэн.

	Зүүн талаар нь харвал

	Зөөлөн сайхан ноостой

	Зүс нийлсэн хонинууд нь

	Зүлэгт дөвөнтийн нуруугаар дүүрэн.

	Дээд талаар нь харвал

	Тэртээ холоос урамддаг

	Дэлэм эвэртэй үхрүүд нь

	Дэлийн хязны ар өврөөр дүүрэн.

	Хойд талаар нь харвал

	Хондлой зоо нь ховилтой

	Хонгор шарга адуунууд нь

	Холбоо, Шанаганы хөндийгөөр дүүрэн.

	Ийм таван хошуу мал нь

	Эргэх дөрвөн улиралд 

	Эндэгдэл осол гаргаагүйгээр 

	Идээшилж дассан нутагтаа 

	Ингэж бэлчээрлэж байдаг. 

	Халхын уудам нутагтай 

	Ханагар баян нэгдлийн 

	Хамаг олон гишүүд нь 

	Хадлан тэжээлийг нь арвинаар бэлдэж 

	Хашаа саравчийг батаар барьж 

	Хийж бүтээхийн төлөө

	Хэдэн зэрэг шамдаж

	Бахдам их амжилтаар

	Бадрааж байна нэгдлээ.

	Бялхам сайхан амьдралтайгаа 

	Баясаж байна нийтээрээ.

	Худаг шүүжийн дэнжид

	Хуучин цагийн үед

	Хоосон ядуус байсан бол

	Бадран хөгжиж байгаа одоо цагт 

	Байшин барилга олонтой

	Баян нэгдлийн төв

	Бахтай тавтай суурьшсан 

	Үйлдвэр сургууль нь олширч 

	Үйлчилгээ худалдаа нь өргөжиж 

	Өргөн дэлгэр орныхоо

	Өнцөг булан бүртэй

	Узел радиогоор харилцаж

	Айл өрх бүхэн

	Ариун цэвэр соёлжилтыг

	Амьдрал ахуйдаа нэвтрүүлсэн 

	Ардынхаа эрүүл энхийн төлөө

	Анагааж эмчлэх ажилдаа

	Авьяас билгээ дайчилсан

	Авралт эмч нар олонтой

	Дэгжиж байгаа нэгдлийн

	Дэвсгэр нутаг дээгүүр

	Дэгдэж гүйдэг зээртэй

	Дэвхэрч гүйдэг туулайтай

	Мэх ихтэй үнэг

	Малгай хийдэг мануул

	Магнай цагаан шилүүс гээд л 

	Маш олон ан амьтад

	Манай нутгаар дүүрэн юм.

	Ямбатны ноёлог өндрүүдэд нь 

	Янгир аргал оломтой

	Яргай мод элбэгтэй

	Янз бүрийн баялагтай

	Уушгины хадын цуурай нь

	Уянгат хөгжимтэй хосолсон

	Уушгины саруул хөндийд нь

	Ус булаг нь оргилсон

	Ургамал моднууд цухуйлдсан 

	Буман сүрэг багширсан

	Буйлсан өргөн хоолойтой

	Буудайн толгой багсайсан

	Бургасан уужим хөндийтэй 

	Хоорондоо гүн найзтай

	Хотол даяар жаргалтай 

	Хувьсгалт орноо хөгжүүлэхэд 

	Хувь нэмрээ оруулсан 

	Нэгдэлч олон бүгдээрээ 

	Нийт гишүүд цөмөөрөө 

	Нэртэй цуутай хөгжил өөд 

	Нэгэн зэрэг давшиж 

	Нижгэр цогтой хөдөлмөр нь 

	Нийгмийн төлөө оргилж 

	Төл малаа бойжуулсан 

	Төлөвлөгөө нормоо давуулсан 

	Тэргүүний сайн малчид минь 

	Намрын налгар цагт ч 

	Найртай зуны үед ч 

	Хөхөө өвлийн хүйтэнд ч 

	Хөр цасны хайрууд ч 

	Хахир хаврын хатууд ч 

	Харанхуй цасан шуурганд ч 

	Аагим халуун наранд ч 

	Аадар ширүүн бороонд ч 

	Сүрэг малаа хариулсаар 

	Сүү саалийг нь ашигласаар 

	Сүүлдэж хоцорч сандрахгүйгээр 

	Суурьтай буурьтай хөдөлмөрлөж 

	Өнчин ишигний гарзгүй 

	Өсгөж малаа олшруулсаар 

	Өдөр шөнийг ялгалгүй 

	Үргэлж дэргэд нь хариулсаар 

	Өөхтэй малаа тураадаггүй 

	Өнтэй малаа зутраадаггүй 

	Үр төлийг нь хорогдуулдаггүй 

	Үс ноосыг нь гээгдүүлдэггүй 

	Үнэхээр сайн малчид шүү 

	Үнэтэй цэнтэй хөдөлмөрчид шүү 

	Таван хошуу малаа

	Тарган цатгалан өсгөхөөс гадна 

	Тариа ногоо хоёроороо

	Талбай дүүргэсэн ажилчид 

	Норм төлөвлөгөөгөө давуулж 

	Ногоо тариагаа хураасан 

	Нөр хичээнгүй техникчид 

	Арга туршлага өндөртэй 

	Алдарт олон тариачид 

	Манай нэгдлийн байдлыг 

	Малчин тариачин гишүүдтэй нь 

	Магтаж хэлээд байвал 

	Магадалж яриад байвал 

	Мянган өдөр ч барамгүй. 

	Ачит намынхаа жолоодлогоор 

	Анд зөвлөлтийн тусламжаар 

	Ажил үйлс нь товойсон 

	Алдар нэр нь тодорсон 

	Үй түмэн хөдөлмөрчдийнх нь 

	Үйлс хийморь нь дэлгэрч 

	Үлгэр жишээч ажиллагаа нь 

	Өргөн нийтийг уриалж байна.

	 

	ЗАЛУУСЫН МАГТААЛ

	Эвлэл намын даалгаврыг 

	Идэвхтэй биелүүлдэг залуус 

	Эх орноо хөгжүүлэхэд 

	Эрч нь болсон залуус 

	Эрүүл сайхан биеэ 

	Эрдмээр чимсэн залуус 

	Энх цагийн хөгжилд 

	Цэцэг нь болсон залуус 

	Эрхэм олон арддаа 

	Энхрийлж хайрлуулдаг залуус 

	Эмгэд өвгөд хөгшдөө 

	Энэрэн өргөдөг залуус 

	Төл малаа өсгөхөд 

	Түмний манлай залуучууд 

	Төлөвлөгөөт ажлаа биелүүлэхэд 

	Тэргүүнд явдаг залуус

	Таван хошуу малаа 

	Таргалуулж өсгөдөг залуус 

	Тариа буудай арвайгаар 

	Талыг бүрхүүлсэн залуус 

	Атрыг хагалах ажилд 

	Анхалж явдаг залуус 

	Арвин бүтээлийн дүнгээр 

	Алдраа мандуулсан залуус 

	Үеийн олон нөхдөдөө 

	Үнэнч шударга залуус 

	Үйлдвэр барилгын талбайд 

	Өгөөмөр бүтээлтэй залуус 

	Уурхай баялгаа шинжлэхэд 

	Урд нь явдаг залуус

	Уудам говийг усжуулахад

	Уриалж дуудсан залуус

	Машин техник эзэмшихдээ

	Манлайд явдаг залуус

	Манай хөгжлийн түүхэнд

	Маш гавьяат залуус

	Хадлан бордоо өвсөө

	Хангаж биелүүлдэг залуус

	Хашаа хороо саравчаа

	Хамтарч барьдаг залуус

	Хар санаат дайсныг

	Хиар цохидог залуус

	Хатан дэлхийн залуустай

	Хамтран нөхөрлөдөг залуус 

	Соёл эрдмийн гэрлийг 

	Сацруулж явдаг залуус 

	Социалист нийгэм байгуулахад

	Сор нь болсон залуус

	 

	Ж. Цолоо. У. Загдсүрэн. Халх ардын тууль. УБ., 1969, 236—240 дзх Тал.

	 

	УЛААНБААТАРЫН МАГТААЛ

	Мөнгөн Туулыг эмжсэн

	Ганган хотоо магтъя.

	Мөрөн голын ундраа шиг

	Түүний хөгжлийг бахадъя.

	Үеийн үед дүнхийсэн

	Богд уулын ард

	Үрийн үрд сүндэрлэх 

	Улаанбаатар хот минь 

	Өндөр барилга нь жигдэрсэн 

	Өргөн сайхан чөлөөтэй 

	Зуун түмээр жирийсэн 

	Зулзаган ногоон модтой 

	Алаг цэцэг найгасан 

	Анхилам сайхан үнэртэй 

	Ажилч түмнээ баясуулсан 

	Амралт цэнгээний газартай 

	Мянган бээрийг товчилдог 

	Хурдан хөлгийн зогсоолтой 

	Түмэн үед мөнхрөх 

	Түүх шастир ихтэй

	Шил толь шиг гялалзсан 

	Машин техник зөрөлдсөн 

	Ширхэг дараалан зохицсон 

	Гэрлийн дохио солилцсон 

	Ази тивийн цээжинд 

	Од болж ярайсан 

	Арвин дэлхийн хаана ч 

	Тод нэр нь дуурьссан 

	Уужим сэтгэлт түмний 

	Итгэл зоригийг бадраасан 

	Улаанбаатар хот минь 

	Сэтгэл зүрхэнд уяатай. 

	Сүүн цагаан сэтгэлт 

	Зөвлөлт их гүрэнтэй 

	Ахан дүүсийн холбоотой 

	Сүмбэр өнгөт цамхаг 

	Хөх тэнгэрийг мөрлөөстэй 

	Ухаант жанжин Сүхийн 

	Уужим цэлгэр талбайтай 

	Хүний жаргалант ирээдүй 

	Хүүхэд багачууд баясаатай 

	Хөлгийн хурдаар дүүлсэн 

	Хүсэл бүхэн тэмүүлээтэй 

	Ийм сайхан гүрний 

	Их хөгжлийн төв 

	Улаанбаатар хотоо 

	Магтаад магтаад дуусашгүй 

	Улс монгол орноо 

	Бахдаад бахдаад баршгүй.

	 

	Ц. Өлзийхутаг. Монгол ардын ерөөл магтаал, зугаа үг, үгэн тоглоом. УБ., 1982, 87—88 дахь тал.

	 

	АНЧНЫ МАГТААЛ

	Зээ!

	Агаарынхаа тунгалаг 

	Асар тэнгэр нь цэлмэгхэн 

	Аргамгийнхаа чадалд 

	Анчин эр нь цэнгүүхэн 

	Буугаа үүрээд гардаг 

	Буурал сайхан хангайтай 

	Буман үеэс уламжилсан 

	Буян хишигт нутаг минь!

	Зуны гурван сарыг нь 

	Зургаа юм шиг цэнгэж 

	Зуслан дэнжийг нь доргитол 

	Зугаалж өссөн нутаг минь! 

	Намрын гурван сарыг нь 

	Найм л юм шиг жаргаж 

	Найрын дугараа бялхуулан 

	Найрлаж өссөн нутаг минь! 

	Өвлийн гурван есийг нь 

	Өнтэй юм шиг туулж, 

	Өвөлжөө хотын хооронд 

	Давхиж өссөн нутаг минь! 

	Хаврын дулаан шөнөөр 

	Цүү шидэн тоглож 

	Хавь л нутгийн үетэнтэй 

	Ханилан дассан нутаг минь! 

	Зузаан хөвч нөмрөгтэй 

	Зуун түмэн давхраатай, 

	Зулзаган ногоон модонд нь 

	Зундаа донгоддог хөхөөтэй 

	Анчин гөрөөчний сэтгэл 

	Аргамжаатай юм шиг татагддаг 

	Аглаг өндөр уулсынхаа 

	Алдар юуг нь дурдвал: 

	Алтан дуулга духдуулсан 

	Алтай хангайн хөвч 

	Хамаг олноор бахадсан 

	Хангайн урт нуруудын 

	Зуур хоногийн агнуурт 

	Зурайж гарсан жимээр 

	Зургийн юм шиг ойд нь 

	Зуузай холбон гөрөөлөхөд 

	Хавтгай эвэрт хандгай, 

	Халтар халиун буга, 

	Хар л хүрэн баавгай, 

	Хадрах соёот гахай, 

	Мөчир дамждаг хэрэм, 

	Мөнгөн сорт булга, 

	Мөрөн голын халиу,

	Мөлхөж нуугддаг туулай, 

	Ойн бор л гөрөөс, 

	Онгон эрээн шүлүүс, 

	Овтой тэнэмэл зээх, 

	Олшрон үржсэн харх, 

	Цаст тайгын цаа,

	Цалгих мөрний минж, 

	Цайвар үстэй суусар, 

	Цахилж гүйдэг илбэнх, 

	Анхилуун заартай хүдэр, 

	Алаглаж харагдах солонго, 

	Араатан чононоос эхлээд 

	Ангийн баялаг элбэгтэй, 

	Газар тэнгэрийн уулзварт 

	Гагнаастай юм шиг нийлсэн 

	Ганга агийн үнэртэй 

	Ганган ногоон хөндийнүүд, 

	Дардан цэлгэр бэлчээрт 

	Хургаж гүйдэг бозлог, 

	Хулгар чихт тарвага, 

	Хурдан хөлт зээр, 

	Хуурах зальтай үнэг, 

	Үүрээр гөрөөлдөг хярс, 

	Үдшээр гүйдэг мануул 

	Өмхий хочтой хүрэн 

	Үсэрч наалддаг дорго 

	Түмэн хөлийн гөрөөс 

	Түүгээр үүгээр сүлжин 

	Түүнийг агнаж ирсэн 

	Түүх домгоор баян 

	Үлгэр болон хэлэлцэгдсэн 

	Ан ангийн дээжтэй 

	Үеийн үед идээшсэн 

	Хулан тахийн сүрэгтэй 

	Харвах сум шиг хатирдаг 

	Хамар томт бөхөнтэй 

	Харсан бүхэн хачирхдаг 

	Хавтгай нэрт тэмээтэй 

	Мөнгөн цагаан Алтайн 

	Алдарт Таван Богд 

	Мөнх хайрхан уул 

	Аж Богдын нуруу 

	Хол газраас сүүмэлзэх 

	Атас Чингисийн нуруу, 

	Говь гурван сайхан 

	Арц гурван Богд, 

	Сэгс цагаан Богд

	Сэрүүн цагаан Шал, 

	Хайрхан хөх уулсын 

	Хар тарлан чулуунд

	Аргамаг морин улдтал 

	Агнаж сонирхон явахад 

	Агуй хадны баавгайтай 

	Алаг цоохор ирвэстэй, 

	Хаданд дүүлдэг янгиртай, 

	Ханхар эвэрт аргалтай 

	Хар сүүлт гөрөөстэй 

	Хавтай сайхан орон билээ. 

	 

	Зээ !

	Дуулим Монгол орныхоо 

	Дур татсан ангуудыг 

	Дундрааж агнаж гүйцэмгүй 

	Дугаарлаж тоолж барамгүй 

	Арвин баяныг бахдахад 

	Үгийн сан хотоймоор!

	Анчин эрсийг магтахад 

	Үлгэрийн дүр хомсодмоор! 

	Урьхан намрын салхинд

	Уулын мод найгаж

	Улиас хусны навчис 

	Улайрч шаргалтаад ирэхэд 

	Хүглэгэр хангайд тунасан 

	Хүйтэн манан дунд

	Хүчит бугын урамдалт 

	Хүнгэнэн дуурьсах үеэр 

	Анчин хүний сэтгэл 

	Орон гэртээ тогтохгүй 

	Аглаг шилийг чиглэн 

	Олон хоногоор мордоно.

	Хур дэл нь унжсан 

	Хурд чадал нь тэнцсэн 

	Хумбан туурайт мориндоо 

	Хударга хөмөлдрөг тохируулж 

	Урт сайхан ганзагатай 

	Уужим суудалт эмээлдээ 

	Дүүрэн зэхсэн хүнстэй 

	Дүүжин богцоо тохож 

	Хурдан буугаа мөрөвчлөн 

	Хошуут сумаа дайзалж 

	Хутга хэтээ зүүж

	Хурц сүхээ ганзагалж 

	Уул давуулж үнэртдэг

	Ус гатлуулж мөрддөг 

	Унхиалж чагнан илрүүлдэг

	Удамт тайган нохойтойгоо 

	Гэрээ орхин авлах нь 

	Гэсэр мэргэний дүртэй 

	Гэтэн өнгийж намнах нь

	Гэнэтэд дайрах шилүүс шиг 

	Аварга хүчтэй араатныг 

	Ангайх зуур нь намнаж 

	Адтай хурдан гөрөөсийг 

	Харайх зуур нь унагаж 

	Ганзага нийлсэн нөхөдтэй 

	Гал отгоо нэгтгэж 

	Гарцаагүй хэрэгтэй ангаа 

	Ганц сумаар унагаж 

	Хээрийн замд нийлж 

	Хэдүүл хамтран явах нь 

	Хэзээний монгол анчдын 

	Хэвшиж ирсэн ёс.

	 

	Будран хаялах цас 

	Буурал сарьдгийг дарж 

	Бургих шуурга тавьж 

	Булаг ус хөлдөж 

	Дүн өвлийн хүйтэн 

	Дүнсийж цайран байхад 

	Мөнгөн цантай моддын

	Мөчир хуга хөлдөхөд 

	Анчин эрчүүл мордож 

	Аглаг хөвчийг цочоон 

	Араатан, гөрөөс мөрдөж 

	Амрах завгүй мацна 

	Шөнийн нөөлгөн галд 

	Шөлгөн гөрөөс хагсрааж 

	Шилмүүс мөчир дэвсэж 

	Шөнөдөө хажуулж амарна. 

	«Эр хүний жаргал 

	Эзгүй хээр» гэлцдэг нь 

	Эрэмгий зоригт анчдын 

	Эртнээс гарсан үг ээ. 

	Хангайн олзыг ганзагалж 

	Харьж ирэх анчдыг 

	Хавийн олноороо угтаж 

	Хайр хишгийг хуваана. 

	Зуны нарнаас зугтаагүй 

	Зудын хүйтнээс халшраагүй

	Цуу ихт анчдын минь 

	Суу алдар нь бадраг!

	 

	Ж. Дамдин хэлжээ. "Үнэн" сонин, 1966—11—24. №329 (10689).

	 

	АЛТАЙН МАГТААЛ

	Орой биеийг нь 

	Огторгуйн нар сараар чимүүлээд 

	Дунд биеийг нь 

	Үржинханд нараар44 чимүүлсэн 

	Доод биеийг нь 

	Лусад найман аймгаар45 товчлуулсан 

	Жалгын чинээ амтай 

	Жаран хоёр соёотой 

	Хүдэр хүрэн шинжтэй 

	Баян буурал Алтай дэлхий 

	Лусад савдаг дэвжид46 Найман аймаг 

	Баруун талаар нь тойроод харахад 

	Баттай зэндмэнэ эрдэнэ 

	Баруун мутартаа атгаад 

	Барсын арьсан түшлэгтэй 

	Балдан Лхамын дүртэй 

	Балар харанхуй модтой 

	Баялаг болгон түгсэн 

	Баахан олондоо алдартай 

	Хүдэр хүрэн шинжтэй 

	Баян буурал Алтай дэлхий 

	Зүүн талаар нь тойроод харахдаа 

	Зүйл бүрийн эрдэнэ 

	Зүүн мутартаа атгаад 

	Зонхов бурхны дүртэй 

	Зүр л бугын гүйдэлтэй 

	Зүмбэг Намсрайн цэцгүүд нь 

	Зүг болгондоо дэлгэрсэн 

	Хүдэр хүрэн шинжтэй 

	Баян буурал Алтай дэлхий

	Араар нь тойроод харахад 

	Аръяавалын дүртэй

	Алим жимсний уурхайтай 

	Алт мөнгөний баялагтай 

	Аливаа төрлийн ургамалтай 

	Амьтан хүнийг тусалдаг 

	Арван найман тангийн нэртэй 

	Рашаан ус нь 

	Аян замдаа ундарсан 

	Аргийн чинээ сондуул нь 

	Агаарын салхинд 

	Оволзонхон төвөлзөнхөн хийсээд 

	Арын харгай мод нь 

	Альхан талаасаа яралзанхан харагдаад 

	Арван хоёр салаа эвэртэй буга нь 

	Мэхэлзэнхэн урамдаад 

	Аргал угалз нь 

	Архайж дархайгаад 

	Хүдэр хүрэн шинжтэй

	Баян буурал Алтай дэлхий 

	Даваагаар нь даваад ирэхэд 

	Тахь бугын гүйдэлтэй 

	Далдын баялаг уурхайтай 

	Дайрга чулуу, багатай 

	Тарвага зурам нь идээлээд 

	Дов сондуул ихтэй 

	Довон болгон шандтай 

	Дош болгон тарвагатай 

	Нөөлөг газраа нүхтэй 

	Нүх болгон зурамтай 

	Элгэн талаар тойроод харахад 

	Элдэв, зүйлийн ургацтай 

	Энхэр гэгээн биедээ

	Эрэг ганга нь жигдэрсэн 

	Эртний сайхан Алтай минь 

	Эрхэм ангаар элбэгтэй 

	Эрдэнийн зүйлийн чулуутай 

	Эмийн жорын цэцэгтэй

	... ... ...

	Хөвчид нь гараад ирэхэд 

	Хөхөө шувуу нь донгодоод 

	Хөх зүлэг нь сэргээд 

	Хөрст дэлхий нь ногоороод 

	Хүн амьтан нь цуглараад 

	Хөрөнгө мал нь сүлжилдээд

	Хөгжил ихтэй нуруундаа 

	Хүмүүн болгон цэнгэлдээд 

	Талд нь ороод ирэхэд 

	Таана өвс нь ханхлаад 

	Тарьсан тариа нь ганхаад 

	Тахиа шувуу нь донгодоод 

	Таван хошуу мал нь 

	Тал бүрдээ сүлжилдээд 

	Тайж ард цуглараад 

	Тариа будаагаа хадаад 

	Тавчлар (?) кивсаа түшүүлээд 

	Таван тансаг идээгээ 

	Тавин орцгоогоод 

	Тавтай сайхан найрладаг.

	... ... ...

	Өндөр сайхан Алтайнхаа 

	Өвөр талаар нь тойроод ирэхэд 

	Өнгийн цэцэг алаглаад 

	Үзэм жимсний уурхайтай 

	Өргөн түмэндээ өршөөлтэй 

	Өвөлжөө буудал олонтой 

	Өргөн олон бидэндээ 

	Өвөл зуны хүнс болсон 

	Үржил тариалан олонтой 

	Өлзий хутаг оршсон

	Өвчин зовлонгоос хамгаалдаг 

	Эмийн цэцэг элбэгтэй

	Үйлс явдлыг бүтээдэг 

	Өндөр Дашинчилэн овоотой 

	Хүдэр хүрэн шинжтэй

	... ... ...

	Хадан талаар нь тойроод ирэхэд 

	Халх үндэс язгууртай 

	Халиу буга нь зөрөлдсөн 

	Хандгай буга нь урамдсан 

	Халуун сайхан зундаа 

	Халгай ногоо нь цацагласан 

	Хамаг айл нь цугларсан 

	Халуун бүлээн арзаа нэрсэн 

	Хавь ойргүй найрлаж байдаг 

	Хадан хясаа олонтой 

	Хавцал богоо ихтэй 

	Хааш хаашаа харвал

	Хайрт малын бэлчээртэй 

	Атирч эрчилдэг могойтой 

	Хөрвөж ойчдог зараатай 

	Эрчтэй мөрний 

	Хөвөөн дээр хүрээд ирэхэд 

	Ихээхэн баялаг зүйлээс гадна 

	Ерэн есөн шувуу нь донгодоод 

	Цэн шувуу нь цэнгэнээд 

	Цэцэг навч нь найгаад 

	Жимс төмс нь дэлгэрээд 

	Жигүүртэн нь хүртэл найрладаг 

	Хун шувуу нь хонгиноод 

	Хулан тахь нь яралзаад 

	Хулс дэрс нь найгаад 

	Хур бороо нь асгараад 

	Хуучин шинэ ургамлууд нь 

	Хаагуураа ч халиуран ганхаад 

	Нахиу дээрээ намаржаатай 

	Нарс модон дэвсгэртэй 

	Найман Намсрайн дүрстэй 

	Найман түмэндээ өршөөлтэй 

	Нарийн эрдэнэ түшлэгтэй 

	Наран талынхаа энгэр дээр 

	Найлиг дулаахан өвөлжөөтэй 

	Ган зудаас хамгаалдаг 

	Галт хар үнэгтэй 

	Гайхам сайхан Алтай минь

	 

	Тайлбар:

	Уг эхдээ хагас дутуу болсон буюу утгын авцалдаа муутайгаас орхисон зарим зүйлд цувраа цэг тавин тэмдэглэсэн болно.

	 

	Ш. Гаадамба, Д. Цэрэнсодном. МААЗДБ. 1967, 115—116 дахь тал.

	 

	Б. Хувилбар:

	Мөнх цасан эхтэй 

	Мөлгөр чулуун оргилтой 

	Өргөн түмэн, хүдэр өндөр 

	Баян хан Алтай нутаг минь гэв гэнэ. 

	Бургас улиас модон чимэгтэй 

	Булгийн урсгал усан ундаатай 

	Өргөн түмэн, хүдэр өндөр 

	Баян хан Алтай нутаг минь гэв гэнэ.

	Харгай модон чимэгтэй

	Харз усан ундаатай

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Тал бүрийн салаа жалгаар

	Таван эрдэнийн баялаг сүрэгтэй,

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Хун цэн шувуу нь цэнгэлтэй

	Хур цэцгийн шүүсэн ундаатай

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Харгайг нь бариад гарахад

	Халиун халтар буга нь бутардаг 

	Өргөн түмэн, хүдэр өндөр

	Баян хан Алтай нутаг минь гэв гэнэ. 

	Үзүүрийг нь бариад гарахад

	Үнэг чоно нь бутардаг

	Өргөн түмэн, хүдэр өндөр

	Баян хан Алтай нутаг минь гэв гэнэ. 

	Ирмэгийг нь дагаад гарахад

	Ирвэс шилүүс нь дүүлдэг

	Өргөн түмэн, хүдэр өндөр

	Баян хан Алтай нутаг минь гэв гэнэ 

	Мөрний эрэг шугуйд нь

	Минж гахай нь сүлждэг

	Өргөн, түмэн, хүдэр өндөр

	Баян хан Алтай нутаг минь гэв гэнэ. 

	Ариун тунгалаг Булган голд

	Аливаа загас нь цэнгэлдсэн

	Өргөн түмэн, хүдэр өндөр

	Баян хан Алтай нутаг минь гэв гэнэ. 

	Хамар дээрээ хаваржаатай

	Хаврын гурван сар нь жаргалтай

	Өргөн түмэн, хүдэр өндөр

	Баян хан Алтай нутаг минь гэв гэнэ.

	Зулай дээрээ зуслантай

	Зуны гурван сар нь цэнгэлтэй

	Өргөн түмэн, хүдэр өндөр

	Баян хан Алтай, нутаг минь гэв гэнэ.

	Нахиу дээрээ намаржаатай

	Намрын гурван сар нь цэнгэлтэй 

	Өргөн түмэн, хүдэр, өндөр

	Баян хан Алтай нутаг минь гэв гэнэ. 

	Өвөр дээрээ өвөлжөөтэй

	Өвлийн гурван сар нь өнтэй 

	Өргөн түмэн, хүдэр өндөр 

	Баян хан Алтай нутаг минь гэв гэнэ. 

	Арвин их тал нутагт нь 

	Алтан тариа халиуран найгасан 

	Өргөн түмэн хүдэр, өндөр 

	Баян хан Алтай нутаг гэв гэнэ. 

	Жирийсэн сайхан дардан замаар нь 

	Жингийн олон тэмээ нь цувсан 

	Өргөн түмэн, хүдэр өндөр 

	Баян хан Алтай нутаг минь гэв гэнэ. 

	Бүх баялгаар чимэгдсэн

	Буурал өлзийт Алтай минь 

	Өргөн түмэн, хүдэр өндөр 

	Баян хан Алтай нутаг минь гэв гэнэ,

	 

	Д. Цагаан. Монголын уран зохиолын унших бичиг. УБ., 1961, 5—6 дахь тал.

	 

	ХАНГАЙН МАГТААЛ

	Хангай хааны 

	Хүрэн хүдэр баян 

	Загал уул нь 

	Сүүмэлзэн харагдаад 

	Хавцал эх бүрээс нь 

	Мөрөн далай голын ус нь 

	Цэлэлзэн урсаад байна гэдэг маань 

	Ердөө л өлзийтэйхэн хангай чинь 

	Манай лаа Идэр, Тэрхийн 

	Өвгөн буурал, баян хангай

	Нутаг минь ээ!

	 

	Өрөөлдөөд тавьсан моринд нь 

	Өлөг боргоор элбэгтэйхэн 

	Өнчин буурал амьтандаа 

	Өршөөлтэйхэн хангай чинь 

	Манай лаа Идэр, Тэрхийн 

	Өвгөн буурал, баян хангай

	Нутаг минь ээ!

	 

	Хангай хааны

	Гундаа шар нуруунд 

	Барин тушин гарвал даа 

	Гурван тохой 

	Хурц тоорой мод нь 

	Дөрөө зуран

	Шаагин ганхаад 

	Гурвалжин зоотой 

	Бор халзан туулайг чинь 

	Гунан хар бүргэд нь 

	Аван барин шүүрэн байна гэдэг маань 

	Ердөө л өлзийтэйхэн хангай чинь 

	Манай лаа Идэр, Тэрхийн 

	Өвгөн буурал, баян хангай лаа

	Нутаг минь ээ! 

	 

	Хангай хааны 

	Харанхуй хар модондоо 

	Барин түшин орон очвол 

	Ханцуйтай гарын чинээ 

	Хар халиун хэрэм нь 

	Халин дүүлээд 

	Халиун цагаан буга нь харайлдаад л 

	Харцгаа түрэн урамдаад 

	Минжийн олон согоогоо дагуулав гэлээ. 

	Ийм л сайхан хангай чинь 

	Манай лаа Идэр, Тэрхийн 

	Өвгөн буурал, баян хангай лаа

	Нутаг минь ээ! 

	 

	Хангай хааны 

	Баруун талыг нь 

	Барин түшин гарвал даа 

	Бар, ирвэс, баавгай, шилүүс нь 

	Бархиралдан ноцолдоод л 

	Зүүхэн талыг нь 

	Барин түшин гарвал даа 

	Зүр гур нь зөрөлдөөд 

	Зүйл зүйлийн амьтан бужигнаад 

	Зурам тарвага нь 

	Тачигнаад байдаг гэнэ ээ 

	Ийм л сайхан хангай чинь

	Манай лаа Идэр, Тэрхийн 

	Өвгөн буурал, баян хангай лаа

	Нутаг минь ээ! 

	 

	Хангай хааны 

	Хажуухан талыг нь 

	Барин түшин гарвал даа 

	Хар халзан тэх 

	Хамаг олон гөрөөс нь 

	Харгалдан зөрөлдөөд 

	Халзан цагаан аргал нь 

	Багшраад байдаг гэнэ.

	Ам судаг өөд нь 

	Өгсөөд харвал даа 

	Суу халиу, суусар булга 

	Минж, согоо 

	Мэгж, бодон 

	Мэхээрийн бор хүртэл 

	Элбэгтэйхэн байдаг гэнэ.

	Ийм л сайхан хангай чинь

	Манай лаа Идэр, Тэрхийн 

	Өвгөн буурал, баян хангай лаа 

	Нутаг минь ээ! 

	 

	Ам бүрийг нь харвал даа 

	Рашаан тамир нь ханхалсан 

	Арван гэрийн хүн амьтны 

	Архаг өвчнийг эдгээсэн 

	Арвин баян хангай минь 

	Манай лаа Идэр, Тэрхийн 

	Өвгөн буурал, баян хангай лаа 

	Нутаг минь ээ!

	 

	Ш. Гаадамба, Д. Цэрэнсодном. МААЗДБ. УБ., 1967, 117 дахь тал.

	 

	БОГД УУЛЫН МАГТААЛ

	А. Хувилбар: 

	(Богд уулын шинэ үеийн магтаал 1937 онд зохиолч X. Пэрлээ зохиосон).

	 

	Уг магтаал манай номын санд тусгай ном болон орсон тул эндээс татаж авч үзнэ үү.

	 

	 

	Б. Хувилбар:

	Уудам манай Монголын 

	Уужим цэлгэр нутгийн 

	Ургамал бүхэн дэлгэрсэн 

	Уул хадны дотроос 

	Онцгой шинж нь бүрдсэн 

	Улс гүрэндээ алдартай 

	Уул хад нь сүндэрлэсэн 

	Богд уулаа шүлэглэе. 

	Одоо цагийн үед 

	Эрдэнийн шинжит Богд уул 

	Эргэх нарны гэрэл 

	Түргэн тусдаг Богд уул 

	Ээлжийн цагийн эрэмбэд 

	Униар татсан Богд уул 

	Энгүй холын газраас 

	Дүнхийж харагдах Богд уул 

	Гангар хүйтэн цагт 

	Үүл манан болсон 

	Газрын хөрсийг тайлахад 

	Хурын үүл жигдэлсэн 

	Газар дэлхийн ургамал 

	Бүрэн төгс ярайсан 

	Түмэн зүйлийн бодис 

	Дэлгэрч гарсан Богд уул 

	Түүнээс эх үндэслэж 

	Эрдэнийн шинжтэй Богд уул 

	Жигдрэн ургасан модонд нь 

	Зэрлэг гөрөөс давхисан 

	Зэрэглэн харагдах хаданд нь 

	Жигүүртэн шувуу донгодсон 

	Булаг ус нь оргилсон 

	Ган гачгийг тайлсан

	Булга халиу тоглоод 

	Уулын чимэг болсон 

	Бут мод нь сүүхийгээд 

	Намиа тааран ганхсан 

	Буга согоо тоглоод 

	Хайрхан ууландаа чимэг ээ! 

	Амт шим нь бүрдсэн 

	Алим жимс элбэгтэй 

	Алтан дэлхийн чимэг 

	Алив өнгийн цэцэгтэй 

	Нарс зандан модон 

	Навч тааран харанхуйлсан 

	Начин шонхор шувууд 

	Эгшиг тааран донгодсон 

	Элдэв өнгийн моднууд 

	Эргэн тойрон чимэглэсэн 

	Эрвэлзэн нисэх шувуунууд 

	Эгшиг тааран донгодсон 

	Аугаа хүчтэй араатан 

	Ааш ихтэй баавгай 

	Адтай дайрдаг гахай 

	Урж идэхээс чоно 

	Урт биетэй могой 

	Улаан зүстэй үнэг 

	Буурал зүстэйгээс 

	Бутанд хэвтэх туулай 

	Магад олон жигүүртэн 

	Маш цагаан чандага 

	Зүйл бүрийн амьтан 

	Зуун мянгаар байдгийг 

	Жигмид тоочоод барахгүй 

	Жишээ төлөв нь ийм ээ. 

	Зүг бүхэнд хандсан 

	Зүйтэй сайхан хөндийтэй 

	Зүтгэл гавьяа нь илэрсэн 

	Шударга олон ардтай 

	Зүсэн үржил нь дэлгэрсэн 

	Түг түмэн сүрэгтэй 

	Харсан хөндий болгонд нь 

	Харуул цагдаа суулгасан 

	Цагдаж суусан харуулдаа 

	Цалин хөлсийг олгосон 

	Тунгалаг сайхан Туулын гол 

	Арыг дайран урссан 

	Тулгуур төрийн төв хот

	Дэнж дээр нь байгуулсан 

	Оюу, шүр, тана, сувд 

	Эрдэнийн шинжийг цуглуулсан 

	Омог сүр нь дэгжсэн 

	Баатар шинжийг цогцлуулсан 

	Алтан, нүүрсний уурхай 

	Гарцын шинжийг цуглуулсан 

	Аугаа хүчин төгөлдөр 

	Бөхийн шинжийг цуглуулсан 

	Нарны гэрэлд гялбалзах 

	Шинэ шинэхэн барилгатай 

	Нам засгаа хөгжүүлэх 

	Оюутан сэхээтэн мэргэдтэй 

	Наадам баяраа хийдэг 

	Уудам талбай дэнжтэй 

	Навч цэцэг шиг жагсдаг 

	Түмэн олон ардтай 

	Жагссан түмэн ардын 

	Жавхлан болсон удирдагчидтай 

	Жаргалант амьдралын замыг 

	Зааж өгсөн намтай 

	Энх сайхан Монголын 

	Эрх дархан уулыг 

	Эрдэм төгс баатрууд нь 

	Эргэн тойрон нутагладаг 

	Зайсан толгойн аманд нь 

	Сүрлэг сайхан хөшөөтэй 

	Залгаа сайхан аманд нь 

	Маршал жанжны зуслантай 

	Өргөн голыг гатлахад 

	Өнгө бүрийн гүүртэй 

	Өвөл зундаа нутагладаг 

	Өлзийт сайхан орондоо 

	Агаарын хөлөг онгоцны 

	Арвин их буудалтай 

	Ард түмнийг тусалсан 

	Рашаан ус горхитой 

	Дархан Богд уулын 

	Даамай их алдар нь 

	Даяар өргөн Монголын 

	Нутаг бүхэнд түгж 

	Эх орон нутгийн

	Эрдэнэ чимэг болж байна.

	Энэ монголын ард бидний

	Энхрий хайрыг булааж байна.

	 

	Ч. Жигмид. Ерөөлийн дээж, УБ., 1961 43 дахь тал.

	 

	БАЯН ДАВААНЫ МАГТААЛ

	Хашиг улаан хадтай

	Хавцал жалга ихтэй

	Харанхуй их модтой 

	Хандмаа нарын орон байна.

	Олон түмний тахилга болсон

	Онц гайхамшигтай хайрхан байна.

	Орой дээрээ овоотой

	Олон лусын хувилгаантай

	Улс амьтнаа тойруулсан

	Учиртай сайхан хангай байна.

	Энгийн уултай жишмээргүй

	Эрдэм төгс хайрхан байна.

	Элбэг олон антай

	Эрх нандин сонгинотой

	Начин самбуу бэлгэтэй

	Намба төгөлдөр хангай байна.

	Зүгээр уултай адилтгамааргүй

	Зүйрлэшгүй сайхан хайрхан байна.

	Бадмаараг чулуутай

	Бадамнямбуу цэцэгтэй

	Баян ядам сантай

	Бахдам сайхан хангай байна.

	Баатар эрсийн орон байгууштай

	Баян сайхан хайрхан байна.

	Эргэж байх элээтэй

	Эрчилж байх могойтой

	Эрээн ухаа асгатай

	Энх төвшний орон байна.

	Сахиус мэт шүтэх

	Савдаг лусын орон байна.

	Суваа янзын цохиотой

	Солонго өнгийн асгатай

	Жанцан тахил нанчид өргүүштэй 

	Жанрайсэгийн өлгий байна.

	Тольтгож шинжиж хэлбэл

	Догшид бурхдын орон байна.

	Холын барааг харахад

	Хот мандлын шинжтэй

	Хорсон хонь шиг астай 

	Хосгүй сайхан хангай байна.

	Сахиус мэтээр шүтвэл

	Санасан бүхнийг бүтээх хайрхан байна. 

	Хүйтэн цагийн өвөлд 

	Хөвөн цагаан өнгөтэй

	Хөх төөнөр модтой

	Хөвчийн янзын хангай байна.

	Харсан хүний хайрыг булаах

	Хачин сайхан хайрхан байна.

	Луутай үүлний шинжтэй

	Лусын найман амьтантай

	Хангай нутгийн мандал болсон 

	Ханагар өндөр нуруу байна.

	Ажиглаж сайтар харвал

	Арван догшдын орон байна.

	Зүг бүрдээ амтай

	Зүр гурын бэлчээртэй

	Аргал угалзын сүрэгтэй

	Рашаан булгийн эх байна.

	Үнэн сүжгээр шүтвэл

	Үйл лайг арилгах хангай байна.

	Булга халин дүүлсэн

	Буга согоо урамдсан

	Будан манан суунагласан

	Буурал сайхан хангай байна.

	Буян ерөөлөөр хайрласан

	Баян сайхан хангай байна.

	 

	ИХ БОГДЫН МАГТААЛ

	Орон дэлхий олон боловч 

	Ончтой дэлхий нэгэн билээ.

	Өдөр саран олон боловч 

	Өлзийтэй өдөр өнөө билээ.

	Говь нутгийн дунд

	Гараа47 буурал өнгөтэй

	Ганрий48 гурван алдартай 

	Хавцал жалга олонтой

	Хад асга ихтэй

	Харанхуй их модтой

	Хандмаа49 нарын орон байна аа!

	Ийм л сайхан хангай байх гэжээ!

	Баруун талаас харвал

	Баян Лхаагийн50 шавдагтай51 

	Баатар олон байгууштай 

	Бар арслан хөсөгтэй

	Бар чонын зарцтай 

	Багсран тунасан модтой 

	Бадарсан улаан асгатай 

	Олон лусын ордонтой 

	Орог нуурын далайтай 

	Оюун номnн эрдэнэтэй 

	Олон өнгийн цэцэгтэй 

	Хангай болсон хөндийтэй 

	Хаалга болсон даваатай 

	Халга болсон замтай 

	Хангал догшдын52 орон байна аа! 

	Ийм л сайхан хангай байх гэжээ! 

	Зүүн талаас харвал 

	Зүгээр уултай адилгүй 

	Зүг бүрдээ антай 

	Зүр гурын хэвтэртэй 

	Сүм дуганы шинжтэй 

	Шүр сувдан чимэгтэй 

	Шилүүс минжний сүрэгтэй 

	Жад сэлэм жансаг53 байгууштай 

	Жанрайсэгийн54 орон мөн байна аа! 

	Ийм л сайхан хангай байх гэжээ! 

	Хойд талаас харвал 

	Хурсан хонин цохиотой 

	Хотол мандлын55 шинжтэй 

	Луутай уулын янзтай 

	Лусын хаадын савдагтай 

	Ам болгон рашаантай 

	Ар болгон аргал угалзтай 

	Будан манан татуулсан 

	Бужигнасан олон хулганатай 

	Бутандаа тарсан үнэг туулайтай 

	Буман амьтны орон байна аа 

	Ийм л сайхан хангай байх гэжээ! 

	Урд зүгээс нь харвал 

	Уул болгонтой адилгүй 

	Солимог очрын шинжтэй 

	Солонго өнгийн асгатай 

	Салаа болгон хармагтай,

	Сархинаг болгон модтой

	Хөхөө өвлийн хүйтэнд 

	Хөвөн цагаан өнгөтэй 

	Хөндлөн цэнхэр будантай

	Хөвчийн шинжийн хангай байна аа

	Ийм л сайхан хангай байх гэжээ! 

	Эргэн тойрон харвал 

	Эрээн гоё асгатай 

	Эргэж байх элээтэй 

	Эрчилж байх могойтой 

	Эрдэнийн шинж бүрдсэн 

	Эндхийн яаманд данстай 

	Эрхэм жилийн харуул цагдаатай 

	Алдарт хэдэн аманд нь 

	Аргал угалз харагдаатай 

	Арц ганга ханхалтай 

	Арван догшдын орон байна аа 

	Ийм л сайхан хангай байх гэжээ!

	 

	Ж. Цолоо, У. Загдсүрэн. Халх ардын тууль. 1969, 225—228 дахь тал.

	 


ХАН ХӨХҮЙН МАГТААЛ

	Уг магтаал манай номын санд тусгай ном болон орсон тул эндээс татаж авч үзнэ үү.



	




	 

	 

	ХӨГНӨ ХААНЫ МАГТААЛ

	Уг магтаал манай номын санд тусгай ном болон орсон тул эндээс татаж авч үзнэ үү.

	 


АВЗАГА УУЛЫН МАГТААЛ

	Зээ, 

	Буян хишиг хураасан

	Буман сүрэг тойруулсан

	Аз хийморь цогцолсон

	Ард олон жаргасан

	Алдар цуу нь тархсан 

	Авзага хайрхан уул аа!

	 

	Эрдэнийн зүйл төгөлдөр

	Элдэв арвин баялагтай

	Эрх жаргал бадарсан

	Эгэл түмэн жаргасан

	Эрхэм сайхан уул аа!

	 

	Хад асга сүндэрлэж

	Харганаас тод жигдэрсэн

	Холоос харахад сүрлэг

	Хосгүй сайхан уул байна.

	Орой дээрээ овоотой

	Орчим тойронд алдартай

	 

	Эргэн тойрон талтай

	Элбэг сайхан баялагтай

	Өндөр дээр нь гарахад

	Ижилгүй сайхан уул байна.

	 

	Энгэр дээр нь гарахад

	Өнгийн бараа илхэн

	Ээвэр дулаан нөмөртэй

	Өгөөмөр сайхан уул юм.

	Урд талаас нь харвал

	Ухаа хонгор өнгөтэй

	Уушгин улаан цохиотой

	 

	Тэртээ холоос бараатай

	Тэнгэр тулам оргилтой 

	Тийм л сайхан хангай байна.

	 

	Баруун талаас нь харахад

	Барс арслангийн шинжтэй

	Балчир улаан асгатай

	Бадам лянхуа цэцэгтэй

	Баян эрдэнийн сантай 

	Бахадмаар сайхан хангай байна.

	 

	Хойд талаас нь харахад

	Хумх Бумбын янзтай

	Ховор эрдэнийн шинжтэй

	Харц дүүрэн үзэгдэх

	Хайр булаам сайхан 

	Хосгүй хангай байна аа.

	 

	Зүүн талаас нь харахад

	Зүйлийн цагаан хадтай

	Зүрхэн шовх цохиотой

	Зүйл бүрийн ургамалтай

	Зүйргүй сайхан хангай байна аа.

	Энэ сайхан хангай 

	Эрдэнийн зүйлээр элбэг арвин 

	Элдэв амьтан энгүй их юм аа.

	 

	Газар доорх тарвага

	Гархилж хэвтдэг могой

	Бурзайж байдаг зараа

	Бутанд хярдаг туулай 

	 

	Урамдаж дууддаг буга 

	Ульж тэнэдэг чоно 

	Үнэт өлөг булга суусар 

	Үнэг хярс, хэрэм зээх 

	Үй олон амьтан төгөлдөр юм. 

	Газрын гарц өнгийн ургамал 

	Гогод, гоньд, сонгино мангир 

	Шимт хиаг, эмийн ургамал 

	Шивээ хялгана, агь таана 

	Түмэн зүйлсийн өвс цэцэг 

	Аньс, мойл, үрэл тэргүүтэн 

	Амтат жимс дүүрэн байна аа

	 

	Уулын арыг чимэглэсэн

	Ургаа мод арвин байна.

	Хальж намирах хайлаас, бүйлс

	Ханарч ганхах хар мод, улиас 

	Цагаан хус, царс, нарс

	Цацагт харгана, бургас тэргүүтэн 

	Үй олон үндэст мод арвин байна аа 

	 

	Өвөлдөө өнтэй сайхан 

	Зундаа ургацтай сайхан 

	Өгөөмөр энэ хангайдаа 

	Таван хошуу малаа 

	Тал дүүрэн бэлчээж 

	Тансаг арвин тариагаа 

	Хөндий дүүрэн хөвөлзүүлж 

	Нөмөр талд нь өвөлжиж 

	Нөөлөггүй газар нь хаваржиж 

	Налгар энгэрт нь намаржиж

	 

	Сүрэг малаа өсгөн

	Сүлд хийморио бадраан 

	Ард олон нийтээр

	Амар төвшин жаргаж байна аа

	 

	БАЯН-АГТЫН МАГТААЛ

	Барьсан хуур минь хөгтэй байна 

	Бадаг ерөөл минь эрчтэй байна

	Баялаг сайхан нутгаа

	Бахдан ерөөх хүсэл байна.

	 

	Хөвсгөл Намнан ууландаа

	Хөвчийн ан элбэгтэй

	Хөдөө талын уудамдаа 

	Түмэн сүргийн дэлхээтэй

	 

	Хануй Сэлэнгийн голдоо

	Халтар тулын үлжээтэй 

	Хавцгайт төхмийн хөндийдөө 

	Халиурсан тарианы долгиотой

	 

	Цэгээн шаргын нууртаа

	Цэн хунгийн аялгатай

	Цэнгэг олон голууддаа 

	Рашаан булгийн ундраатай

	 

	Зулай хөөврийн талаараа

	Зурам тарваганы гүйдэлтэй

	Зуслан дэнжийн газартаа 

	Мөнгөн гэрийн чимэгтэй

	 

	Хаг бөөргийн хөндийдөө

	Хадлан ургац арвинтай

	Халтар хулжийн голоороо 

	Эрдэс хужрын баялагтай

	 

	Байц өндөр ууландаа

	Хан бүргэд халилдсан

	Балиг баян голоор нь

	Баян сүрэг бэлчсэн

	 

	Хотол даянаар ачтай

	Хоршооллын сайхан нэгдэлтэй

	Хөдөлмөрч түмэн ард нь

	Хөгжил жаргал арвинтай

	 

	Хол ойрын бэлчээртээ

	Хонь ямаа налайсан

	Арын уудам хөндийдөө

	Адуу үхэр ярайсан

	 

	Ийм л бүтээл түмэнтэй

	Тийм л сайхан нутгаа 

	Эгшиг дуундаа бахдаж 

	Энэ л магтаалаа төгсгөе.

	 

	Д. Дашдорж, Б. Жамьян. Сайхан хангайн дуулал. Булган, 1976, 70—78 дахь тал.

	 

	АРЦ БОГДЫН МАГТААЛ

	Арцын үнэр анхилсан 

	Ариун лянхуан орон

	Амтат жимс алагласан 

	Ашдын сайхан өлгий 

	Ар өврөө дагасан 

	Арвин их тал хөндийтэй 

	Аргал янгир дүүлсэн

	Асга их хадтай 

	Араатан гөрөөс сүлжилдсэн 

	Аглаг уудам говьтой 

	Аливаа бүхэн цогцолсон 

	Алдарт манай нутаг аа! 

	Өндөр өндөр ууланд нь 

	Өнгийн цэцэг дэлгэрсэн 

	Өл буурал хангайд нь 

	Өвгөд дээдсийн дурсгалтай 

	Өвөр нөмөр газарт нь 

	Өвөлжөө бууц олонтой 

	Өргөн хангай нутаг минь 

	Өвс бэлчээр элбэгтэй 

	Өнөр баян мал сүрэг 

	Өвөл зунгүй бэлчсэн 

	Үлэмжийн сайхан цогцолсон 

	Үнэхээр хосгүй нутаг аа! 

	Хангай говь хосолсон 

	Ханагар уудам нутагт минь 

	Хамтын хөдөлмөр өрнөж 

	Хадлан тариалан халиурч 

	Хаваржаа намаржаа олширч 

	Хашаа саравч сүндэрлэж 

	Худаг ус элбэгшиж 

	Хөдөлмөрч олны бүтээл 

	Хөрөнгө баялгийн ундраа 

	Хөдөө талын үзэсгэлэнд 

	Хүн бүхэн баяссан 

	Хөгжилтэй манай нутаг аа! 

	Уулын өндөр оргилд 

	Уяхан хөхөө донгодсон 

	Хайрхан өндөр ууланд нь 

	Хан бүргэд хальсан 

	Хангай говийн бэлчирт 

	Хамтын бүтээл оргилсон 

	Алдарт манай нэгдэл 

	Амьдрал соёлын уурхай 

	Ашид мөнхийн жаргал 

	Ард бидний бахархал 

	Аймаг гүрэндээ алдартай

	Арц Богд нутаг аа!

	Радио утсан хоолой

	Айл бүрд эгшиглэсэн

	Авто тэрэгний зам

	Алс хол зурайсан

	Клуб, номын сан

	Хүүхэд багачуудын сургууль

	Хүн малын эмнэлэг

	Хөгжилт цэцэглэлт бүхэндээ

	Магнай тэнийн баярласан

	Малчин говьчуудын нутаг аа

	Магтаж баршгүй хөгжлөө

	Магадтай хэлэхэд ийм ээ!

	 

	"Цог" сэтгүүл, 1971, № 2, 83—84 дэх тал.

	 

	ХЭРЛЭН ГОЛЫН МАГТААЛ

	Аугаа манай Монголын 

	Аав дээдийн нутаг 

	Алтан өлгий эх орондоо 

	Алдар цуутай Хэнтий хан! 

	Асга өндөр хаданд нь 

	Зэрлэг гөрөөс сүрэглэсэн 

	Атар шугуй модонд нь 

	Жигүүртэн шувууд жиргэсэн 

	Рашаан булаг гол горхи 

	Зүг бүхэнд нь оргилсон 

	Арц зандны анхилам 

	Ургамал бүхэн дэлгэрсэн 

	Хэнтий ханы өврөөс 

	Ундарч гарсан Хэрлэн гол! 

	Хэдэн аймаг дамжиж 

	Холыг зорьсон Хэрлэн гол! 

	Хангай хөвчийн завсраар 

	Хад модны чөлөөгөөр 

	Хангинан шуугин урссан 

	Харзалж байдаг Хэрлэн гол! 

	Улаан цагаан галуу нугас 

	Усны амьтдаар баялаг 

	Ургамал бүхэн дэлгэрсэн 

	Ундармал сайхан Хэрлэн гол! 

	Хангай говь талынхаа 

	Ханагар уудам нутгийн

	Хамаг олон амьтанд 

	Ундаа болсон Хэрлэн гол! 

	Ард олон хөдөлмөрчид 

	Ажлын бүтээл ундруулсан 

	Аймаг сум нэгдэл станц 

	Ярайж байдаг Хэрлэн гол! 

	Авто-машин, хөсөг уналгаар 

	Аялан замнагч тэр тоотон 

	Аюул саадгүй гаталдаг 

	Аварга гүүртэй Хэрлэн гол! 

	Уул талын нь хөрслөгт 

	Ургамал тариа тарьж 

	Улсын сангийн аж ахуй 

	Төвлөрч байдаг Хэрлэн гол! 

	Атар хээрийн газарт нь 

	Цахилгаан гэрэл гялалзаж 

	Аварга комбайн, тракторын 

	Моторын дуу хүнгэнэж 

	Алтан шаргал тариа буудай 

	Дэнжийг нь даган халиурсан 

	Ашиг орлого өгөөмөр 

	Ачлал тустай Хэрлэн гол! 

	Хадлан бордоо авахад 

	Ургац өндөр Хэрлэн гол! 

	Хаана ч болов нутаглах 

	Бэлчээр уужим Хэрлэн гол! 

	Танан цагаан гэрүүд нь 

	Тал хөндийд нь ярайсан 

	Тасаг завод буурилж 

	Сүүн далай ундарсан 

	Саальчин малчин олон нь 

	Санаа тааран ажилласан 

	Сав шим нь бялхмал 

	Сайхан өгөөмөр Хэрлэн гол! 

	Намрын цагтаа нутаглахад 

	Намаржаа сайтай Хэрлэн гол! 

	Нандин сүргээ таргалуулахад 

	Навч сайнтай Хэрлэн гол! 

	Өвлийн цагтаа нутаглахад 

	Өвөлжөө сайтай Хэрлэн гол! 

	Өнөр сүргээ онд оруулахад 

	Өгөөж өнтэй Хэрлэн гол. 

	Хаврын цагтаа нутаглахад 

	Хаваржаа сайтай Хэрлэн гол! 

	Хамаг сүргээ өсгөхөд

	Хангалуун нөмөрлөг Хэрлэн гол! 

	Зуны дэлгэрт нутаглахад 

	Зуслан сайтай Хэрлэн гол! 

	Зугаалах хүмүүс очвол 

	Үзэсгэлэн сайтай Хэрлэн гол! 

	Булан тохой говиор нь 

	Бургас, бударгант Хэрлэн гол! 

	Булт олон тэмээдийг 

	Бузгай таргалуулах Хэрлэн гол! 

	Аглаг сайхан хөндийд нь 

	Адуун сүрэг бэлчээрлэж 

	Ариун сайхан уснаас нь 

	Ундаалж байдаг Хэрлэн гол! 

	Үет зүлэг өвсөнд нь 

	Үхэр сүрэг налайж 

	Өөд уруу сүлжилдэхэд 

	Өег таатай Хэрлэн гол! 

	Хол ойрын бэлчээрт нь 

	Хонин сүрэг дэлхсэн 

	Хот бууц сайтай Хэрлэн гол! 

	Өнгө бүрийн ямаа 

	Өргөн дэнжийг нь бүрхэж 

	Өн тарган байдаг 

	Өлзий мөртэй Хэрлэн гол! 

	Таван төрлийн малыг нь 

	Тарган чийрэг байлгадаг 

	Тансаг сайхан нутагтай 

	Тавлаг амгалан Хэрлэн гол! 

	Дэлхий газрын баялаг шим 

	Тэгш дүүрэн Хэрлэн гол! 

	Дээдийн үеэс түүхтэй 

	Дэлгэр баян нутаг юм аа!

	 

	1965 оны 8-р сард Ардын ерөөлч Ч. Жигмэдээс сэтгүүлч Ц. Дамдинсүрэн тэмдэглэн авчээ. Ч. Жигмэд. Аз жаргал. УБ., 1978. 133—135 дахь тал.

	 

	АЛТАН ГОВИЙН МАГТААЛ

	Ургах нарны гэрэлд 

	Уран зэрэглээ жирэлзсэн 

	Аясын салхины амьсгалтай 

	Арцын үнэр ханхалсан 

	 

	Өрнүүн их амжилт нь 

	Газар бүхэнд дуурьссан

	Өрнөх их бүтээлийн

	Гайхам ирээдүйд замнасан 

	 

	Өргөн Монгол орныхоо 

	Өмнө зүгийн манлай

	Алтан говийн сайхнаа 

	Аялгуулж би чинь магтъя!

	 

	Агь таана ханхалсан 

	Арвин сайхан талтай 

	Рашаан ус нь мяралзсан 

	Горхи булаг олонтой 

	 

	Хужир давс нь цайвалзсан 

	Уудам уудам хөндийтэй 

	Хулан тахь нь сүлжилдсэн 

	Урт сайхан нуруутай

	 

	Хаа холд цуутай

	Гурван сайхан цэнхэртсэн 

	Харлаг тэхийн зоо шиг 

	Молцог манхан долгиотсон 

	 

	Хайлс заг нь багширсан 

	Ханагар уудам нутаг минь 

	Харийн зочин гайхам 

	Монголын сайхан орон оо!

	 

	Далай баян говьдоо 

	Даланзадгад хот минь 

	Түмэн өнгийн цэцэг шиг 

	Буман сайхнаар ярайгаад 

	 

	Анд Зөвлөлт түмний 

	Байгуулж өгсөн сургууль 

	Ахан дүү ёсны 

	Бэлэг болон сүндэрлээд

	 

	Утсан олон шугам нь

	Амин судас шиг сүлжилдээд 

	Уурын өндөр яндангууд 

	Алсаас харахад сүмбэрлээд 

	 

	Арвин уудам говио 

	Эрч хүчээрээ өөрчилсөн 

	Ажилч хичээнгүй түмний 

	Бүтээж босгосон хот юм.

	 

	Найман зовхист харахад 

	Ажил бүхэн өрнөөстэй 

	Найраг уянгын далайг 

	Бахдаж цааш нь хэлбэл: 

	 

	Нэгдэлч олон түмний 

	Байгуулж хийсэн хөдөлмөр 

	Нэгдлийн тохилог сууринууд 

	Энд тэндгүй ярайгаад 

	 

	Таван эрдэнэ мал сүрэг 

	Талыг бүрхэн налайгаад 

	Тансаг баян говьдоо 

	Тариа будаа шиг үржилтэй 

	 

	Ханагар уудам говийнхоо 

	Хаа ч явсан сайхан 

	Хангалуун баян амьдралыг 

	Харж бахдаад баршгүй.

	 

	Таван ханатын бууриар 

	Энгүй говио тамгалж 

	Дөрвөн цагийн эргэлтэд 

	Энэ нутгаа цэцэглүүлж

	 

	Өргөө цагаан гэртээ 

	Урин суулгаад зочлохдоо 

	Өнөө үеийг магтанхан 

	Морин хуураа татдаг 

	 

	Галтай цогтой говьчууд 

	Өрнүүн амжилт ундруулж 

	Гандан бууршгүй хөгжлийн, 

	Өнөө үеийг залалцаж байна. 

	 

	Холын одны дуулиантай 

	Хорьдугаар зуунд 

	Энгүй говийнхоо дуулалтай 

	Эрхэм гавьяа нь мөнхөрсөн 

	 

	Авхаалж сэргэлэн хувьсгалч 

	Ардын баатар Нанзадаа 

	Ухарч шантарч сөгдөөгүй 

	Улсын баатар Бороо 

	 

	Алдарт үйлсийн дуулиантай 

	Анхны баатар Жижээгээ 

	Ардын зураач цолтой 

	Авьяас билигт Маньбадарыгаа 

	 

	Гавьяат багшийн цуутай 

	Түмэн шавьтай Чойнидыгоо 

	Улсын даяар алдартай 

	Үнэн хүчит Дэмүүлээ 

	 

	Ахмад үеийн дуурайл болгон 

	Ажил үйлсийн жишээ болгон 

	Амьдрал бүхэнд бахдал болгон 

	Ая дуундаа магтаж байна.

	 

	Үүлгүй тэнгэрт хаяарсан 

	Үүрийн цагаан туяанд 

	Дуу хуурын цуутай 

	Дурдан цэнхэр говиос

	 

	Таван жилийн төлөвлөгөөний 

	Алдар цуутай гараанд

	Талын Монголоо дуулсан 

	Өргөн түмний зорионд

	 

	Өрнүүн их амжилтаа 

	Газар бүхэнд дуурьсгасан 

	Өрнөх их бүтээлийн 

	Гайхам ирээдүйд замнасан 

	 

	Ачит нам маань жолоодсон 

	Амьдрал жаргал цэцэглэсэн 

	Сүрэг мал бэлчээстэй 

	Сүүн далай сөгнөөстэй

	 

	Өргөн монгол орны минь

	Өмнө зүгийн манлай 

	Алтан говийнхоо сайхныг 

	Аялгуулж би магтлаа даа.

	 

	ГУРВАН САЙХНЫ МАГТААЛ

	Олон уулнаас онцгой 

	Гурвансайхан уул 

	Он онд дассан

	Баян сайхан нутаг

	 

	Тэмээн жингийн цуваа шиг 

	Алсын алсаас цуварч 

	Тэргэл мөнгөн сар шиг 

	Хаа холд бараатай.

	 

	Дөрөө шүргэм найгах 

	Сөл шимийн бэлчээртэй 

	Дөрвөн цагийн эргэлтэд 

	Хөл салшгүй хангай

	 

	Уужим өргөн хормойд нь 

	Баян сүрэг налайж 

	«Уяхан замбуутив» маань 

	Тэр л зүгээс уянгалж 

	 

	Дэнж зоог нь дагаад 

	Өргөө гэрүүд дүнхийж 

	Дэргэд нь очоод буухад 

	Хуур хөгжим хүнгэнэнэ.

	 

	Зуны гурван сардаа 

	Зуслан дэнж нь цэнгэлтэй 

	Намрын гурван сардаа 

	Найрын сайхан түрлэгтэй 

	 

	Өвлийн гурван сардаа

	Өнтэй баян байдаг

	Хаврын гурван сардаа

	Хавтай жаргалтай золгодог

	 

	Ийм л сайхан

	Тийм л сайхан хангай минь 

	Говь Гурвансайхан мину зээ!

	Үнэртэн бүхний тэргүүн

	 

	Ариун сайхан арцтай,

	Амттан бүхний дээж

	Аагтай хурц сонгинотой

	Цагийн цагт хатдаггүй

	 

	Цахир ногоон зээргэнэтэй

	Атгаад авч болдоггүй

	Айхтар ширүүн халгайтай 

	Эмийн төрөлд ордог 

	 

	Алтан үндэс ихтэй 

	Үүний нэгэн адил

	 

	Нохойн хошуу элбэгтэй

	Ам жалга бүрхээд

	 

	Улиас хайлс шигүүтэй

	Алиа сонин нэртэй

	Сэржмядаг цэцэгтэй

	 

	Ийм л сайхан 

	Тийм л сайхан хангай минь 

	Говь Гурвансайхан мину зээ!

	 

	Хэн хүнд үзэгддэггүй

	Бронзын зүстэй хойлог

	Хээр голдуу сүрэглэдэг 

	Борхон зүстэй ногтруу

	 

	Асар өндөрт гардаг

	Ухаа шаргал ёл

	Арай доогуур нисдэг

	Хүрэн эрээн бүргэд

	 

	Элэн халин явдаг

	Хүч ихтэй харцага

	Эгшиг яруу донгодох

	Хөөрхөн дуутай хөхөө

	 

	Олон үеийг дамжиж 

	Жигүүртэн шувууд чуулсан 

	Оргил мянган сарьдаг 

	Жилийн жилд өнтэй

	 

	Ийм л сайхан

	Тийм л сайхан хангай минь

	Говь Гурван сайхан мину зээ!

	 

	Дэгдэн дүүлэн оддог

	Хөнгөн хөлтэй зээр

	Дэнж жалгаар гүйдэлтэй 

	Хөөрхөн цайвар хярс 

	Хууран мэхлэх зальтай 

	Хурдан улаан үнэг 

	Дэгдэн дэгдэн оддог 

	Дэлдэн бор туулай

	 

	Хамхуул адил бөмбөрдөг

	Зүс эрээн мануул

	Харуй бүрийгээр шогшдог

	Зүрх цагаан суусар 

	 

	Байц өндрөөр дүүлдэг 

	Онгон эрээн ирвэс 

	Байран байгаад байдаггүй 

	Оготор борхон мазаалай.

	 

	Хэдий үеэс идээшсэн

	Хулан тахийн сүрэгтэй

	Хэцлээ мянган уулстаа

	Аргал янгирын орон

	 

	Ийм л сайхан

	Тийм л сайхан хангай минь 

	Говь Гурван сайхан мину зээ! 

	 

	Наран саран шүргэм 

	Гурван сайхны оргилоос 

	Найман зовхист илхэн 

	Мянган уулсаас нэрлэвэл

	 

	Арц гурван богд

	Алтан уул Нэмэгт

	Тост, Толь хад

	Хөөт, Хүрмэн хар

	 

	Буур, Номгон, Гилбэнт 

	Булган, Хорго, Зөөлөн 

	Хатан Сэврэйн өндөр 

	Хачиг, Хөрхийн уулс

	 

	Баян бор нуруу

	Ноён, Хан уул

	Алдарт Хонгорын элс

	Аргалант, Өндөр богд 

	 

	Нэр бүхэн нь түүхтэй 

	Түмэн уулсын дунд 

	Сүр нь болон хөглийх 

	Гурван цэнхэр уулс 

	 

	Ийм л сайхан 

	Тийм л сайхан хангай минь 

	Говь Гурвансайхан мину зээ!

	 

	Түмэн олныг урьсан

	Домогт «Ёл»-ын амралттай

	Түүний нэгэн адил

	Пионерын сайхан зуслантай

	 

	Агаар ус нь зохицоод

	Ашдын заяат нутаг

	Алаг цэцэг жигдрээд

	Асга байц нь сүрлэг

	 

	Эрдэнэт зөөлөн шороо нь

	Хүний мөрийг хадгалж

	Эрин зууны шастирт

	Түмний нэрийг мөнхөлж

	 

	Алдарт жуулчин Пржевальскийн

	Аялж явсан газар

	Ардын зураач Маньбадарын

	Тоглож өссөн өлгий

	 

	Цэрэнсодном эрдэмтэн

	«Гурвансайхан» ямаагаа

	Цэрэндорж би

	«Гурвансайхан» магтаалаа

	 

	Энэ хангайн цуутай

	Холбож яваа болохоор

	Эрхэм сайхан нэрийг нь

	Хадаг болгон өргөе!

	 

	Ийм л сайхан

	Тийм л сайхан хангай минь

	Говь Гурвансайхан мину зээ!

	 

	Ц. Цэрэндорж. Хуурын эгшиг. Даланзадгад. 1973 18—26 дахь тал.

	 

	ГОВИЙН МАГТААЛ

	Эрт цагийн гаралтай

	Эрин үеийн малчин би

	Эмээлт морины эзэн

	Эрэлхэг монголын иргэн би

	Унасан газрын алдрыг

	Магтан дуулах дуртай би

	Угаасан усны ариуныг

	Дурсан ярих хүсэлтэй би

	Өсөх насанд минь ээлтэй

	Өргөн олонд минь алдартай

	Төрсөн өлгий нутгаа

	Түрлэг өргөн магтахдаа

	Зүрх сэтгэлийг догдлуулж

	Зориг хүслийг бадраасан

	Сайн үгээ ярьж 

	Сайхан ерөөлөө дэвшүүлье 

	Түмэн овогтны домогт 

	Түрлэг болон өргөгдөж 

	Түүх шастирын хуудсанд 

	Үе улиран бичигдсэн 

	Хүний ариун хөлсөөр 

	Аагим тал нь дэвтэж 

	Хөдөлмөр тэмцлийн үрээр 

	Хөдөө талыг хөгжөөсөн 

	Зуун түмэн үедээ

	Зүрх сэтгэлийг бялхуулсан 

	Зөн билигт сайхнаараа 

	Зон олноо баясуулсан 

	Эхээс намайг төрөхөд 

	Элсэн хормойгоо дэвсээд 

	Хамба торгон дээлдээ 

	Өлгийдөж анх торниулсан 

	Хаш цагаан чулуугаа 

	Сүрэг болгон наадуулсан 

	Ариун хөдөлмөрийн шимээр нь 

	Анх номыг амлуулж 

	Амьдралын зам хайрласан 

	Алтан их говь минь 

	Аргаль янгир сүргүүд нь 

	Дүүлэн хурдалсан асгуудтай 

	Арц сонгино соёолсон 

	Ариун тансаг орондоо 

	Хужирт өргөн тойрмууд нь 

	Алтан царын зураастай 

	Хурын усан цөөрмүүд нь 

	Ангир галууны сүрэгтэй 

	Алтан саатай хоргой шиг 

	Алаг цэцгийн мандалтай 

	Алтан сүмбэр уул шиг 

	Амжилт бүтээл өндөртэй 

	Алтан завьяа өнгө шиг 

	Хэзээ ч гандашгүй гялархай 

	Алтан гургалдайн эгшиг 

	Хаа ч дуулдсан яруухан 

	Эхийн сүүнээс гарч 

	Эрийн цээнд хүрч 

	Гэрийн мухраас гарч 

	Галын илчнээс холдсон 

	Хүний үрсийн жагсаалд

	Мөр зэрэгцэн алхалж 

	Хүлэг морины нуруунд 

	Дөрөө харшуулан жийж 

	Суман дэлтэй хүлгийнхээ 

	Гүйдэл дунд нь исгэрч 

	Ширэн гөлөмтэй эмээлийнхээ 

	Суудал дунд нь хөндөлсөж 

	Ая сайтай дуугаа 

	Хоолой нийлүүлэн түрж 

	Арилжаа сайтай мориороо 

	Холын замыг товчилсон 

	Хатан зоригийг баясуулж 

	Халуун илчийг бадраасан 

	Халхын уужим нутаг минь 

	Хаа ч явсан алдартай 

	Загтай хөндийн уудамд 

	Залуугийн идрийг гайхуулж 

	Зандан хүрэн тэмээгээ 

	Түм бумаар нь өсгөж 

	Ховоо ховоогоор усыг 

	Алд алдаар нь татаж 

	Хувин хувингаар сүүг 

	Амсар дүүрэн бялхуулж 

	Хөдөө хээрийн талд нь 

	Хонь ямаагаа хариулж 

	Хөрзөн их бууцаар нь 

	Хашаа хороогоо барьж 

	Хурдан морио унаж

	Хусан уургыг суналзуулсаар 

	Ардаг тарган хангалуудыг 

	Ааглан барих үедээ

	Эмнэг морины нуруунд 

	Эрэмгий зоригийг шалгасаар 

	Ээрэм тал нутагтаа 

	Эзэн нь болж өслөө би. 

	Зузаан сайхан хөрсөндөө 

	Ариун баялгаа өвөртөлж 

	Зөөлөн сайхан элгэндээ 

	Мөнгөн хотоо өлгийдсөн 

	Таван зүйлийн рашаандаа 

	Эмийн чадлыг агуулж 

	Тансаг ариун идээндээ 

	Эрхмийн чанарыг шингээсэн 

	Таван хошуу мал сүрэг 

	Тал дүүрэн идээшилж 

	Таана агийн үнэрээр

	Тал нутгаа ариутгасан 

	Ариун тэнгис шиг 

	Алтан тариа халиурч 

	Аадрын бороо шиг 

	Авто машин хүнгэнэж 

	Хулан тахийн тоосоор 

	Хөх тэнгэр баганадаж 

	Хун галууны дуугаар 

	Хөгжим адил уянгалуулсан 

	Цайлган цагаан сэтгэлтэй 

	Цал буурал эжий минь 

	Цаг эргэх мөч бүрдээ 

	Цацлаа өргөсөн орондоо 

	Аялгуу хөг нь нийлсэн 

	Алх дөшний дуугаар 

	Амжилт бүтээлээ илтгэсэн 

	Алдарт говьчууд бүжиглэнэ 

	Ажил сурлага үйлсээрээ 

	Даяар олноо хошуучилж 

	Амжилт бүтээл зүтгэлээрээ 

	Дархан цолыг хүртэж 

	Энхийн их армидаа 

	Мөр зэрэгцэн алхалж 

	Энхжин тогтсон орноо 

	Мөнхжүүлж чадсан орондоо 

	Ажил сурлага арвинтай 

	Амжилт бүтээл өндөртэй 

	Алдарт говьчууд та бүхэндээ 

	Ашдын жаргалыг хүсэн ерөөе!

	 

	Үлгэр. домог, ерөөл, магтаал. УБ., 1975, 81—84 дэх тал.

	 

	ГАЗАР УСНЫ НЭРИЙН ХОЛБОО

	Алтан гурван Цэнхэр 

	Алаг гурван Тэх 

	Аж гурван Таян 

	Атас гурван Билгэх 

	Дотуур гурван Толь 

	Тахь гурван могой 

	Задгай гурван хээр 

	Задгад гурван сайхан 

	Асгат гурван Сээр 

	Анагай гурван Цоохор 

	Ажийн гурван Ширдэг

	Арц гурван Богд

	Ар гурван Гүн

	Ах дүү гурван Хаалга 

	Шаахар гурван Шаваг 

	Шал гурван Хармаг 

	Өвөр гурван Гүн 

	Өрхт гурван Хөөвөр 

	Гурван Бамбуу 

	Гурилын хоолой 

	Ашиг хоргоны чулуу 

	Арван найман Богд уул 

	Зах гурван зээмэг 

	Заг сүжийн говь 

	Заваг цагаан чулуу 

	Тасын Долоод 

	Таван хуруу 

	Гурван Тоодог 

	Дэлгэр Хангай 

	Дэл хөнжил 

	Дэнгийн уул

	Сэгс Цагаан Богд 

	Сэнжит цагаан хад 

	Сэврээ Ноён Богд 

	Сээрийн гурван цахиур 

	Хадат навтгар 

	Хачиг Хүрх

	Хадай Гүнш

	Хан уул 

	Буур Номгон 

	Булган Хорго 

	Буурал угалз 

	Бэрхийн Хөөвөр 

	Замба цагаан хад 

	Сайн муу үнэгэд 

	Салаа сэдлэх 

	Сайрын балгас 

	Сангийн далай 

	Шанхай уул 

	Шар Хацрын тал 

	Шандын хяр 

	Шавагтайн шил 

	Хаяа гурван Бөхтэй 

	Хана гурван цохио 

	Хан Богд уул 

	Хавирганы хар нуруу 

	Орлой гурван Зээрд

	Онгон таван булаг

	Өөш морин хошуу

	Өргөө таван толгой 

	Бухын хашаат 

	Буян-Өндрийн говь 

	Алтан-Эмээл

	Ардаг хүрэн

	Авдар хараат

	Адуун чулуу

	Долоон тэмээт

	Дондогийн нуур

	Хар ямаат 

	Халзан хоньт

	Загцага Заамар

	Загдал Зөөхий

	Залаа соёо

	Замын овоо

	Айраг Шуушин 

	Арайхан Шийхан 

	Сэвсүүл сондуул 

	Сээрийн цагдуул 

	Угтаал Цайдам 

	Уртын тойром

	Бэлэн далай

	Билчин (налчин) Шийр 

	Сонин хангай

	Сайханы нуруу 

	Яралзахын нуруу 

	Ятуутын хөндий 

	Хангинахын хяр 

	Хар ямаатын гацаа 

	Гуна гулгах

	Гунж мөөрөх

	Гурван эрээн

	Дөрвөн цагаан

	Дөрөө хангинах

	Дөчин монгол

	Хараа Ерөө

	Хасын хөндий

	Хануй Хүнүй

	Хангал Чингэл

	Харийн нуур

	Халзан бөзөнхий

	Хайрхан Баян-Улаан

	Ханан салхит

	Тэмээн чулуу

	Тэрэг шаазгайт ... 

	гэх мэт.

	 

	X. Нямбуу. Монгол ардын ерөөл магтаал. УБ., 1983 112—114 дэх тал.

	 

	1. Дарьгангын газрын нэр

	Орлой гурван Зээрд 

	Онгон Таван булаг 

	Өргөө таван толгой 

	Өөш морин хошуу

	 

	2. Төв аймгийн Сэргэлэн, Өнжүүл, Бор-Өндөр зэрэг сумдын газрын нэр

	Шархайн гурван Оорцог 

	Шандат гурван Хавтгай 

	Шаварт гурван Зүлэгтэй 

	Ласаг гурван Баян

	 

	3. Төв аймгийн Өнжүүл зэрэг газрын нэр

	Ацан Бүнжин 

	Алман-Ухаа 

	Хойд урд Зайдан 

	Ханан Салхит 

	Жуулай Дунд нуруу 

	Хошгино Судаа 

	Дааган Дал 

	Өндөр-Ухаа

	Нарийн-Ухаа 

	Гуна Гулгад 

	Гурван-Эрээн 

	Дөрвөн Цагаан 

	Дэлгэр Хангай (Инэл хаан) 

	Дэл хөнжил 

	Дэнгийн-Уул

	 

	4. Орхон Сэлэнгийн сав нутгийнхны уул усны нэрсийн шүлэг

	Загцага Заамар 

	Загдал Зөөхий 

	Залаа Соёо 

	Замын-Овоо 

	Айраг Шүүшин

	Арайхан Шийхан 

	Сэвсүүл Сондуул 

	Сээрийн Цагдуул 

	Угтаал Цайдам 

	Уртын Тойром 

	Бэлэн Далай 

	Билчин (Налчин) шийр 

	Сонин Хангай 

	Сайханы нуруу 

	Яралзахын нуруу 

	Ятуутын хөндий 

	Хангинахын хяр 

	Хар ямаатын гацаа 

	Гуна гулгах 

	Гунж мөөрөх 

	Гурван Эрээн 

	Дөрвөн Цагаан 

	Дөрөө хангинах 

	Дөчин Монгол (элс) 

	Хараа Ерөө 

	Хасын хөндий 

	Хануй Хүнүй 

	Хангал Чингэл 

	Харийн нуур 

	Халзан Бөзөнхий 

	Хайрхан Баян-Улаан 

	Ханан Салхит 

	Тэмээн чулуу 

	Тэрэг Шаазгайт

	 

	5. Алтай нутгийнхны газрын нэр

	Анагай гурван Цоохор 

	Ажийн гурван Ширдэг 

	Ах дүү гурван Хаалга 

	Арц гурван Богд 

	Асгат гурван Сээр 

	Алтай гурван Цэнхэр 

	Алаг гурван Тэх 

	Аж гурван Таян 

	Атас гурван Билгэх 

	Ашиг Хоргын чулуу 

	Алгуй Улаанцав 

	Датуур гурван Толь 

	Тахь гурван Могой 

	Шаахар гурван Шаваг

	Шал гурван Хармаг 

	Өвөр гурван Гүн 

	Өрхт гурван Хөөвөр 

	Залаа гурван Жинст 

	Задгад гурван Сайхан 

	Завсрын гурван Бамбуу 

	Хаяа гурван Бөхтэй 

	Хана гурван Цохио 

	Хан Богд уул 

	Хавирган хар цохио 

	Хадат навтгар 

	Хачиг Хүрх 

	Хадай Түнш 

	Сэгсэг Цагаанбогд 

	Сэнжит цагаан хад 

	Сэврэй Ноёнбогд 

	Сээрний гурван Цахиур 

	Зах гурван Зээмэг 

	Заг сүүжийн говь 

	Заваг Цагаанчулуу 

	Тасын Долоод 

	Таван Хуруу

	Гурван Тоодог 

	гэх мэт болно.

	 

	6. Ховд аймгийн Эрдэнэбүрэн сумын газрын нэр

	Мараа Сэрвэн 

	Мажиг Цүнхэг 

	Холбоо Салбан 

	Хожгор Зурхаач

	 

	7. Сайн эрийн үгнүүдэд гарч буй нэрс

	Одоо миний нутаг бол 

	Онгийн гол, Орхон, Туул 

	Олон нуур, Цөөхөн толгой 

	Орог Дэрстэй, Загас Хулстай 

	Гуна гулгах, Шар шарвах 

	Гуна мөөрөх, Дөнж тугаллах 

	Гурван Эрээн, Дөрвөн Цагаан 

	Гучин нуруу, Дөчин хөндий 

	Дөрөө хангинах, Төмөр жингэнэх 

	Дөчин монголчууд, таван тангадууд 

	Дөхөмийн хөндий, Ахимын тал

	Дөшийн уул, Дөрөлжийн хөтөл

	Хангинахын нуруу

	Хар ямаатын гацаа

	Хаалгын гусай (гусай да)

	Хар морь жонжих

	(Хар мөрний жанжин)

	Яралзахын нуруу

	Ятуутын хөндий

	Яруугийн гол, Шаруугийн булаг

	Ямаа майлах, Тэмээ буйлах

	Тэрэг хяхтнах дэнж 

	дээр байна гэжээ. 

	Хараа Ерөө

	Хасын Хөндий

	Тэрэг Шаазгай

	Тэмээн чулуу

	Өлийн даваа

	Өөхөн Бөмбэй

	Гурван-Урт

	Гунж мөөрдөг

	Дөрөө хангинадаг

	Хазаар жингэнэдэг

	Ийм газраар тэр сайн эр явсан байна.

	 

	* * *

	 

	Зараа булан 

	Замын шанд 

	Айрагийн уул 

	Авдрын чулуу

	Дэндий Хуандай

	Дэрсэн хоолой

	Ханан Хайрхан

	Халзан Бөжинхэй

	Хараа Ерөө

	Хасын хөндий

	Тэмээн чулуу

	Тэрэг шаазгай

	Өөхөн Бөмбэй

	Цагаан хужир

	 

	* * *

	 

	Хараа Ерөө 

	Хасгийн Хөндий

	Ханан Пад

	Гунж гулсах

	Гуна мөөрөх

	Гурван-Эрээн

	Дөрвөн Цагаан

	 

	* * *

	 

	Хараа Бороо

	Ханан Баян

	Хасын Хөндий

	Тэнд энд

	Тэрэг Шаазгай

	Тэмээн Чулуут

	Гуна гунд

	Гунж мөөрдөг

	Хонь майлдаг

	Хоёр загьсдаг

	Дөрөө хангинадаг

	 

	Академич Ц. Дамдинсүрэнгийн "Монгол ардын сурган хүмүүжүүлэх зүйгээс» өгүүллээс авав.

	ХУРИМЫН АМАН ЗОХИОЛ

	БЭР ГУЙХ ҮГ

	1. Буга намнаач манайд байна

	Булга зүйгээч танайд байна

	Холыг ойртуулдаг морин эрдэнээр

	Хоёр ургийг ойртуулдаг хүүхэн эрдэнийг гуйж ирлээ.

	 

	2. Буу үүрдэг нь манайд

	Булга эсгэдэг нь танайд

	Уурга барьдаг нь манайд

	Унгас ээрдэг нь танайд байна

	(Говь-Алтай аймаг Дарви сум)

	 

	3. Эрж олдохгүй эрдэнэ

	Сурч олохгүй сувд

	Эндхийн өргөөнд байна гэж

	Өдрийн сайныг өнжин хүлээж

	Сарын сайныг саатан хүлээсээр

	Өнөөдрийн өдрийг

	Өлзийтэй сайн өдөр хэмээж

	Танай алтан босгонд бараалхаж явна.

	 

	4. Зуун хүнээр гуйлгаж

	Заяатай хүндээ очдог учир

	Худ ураг бололцъё хэмээн

	Хүүдээ охиныг чинь гуйж ирлээ.

	(Зүүн Цахар)

	 

	5. Эрж олддоггүй эрдэнэ

	Сурч олддоггүй сувд

	Танай өргөөнд чинь байна.

	Цун шиг хацартай

	Дун шиг нүдтэй

	Уран сайхан бүсгүй

	Танай алтан босгонд хэмээж

	Өнөөдрийн өдрийг

	Бат сайн өдөр гэж

	Танай алтан босгонд

	Бараалхаж ирлээ.

	Дэрний чинь авдарт

	Дээлийн дурдан хийж явуулна.

	Хөлийн чинь авдарт

	Даавуу даалимба

	Уран цагаан хайч

	Оёдлын нарийн зүү

	Шаглаж хатгах утас хийж явуулна.

	Хээр алаг гүү

	Бөөр алаг унагатай

	Халбан цагаан хонь

	Халзан цагаан хургатай өгнө.

	(Өмнөговь аймаг Гурван тэс сум)

	 

	6. Төрийн хэргээр

	Үрийн хишиг айлтган

	Сум сумлаж

	Бат өсгөх гэж ирлээ.

	Энтэй торгыг эгнэсэн

	Эсгэсэн торгыг шагласан

	Эрж болдоггүй эрдэнийг

	Сурч олдоггүй сувдыг

	Эрлээр эрж

	Сургаар хайвал

	Гэр тань нэвт гэгээрч

	Туурга тань нэвт туяарч байна

	Ингээд эндхийн өргөөнд бараалхаж ирлээ.

	(Хотгойд ястан)

	 

	7. Сарын сайныг саатан хүлээж

	Өдрийн сайныг өнжин хүлээж

	Өнөөдрийн өдрийг

	Төгс өлзийтэй сарын

	Тэнгэрийн хишигтэй өдөр гэж ирлээ.

	Буга намнаачин манайд

	Булга зүйгээчин танайд

	Уурга бариачин манайд

	Уялга оёочин танайд

	Энэ хоёрын ерөөл

	Эрхэм хоёр заяа гэсэн билээ.

	Хайр хишгээ хүртээж 

	Хариу соёрхож хайрлана уу!

	(Баяд ястан)

	 

	БАТАЛГАА ХИЙХ ҮГ

	1. Захчин ястны дунд бэр гуйсны дараа баталгаа хадаг гэж өгдөг бөгөөд эцэг нь сөнчийн хамт очиж:

	Хүнтэй газар хүн гэрч 

	Хүнгүй газар мод гэрч билээ. 

	Үгээр хэлэлцэж тохирсноо 

	Үүгээр нэмж баталъя 

	гэж хэлдэг.

	 

	СҮЙ БЭЛЭГ ХЭЛЭЛЦЭХ ҮГ

	Бэрийн тал:

	Улиралт орчлонгийн газар дэлхий униартан байх 

	Холбоот уул усны байгаль учрал шиг 

	Ерөөлт дэмбэрэлт таны болоод   

	... гуай бидний 

	Урьдын сайхан ерөөлийн хүчээр 

	Худ ураг элгэн бололцдог чинь 

	Эртнээс нааш зохиосон 

	Ёс журмыг дагуулсан болох учир 

	Холыг ойртуулдаг морин эрдэнэ 

	Хоёр этгээдийг худ ураг болгон нийлүүлсэн 

	Хоёр үрийн минь язгуурын заяа буян дэлгэрч 

	Өнөд сайхан зохицох болтугай!

	Хүргэн тал:

	За эрхэм хүндэт ... гуай таны

	Өргөн үүдийг чинь нээж 

	Өндөр босгыг чинь алхан бараалхаад 

	Эрж хүссэн эрдэнэ 

	Сураглаж ирсэн сувдыг 

	Авахыг зөвшөөрсөн тул 

	Алтан сүй бэлгийг амлуулахыг хүснэ.

	Бэрийн тал:

	Алаг сайхан үрийгээ хайрлахгүй өгч

	Хамаг олны төрийн ёсоор

	Худ ураг бололцож байгаа тул

	Арван цагаан буян

	Алт мөнгө зэргийг

	Авдар сав дүүртэл өгөх биз?

	Хүргэн тал:

	Амраг хоёр үрээ

	Хослон нийлүүлж 

	Худ ураг болох хэрэгт 

	Эд мал мөнгө хөрөнгийг 

	Эрхбиш хоёр талаас 

	Найртай сайн сайхан 

	Явж ирснээ бодож 

	Зохистой тоогоор 

	Айлдаж хайрлана уу?

	Бэрийн тал:

	Алаг сайхан үрээ

	Аль нэгэн хүнд өгөх байтугай 

	Хайртай сайн эд малаа 

	Үнэ цайд хүргэхийг хичээдэг юм даа. 

	Хайртай цагаан ембүү ...

	Хавчиг залуу морь 

	Сонгодог сайн атан тэмээ 

	Шар үхэр 

	Ирэг хонь илүү дутуугүй

	(Төд төдийг) өгвөл яах вэ дээ.

	Хүргэн тал:

	Амлаж айлдсан тоог сонсов. 

	Хамаг олны ёсоор 

	Хайртай үр хүүхдээ 

	Хамтруулан зохилдуулж 

	Хадам хүргэн болгохын төлөөнөө 

	Уулын чинээ дуудсан боловч 

	Хонин чинээ татаж 

	Бага болгох ёсоор 

	Дахин хасахыг давтан гуйя.

	Бэрийн тал:

	Адгуус малаа худалдахад хүртэл 

	Анхны хэлсэн үгэндээ хүрэхийг бодох байтал 

	Амраг хайртай хонгор үрээ өгөхөд 

	Амласан бэлэг үнэнээсээ 

	Хэрхэвч татаж хасмааргүй байна.

	Гэвч яах вэ

	Худ ураг бололцохын төлөө 

	Хайтай цагаан ембүү (төд) ... 

	Сонгодог агт морь (төд) ... 

	Залуу шүдний сайн атан тэмээ (төд) ... 

	Иргэн хонь

	Шар үхэр тус бүр ... болгоё

	Хүргэн тал:

	Буян язгуур ихтэй 

	Хонгор хоёр хүүхдээ 

	Нийлүүлэх гэж зорьсон 

	Энэ зүйл дээр 

	Нарийлаад юу хийх вэ

	Хэлсэн ёсоор болтугай гэнэ.

	Бэрийн тал лонхтой архи хадгийн хамт барьж:

	Өндөр их заяатай 

	Өргөн их буянтай 

	Хан тэнгэр язгууртай 

	Хас эрдэнэ угсаатай 

	Хайртай хоёр үр хүүхдийн 

	Үйлс явдал нь үеийн үе 

	Төрөл тутамд 

	Түгээмэл сайхнаар 

	Дэлгэрэн явах болтугай

	 

	ШУА-ийн Хэл зохиолын хүрээлэнгийн аман зохиолын хөмрөгт буй төв халхын хуримлах ёсны тэмдэглэлээс авав.

	 

	ТАХИЛЫН ҮГ

	Сүй бэлэг өгөх үед цэц булаалдах үг:

	Сүй бэлэг хүргэхээр ирэх үед бэрийн тал ах дүүсээ цуглуулан найр хийж байхад хүргэн хүү нум саадаг агсаж, хэсэг хүмүүс нөгөө талд ирж үүднээс цааш үнснээс нааш ирж хөсөр сууна. Тийнхүү сууж байхад бэрийн талаас тэр хэсэг хүмүүс «Юун улс вэ? Асууж мэдээд ир!» гэж нэгэн хүнийг зориуд зарж явуулна. Тэр хүн уг хүмүүсийн дэргэд очиж:

	 

	«Та нар чинь

	Арын олон ах дүү нар 

	Төрлийн олон хүмүүс 

	Төв сайхан

	Баясгалангийн найр хийж байхад 

	Юунд ирээд байгаа улс вэ? 

	Намайг марталгүй асуугаад 

	Дутагдуулалгүй мэдээд ир гэсэн юм»

	гэж асуудаг Хүргэн тал:

	Дуу найрын төвшин дээр 

	Дугараа хундаганы дүүрэн дээр 

	Бараалхаж ирлээ.

	Бэрийн тал:

	Дуу найр цэглээгүй

	Дугараа хундага чилээгүй байхад

	Дур зоригоороо юунд ирсэн хүмүүс вэ?

	Хүргэн тал:

	Төрийн олон түмнээс

	Түгээмэл олон найр цэнгэл хийж байхад

	Түүнд багтаж ядахаар 

	Бараалхаж ирээд байна.

	Бэрийн тал:

	Асар шаах гэсэн газар 

	Майхан юунд шаав? 

	Агт уях гэсэн газар 

	Морио юунд уяв?

	Хүргэн тал:

	Асартай тэнцэх 

	Майхантай болоод шаасан юм.

	Агттай тэнцэх 

	Морьтой болоод уясан юм.

	Бэрийн тал:

	Ардаа нум саадаг агссаныг чинь үзвэл 

	Анчин гөрөөчин бололтой

	Тийм бол уул хадаар явалтай юм.

	Аянчин жинчин бол 

	Өргөн их замаар явалтай юм. 

	Адуу малын эрэлчин бол 

	Айл аймгаар буултай юм.

	Идээ жимс

	Өмнөө тавьсныг чинь үзвэл 

	Айлчин гийчид бололтой 

	Гэтэл үүднээс цааш 

	Үнснээс нааш буудаллан 

	Айлын гадна 

	Ам цагаан эсгий дэвсэж суусан 

	Та нарын ахлагч тэргүүлэгч нарын 

	Алдар нэр хэн хэн гэдэг 

	Оршин суудаг нутаг чинь хаана вэ? 

	Алсын юманд зорив уу? 

	Амин хувиараа яваа юу?

	гэж намайг найрын ахлагч нараас дутагдалгүй асуугаад марталгүй мэдээд ир гэсэн юм.

	Хүргэн тал:

	Хамаг олны ёсоор

	... аймгийн

	... хошууны

	... гуайн хүү гэрлэх гэж 

	Асар мэргэн зурхайч нараас 

	Асууж айлдсанд

	Учрал ивээл жил нь бүрдсэн

	Элгэн ургийн 

	Үүрдийн хайртай 

	Амраг авхайг 

	Наран ургах зүгт 

	Явж байтал 

	Навч цэцэг дэлгэрсэн 

	Тунгалаг сайхан усны хөвөөнд 

	Үзэсгэлэнт сайхан дэнжийн дэргэд 

	Өргөн их мал сүргээр баян 

	Хүүхэд багачуудаар өнөр олон 

	Хот айлуудын дотор 

	Мөнгөн цагаан өргөөнд 

	Түгээмэл олноороо 

	Төв сайхан найр цэнгэлийг 

	Хийж байх үед 

	Тэр айлд 

	Эрж олддоггүй эрдэнэ 

	Сураглаж олддоггүй сувд шиг 

	Заяаны чинь хань үр болох 

	Гэрийн чинь тэнд бий гэж 

	Зааж өгсөн билээ.

	 

	Тэр ёсоор үүрдийн үр үндсийг бататгах гэж эрхэм ... гуай таны хайрт хүүхэн ...-ыг чинь бэр болгон авахаар бэлэг сүйгээ тогтоогоод үүний урьд өдөр сараа болзоод өнөөдөр гэсэн ёсоор энхрий бага хүргэн хүүг чинь хадам аав ээжийн алтан босгыг алхуулан ахуй шүтээнд нь мөргүүлж ах дүү нарт нь танилцуулан бараалхуулахаар ирсэн билээ. Эл учрыг эрхэм танаас уламжлахын хамтад үүднээс эхлээд үнсээ хүртэл новшоо цувуулдаг хэний зарцын муугаас болсон юм бэ? Бид л хамаг журмыг дагаж хатавчин хажууд харилан сууж байна.

	 

	Бэрийн тал:

	Энхрий бяцхан хүргэн хүүг ирсэнд баярлав.

	Холоос ирсэн бие чинь зүдрэв үү? 

	Холбож суусан хоёр хөл чинь чилэв үү? 

	Худ ургийн газраас авчирсан 

	Бэлэг сүй юу билээ?

	Хүргэн тал:

	Хүлцэх сэтгэл чинь зовниж 

	Нүд хүрэхүйц газраас харуулдав уу? 

	Харин худ ургийн газраас 

	Хүргэж ирсэн бэлгүүд бол: 

	Цагаан тэмээ цалин мөнгөн буйлтай 

	Бэлгийн хээр морь бэх мөнгөн молцогтой 

	Андуу төвөдийн оронд бүтээсэн 

	Ариун үнэртэн хүж

	Ар монголд айраг гэж нэрийдсэн

	Асар тунгалаг сархад

	Хан хурмастын зоог болсон 

	Халзан цагаан хонины зум 

	Аав эжийд нь барих алт мөнгө 

	Ах дүүд нь хүргэх 

	Оюу номин, шүр сувд

	Хот мандлын шинжтэй хорь арван ембүү хүртэл

	Есөн ес наян нэгэн

	Бэлгүүдийг дутуугүй гүйцэд 

	Дундгүй дүүрэн цөмийг авчирсан билээ.

	Бэрийн тал:

	Есөн ес наян нэгэн

	Бэлгийн тэргүүн болох 

	Ган төмрөөр үйлдсэн шагай 

	Галууны сүүгээр шахсан бяслаг байна уу?

	Хүргэн тал:

	Дутуугүй дүүрэн

	Дундгүй гүйцэд гэж 

	Нэгэнт хэлсэн тул 

	Дахин давтан юунд асуусан юм бэ?

	Бэрийн тал:

	Чулуу цавчих илд байна уу?

	Чоно гүйцэх хурдан хүлэг байна уу? 

	Барс арслан барих баатар эр байна уу? 

	Сүүжээ даахгүй шар байна уу? 

	Сүүлээ даахгүй хонь байна уу?

	Хүргэн тал:

	«Харин сүүжээ даахгүй шар

	Сүүлээ даахгүй хонь 

	Тийм муухай зовлонтой мал 

	Манайд байхгүй.

	Харин танай тэнд байдаг юм уу?» 

	гэхэд

	За тийм бол эрхмүүд минь морилцгоо гээд цөм орцгооно. Ороход гэрийн эзнээс:

	— За! Энэ ирсэн улсуудад том аягаар товолзуулан айраг долоо, долоо, арз архи ес есийг барь гэнэ. Ийнхүү айраг архийг гүйцэтгэн барьсны дараа гэрийн эзэн нэгэн хүнийг тусгайлан томилж уул бэлэг сүйн юмыг хүлээн авхуулна.

	Тэр хүн уул зүйлүүдийг бүрэн хүлээн аваад бэрийн тал нэг морийг голоход хүргэний тал түүнийг магтан харилцан цэц булаалдана. Үүнд:

	 

	А. хувилбар:

	Бэрийн тал:

	Энэ чинь амраг ургийн холбоо байгуулах 

	Алтан сүй бэлгийн зүйлд авах байтугай

	Амандаа хялгана даах шүдгүй 

	Алхаандаа алхах тэнхээгүй 

	Хэрээ цохих зовлогогүй 

	Хэншүү тавих биегүй 

	Арьс ширэнд хучаастай 

	Шөрмөсөн хэлхээ 

	Судсан уяа болсон 

	Энэ муу морийг чинь 

	Манайх хүлээж авахгүй 

	Харин танай уясан морийг авъя аа 

	 

	гэхэд Хүргэн тал:

	Манай энэ морь 

	Унаж явахад урамтай 

	Урагшаа алхахад дөхөмтэй 

	Давхихад давамгай 

	Барихад бахтай 

	Найртай газар унадаг 

	Наадамтай газар уядаг.

	Ийм янз бүрийн явдал ихтэй сайн морийг та харин таньж авахгүй юм бол манайх дуртайяа буцааж авъя.

	 

	Бэрийн тал:

	Ээ мэдэхгүй 

	Харахад харчгар 

	Үзэхэд үрчгэр 

	Амьтан байна. 

	Ийм их эрдэмтэй 

	Амьтан юм уу?

	Хүргэн тал:

	Манай энэ морь бол

	Дэлхий дэргэтэл хатирдаг 

	Дэлээ сагсалзтал алхалдаг 

	Айл үзээд тэмүүлдэг 

	Адуу үзээд цовхчдог 

	Чоно үзээд хөөдөг 

	Ган дөрвөн туурайтай 

	Гал бутартал гишгэлдэг 

	Арван хоёр шүдэндээ 

	Арвай эргэм цөгцтэй 

	Тийм сайхан морийг 

	Та чухам юуг нь хараад 

	Ингэж байгаа юм бэ?

	гэхэд бэрийн тал:

	«Ээ тийм үү? авъя» гээд дотогш ороход найр эхэлж «Түмний эх», «Эртний сайхан» гэдэг уртын олон түрлэгтэй дуунуудыг дуулж нийтээр түрнэ.

	 

	Б. хувилбар

	Хүргэн тал:

	Муу хүн унадаггүй 

	Муруй шонгоос уядаггүй 

	Цөөн адуунд тогтдоггүй 

	Цөөрөм уснаас уудаггүй

	Ганзага болсон чихтэй

	Гархи болсон нүдтэй 

	Заамал зургаан хүзүүтэй 

	Заан дөрвөн соёотой 

	Оломгүй ооныг гүйцдэг 

	Хударгагүй хуланг гүйцдэг 

	Уулан дээгүүр гараад ирэх нь 

	Усны долгио шиг

	Тал дээгүүр гараад ирэх нь 

	Тас шувуу шиг 

	Сүүлээсээ үргэж 

	Сүүдрээсээ бусгадаг 

	Тийм морь билээ.

	Бэрийн тал:

	"Нүүрэндээ үсгүй хүний үр аваад 

	Нүүрэндээ үстэй адууг өгөхдөө 

	Муу морь өглөө" 

	гэх буюу 

	Уул харах нүдгүй 

	Лууль даах шүдгүй 

	Барьж мордох дэлгүй 

	Батгана үргээх сүүлгүй 

	Бүрэнхийд үзэгдэхгүй 

	Бүдэг зүстэй 

	Харанхуйд үзэгдэхгүй 

	Хачин зүстэй 

	Хэнгэрэг болсон гэдэстэй 

	Хэрээ болсон толгойтой ...

	гэх мэт голсон үг хэлдэг.

	 

	Өмнөговь аймаг, Сэврээ сум, 3-р бригад, 66 настай Донжилын Довжироос 1961 онд тэмдэглэжээ.

	 

	Түүнчлэн Сайн ноён хан аймгийн Заяын шавьд: 

	"Эвэр туурай нь эрвэлзсэн 

	Саваг сүүл нь сагсалзсан 

	Сайхан монголын шараар сүй хүргэлээ. 

	Цэргийн майхан биетэй 

	Цэл залуу шүдтэй 

	Цэнхэр бор морь нэг" 

	 

	гэж сүйний малыг магтдаг. Үүнийг нөгөө тал нь голж:

	 

	"Туг сүүлийг нь

	Тугал зажилсан

	Туух нуруугаа барсан

	Эдэлгээ даахгүй 

	Хөгшин морь авахгүй. 

	Үхэр мөргөх эвэргүй 

	Ямаа үргээх сүүлгүй 

	Тэрэг ачаа даах хүчгүй 

	Хөгшин шар авахгүй 

	 

	гэх мэтээр голж хариу үг хэлдэг байв.

	 

	Хадам эцэг эхдээ бараалхахад хүргэний талаас хэлэх ерөөл: 

	А. Хувилбар

	Түгээмэл жилийн 

	Түмэн дэмбэрэл бүрдэгсэн 

	Төвшин нэгэн сайн өдөрт 

	Эрт үеэс эгүүсэгсэн 

	Энэ сайхан журмыг дагуулж 

	Эндхийн өргөөнөөс

	Эрдэнэ сувдын хишгийг хүртье гэсэн 

	Эртний сайн дэмбэрлээр 

	Урьдын сайн ерөөлөөр 

	Ураг саданд учирч байгаа 

	Хүргэн хүүгийн чинь 

	Ачит аав ээжид нь золгуулж 

	Айлтгах бэлэг байна.

	Алган дээрээ 

	Алиалуулан өсгөсөн 

	Алаг сайхан үрийг чинь 

	Авъя гэсэндээ 

	Айлтгах бэлэг байна.

	Элгэн дээрээ 

	Энхрийлүүлэн өсгөсөн 

	Эрх сайхан үрийг чинь 

	Авъя гэсэндээ 

	Айлтгах бэлэг байна. 

	Орчлонгийн амьтан 

	Олон боловчиг

	Төрөл нэгэн угсаатай гэдэг. 

	Тэнгэрийн хөвөн цагаан үүл 

	Хол боловчиг 

	Салхи нэгэн холбоотой гэдэг. 

	Ойн харгуй мод 

	Олон боловчиг 

	Үндэс нэгэн угсаатай гэдэг. 

	Удвалын цэцэг

	Ургахдаа бэрх

	Ургасан хойноо

	Уулын чимэг болно.

	Учирсан хүний үр

	Хүн болохдоо бэрх

	Хүн болсон хойноо

	Хүний газарт очно гэдэг.

	Унаагүй байтал

	Усан тэлмэн жороо болно гэдэг.

	Унаган хүлгийн шинж

	Уулзаагүй байтал

	Ураг садан болно гэдэг.

	Урьдын сайхан ерөөл

	Ойд ургасан мод

	Олгойд хийсэн цавуу

	Огторгуйд нисэх

	Тасын өд энэ гурав нийлж

	Нэг сум болно гэдэг.

	Талд ургасан хус

	Тахимд заяасан шандас

	Тархинд ургасан эвэр

	Энэ гурав нийлж

	Нэг нум болно гэдэг.

	Ачит аав ээжийн голомтод

	Аяа хүргэн хүүг чинь бараалхуулж

	Айлтгах бэлэг нь бол

	Тавьсан есөн сэнж

	Тансаг таван идээ

	Тамбаж шахсан бяслаг

	Агар үнэрт хүж

	Алтан цөгцтэй зул

	Амсар дүүрэн арз

	Ариун цагаан хадаг

	Цогшид чонхрын шүүс56

	Чоно гүйцэх хүлэг

	Чулуу авах багаж

	Эвийг нийлүүлэх цавуу

	Сэвийг дарах хуурай

	Татаж тасрахгүй татаас

	Матаж хугарахгүй эмээл

	Эдгээр есөн сэнжийг

	Цөм бүрэн бараалхуулж ирсэн.

	Сүй бэлэг төрийн чимэг

	Шүрэн ээмэг чихэн чимэг 

	Зүүн талаар зулан суусан

	Аав ээж ах дүү

	Амраг садан та бүгд

	Үрээр олон үрээгээр баян 

	Өнөтэй жилийн шим

	Өгөөжин найрын бэлэг

	Өндөр төрийн хишиг 

	Өргөн түмний өлзий

	Торгон өнгөт дэлхийн хайр 

	Тосон өнгөт дэлхийн шим 

	Дэлэнтэй малын шим

	Дэврэн гарах айраг

	Уйлран гарч

	Ундран тогтож

	Айраг идээ

	Архи нэртэй

	Арвижин сайн дэлгэрэгсэн 

	Арван цагаан буянаас

	Амтлан авагсан

	Амтат идээний дээжээ

	Алтан амсартай

	Мөнгөн дотортой

	Агар завьяа хундагануудад нь 

	Амсар тэгш дүүргэж

	Аав ээж, авга нагац

	Ач зээ, эх дүү нар

	Төрийн ба төрлийн олонд 

	Төвшин өргөж айлтгаж байгаа 

	Бэлэг байна.

	Бэлэг үг нь бат ерөөл болж 

	Ах дүү, ард олон

	Бид бүгдээрээ

	Айлтгүй амар сайхан 

	Аюулгүй мэнд сайхан 

	Огторгуйгаас зудгүй 

	Орчлонгоос зовлонгүй 

	Санаагаар амар

	Заяагаар тэгш

	Үр хүүхдээр өнөр 

	Мал сүргээр баян

	Хэзээд хэмжээгүй

	Цэнгэж жаргаж байхыг 

	Аав ээж, авга нагац

	Ач зээ, ах дүү нар

	Төрийн ба төрлийн олонд

	Дээш дээш нь өргөж 

	Дэвшүүлэн ерөөе өө!

	 

	ШУА-ийн Хэл зохиолын хүрээлэнгийн аман зохиолын хөмрөгт буй Цэцэн сартуулын хошууны хуримлах ёсны тэмдэглэлээс авав.

	 

	Б. Хувилбар:

	Эрхэм худ ураг

	Эгч дагинас та нарын

	Алтан сонорт хүргэж айлтгахын учир 

	Урьдын ёс журмыг 

	Удирдлага болгож 

	Улс нийтийн ёс дэглэмийг дагаад 

	Хангай хааныг авлахад

	Халтар халиун бугыг харваж алдахгүй 

	Эртэгчин шар нумыг баригч эр манайд 

	Эрдэнийн зүйлийг сурахад 

	Эрхтэн бие нь эрдэнийн мах бодиор бүрдсэн 

	Хаж торгыг зүйж алдахгүй 

	Охин дагина танайд гэмээж нь үү 

	Авран соёрхох шүтээнд 

	Арван зүгийн орд харшид төрөл садан болсон 

	Алтан шар зулыг гэрэл болгон бадрааж 

	Ариун бус дор анхилуулагч

	Шар улаан хүжийг үнэртэн болгон өргөөд 

	Гялбалзагч огторгуйн цагаан үүл мэт 

	Таргийг амт болгон өргөөд 

	Хэн хүнд барихад бэлэг болсон 

	Энгийн нөхөд эдлэхэд 

	Эдийн хаан болон заяасан 

	Эрдэнэт цагаан хадаг 

	Алтан арүрийн шимээр 

	Амт шимийг бүрдүүлсэн 

	Архи нэртэй ариун чанартай 

	Сархад нэртэй сайхан бэлгэтэй 

	Идээний дээж үүнийг 

	Алтан өнгөтэй хундаганд бялхалзтал дүүргээд 

	Алс холын газраас морилон ирсэн 

	Ах эрхмүүд 

	Та нартаа 

	Айлтган барихын учир нь 

	Хан сүмбэр уулын 

	Оргил дээр өндөглөсөн 

	Хангарди шувууны зулзага 

	Өд жигүүрээ гүйцэхийн цагт

	Доод тивээс дээд тивд гарахдаа 

	Ганц өдөр гардаг гэдэг 

	Тэр лугаа адил 

	Өвөртөлж өсгөсөн

	Өөрийн чинь хайртай үр мөн боловч 

	Ерөөлтэй заяатай газраа

	Хүрэхийн цаг болж

	Эртний дээдэс үүсгэн зохиосон 

	Хуучин журмыг дагаж 

	Аль даа гэхийн айлтгалыг 

	Аав ээжид нь айлтгаад 

	Ав даа гэхийн соёрхлыг 

	Амнаас чинь сонсоод 

	Авч хүртэхийн түмэн өлзий 

	Мянган хутаг дэлгэрсэн 

	Маргаашийн сайн өдөр 

	Аав ижий та нарт

	Бага дүүгээ бараалхуулж буй өнөөдөр 

	Ялангуяа ариун ерөөлтэйгөөр морилж суугаа 

	Та бүхний нас сүүдэр уртдаж

	Сүр жавхлан чинь дэлхий дахинаа дүүрээд 

	Сөгнөж байгаа сархдыг билгээр машид бататгаад 

	Гадаад их далайн ёроолд тунаж 

	Ганга мөрөн далай шиг 

	Эхнээсээ ундарч 

	Адгаасаа дэлгэрч 

	Галбар зандан мод мэт 

	Ёроолоосоо үндэслэж 

	Үзүүрээсээ навчилж 

	Аав ээжийн чинь хайрласан 

	Яруу алдар цог заль 

	Шинийн сарны гэрэл мэт 

	Бадран дэлгэрээд 

	Алтан бумбатай рашааныг 

	Амандаа балгаад 

	Алжаан чилэхийн зовлонгүй 

	Айн эмээхийн гэмтэлгүй 

	Алгасан сандрахын хямралгүй 

	Ачит шар занбалын 

	Тэгш гуа чандмань эрдэнийг 

	Гартаа тогтоосон мэт 

	Тэр их жаргалыг эдэлж 

	Ариун сайхан буяны хүчээр учирсан 

	Магад тэнгэрийн жаргалаар нийлсэн 

	Манлайн цог жавхлант 

	Маш үзэсгэлэн төгссөн

	Манай хоёр хүүхдийн

	Зол нь зохиж 

	Заяа нь нийлж 

	Үрэл шиг үржиж 

	Арван буянаа эдлээд 

	Аль ч юмаараа мөхдөлгүй 

	Хэв хэзээд 

	Тэнгэрийн жаргалыг эдэлж 

	Манай төр мэт мөнх 

	Төмөр мэт бөх 

	Төр шашин хоёрын дунд 

	Түмэн өлзий 

	Мянган хутагт дэлгэрүүлж 

	Төгс их жаргаланг 

	Эдэлж байхын 

	Сайн билгийг 

	Нэгэн амаар 

	Түмэн сонорт 

	Дэвшүүлэн айлтгая.

	 

	ШУА-ийн Хэл зохиолын хүрээлэнгийн аман зохиолын хөмрөгт буй төв халхын хуримлах ёсны тэмдэглэлээс авав.

	 

	СҮЙ БЭЛГИЙН ЕРӨӨЛ

	А. Хувилбар:

	Өнөөдрийн өлзийтэй 

	Од гарагийн учралтай 

	Олон өлзий бүрдсэн 

	Онцын өдөр гэмээж нь үү 

	Үр хүүхдийн эцэг ... бид нь

	...-ны 

	Нандир болгон хадагтай 

	Нанчид болгон сархадтай 

	Гэрэлт сайхан зул 

	Үнэрт сайхан хүж 

	Хурдан цагаан морь 

	Халзан цагаан хонин шүүс 

	Их цагаан бяслаг 

	Эрдэнийн цагаан гал бадруулах хэт 

	Эвийг нийлүүлэгч цавуу 

	Сэвийг дарагч хуурайтай 

	Цөм бүрнээр нь бараалхан ирсэн байна аа.

	... гуай ... гуай хоёрын

	Үр хүүхэд нь 

	Зол мөр нь зохиж 

	Заяа хувь нь нийлж 

	Айл хүний ах 

	Аймаг хүний түрүү болж 

	Албаны ихийг үзэж 

	Манжны ихийг чанаж 

	Харваж хүрэхгүй хоттой 

	Хатирч хүрэхгүй бэлчээртэй 

	Хамаг олондоо сайшаагдаж 

	Үрээ танихгүй өнөр 

	Үрээгээ танихгүй баян болж байх дуу 

	Ах дүү төрөл садан бид бүгдээрээ 

	Хийсэн бүгд нь хэвтэй сайхан 

	Явсан бүгд нь янзтай сайхан 

	Хив торгоны зангилаа мэт 

	Алдууршгүй бат бэх болж байх дуу, 

	Ар өвөрт нь төрсөн 

	Ах дүү амраг садан 

	Аав ээж бид бүгдээрээ 

	Эргэж бууж 

	Инээж мордож 

	Баярлаж бууж 

	Бахдаж мордож 

	Буцаж ирэхэд булаг шиг 

	Дайрч ирэхэд далай шиг 

	Бий идээтэй бэлэн сархадтай 

	Өвөлд нь өгнөж

	Зунд нь сөгнөж суухын 

	Бэлэгтэй сайхан ерөөлийг дэвшүүлье! 

	 

	Тайлбар: Эл ерөөлийг хуучин Сайн ноён хан аймгийн Далай Чойнхор вангийн хошуудын хуримлах ёсонд хүргэн талаас сүй хүргэж ирэхэд хэлдэг байв.

	 

	Хөвсгөл аймгийн Шинэ-Идэр сумын ерөөлч Өлзийн Зинэмэдэрээс (нас 60) 1972 онд тэмдэглэв.

	 

	Б. Хувилбар:

	Эрт үеэс уламжлан ирсэн журам билээ. 

	Эдүгээ миний монголын маань ерөөл билээ. 

	Тал холын явдлыг чадлаараа ойр болгогч морин эрдэнэ хүлэг билээ.

	Танилцаагүй хоёр хүнийг ерөөлөөр ураг болгогч хүүхэн эрдэнэ үр билээ.

	Энэ хоёр эрдэнээрээ учраа барилдсан

	Эрхэм их та бид бүхний

	Энэ бие маань мөнх энх, нас маань урт

	Эгүүрдийн олон онд

	Энх амгалангаар найрлаж байхаас гадна

	Энэ хоёр үр маань

	Эрдмийн гавьяагаараа эрхэм цолтой

	Эрдмийн буянаар мэргэн ухаантай

	Эрт дээдийн буянаар

	Энэ бие нь үзэсгэлэнтэй гуа бөгөөд

	Эгүүрдийн олон оюунд

	Хүслийн дөрвөн далай бүрийдэж

	Хүний дээд сайн алдрыг дуртгахаас гадна

	Хар шар та бүхний сонорт ялгаруулан айлтгаваас

	Хан уулын хаднаас

	Хагалан авсан галтай цахиур

	Хангайн уулын чихийг

	Хатаан хийсэн уул

	Хар ганыг давтаж хийсэн

	Ган төмөр мэт энэ гурвыг нийлүүлж чадвал 

	Хар шар ертөнцөд гал болон мандаж 

	Харанхуйн зовлонг гэрлээр гийгүүлж 

	Хамаг олонд гавьяа олж эрхэм болдог

	Хар хүн эдэлж чадваас сүлд буюу сүр жавхлан бадардаг 

	Гурван зүйлийн эрдэнээр бүтсэн

	Зургаан зүйлийн ерөөлөөр гарсан

	Энэ бэлгийг

	Эрхэм их та бүхний өмнө мэдүүлбэл

	Эдийн дээд ариун цагаан хадаг 

	Эвлүүлэхийн дээд шар цавуу 

	Эдлэхийн дээд улаан мяндсан оосор

	Энэ зургаан бэлгийг

	Тойрон суусан нөхдөд

	Товтой хүлээлгэж өгье

	 

	гэж хэлээд сүй бэлгийн хэмжээг тохиролцдог. Ингээд сүй бэлэг хүргэж өгөхдөө:

	 

	Хүндэт дээдсээс уламжилсан 

	Хүмүүн бүгдийн заншил 

	Хөхрөгч огторгуй 

	Үүлэн иеэр хэрээтэй 

	Хөрст алтан дэлхий 

	Үндсээр хэлхээтэй 

	Улаан шар гэдэг

	Будгийн сайхан өнгө

	Ураг садан гэдэг 

	Урьдын сайхан ерөөл 

	Хураасан малын нь дээжээ 

	Худ та нартаа зориулсан 

	Хонин төөлий57

	Налжирвандан58 түрүүтэй 

	Найман тахил зурагтай 

	Дашвандан дагуултай59 

	Хонь шүүслэг ... ... 

	Айраг цэгээний дээж 

	Архи болгон нэрж 

	Ах дүү та нартаа зориулсан 

	Амтат сархад ...

	гэх мэтээр сүй бэлгийн зүйлсийг дурддаг.

	 

	ШУА-ийн Хзл зохиолын хүрээлэнгийн аман зохиолын хөмрөгт буй шинэ баргын Гүн цагаан хошууны хуримлах ёсны тэмдэглэлээс авав.

	 

	В. Хувилбар (Шаантны ерөөл)

	Хотгойд ёсны хуримд зуувчинд сууж шаант хүргэх гэж тусгай ёс үйлддэг. Энэ үед хүргэн хүүгийн гэрийг хадмын нь гадаа авчирч барьдаг. Ингээд хоёр хүн зуувчийн бэлгээ авч хадмынд очдог бөгөөд энэ нь цагаан лонхтой архи, шүр сувд хонины чанасан бүтэн мах, татаас хадаг, хонины эвэрт хэлхэж уясан долоон хоргол зэргээс бүрдэнэ. Үүнийг шаант хүргэж ирэх гэдэг бөгөөд

	 

	«Шаантгүй авгайг авгайд бүү бод 

	Сагалдаргагүй малгайг малгайд бүү бод» 

	 

	гэсэн үг гарчээ. Шаант чөмгөөр сүй бэлгийн малыг төлөөлүүлсэн бололтой. Бэлгийг авчирсан хүмүүсийн нэг нь ерөөл хэлдэг:

	 

	Өнөөдрийн маань 

	Өгөөмөр жилийн 

	Түмэн өлзий бүрдсэн 

	Түгээмэл их жилийн 

	Хишиг буян дэлгэрсэн 

	Дээд маш сайн өдөр хэмээж 

	Хуучин их ёсыг дагаж 

	Өргөн цагаан өрх өсгөж 

	Арван цагаан сум сунгаж 

	Анхлан уусан худгаас

	Анхлан эртэлж мордож 

	Эрхэм худын гаpар ирэхдээ 

	Сайн унаган морио унаж 

	Хормойгоор чацуу 

	Хормогч юугаа хийж 

	Алтан алаг сумаа агсаж 

	Мөнгөн босгыг тань мөлхөн 

	Мөнх саадгаа агсаж 

	Хун цагаан лонх 

	Цул шүрэн сөглөөтэй 

	Хар халзан хонь 

	Зуман шүүстэй 

	Дун цагаан морь 

	Улаан ногттой 

	Хадган цулбууртай 

	Эвийг нийлүүлдэг цавуу 

	Сэвийг дардаг хуурай 

	Галыг гаргадаг хэт60 

	Чулуу даадаг ган 

	Есөн шар ус 

	Есөн сэнж 

	Хэвтэй сум 

	Босоо шүүс 

	Бүрэн гүйцэд бараалхуулж ирэхийн тухайд 

	Айлтгах бэлэг байна аа.

	 

	Дараа нь хадам эцгийн баруун хатавчинд суусан хүргэн хүүд шаант чөмөг өгч хугалуулна. Үүнийг шаат (шаант) мултлах гэнэ. Энэ нь хүргэний чадлыг тэнсэн сорьсон шинжтэй. Энэ үед бэрийн талаас ерөөлч ерөөл хэлнэ.

	 

	«Мянган жилийн буян хурсан 

	Түмэн жилийн өлзий бүрдсэн 

	Хан төрд 

	Хашаа хатгаж 

	Энэ төрд 

	Сум нэмж 

	Эрхэм хоёр үрийн 

	Насан үргэлжид 

	Бат сайн журмыг 

	Илэрхийлсэн тухайд 

	Хан төрийн ёс 

	Халх монголын журмыг 

	Хүндэтгэн дагаж

	Эдүгээ түмэн ардыг жагсааж 

	Дүгрэг саран мандаж 

	Бэргэдийн найрыг дагуулж

	Ган болдыг харшуулж

	Гал бадарч

	Эрхий сайт хүргэн хүү 

	Эрчим сайт шаантыг мулталж 

	Бэргэдийн бат ёсыг 

	Гүйцэтгүүлсэн тухайд 

	Айлтгах бэлэг байна» 

	 

	гэхэд хүргэний садан төрлийн нэг нь:

	 

	«Гэр нэвт гэгээ тусаж 

	Туурга нэвт туяарч 

	Танайхаас хишиг хүртэх гэж ирлээ» 

	 

	гэдэг.

	 

	ШУА-ийн Хэл зохиолын хүрээлэнгийн аман зохиолын хөмрөгт буй Хотгойдын хуримлах ёсны тэмдэглэлээс авав.

	 

	Г. Хувилбар:

	Сайхан бэлэг байна аа... 

	Сайн муу хоёрыг эвлүүлсэн 

	Сайхан эрдэнэсийн зүйлээр чимэглэн суудаг 

	Зүүн талын эгч бэргэнүүд 

	Наран сарны гэрэл шиг үзэсгэлэнтэй 

	Навч цэцэг мэт алагласан 

	Дүү нар хүүхдүүд 

	Булгийн ус шиг оргилсон 

	Буянт рашааныг түгээсэн 

	Аяга баригчин хундагачин 

	Бат их суудалтай 

	Балбалзах их шинжтэй 

	Баатар сөнчин 

	Алдрын нөхөд 

	Аячин аягачин 

	Хуурчин хундагачин 

	Хуримын нийтэд сонсгох билэг ерөөл байна аа. 

	Энэ голын эхнээс аваад 

	Эгнэж сууж найрлана гэдэг 

	Эртний буян урьдын ерөөл 

	Нийлсний хүчээр 

	Энэ төрийн чимэг 

	Эзэн төрийн хуяг болсон 

	Хүргэн хүүхдүүд маань

	Эртэлж мөрдөж

	Энхрийлж зорьж

	Түмэн агтын түрүүнд явдаг

	Төө сайхан чихтэй

	Төгрөг сайхан биетэй

	Айл хараад ангалзаж

	Адуу хараад үүрсдэг

	Үүл хараад дүүлдэг

	Үнс хараад бусгадаг

	Ам цагаан азарганы гүү

	Ардаг цагаагч гүүний унага

	Хөөхөд ороо

	Хөтлөхөд жороо

	Толгойдоо товруу мөнгөн хазаартай 

	Хондлойдоо ховдог мөнгөн хударгатай 

	Тохой зандан бүүрэгтэй

	Найман сайхан ганзагатай

	Нарийн санхьюу гөлөмтэй

	Эзэндээ ээлтэй

	Эмээл юугаа тохож

	Талд ургасан хус

	Тарьж ургуулсан хулс бээр

	Нийлүүлэн хичээж хийсэн

	Булуунд явдаг

	Бух гөрөөсний

	Тархин дундаас нь ургасан эвэр 

	Тахим булчин дундах шандас иеэр 

	Нийлүүлэн элэг хийсэн

	Эр хүн эвхийтэл татна гэж

	Эрчит жуушаагаар хөвчийг нь хийсэн

	Хүдэр нум иеэн агсаж

	Толь мөнгөн товруутай

	Толь мөнгөн артай

	Мяндсан зөөлөн нүүртэй

	Сайран тоногтой

	Сарьсан угалзтай

	Саадаг юугаа бүсэлж 

	Ой модонд нь орж 

	Залуу гэж шилж

	Шулуун гэж залж

	Сумны мөс иеэн хийж

	Огторгуйд татаж талбигсан

	Тасын өдийг таньж мэдээд 

	Тааруулан яндаж 

	Балбын дархан

	Балбан цохин хийсэн

	Хурц гэж ирлэсэн

	Хурдан гэж зэвлэсэн

	Мэргэн оньт түргэн цагаан сумаа агсаж 

	Энэ гэрийн эзэн болж бууж

	Энхжиж жаргаж 

	Мөнхжиж дэлгэрч суухын 

	бэлгэт сайхан ерөөлийг дээш дээш нь дэвшүүлэн сонсгоё.

	 

	Хөвсгөл аймаг, Галт сумын ард Эрдэнийн Лааганаас (нас 71) 1972 онд тэмдэглэв.

	Хүргэнд бэлэг өгөхөд хэлэх үг:

	Хадам ээжийн чинь

	Хайрласан хишиг рашаан 

	Торгон өнгөт эдийн хишиг 

	Тосон өнгөт идээнийхээ хишгийг 

	Алтан хундагандаа хийгээд 

	Арван салаа мутарт чинь 

	Дэвшүүлж байна.

	Хайрласан хишиг рашааныг

	Өнөд хүртэж 

	Мөнхөд эдэлж суу.

	 

	Хөвсгөл аймаг, Галт сумын ард Эрдэнийн Лааганаас (нас 71) 1972 онд тэмдэглэв.

	Д. Хувилбар:

	Өнөөдрийн маань 

	Өгөөмөр жилийн 

	Өлзийтэй сарын 

	Түмэн өлзий бүрдсэн 

	Түгээмэл их жилийн 

	Хишиг буян дэлгэрсэн 

	Дээд маш сайн өдөр хэмээж 

	Хан төрийн ёс 

	Хамаг гүрний журам 

	Өвгөдийн байгуулан тогтоосон 

	Хэв журмыг дагаж 

	Жил нь нийлэх 

	Мэнгэ нь таарах 

	Эртний ерөөлт 

	Үнэн учралт 

	Эрдэнийн дагина үрийг 

	Эндхийн өргөөнд байна гээд 

	Айлтгах билиг байна.

	Дайчин их төрийн

	Даяар олны ёсыг дагаж 

	Өргөн цагаан өрхийг өсгөж 

	Урт цагаан сум сунгах гэж 

	Агсан суусан нутгаас

	Анхалж эрт мордохдоо

	Түмэн агтын дундаас

	Төв шинжтэй

	Төгөлдөр сайхан морио унаж 

	Хормой биеэр чацуу

	Хормогч алтан шар

	Нум вээн хавчуулаад ирэхдээ 

	Ариун цэнхэр хадгийг

	Дэлгэн барьж

	Асралт сайхан

	Аав, ээж, ах, эгч, бэргэдэд 

	Айлтгах билэг байна.

	Хүргэн болох хүү тань

	Харьд хатуу

	Халуунд зөөлөн

	Ханилахдаа ялдам

	Харвахдаа мэргэн 

	Барилдахдаа бөх

	Үгэнд цэцэн

	Үйлэнд уран

	Үе дундаа тунгалаг

	Ерэн есөн шинж бүрдсэн байна. 

	Хадан дээр төрсөн

	Цагцгай бүргэдийн зулзага

	Өд сөдөө гүйцэхээр

	Халин дэвэн нисдэг

	Түүнчлэн

	Энхрий хайрт хүний үр

	Ээж аавын гар дээр 

	Энхрийлүүлэн өссөн боловч 

	Эцэстээ

	Эзэн төрийг түшнэ гэдэг 

	Унаагүй байтал

	Усан тэлмэн жороо болдог 

	Эрхт тэнгэрийн маань унага 

	Уулзаагүй байтал

	Ураг элгэн болдог

	Урьдын тавьсан ерөөл юм аа. 

	Дөрвөлжин цагаан хад байвч 

	Дөт нэгэн замтай

	Дөрвөн түмэн амьтан байвч

	Хүй нэгэн холбоотой 

	Татаад тасалшгүй 

	Матаад хугаршгүй 

	Үндэснээс үүссэн 

	Салаанаас салсан 

	Үй түмэн үр хөвгүүд 

	Бид бүгдээрээ 

	Үхэшгүй мөнх 

	Насан шидийг олж 

	Үгүйршгүй их буян заяатай болж 

	Энх төрийнхөө эхэнд 

	Эрдэмт сайдуудаа залж 

	Цаг үргэлжид 

	Цаглашгүй их буяныхаа дунд 

	Энэ мэтээр 

	Дүүрэн хундагатай 

	Төвшин жаргалтай 

	Өөдөө өсөж 

	Дээшээ дэвшин 

	Дээдийн жаргалаар 

	Жаргаж суухын 

	Бэлгэтэй билгүүн хундага 

	Оршуулан айлтгаж 

	Дэвшүүлэн барья аа.

	 

	ШУА-ийн Хэл зохиолын хүрээлэнгийн аман зохиолын хөмрөгт буй Хотгойдын хуримлах ёсны тэмдэглэлээс авав.

	 

	СУМНЫ ЕРӨӨЛ

	Тахилын үг хэлэлцсэний дараа лонхтой архи хадгаа бэрийн талынханд барьж бэлгэтэй сайхнаар нутаг ус, малын тарга, тавтай сайн байгааг мэдэлцсэний дараа, хүргэнийг гадаа гаргаж тэнгэрт мөргүүлээд орж ирэх үед хүргэнд сум өгч ерөөл тавина. Сумыг өгөхдөө онийг нь дээш харуулж толгойг нь жаахан уруудуулж барьсхий гээд ерөөл хэлж өгдөг.

	 

	А. Хувилбар:

	Эрхэм гурван эрдэнэ дор жинсаг болсон 

	Эзэн төр дор зэр зэвсэг болсон 

	Эр хүмүүн дор хийморь цог заль болсон 

	Ээж аавын чинь эрхэмлэсэн хүргэн хүүд 

	Эндээс хайрлан хүртээн өгсөн 

	Эрдэнийн цагаан сумны 

	Мөс нь болбол:

	Хальж дэвж нисдэг 

	Хангарди шувууны 

	Хамгийн захын сөд байна. 

	Зэв нь болбол 

	Балбын дархан 

	Балбаж хийсэн 

	Баатар дархан 

	Урлаж хийсэн 

	Эргүүлж эвтэй 

	Эгүүлж хэвтэй 

	Үржил сүрэг нь бүрдэгсэн

	 

	Баатар хүний зүрх мэт 

	Баян хүний хот мэт 

	Бат цагаан ган төмөр байна. 

	За энэ сумны эзэн нь болбол: 

	Дайн дээр байвал

	Дайныг дарж

	Дархан баатар цолыг олж 

	Даллага дээр байвал

	Далай мэт буян чуулганыг хурааж 

	Богд хангайн урдаас агсан мордвол 

	Бор гөрөөсийг намнаж

	Боов мөнгө

	Бараа торгоор шагнуулдаг

	Хан уулын бэлээс агсан мордвол

	Хар гөрөөс, хандгай буга 

	Халиу, булга, хамаг гөрөөсийг намнаж 

	Хамаг зүйл алт мөнгөөр шагнуулдаг 

	Өгсөн хүний чинь

	Өлзий буян нь оршиж 

	Авсан хүний чинь 

	Амь нас нь батаж!

	Бага чамайг бариг гэж 

	Баатар чамайг итгэг гэж 

	Харваачин чамайг бариг гэж 

	Хавтай чамайг итгэг гэж 

	Хадам аав ээжийн чинь 

	Хайрлан хүртээж өгсөн 

	Эрдэнийн оюун цагаан сум 

	Сайн ч сум байна.

	Сайхан ч сум байна.

	Сайд мэргэд болгоож гүйцсэн бол

	Саадгийнхаа нэг үзүүрт 

	Саарал үгүй сайн уячих аа!

	 

	ШУА-ийн Хэл зохиолын хүрээлэнгийн аман зохиолын хөмрөгт буй Дорнод халхын Түдэн засгийн хошууны хуримлах ёсны тэмдэглэлээс авав.

	 

	Б. Хувилбар:

	Сүмбэр уулын дээрх 

	Сүрлэг их ойн дотроос 

	Ооль хороо хүргэлгүй 

	Оновчтой нарийн аргаар 

	Огтолж буулган авсан 

	Өнгөн цагаан бургас билээ. 

	Алтан нүдтэй хав загасны арьсаар 

	Хандлан буцалгаж хийсэн цавуугаар 

	Эвдэрч хэмхрэхгүй гэмээ нь 

	Эвийг нь наалдуулан хийсэн 

	Онож тусахдаа мэргэн гэмээ нь 

	Онь гарган сийлсэн юм. 

	Онцгой хурдан түргэн гэмээ нь 

	Хангардийн өдөөр өдөлсөн юм. 

	Өнгө нь цав цагаан 

	Үзүүр нь хурцаас хурц 

	Оюун цагаан сумны учрыг

	Товчхон хэдэн үгээр хэлтэл 

	Баян хүний даллагад байдаг 

	Баатар хүний саадганд байдаг

	Даллагад байвал 

	Далайн чинээ буян хураадаг 

	Дайнд баривал 

	Дайсан дардаг чадалтай 

	Хаан эзэн дээдэс ч гэсэн 

	Хангайн авд мордохдоо 

	Нум сумаа агсааж очоод 

	Халиу булга, хандгай буга. 

	Алдалгүй намнаж ирээд 

	Хар отго цагаан жинсээр шагнуулж 

	Гоц мэргэн цол хүртсэн түүхтэй. 

	Эрдэнийн цагаан энэ сумаа 

	Хүргэн хүү чамдаа өгье. 

	Тэнхээтэй сайн эрийнхээ 

	Тэмдэг болгож яваарай.

	Тэнэгэр сайхан жаргалынхаа 

	Бэлэг болгож хадгалаарай.

	 

	ШУА-ийн Хэл зохиолын хүрээлэнгийн аман зохиолын хөмрөгийн Дарьгангын хуримлах ёсны тэмдэглэлээс авав.

	 

	В. хувилбар

	«Өвөг дээдсээс уламжлан ирсэн 

	Өдгөө манай монголын сайн журам 

	Сайн сарын түмэн учрал бүрдсэн 

	Сайн өдөр хүргэн хүү чи 

	Сайн морийг унаж 

	Саадаг нумыг агсаж 

	Өндөр ууланд хөтөл гаргаж 

	Өргөн далайд олом гаргаж 

	Хагд өвсийг хагалж 

	Ногоон өвсийг нугалж ирсээн. 

	Өчүүхэн хүргэн хүү чамдаа 

	Өгч байгаа бэлэг нь 

	Сүрийг бадруулагч сум 

	Сүлдийг бадруулагч бүс

	 

	Энэ сум юу вэ? хэмээвэл: 

	Алтай хангай уулын 

	Ар оргил дээр ургасан 

	Агарваа зандан модны 

	Арван гурван салаа мөчрийн 

	Анхдугаар удаа ургасан 

	Гишүү үгүй 

	Гуа сайхан мөчрийг 

	Хугалан авч 

	Хусан зассан

	Хурдан цагаан мөс сөн билээ. 

	Энэ сумны өд юу вэ? хэмээвэл: 

	Хан хурмаст тэнгэрийн наагуур 

	Халин дэлэн нисэгч 

	Хангарди шувууны 

	Отгон гурван сөдийг 

	Сугалан авч 

	Суулган наасаан.

	 

	Наасан цавуу бол:

	Ар их далайд 

	Алтан нүдтэй

	Аварга загас шумбан явахад

	Агнан олж 

	Арьс махыг

	Хандлан буцалгасан

	Хар шар цавуу

	 

	Энэ сумны зэв юу вэ? гэвэл:

	Баатар дархан

	Балбаж хийсэн

	Балбын дархан

	Давтаж хийсэн

	Хуурай гангаар

	Хусан хийсэн

	Хурц гангаар

	Ирлэн хийсэн

	Өдөн энтэй

	Өрхөн хошуутай

	Өргөн цагаан зэв ээ.

	Уран хүний

	Ухаанаар бүрийдсэн

	Шунхан улаан оньтой

	Шулуун сайхан мөстэй

	Бэхлүүн наасан өдтэй

	Билгүүн хурц зэвтэй

	Ониос нь барин шинжвээс 

	Оюун билэг нэмэх

	Өднөөс нь барин шинжвээс 

	Өнөр олон болох

	Сөднөөс нь барин шинжвээс

	Мөнгө алтыг хураах

	Төмрөөс нь барин шинжвээс

	Төрийн их хүмүүн болох

	Дайнд баатар гэгдээд

	Далайд усч гэгдээд

	Үйлэнд мэргэн гэгдээд

	Үгэнд шударгуу гэгдээд 

	Буцалтдаа

	Бор гөрөөсийг

	Босон бүхүй дор

	Босголгүй намнаад

	Бодитой мэргэн цолыг олж яв.

	Харилтдаа

	Хар гөрөөсийг

	Харайн бүхүй дор

	Халтиралгүй намнаад

	Харваач мэргэн баатар цолыг олж 

	Хазаар эмээлт морь шагнуулж яв. 

	Эргэлтдээ

	Эрээн гөрөөсийг

	Эргэлдэн бүхүй дор 

	Эндүүрэлгүй намнаад 

	Эрхий мэргэн баатар 

	Цолыг олоод 

	Эмээлт хазаарт морь шагнуулж яв. 

	Ер итгэмжтэй хүргэн чамдаа 

	Есөн зүйлийн эрдэнээр бүрийдсэн сумыг 

	Хайртай хадам ав ижий хоёр чинь 

	Түшүүлэн өгөх бэлэг.

	Мөн зөв гэж

	Мөргөн хүлээж ав» 

	 

	гээд сумаа өгөн мөнгөн аягатай сүү бариад:

	 

	«Хүрхрэгч огторгуйн наагуур

	Хүрхрэн донгодогч

	Хүрэн эрээн үүлэн шимээ.

	Хөрст алтан дэлхийн шимээ

	Хүчит гурван бэлгийг 

	Хүргэн хүү чамдаа барья» 

	 

	гэж ерөөнө.

	 

	ШУА-ийн Хэл зохиолын хүрээлэнгийн аман зохиолын хөмрөгт буй Шинэ Баргын хуримлах ёсны тэмдэглэлээс авав.

	 

	ЦАЙНЫ ҮГ

	Бэрийг хадам ургийн газар мордуулахаас өмнө гэрт нь цай уулгах ёслол болдог. Энэ найрт хүүхэн хүн хүний газар очдог жам журамтай тэр ёсыг дагуулж хүнд өгөх боллоо гэдгийг мэдүүлэх учиртай байна. Зүүн Үзэмчинд цайны үг гэж нэрлэдэг ажээ.

	 

	Эрхэм өлзий бүрдэгсэн энэ сайн өдөр

	Энхрий нялзрай хүүхэд тандаа

	Эдийн тэргүүн залаат малгайг өмсүүлээд 

	Эгүүрдийн зүүхээс сүйх зэргийг зүүлгэж 

	Энэ тухай найртаа урин залж ирсэн аав ахдаа 

	Эрчимтэй тунгалаг сархад юугаа бэлэглээд 

	Энх төрийн тогтсон журам ёсыг дурдан ярихад, 

	Ээ хөөрхий дүү минь чи

	Энэрэлт эцэг эхээсээ 

	Эрдэнэт хүний биеийг олж 

	Энэ дэлхийд төрсний 

	Энгүй аясыг дурдвал: 

	Арван сар өргөсөн эхийн чинь ачир сүү 

	Аав эжий хоёрын чинь хайрлан санасан зүйл 

	Хөрст алтан дэлхийгээс зузаан гэдэг билээ. 

	Хүмүүжигчийг олон цогцлоод

	Хөнгөрөх цагийг нь хүртэл арван сар өргөн

	Хүмүүжиж төрөгсөнөөс хойтой

	Хөвөн мэтийн зөөллөгөөр зөөллөөд 

	Хөнжил мэтийн хучлагад нь хучаад 

	Хөл гараа чилээлгэж өсгөөд

	Хөхөн сүүгээ шимүүлэн бойжуулж аваад 

	Хөгжиж тоглоод явах

	Хөл нь газар хүрэх шалтгаан үед нь 

	Хөөрхий ачраа гэж хайрлан халамцаж 

	Хөл ба биед нь дээл, гутлыг өмсүүлээд 

	Хөөрхий үр тэрнээ нүдний цэцгий мэт санаж 

	Уяатай моринд орчих вий

	Ууртай нохойнд хазуулах вий

	Ухмал худагт ойчих вий

	Улсын хүүхдэд зодуулах вий гэж 

	Хайрлан санасан эцэг эх чинь

	Харах нүдний цэцгий мэтээр хайрлан өсгөөд 

	Амны цагаан хөөснөөс нь салгаад

	Амьтны дүйтэй амьдарч явахын тухайд 

	Арван найман насыг нь хүрэх дээр

	Артай торгыг нь эдлүүлж 

	Аятай шүрийг нь зүүлгээд

	Алсын газар өгнө гэдэг

	Аав ээж хоёрын чинь жам, журам ёс оо.

	Ээ хөөрхий дүү минь чи битгий хэл

	Тэнгэрийн дагина ч бол

	Тэнд эндгүй тэнэж нутаглав гэдээг.

	Тэр журмыг дагуулан газрынх нь хол 

	Нутгийнх нь аглагт нутаглуулав гэдээг.

	Хан сүмбэр уулын хажуу хаданд 

	Хангарди шувуу өндөглөвэй ч

	Хамаг гүрний дээгүүр халин дэвэн нисэв гэдээг 

	Хайртай үрээ хичээн хайрлаж өсгөсөн болбай ч 

	Хан төрийн журам ёсыг дагуулдаг

	Хуучин цагийн дүрэм ёс юм аа.

	Энэ журмыг дагуулан эцэг, эх чинь 

	Энхрий үрээ хайрлаж байсан болбай ч

	Энх төрийн журмыг дагуулж

	Энэ өдөр хийсэн цайны найр дээр 

	Эгүүсгэж гарсан журам ёсыг дагуулав.

	Ээ хөөрхий хүүхэн дүү минь чи 

	Хүү хүмүүн болж төрсөн бол 

	Хөх борлог морийг унаж

	Хөө хар саадаг нумыг агсуулж

	Хүний газар хүрэглүүлж 

	Харийн газар хадамлуулахгүй бил үү дээ!

	Хүүхэн хүмүүн болж төрвэйч

	Хүмүүн төрийн ёсыг дагуулдаг

	Аав ээжийн чинь жам журам ёсоор

	Анхан тогтогсон жам журам ёсыг дагаж

	Аав эжий хоёр чинь харийн газар өгье гэж

	Ах дүү садан олон бүгдээ урин залаад 

	Амсар тэгшийн хундагандаа

	Архи нэртэй сархад юугаа бэлэглээд

	Арван хурууны үзүүр дээр

	Алган дээрээ төв сайхан тогтоогоод

	Ашид цэнгэн жаргахын

	Түмэн сайн билгийг мэдүүлэв.

	 

	(Ч. Жигмид хэлэв).

	Ш. Гаадамба, Д. Цэрэнсодном. МААЗДБ. УБ., 1967, 83—84 дэх тал.

	ҮҮДЭН ДАРЛАГЫН ҮГ

	Бэр буулган шинэ гэрт оруулж цайлсны дараа хадам эцэг эх тэднийг гал голомтод мөргүүлэхээр түүнийг хоёр бэргэн сугадан хөтөлж авч явахад ахлагчийнхаа хамт бэрийн талынхан цөм хамт очно. Энэ үед хадам эцгийн үүдийг ацтай баганаар дараад:

	 

	Хүргэн тал:

	"Агаар тэнгэрээс салхин үгүй 

	Асар хурмастаас хургүй 

	Агт морь эцэж зүдэрсэнгүй 

	Амь биес чинь сульдсангүй 

	Ах дүү нартаа 

	Амархан морилж ирэв үү?"

	 

	гэж асуухаас гадна 

	 

	Заан их хүлгийн уяанаас 

	Морь уядгийн учир юу вэ? 

	Зандан их хотын дэргэд 

	Майхан шаадаг учир юу вэ? 

	Магадлан сайн асуугаад 

	Марталгүй хэлж ирээрэй гэж 

	Манийг томилж гаргасан билээ 

	 

	Бэрийн тал:

	Хурмаст тэнгэрээс хур орсонгүй 

	Хурдан морьд зүдэрсэнгүй 

	Хувьтай явдал саатсангүй 

	Худ ургийн газраа 

	Хурдан түргэн бараалхаж ирлээ. 

	Үг хэлээгүй байхад

	Үүд юу гэж дарав? 

	Учир хэлээгүй байхад 

	Угтаж юу гэж дарав? 

	Танай энэ үүд чинь 

	Урьдын дардаг үүд үү? 

	Ураг биднийг ирэхээр дардаг үүд үү? 

	Өдөр болгон дардаг үүд үү?

	Өнөөдөр биднийг ирэхээр дардаг үүд үү? 

	Ордог гардаг үүдийгээ 

	Оньтой баганаар дардаг нь

	Ямба уу?

	Ёс уу?

	 

	Хүргэн тал:

	Арван хорын үндсийг таслагч

	Анжаа мэргэн Гэсэр хаан ч 

	Уран гоо нэрт хатнаа 

	Урьж залж буулгахдаа

	Хар зандан хаалгатай 

	Улаан зандан уньтай 

	Хамба торгон хаяавчтай 

	Панс торгон хөшигтэй 

	Асар их зандан гэрийн үүдийг 

	Ацтай шүрэн баганаар 

	Арлан дарж байсан.

	Алтан ацтай мөнгөн баганаар

	Аяслан дарж хариу хэдэн үгээ хэлэх чинь 

	Чи бид хоёрын жам биш 

	Цөм олны жам аа. 

	Урьдын ёсыг дагаж 

	Ургийн холбоог барьж 

	Тоонотой гэрийн үүдийг

	Тостой хусан баганаараа дарж 

	Хадам ургийн та нарт хандаж 

	Хариу хэдэн үгийг хэлэх чинь 

	Хэн хүний дур биш 

	Хавтгай монголын жам аа.

	 

	Бэрийн тал: 

	Эрхэмсэг ураг тандаа 

	Эртний журмыг сануулж 

	Энд айлтгах үг байна. 

	Түгээмэл хүчтэй баатар 

	Төр ёсыг тогтоож 

	Наран гэрэл нэрт хатныг 

	Анх залж буулгахад

	Найман түмэн хүнээр хүрээлүүлж

	Найман барс жанжнаар даалгаж 

	Дөрвөн түмэн хүнээр хүрээлүүлж 

	Дөрвөн барс жанжнаар даалгаж 

	Асар их ордондоо

	Асуултгүй оруулж байсан

	Жам журамтай сан билээ.

	Тэр үеийн өвөг дээдэс

	Тэнэг болоод тэр үү?

	Манай үеийн биднүүс

	Мэргэн болоод энэ үү?

	 

	Хүргэн тал:

	Асар тэнгэр хоёр

	Анх ураг төрлийн ёсыг

	Андгайлан байгуулах цагт

	Агууд МОНГОЛЫН ӨВГӨД

	Асруун их сэжиглэлээр 

	Алдаршгүй бат журмыг дагаж

	Байцаан асууж оруулдаг чинь 

	Байдаг нэгэн ёс билээ.

	Эдүгээ энэ журмыг

	Эрхэмлэн дагаж

	Ханатай гэрийнхээ үүдийг

	Хайсан модон баганаар

	Хажуулдан дарж

	Хариу хэдэн үг хэлэхийг

	Буруу гэж хэлнэ үү та.

	Буцаад ор гэж өгнө үү та

	Согтуу хүн шиг салганасан

	Сохор хүн шиг хөтлүүлсэн

	Ямар хүн ирсэн юм бэ?

	Явдал учраа айлтгана уу?

	 

	Бэрийн тал:

	Сарын сайныг саатан хүлээж 

	Өдрийн сайныг өнжин хүлээж 

	Аль зохистой өдрийг тааруулж 

	Алтан худ ургийн газар

	Алаг сайхан үрийг чинь

	Ариун хатавчийг нь

	Алхан оруулж

	Аав ээжид нь мөргүүлье гэж

	Арван ах дөрвөн дүүгээр нь 

	Аяслан хүргүүлж ирээд

	Асар их ордонд орох гэтэл

	Ацтай модоор арлан хөшиж

	Асуун байцаадаг чинь

	Аль газрын жам билээ? 

	Танай энэ үүд чинь 

	Сар болгон дардаг үүд үү? 

	Сая биднийг ирэхээр дардаг үүд үү? 

	Хоног болгон дардаг үүд үү?

	Худ биднийг ирэхээр дардаг үүд үү? 

	Энэ өдрийн эндүү юү?

	Эрхэм нөхдийн солио юу?

	 

	Хүргэн тал:

	Эртний түүхээс эргэн санаж 

	Эрхэм ургийн нөхдөөс 

	Энэ хэдэн зүйлийг асууя. 

	Анх тэргүүн галбыг 

	Аль төр эзэлсэн бэ?

	Алтан сүмбэр уул 

	Аль талд нь тогтсон бэ? 

	Анамад мөрөн далай 

	Аль талаар нь урссан бэ?

	Агар зандан мод 

	Аль талд нь ургасан бэ? 

	Наад үгнийхээ учрыг 

	Надад хэлж өгнө үү?

	 

	Бэрийн тал: 

	Эзэлсэн төрийг асуухдаа та 

	Энэ галбаас осолдов уу? 

	Эрдэнэ сүмбэр уулыг асуухдаа 

	Эх нутаг чинь давчдаа уу? 

	Арван хоёр зандан модыг асуухдаа 

	Аргал түлш чинь дутагдав уу? 

	Анамад мөрөн далайг асуухдаа 

	Ухсан худаг минь ширгэж 

	Ус ундаар ядрав уу?

	 

	Хүргэн тал:

	Галгүй буцалдаг тогоо хэдтэй ирэв? 

	Гадаад далайг гаталгах 

	Ган шаахай хэдтэй ирэв?

	Галуун сүүгээр шахсан 

	Хатсан бяслаг хэдтэй ирэв?

	 

	Бэрийн тал:

	Галгүй буцалдаг тогоо гэгчийг 

	Хаанаас ч гэсэн сонсоогүй ээ 

	Галтаатайн рашаан гэдэг харин 

	Галгүй буцалдаг тогоотой адил гэдэг... 

	Галуу гэдэг шувуу чинь 

	Хатсан бяслагийн сүү байтугай 

	Гарсан өндгөө дарж өсгөдөг юм.

	Эндэх ургийн минь газар

	Ээдэм сүүгээр их гачигдуу байгаа бол

	Эргэлтийн хүмүүнээр явуулъя

	Гадаад далайг гатлах

	Ган шаахай авч ирье гэтэл

	Энхрий хоёр хүүхдэдээ

	Эмгэг зовлон удах болов уу гэж

	Эмээн зовоод авч ирсэнгүй ээ.

	 

	Хүргэн тал:

	Ураг худ гэтэл

	Уршиг таримаар улс байна.

	Анчин гөрөөчин гэтэл

	Буу саадаг чинь хаана байна?

	Аргалчин түлээчин гэтэл

	Араг савар чинь хаана байна?

	Могой цаг нь өнгөрсөн

	Морин цаг нь боллоо.

	Улсын өмнө бөглөө болсон

	Ургийн өмнө чигжээ болсон

	Урагшгүй харчуул зайлцгаа

	 

	гээд өврөөсөө хадагт боодолтой 50 лангийн ембүү гаргаж,

	 

	Гүйдэл ихт нь гүй

	Хүч ихт нь булаа

	Ам ихт нь ангай

	Алга ихт нь тос

	Тавин лангийн ембүүг

	Таж торгон хадагтай

	Танд өгье гэсэн

	Та даахгүй

	Гэр даана

	 

	гэж хэлээд түүнийгээ гэр дээр нь тавиад орно.

	 

	П. Ядамсүрэн. Дарьгангын хуримлах зан үйлээс. Музей судлал, 1 боть, УБ., 1968. 71—76 дахь тал.

	 

	ХУРИМЫН ЕРӨӨЛ

	А. хувилбар:

	Удамтай монголын

	Урьд цагийн заншиж ирсэн учир бол 

	Өвөг эртний дээдэс маань 

	Үр үндсийг бататган

	Язгуур угсааг дэлгэрүүлэн

	Овог ёсыг ялгаж

	Хөвчин төрийн хэлхээ

	Хүний иш ураг барилдахын

	Нарийн ёс журмыг хүртэл байгуулж

	Худ ураг бололцох ёсны дотор

	Хангарди шувуу

	Хадан дээр өндөглөсөн боловч

	Жигүүр сөдөө гүйцэхийн цагт

	Хөх огторгуйн агаарт халин нисэхтэй адил

	Хүн болж төрсөн бид

	Аав эжий, ач үрийгээ боловч

	Алтан сайхан алган дээрээ бөмбөрүүлэн өсгөж

	Хүн болгоод язгуур үндсэн холбоог

	Худ ургийн хос холбоо байгуулж

	Хуримлаж цэнгэхийн журам ёслолыг гүйцээгээд 

	Энхрий бяцхан хоёр үрийнхээ

	Угсаа сурвалжийг дагаж

	Удам язгуурыг улам дэлгэрүүлэх гэж

	Шинэ өргөө гэр хөрөнгийг байгуулж

	Өрхөлсөн хоёр хүүхэд  нарын маань

	Шинэ барьсан өргөө гэрийг

	Шинжлэн харвал:

	Бодитой хангайн бургас модыг буулгаж

	Нам газар тавиад

	Нарийн бүдүүнийг үзэж

	Өндөр богиныг тохируулан

	Өө сэвийг дарж

	Өлзий утсаар хээлээд

	Үе хэмжээг нь тохируулаад

	Найман шулуун даагатай

	Нарийн сар мэт хүрээтэй

	Навчин сайхан хуруутай

	Тооно болгож хийгээд

	Нарсан модыг шулж хийсэн сайхан унь

	Эвгүй модыг

	Эвдэж хийсэн урт сайхан хана

	Хавгүй модыг

	Харуулдаж хийсэн хаалга хатавч хоёр

	Далбаа цагаан дээвэртэй

	Талбиу сайхан бүрээстэй

	Ширмэл ширмэн үүдтэй

	Урлаг үзэсгэлэн хаяавчтай

	Мушгимал сайхан бүслүүртэй

	Урт сайхан туургатай

	Мөнгөн цагаан өргөөгөө

	Мөшгөөр эмжээр гарган

	Мөрөн голын хойд хөвөөнд

	Мөнх сайхан хангай хайрхны

	Энгэр дээр байгуулж зассан  

	... ... нарын

	Арван цагаан буян

	Арван зүгтээ цацран дэлгэрч

	Зүг бүрээсээ

	Зүсэн бүрийн адууг цугларуулаад ирэхэд

	Энэ жилийн унага нь

	Элбэг сүүгээ хөхөөд

	Уржнан жилийн унага нь

	Улам торнин бойжоод

	Тоглон тонгочиж байхад

	Тоос нь огторгуйд хадаж

	Өндөр хурц сүр нь дэлхийг бүрхэж

	Урт сайхан бэлүүдийг

	Угсраа угсраагаар татаж

	Уран зангилгаат муна гадсаар нь шааж бэхлээд 

	Зоож тогтоогоод

	Баруун хойд талаас нь барс цоохор адуугаа

	Багширтал цуглуулаад ирэхийг нь үзэхэд

	Хөөхөд ороо

	Хөтлөхөд жороо

	Унахад урамтай

	Хун цэнгийн дуу нийлж

	Хурдан хөлгүүдийн тоос нь огторгуйд хадаж

	Дөрвөлжин ташаа нь бөмбөлзөж

	Дөрвөн сагаг нь яралзаж

	Хар бараан адуун сүрэг чинь

	Хангай говь хөндийг дүүртэл бүрхэж

	Дардан говийн ухаа хонгор зүстэй

	Унгасан зөөлөн үстэй

	Үржилтэй тэмээн сүрэг чинь

	Дуран хар нүдтэй шилэн ат

	Шинэ өсвөрийн ботго тором ингэнүүд чинь

	Буурал хангай говийг дүүрээд

	Үелж шаасан зэл нь тугалаар дүүрч

	Үүдний гол нь үхэр сарлагаар дүүрээд

	Зүг бүрээс нь цуглуулаад ирсэн

	Сүр жавхлан төгөлдөр

	Сүүл саваг ихтэй хар бараан сарлаг хайнагууд чинь 

	Сүмбэрлэсэн их хангайг бүрхэж

	Хойд талын хонхор хөтгөр тал нь

	Хонин олон сүргээр дүүрээд 

	Хосолж байгуулсан

	Хоёр гурван өргөөгөө торгоор дүүргэж

	Будаа мэт олон

	Будаг мэт сайхан цагаан өнгөтэй

	Мал сүргүүдтэй болж 

	Буян ихтэй танай хишиг буян нь 

	Өдөржин ирэх тутам 

	Өнөр баянаар цэнгэн жаргаж явахын 

	 

	бат сайхан ерөөлийг найрын олон ахлагч, тэргүүлэгч, цугларсан олон та бүхэнд

	 

	Нэгэн амаар 

	Түмэн сонорт 

	Дэвшүүлэн барьж 

	Мөргөн айлтгая!

	 

	ШУА-ийн Хэл зохиолын хүрээлэнгийн аман зохиолын хөмрөгт буй төв халхын хуримлах ёсны тэмдэглэлээс авав.

	 

	Б. Хувилбар:

	Зээ! 

	Ургийг нягтруулагч

	Өнөрийг өтгөрүүлэгч

	Энд хуран цугларсан олон

	Эх бэргэд өгч дүү нар бүгдээр 

	Айлдаж барьж байхыг айлтгая аа! 

	Эртний цагийн 

	Энх бэлгэтэй 

	Нанчид сархдыг 

	Ариун хундагандаа 

	Амсар тэгш дүүргээд 

	Барьж байгаа учир болбол 

	Тэнцэлгүй дөрвөн тивийн дунд 

	Тэгш дөрвөн талтай 

	Сүмбэр уул түүний бэлд 

	Төрсөн бид бүгд ертөнцөд 

	Замбуу тивийг эзэлсэн 

	Чагарвади61 хаанд 

	Бүртгэлжин цэцэн хатныг 

	Буулгах төрд нь 

	Байгуулсан журам билээ.

	Ойн өндөр мод олон боловч 

	Үндэс нь нэгэн холбоотой. 

	Солонгын чимэгтэй

	Орчлонгийн хүн олон боловч

	Урьдын сайн ерөөлөөр

	Ураг төрөл болдог

	Утгатай сайн журмаар

	Садан төрөл болдог.

	Хаан хүнд хатан болдог

	Харц хүнд гэргий болдог

	Хамаг олны журам бийгээр үл барам

	Хангардийн зулзага

	Хадан дээр өсөвч

	Жигүүр сөдөө гүйцэхэд

	Хан хурмаст огторгуйд

	Халин нисдэг гэлээ гэж

	Хайртай хүний үр нь

	Аав ээж ах эгч нарынхаа өвөр дээр

	Аль тааваараа эрхлэн наадан өсөвч

	Журам ёсыг дагаж 

	Жаргалтай газартаа суудаг.

	Эрдэнэт хүмүүн гэгч болбол

	Үр хүүхэдтэй болж нэг баярладаг

	Үр зэргээрээ өсөхөд нь нэг 6аярладаг

	Хайртай амраг үрүүдийнхээ

	Хан төрийн ёсыг гүйцэтгэж нэг баярладаг учиртайд 

	Эрхэм сайхан хүүгээ хүмүүжүүлж

	Эртийн ерөөлтэй бэрээ буулгаж

	Энх суудалд нь мөнх суудлаар суулгая гэмээ нь

	Өнөөгийн арван гэгч өдөр нь

	Адистидын чуулган төгссөн өдөр гэлээ гэж

	Ариун тансаг тахилын идээг бэлтгэж

	Дээд ихэст нь

	Алдын хадаг

	Дээлийн чисчүү

	Дэс дараахад нь

	Алд алдын хадаг

	Ам амын дурданг

	Ариун сайхан мутарт нь дэвшүүлэн өргөөд 

	Эрдэнийн дээд мөнгө янчаан, янтай

	Энхрий сүрэг мал дөрвөн хошууг тэргүүлэн хүү санд нь байгуулаад

	Эдүгээ бэлтгэсэн идээ нь болбол

	... ...

	... ...

	Хотгор цагаан хонины мах

	Хорин боов, лонх архи, амттан

	Жимсийг тахил болгон өргөсөн нь

	Таалал баясаж тогтоосноор

	Төр шашныг бататгаад

	Түмэн өлзий нь дэлгэрээд

	Түгээмэл баяраар цэнгэлдэн жаргаж 

	Суухын бэлэг ерөөлийг айлтгаж баръя аа!

	 

	1961 онд Дундговь, Дорноговь, Өмнөговь аймагт явж аман зохиол, нутгийн аялгуу судалсан шинжилгээний ангийн цуглуулгаас авав.

	 

	В. X у в и л б а р:

	«Энх насны цог золоор бадруулж

	Эрхэм хүчний үрийн цэцгээр дэлгэрүүлж

	Эрслэн урссан булаг мэт эргэж

	Эгнэж ургасан цэцэг мэт найгаж

	Эелдэг нөхдийн чуулганаар хүрээлж

	Эгшигт хөгжмийн дуунаар наадаж

	Элдэв найрын жаргалаар цэнгэж

	Эдийн сангаар баяжиж

	Эрдмийн сангаар цуглуулж

	Эгүүрдийн олон оюунд

	Хүслийн дөрвөн далай бүрийдэж

	Хүний дээд сайн алдрыг дуртгах болтугай» 

	 

	гээд бэрд хандан:

	 

	Удвалын цэцэг шиг

	Уйлан ганхаж ирсэн боловч

	Урьдын чинь сайн ерөөл.

	Ганга мөрөн далайн урсгал хэдийгээр ширүүн боловч 

	Газрынхаа намыг даган урсдаг журамтай 

	Гантөмөр хэдийгээр хатуу боловч

	Галын элчин доор нугаран уярдаг журамтай

	Алтан гургалдай шувууны

	Арван гурван цагаан өндөг өдөт жигүүртэн болохын үес 

	Амь аминдаа

	Эрслэн урссан булаг мэт эргэж

	Аглаг ууландаа салан оддог журамтай

	Аав ээж хоёр чинь

	Арван салаатай

	Алганыхаа толио дээр

	Энхрийлэн өсгөсөн боловч

	Элгийг чинь багтруулж

	Энгийн газар очдог журамтай.

	Өвлийн хүйтэнд

	Өвөрлөн тэжээсэн ээж аав хоёр чинь

	Үнэхээр мөн боловч

	Өөр хүний үр болгон

	Өгдөг журамтай билээ. 

	Ялаа батганын дундаас 

	Ялган өсгөсөн аав ээж хоёр чинь 

	Яахын аргагүй мөн боловч 

	Ямагт хүний үр болгон өгдөг журамтай. 

	Булган малгайг чинь буулгаж 

	Богино ханцуйт дээлийг чинь өмсгөж 

	Булт олон нөхдөөр чинь хүрээлүүлэн 

	Буруу харуулан суулгасан боловч 

	Булт олны ёс оо. 

	Халиу малгайг чинь хам дарж 

	Хажуу дугуй дээлийг чинь өмсгөж 

	Хань олон нөхдөөр чинь хүрээлүүлэн 

	Хана тийш нь харуулан суулгасан боловч 

	Хамаг олны ёс оо.

	Аав л ээжийн чинь бэлэглэж байгаа бэлэг бол: 

	Эржгэр хуартай еэвэн 

	Эн бүтэн дурдан 

	Энэ бүгдээр тэгш ээ 

	Өглөө гэгч л өдөр 

	Өндөр уулын энгэр дээр 

	Өргөө гэрийг байгуулаад 

	Хашхирч хүрэхгүй хоттой 

	Харваж хүрэхгүй зэлтэй 

	Найдан жүдэг62 шиг өнөр 

	Найман Намсрай шиг баян 

	Шугуй бургаас шиг өндөр 

	Буянт мал алт шиг өнгөтэй 

	Салж уулзахдаа найртай 

	Санаж бодохтой баяртай 

	Хэзээ ч эргэх дөрвөн улиралд 

	Хэнтий хан шиг эвдрэхгүй 

	Хэрлэн гол шиг тасрахгүй 

	Хэн хэн нь амар явахыг ерөөе.

	 

	ШУА-ийн Хэл зохиолын хүрээлэнгийн аман зохиолын хөмрөгийн Шинэ Баргын хуримлах ёсны тэмдэглэлээс авав.

	 

	БЭР МӨРГӨХӨД ХЭЛЭХ ҮГ

	Бэрд эхнэр дээл хувцас өмсгөн үс гэзгийг нь самнасны дараа: 

	 

	Хар үсээ хагалуулаад 

	Ханцуй тохойг нийлүүлээд

	Шарга мориор шагайт хүргээд

	Шар тосоор зул бариад

	Эрд очно гэдэг

	Энэ насны жаргал юм63 

	 

	хэмээн айлын бэр, хүний эхнэр болж хуримлахын учир зүйг ятган сэнхрүүлсэн утгатай үг хэлдэг бол галд мөргөх үед:

	 

	Хайлаас модон хөгжөөнтэй

	Хаш чулуун дэвсгэртэй 

	Ган төмөр хүрээтэй 

	Хаан аавын цахин бадруулсан 

	Хатан ээжийн үлээн хөгжөөсөн 

	Галын хагаан мяранз бурханд 

	Өөх тос өнгийн хувцсыг 

	Өргөн барьж сөгдөн мөргөснөөрөө 

	Чин сүмбэр уул мэт 

	Зохиж жаргах болтугай64 

	 

	гэж галыг магтан түүнээс хайр ивээлийг нь гуйсан утгатай үг хэлдэг. Эл уран холбоо үг нь чухамдаа галын магтаал, тахилгын үгийн чанартай бөгөөд эртний хүмүүсийн галын шүтлэгтэй холбогдон үүсжээ. Феодализмын үед эл үгэнд шарын шашны нөлөө орж тусгай уншлага залбирлын шинжтэй болсон тал бий. Гэвч уран дүрслэлийн аргын талаар тухайн үеийн онолын сэтгэлгээний онцлогийг тусгасан нь сонирхолтой.

	Ийм нэг үгэнд:

	 

	Хэлийн дор зохистой энэ сайхан амтатыг галын тэнгэр чамд өргөн мөргөнө 

	Хамрын дор зохистой энэ сайхан үнэрт хүжийг галын тэнгэр чамд өргөн мөргөнө 

	Чихэн дор зохистой энэ сайхан сүлд дууг галын тэнгэр чамд өргөн мөргөнө 

	Хамрын дор зохистой энэ сайхан үнэрт хүжийг галын тэнгэр чамд өргөн мөргөнө

	Нүдэн дор зохистой энэ сайхан торгыг галын тэнгэр чамд өргөн мөргөнө 

	Энэрэл сайт энэ хүүхнийг 

	Эцэг эхээс нь өөр газар түшүүлж 

	Эр нөхрийн сүр сүлдэн дор багтаан 

	Эгүүрдийн амьдралыг өргөн соёрх65 

	 

	хэмээн таван мэдрэхүйн тухай дорно дахины сэтгэлгээнд тулгаварлан галд өргөсөн зүйлийг магтаад хадмын ам бүлд бэрийг багтаан өршөөл үзүүлэхийг гуйсан байдаг. Бэр хадмын нохой, айргийн хөхүүр зэрэгт мөргөх үед хэлдэг үгс нь магтаалын шинжээр давуутай, тэдгээрийн учир холбогдол, сүр хүчнийг бэрд хандан магтсан байдаг. Айргийн хөхүүрт бэр мөргөхөд:

	 

	Зааны ширэн хөхүүртэй

	Зандан модон бүлүүртэй

	Архины эх азай буурал 

	Хөрөнгөний эх хөгшин буурал 

	Эмгэн ээжийн минь бүлж эсгэсэн

	Азай буурал айрагт нь бэр мөргөтүгэй66

	 

	гэж тухайн зүйлийг үлгэр домгийн сэтгэмжээр баяжуулан магтдаг. Энэ нь мал аж ахуйн хөдөлмөр түүний үр шим болсон цагаан идээг эрхэмлэн хүндэлж байсан малчин ардын үзэл санааны илэрхийлэл юм.

	Зүүн Цахарт бэр хүргэний дэр нэгтгэх буюу хаяа тэлэх найр гэж хийдэг ба зөвхөн үеийн залуус оролцоно. Цаг нь болмогц бэрийн талын уригдсан хүмүүс орж ирээд:

	 

	Намрын сарын урт таарчээ 

	Навч ногооны өнгө зохицжээ. 

	Өндөр тэнгэрт од түглээ

	Одоо бидний найр эхлэх цаг болов

	 

	гээд ахлагч ахлагч нь буцаж гараад:

	 

	Сэмжээр нь галаа тахиж 

	Сэвсээр нь хаяагаа мана

	 

	гэж чанга дуугаар хэлээд хотонд нь орж нэг үхрийг нь хөтлөх дүр үзүүлнэ.

	Ингээд

	 

	Сурсан бэргэн 

	Суран татлага 

	Морин гоолуу 

	Мохдоггүй хутга аваад ир

	 

	гэхэд хүргэн талаас нэг бэргэн, нэг хэлмэрчтэй хэвийн хурууд, хонины өвчүү, шаахуу архи, борви өгөөд үхрийнхээ улаан голыг үлдээж хайрла гэж гуйна. Хэлмэрч авч ирсэн цагаан идээ, архи өвчүүгээ магтан үг хэлнэ.

	 

	Өнгийг нь үзвэл цагаан

	Өнцгийг нь үзвэл дөрвөлжин

	Мөнгөнөөс илүү үнэтэй

	Балнаас илүү амттай 

	Аливаа цагаан хурууд 

	Наран тивийн илчнээс халж 

	Нарийн хурын чийгээр ургаж

	Навч ногооны шимээс дэлгэрсэн 

	Ундармал булгийн рашаан мэт 

	Тунгалаг цагаан өнгөтэй 

	Ургамал лянхуа цэцэг мэт 

	Анхилам сайхан үнэртэй 

	Унд идээний минь дээж болсон 

	Үнээ малын минь шимээс үүссэн

	Дарс нэртэй догшин чанарт идээ 

	Хатирч хүршгүй бэлчээртийн 

	Харваж хүршгүй зэлтийн 

	Төв цагаан хонин сүргээс...

	 

	гэх мэтчилэн авч ирсэн зүйлээ магтаж үхрийн улаан голыг гуйна. Гэхдээ энэ нь үнэхээр үхрийг алах гэсэн хэрэг бус ёс төдий дүр үзүүлэн өнгөрөх заншилтай бөгөөд үхэр уяхаас хэтэрдэггүй юм. Дараа нь хүргэн талын бэргэн тэднийг гэрт урьж оруулан найр эхэлнэ.

	 

	ШУА-ийн Хэл зохиолын хүрээлэнгийн аман зохиолын хөмрөгт буй хуримлах ёсны тэмдэглэлээс авав.

	 

	НАЙЗЫН БЭЛЭГ

	Хөлмөлзөн ургагч огторгуйн цагаан үүл 

	Хүрэлцэшгүй хол болсон боловч 

	Хөдөөгийн гүн далайн дундаас

	Хөгжин гарнам гэдэг билээ.

	Ургийн хэлхээг гүнээ хөгжүүлэн

	Хүний журмыг бат барилдуулсан

	Найз таныг

	Найзын манлай болгон саатуулж 

	Бэлэглэж барих бэлэг нь болбол 

	Ес ес наян нэгэн бэлэг

	Сааль идээний минь дээж болсон

	Сааж авсан цагаан сүү

	Сансар дахины хирийг арилгагч

	Ариун цагаан хив

	Суудал ордны чимэг болох

	Олбог түшлэг

	Аливаа баярын тэргүүн болох

	Зул болгон хийсэн

	Халзан хонины мах

	Хайрцгийн боов

	Шаа мяндсаар нэхэж үйлдсэн

	Дээлийн торго

	Эдгээр бүхнийг өргөн бариад

	Хүсэн мэдүүлэх нь болбол

	Хоёр хүүхдийнхээ хойшдын ажлыг 

	Дахин сургамжлах нь болбол 

	Эрдмийн дээд номуун мөн боловч 

	Зургаан эцэг эхээ бүү хард гэлээ. 

	Эрхмийн дээд зэрэг мөн боловч 

	Эзний хуулийг бүү зөрч гэлээ. 

	Эдийн дээд алт мөн боловч 

	Эсвэргүй ховдгоор бүү шуна гэлээ. 

	Төр ёстой барилдсан 

	Хоёр үрийн чинь 

	Түмэн өлзий бат төгсгөөд 

	Ганга мөрний ус шиг 

	Ёроолоосоо оргилж 

	Галбарбаасан зандан мод шиг 

	Үзүүрээсээ бадарч 

	Дайраад ирэхэд далай шиг 

	Дээд үлэмж дэлгэрч 

	Буцаад ирэхэд булаг шиг 

	Буян хишиг нь арвижиж 

	Настнаа марташгүй хүндлэн 

	Ачтанаа уйдашгүй баясган 

	Элгээрээ энх сайхан 

	Төрлөөрөө төв сайхан 

	Ач үрээрээ өнөр баян 

	Адуу малаараа элбэг баян 

	Түм мянган үед 

	Тэгш цэнгэн жаргахын 

	Дэлгэр сайн бэлгийг 

	Та бүхний өмнө 

	Дэвшүүлэн өргөе.

	 

	Тайлбар: Энэ үгийг зүүн цахарт бэр мөргүүлэх ёслол дууссаны дараа хоёр талын эцэг эх худ худгүй нийлэн найрлаж харилцан бэлэг өгөх үед хэлдэг.

	Хуримлах ёсонд бэр мөргөсний дараа хом нээх ёслол хийх ерөөл хэлдэг. Ингэхдээ бэрийг хүргэн ирж бэлэг сэлтийг нь шинэ гэрт оруулсан байх ба хом нээх ерөөл хэлэх хүн гэрийн баруун талаас эхлэн авдар уудлан үзсээр үхгээс мах шөл, архи идээ гарган авч хэлдэг хом нээх ерөөл:

	 

	Ах нар дээдсийн зараалаар

	Ах таны өргөөнд бараалхан ирсэн байна. 

	Алтан савны нь амыг нээж үзсэн 

	Ариун цагаан хадаг 

	Алтан савтай сархад байна.

	Ширээн дээр нь 

	Шижир алтан зул 

	Ганжуур Данжуур шүтэж 

	Гал бадарсан Чойжинтой юм байна. 

	Баруун талын авдрыг нээж үзвэл 

	Баавар минж 

	Үнэг чоно

	Үлбэнх шилүүсээр тэгж сайхан дүүргэсэн байна. 

	Зүүн талын авдрыг нээж үзвэл 

	Хааны эднээс хат магнаг 

	Хангайн эднээс халиу булга 

	Тавин лангийн ембүү 

	Таван өнгийн бараагаар 

	Тэгш сайхан дүүргэсэн байна.

	Харш өнгийн будгийг жигдлэн хээлсэн

	Хонд будгаар будсан

	Хотын маажингаар маажиндсан 

	Хоёр зургаа 12 авдар савтай юм байна. 

	Ган тулга 

	Галын хайч 

	Хуу домбо 

	Хувин сав 

	Хусуур халбага 

	Аяга таваг тогоо шанага нь 

	Цөм бүрэн гүйцэд байна аа.

	Орны нь бүтээлэг

	Одончуу цэмбэ 

	Татсан хөшиг нь 

	Тангад цэмбэ 

	Тагнайчилж ширсэн ширдэгтэй 

	Тангад цэмбэн эмжээртэй 

	Тойруулга ширдэг 4-ийн зэрэг байна. 

	Усны булга ширээстэй

	Улаан цэмбэн эмжээртэй 

	Орны ширдэг 6 байна.

	Хар хилэн хөвөөтэй 

	Хавтгай модон дотортой 

	Арван мөнгөн хадаастай 

	Хоёр сайхан дэр байна. 

	Зуны дээл зургаа 

	Зувцаа дээл зургаа 

	Арван хоёр дээл байна. 

	Хөндийд нь зээр гүйцдэг 

	Хөвчинд нь тураг гүйцдэг 

	Хөөвөл ороолдог 

	Хөдөлбөл жороолдог 

	Дөрвөн хөлөөрөө чичдэг 

	Дөрвөлжин ташаагаараа бөмбөлздөг 

	Ерэн есөн тэнгэрээс үртэй

	Ирвэсэн цоохор гүүний нь унага

	Ам цагаан хул азарганы 

	Ардаг цагаан агт байна. 

	Толгойд нь товруу мөнгөн хазаартай 

	Хондлойд нь ховдол мөнгөн хударгатай 

	Хайрцаг мөнгөн хөвөөтэй 

	Нарийн хивс гөлөмтэй 

	Баавар дөрвөн даруулгатай 

	Барим зандан ташууртай 

	Дайс бөсөн жолоотой 

	Давхар суран ногтот уналга морь нэгийн зэрэг байна. 

	Арван алд татлагатай 

	Анхар хусан эмээлтэй 

	Ахрын эсгийн тохоштой 

	Хайнаг монголын шар... байснаа 

	Сартай дөрвөн хөхтэй 

	Саадаг монголын хайнагийн үнээ хэд байна аа. 

	Аргай их эвэртэй 

	Баргиа их дуутай 

	Халзан цагаан хонин шүүс байна 

	Энтэй эдийг 

	Энгээр шахсан 

	Их цагаан бяслаг 

	Алтан амтай сархад байна аа.

	Буцаж ирэхэд булаг шиг 

	Дайрч ирэхэд далай шиг 

	Түмэн олондоо хүндтэй

	Төр улсдаа алдартай 

	Төвшин сайхан айл болох ерөөлийг дэвшүүлье.

	 

	Тайлбар: Уг ерөөлд бэрийн авчирсан юмыг магтсан байдалтай. Энэ нь хуучин хуримлах ёсонд шинэ гэрийг хүргэн тал, доторх тавьцыг бэр тал төхөөрдөг байсантай холбоотой болов уу.

	 

	Өлзийн Зинэмэдэр (нас 60, эрэгтэй, халх, Сайн ноён аймаг, Далайчойнхор вангийн хошуу. Одоо Хөвсгөл аймаг шинэ Идэр сум)-ээс 1972 онд тэмдэглэн авав.

	Зарим нутагт эл ерөөлийг бүртгэлийн ерөөл гэж нэрлэдэг байна.

	 

	БҮРТГЭЛИЙН ЕРӨӨЛ

	Бум буян бүрдсэн 

	Олон өлзий оршсон 

	Од гараг жагссан 

	Өнөөдрийн өдрийг сайн гэмээ нь

	Бат сайхан өргөөний дотор чинь 

	Баруун урд талд хураасан

	Хунз хунзаар цай

	Хуй хуйгаар булигаар

	Сарьс шир

	Хуй хуйгаар торго

	Магнаг чисчүү

	Даалимба даавуу тоотон тоогүй цөм бүрэн

	Өнөө түүний дээд

	Балба янзын цоожтой

	Бараан цэнхэр будгаар ялгаруулан будсан 

	Авдар дотор чинь

	Барс ирвэс хүдэр хүчтэн үнэг булга 

	Үстний зүйл цөм бүрэн.

	Өнөө түүний дээд

	Олон өнгийн будгаар ялгаруулан будсан

	Өөлд янзын цоожтой авдар дотор чинь

	Эр хар салдааз, одончуу

	Тангад монгол таван зүйл цэмбэ тэрэм 

	Цөм бүрэн.

	Өнөө түүний дээд

	Таван өнгийн будгаар ялгаруулан хийсэн

	Тангад янзын цоожтой авдар дотор чинь

	Алт мөнгө шүр сувд, оюу номин, ган, зэс цөм бүрэн 

	Өнөө түүний зүүн удаа дахь

	Хүрэл мөнгөн цоожтой

	Хүрэн улаан будагтай

	Хүрээ янзын авдар дотор нь

	Төр эзлэх хүүгийн чинь эдлэл

	Төмрийн багажийн зүйл,

	Бийр янтай, бэх цаас

	Бичиг сургууль, бал шугам

	Байх эдлэл цөм бүрэн

	Мөн хүүгийн эдлэх

	Зарлигийн буу, нум сум саадаг цөм бүрэн. 

	Өнөө түүний удаа

	Хүрэн занднаар хүрээлсэн

	Яшил занднаар

	Янзлуулан хийсэн

	Янз бүрийн будгаар

	Ялгаруулан будсан орны дэр

	Тагнайчлан ширсэн

	Тангад цэмбээр эмжсэн

	Таван давхар ширдэг

	Толгойн дэр хөлийн дэр

	Тоотон хөнжил

	Өвөл зун намрын дөрөв дөрвөн зах хувцас цөм бүрэн. 

	Өнөө түүний удаа

	Олон өнгийн будгаар ялгаруулан будсан

	Орос янзын цоожтой авдарт чинь

	Эрдэнэт бүрийн чимэг зүүлт

	Эрх хүүхдийн наадам бэлэн.

	Хонх жуусаа

	Ховол чимхүүр

	Зүүний гэр 

	Зүйлийн загвар

	Үйлийн хайч

	Үсний хутга

	Нүүрний толь

	Үсний цавуу цөм бүрэн.

	Түүний удаа

	Бахим хөлтэй

	Бадам лянхуа хээтэй

	Үхэг хоёрын дотор чинь

	Арван амтат, таван тансаг бүрдсэн идээ

	Зүйл бүрийн жимс

	Архи дарс, амттан цөм бүрэн

	Өнөө түүний удаа

	Зааны ширээр хийсэн

	Зандан модон бүлүүртэй

	Айраг өсгийн хөхүүр хоёр хоёр

	Тулам тулмаар тос

	Тогоо тогоогоор сүү цөм бүрэн

	Өнөө түүний удаа

	Зандан модоор зааж хийсэн

	Гадар пүнз, гар хувин

	Домбо, дэвэр, хул хундага

	Тэвш таваг, шанага халбага.

	Хусуур алчуур

	Айргийн тос

	Аарц уут цөм бүрэн.

	Өнөө төв дунд байгуулсан

	Бадамдовжид байдалтай

	Бат их шалны дээр

	Балбын дархан балбан хийсэн

	Ган их тулган дээр

	Цутгамал мөнгөн тогооны дотор

	Таван тансаг бүрдсэн цай дүүрэн цөм бүрэн.

	Өнөө түүний гадуур

	Үүлэн хээтэй угалзлан ширсэн

	Урт цагаан тойруулга

	Хойгуур урдуур олбог түшлэг 

	Журам дэвсгэр бүрэн.

	Өнөө дотуур гадуур эдлэх 

	Галын хайч

	Уур нүдүүр 

	Уут бариул

	Аргалын дөрвөлж

	Араг савар

	Хүрз зээтүү

	Усны сав

	Уурга шилбүүр

	Газрын идүүр цөм бүрэн

	Өнөө энэ бүртгэл айлтгасны билгээр,

	Аврагч гэгээдийн шашин дэлгэрээд 

	Асрагч эздийн төр батдаад 

	Элгээр энх, төрлөөр мөнх жаргахын 

	Ерөөлийг дэвшүүлэн айлтгая аа.

	 

	Тайлбар: 1961 онд Дундговь, Өмнөговь, Дорноговь аймгуудад явж ардын аман зохиол, нутгийн аялга судалсан шинжилгээний ангийн цуглуулгаас авав.

	 

	Мөн зарим газар хаяа тэлэх үг, босго дэлбэлэх үг зэргийг хэлэх ёс бий.

	 

	ХАЯА ТЭЛЭХ ҮГ

	Эрт урьд цагт

	Эдүгээ дэгээд журам ёсыг дагуулан 

	Ханатай гэрийн ханыг тэлж

	Уньтай гэрийг уужим болгох гэж 

	Энхрий бяцхан хоёр хүүхдээ

	Эдүгээ дөрвөн эцэг эхийнх нь

	Шагнаж хайрла гэсэн

	Сайн бэлгэдлийн ёсоор

	Эцэг дээдсийн үүсгэн зохиосон 

	Эрдэнийн найман тахилаар үүсгэсэн 

	Эгүүрдийн бэх бат сайхан өргөөг 

	Эргэцүүлж шинжиж үзвэл 

	Нацагдоржийн өрхтэй

	Хас Эрдэнийн хүрд мэт тоонотой 

	Нарсан модыг цуулж хийсэн боловч 

	Навч цэцэг дэлгэрэгсэн уньтай 

	Бургасан модыг сүлжиж хийсэн боловч 

	Буян чуулганыг хураасан ханатай

	Арын нарсан модыг авцалдуулан хийсэн боловч

	Алтан загасны ам ангалзсан мэт ханатай 

	Амлан үзвэл ам дөрвөлжин

	Амьгүй боловч амьд эрдэнэ босго үүдтэй

	Асар том атан тэмээний зогдор

	Ажнайн сайн морин хүлгийн

	Дэл хялгасыг авч хийсэн

	Гурамсан сайн чагтагатай

	Толгойгоор нь томж хийсэн боловч

	Солонгын өнгөтэй үлгэрлэн хийсэн

	Сонин сайхан оосор бүслүүртэй

	Түмэн хонины ноосыг

	Төрийн авгай нар хүүхэд

	Хуруу хумсаар зулаад

	Хурын усаар шавшаад

	Хурдан мориор татаад

	Наана цаанаа сэвгүй

	Нандин сайхан эсгий болгож

	Бадамласан хүрээ мэт гэрийнхээ

	Баруун зүүнээ туургатай

	Хангардийн далавч мэт

	Хойно өмнөө дээвэртэй

	Ширж оёж хийсэн боловч

	Шидтэн мэргэдийг морилуулах

	Олбогтой толбогтой

	Гадь67 хоргой өөргүй

	Гажуу цалин цэцэгтэй

	Гурван эгмийн ширдэгтэй

	Дөрвөлжин сайхан ширээтэй

	Мөнгө хураах авдартай

	Алт хураах хайрцагтай

	Өндөр модыг өөлөн тайрч хийсэн боловч

	Өглөө үдэшгүй өрөм тосоор бялхаж байх 

	Алтан сандалт өлгүүртэй

	Бадамжанцан хэлбэртэй

	Бат сайхан хууртай

	Мөнгөн хавтага иртэй

	Цалин хавтага мөртэй

	Цагаан зандан бариултай

	Ган болд сүхтэй

	Ган төмрийг хатааж

	Давтан хийсэн боловч

	Галын бурхан орших тулгатай

	Хүрэн ширмийг цутган хийсэн боловч

	Хүмүүн олныг ундаалах тогоотой 

	Тунгаамал гуулийг тунжаан дархан 

	Тумбайлгаж цохиод хийсэн боловч 

	Тунсаг идээгээ хутгах халбагатай, шанагатай 

	Ургаа зандан модны 

	Уг ёроолоор нь тайрч 

	Ухаж төнхөж хийсэн боловч 

	Улс орныг ундаалсан аягатай 

	Гал шилээгч хайч 

	Газар хэвтэх малтуур 

	Хуу домбо, хувин сунжаа 

	Ард үүрдэг араг 

	Аргалаа түүдэг савар 

	Газар хэвтэх гаапуу хүрз 

	Царил, зээтүү, ёотуу хүртэл 

	Цөм бүрэн тэгш ээ!

	Энэ бүр дээр нь 

	Алт, мөнгө, шүр сувд 

	Оюун номин, биндэрьяа 

	Бадмаараг тэргүүтэй 

	Эрдэнэ ихийн хадлага, хавчлага 

	Сүйх, шивэрлэг, орхиул 

	Бэл, бөгж, татуурга 

	Зэрэг эрдэнэсийн зүйл ... лан 

	Хээтэй хоргой гадартай 

	Хамба хилэн дотортой 

	Минж булган малгай 

	Халиу үнэгэн дагавартай 

	Оёсон, оёмол, хоргой тууз 

	Алаг эрээн утас 

	Чимж хийсэн магнаг торгон дээл 

	Чисчүү, ханчүү дагууртай 

	Цалин хавчлагатай 

	Цал мөнгөн савтай 

	Цаасан ууттай 

	Шилдэг луучин гутал 

	Саарь, булигааран дагууртай 

	Дотуур жийрэг цамц 

	Дотоож оймс хүртэл 

	Магад бэлтгэсэн дах хүртэл ... 

	...... (төд өө) 

	Инжний мал ... (төд өө) 

	Ийм сайхан орд харшийг биелүүлэгч 

	Ашдын сайн журмын ёсыг дагуулж 

	Аав ээж тэргүүтэн 

	Ах дүү нарыгаа

	Урин залж ирээд 

	Угтуулан саатуулан байгаа 

	Энэ бэлгийн учир бол 

	Эцэг дээдсийн 

	Үйлдэгсэн суртал 

	Энэ монголын орон дор 

	Урьд гарагсан ундаа 

	Эрчимтэй тунгалаг 

	Эрдэнийн хундаганаа мэлмэртэл дүүргээд 

	Эрхт тэнгэрийн цагаан хадгаар дэвсгэрлэж 

	Эрдэнэ лянхуа дэлгэрсэн мутруудыг 

	Тус тусад нь дэвшүүлж 

	Эрхэм энэ ерөөлийг 

	Хүсэж айлтгах нь болов оо.

	Ой сүүдэр чинь өндөр 

	Оюун билэг чинь хурц 

	Орчлон хорвоод нь 

	Олон амьтанд тусалж 

	Урт насыг насалж 

	Улам баярыг үзэж 

	Өлзий буянаар дэлгэрч 

	Өглөг барамидыг гүйцээж 

	Амар жаргалан эзлэн байхад 

	Энэ сайхан төрд нь 

	Элгүүр тулгуур бологсон 

	Эрхэмсэг олон та нар 

	Санасан санаа нь гүйцэж 

	Сайн бүхэн бүрдэж 

	Төлбөгсөн сэтгэлийг чинь 

	Төрийн сүлд тэтгэж 

	Аливаа үйлс чинь 

	Арга санаачлан гүйцэж 

	Эх, бэргэдээс, эгч, дүү нар дагаан 

	Элбэрэл хайрыг хүртээж 

	Маш амгалан жаргалан бээр 

	Цэнгэн жаргаж явахын 

	Ариун буян ерөөлийг талбиж 

	Энхрий бяцхан хоёр хүүхдийн чинь 

	Урт сайхан нас нь 

	Урт өнөрөөр дээшилж 

	Уужим сайхан биеийг нь 

	Тэнгэр дэлхий дэмжээд 

	Ариун цагаан буян нь 

	Арван зүгтээ дэлгэрээд 

	Алдарт сайн нэр нь

	Дөрвөн зүгтээ дагуурсаад

	Заяа буян нь дэлгэрээд

	Нарыг дагуулж гэрээ бариад

	Навчийг дагуулж, малаа бэлчээгээд

	Харваж хүрэхгүй зэлтэй 

	Хатирч хүрэхгүй бэлчээртэй 

	Зуун морины уяа гаднаа босгож 

	Зуун хүний суудал гэртээ засаж 

	Зуун насыг наслаад 

	Санасан бүхэн чинь

	Саадгүй сайн бүтэж

	Сааталгүй жаргаж явахын

	Сайн ерөөлийг өргөн дэвшүүлье.

	 

	Хуучин Цэцэнхаан аймаг Түдэн засгийн хошуу одоо Сүхбаатар аймаг Эрдэнэцагаан сумын өвгөн Буяндэлгэрийн хэлснийг Д. Цэрэнсодном дуу хураагчаар буулган авчээ.

	ШУА-ийн Хэл зохиолын хүрээлэнгийн аман зохиолын хөмрөгт буй хуримлах ёсны тэмдэглэлээс авав.

	 

	БОСГО ДЭЛБЭЛЭХ ҮГ

	Бэрийг хүргэж ирэгсэд буцахын өмнө хоёр талынхан шинэ гэрт цугларна. Тавьсан идээ цайнаас амсана. Дараа нь архи барин бэрийн талын хүн босго дэлбэлэхийн үг хэлнэ.

	 

	«Асралт дээдсийн 

	Рашаан билээ. 

	Алтан овоо, даригангын 

	Буян билээ.

	Асрагч хаан хурмаст тэнгэрийн

	Хайр билээ. 

	Эрхэм олонд 

	Нанчид болгосон 

	Эзэн төрд зоог болгосон 

	Амт шимээр бүрдсэн 

	Ариун тунгалаг сархдыг 

	Аяга хундагандаа хийгээд 

	Арван хурууны толио дээр 

	Өргөн дэвшүүлэх учир нь 

	Урьдын журмыг дагуулж 

	Ачтай буурал аав ээж хоёр чинь 

	Арван сар өргөж өсгөөд 

	Энхрий хоёр хүүхдээ 

	Энэ яваа насны өлзийтэй жаргалын дээдийг 

	Өнө удаан эдлэхийг ерөөе»  

	 

	гэхэд бусад хүмүүс ерөөл бат орших болтугай гэцгээж ядам хуруугаараа цацал цацаад ууна. Ингээд тэр хүн модны үзүүрт хонины шарсан уураг сүүл хатгаж түүгээрээ ийш тийш нь заасан зүйл бүхнээ магтан ерөөж босго дэлбэлэх үгээ үргэлжлүүлнэ.

	 

	Эвлүүлэнхэн хийсэн тооно нь бол 

	Цогцолсон номын хүрд мэт ээ.

	Дүүрэн тэгш унь нь шүхэр мэт

	Хэвтэж хийсэн хаалга нь

	Алтан загас мэт үзэсгэлэнтэй 

	Гадаад өнгө нь лавай мэт 

	Өөлөнхөн хийсэн хана нь 

	Өлзийтэй нарийн утас мэт 

	Таван харын бүрхгийг арилгагч 

	Нас буяны чуулганыг дэлгэрүүлэгч 

	Найман тахилын шинжээр бүрдсэн 

	Лавай цагаан өргөөний чинь гадна 

	Гараг одыг нь хийгээд 

	Гандир жанцан хорлыг 

	Ганцагшин дор дарагч 

	Гайхамшигт цацын хэлбэрт 

	Хишигт өргөөний чинь төв дунд 

	Төрийн дөрвөн тотготой 

	Төмөр ган тулгыг 

	Төв дунд нь байгуулж 

	Шингэшгүй ширмэн тогоонд

	Ширгэшгүй улаан цайг бэлтгэж 

	Бат сайхан ширээдийг 

	Баруун хойгуур нь талбиж 

	Найман хөлтэй төрийн зандан ширээг 

	Наран тогтох газар нь талбиж 

	Намирсан магнаг торгон дээлийг 

	Наана цаана нь засаж хурааж 

	Ширж нэхэн оёсон 

	Ширдэг олбого дээр нь 

	Шидтэн нөхдийг суулгаад 

	Сийлж будалхан хийсэн авдар эргэнэг нь 

	Шилдэг эд хогшлоор дүүрэн бялхаж 

	Цул модыг цуулж хийсэн 

	Өндөр модыг өөлж хийсэн 

	Өдөр болгон өрөм тосоор 

	Бялхаж байх өлгүүртэй 

	Бухын зоогоор зүсэж хийсэн 

	Бугын годоор үдэж хийсэн 

	Будаа гурилын ууттай 

	Аргал түүх араг савартай 

	Ган төмөр хусууртай 

	Хавтгай банзан тагтай

	Хуу, домбо, хувин суулга

	Пял цар, аяга шанага

	Гал шилээх хайч

	Газар хэвтэх малтуур 

	Үнсний гаргуул

	Үйлийн хайч

	Газар малтах гаапуу хүрз

	Гаднаа шаах зэлтэй гадас

	Гангын ус авах ган тайлуу

	Тэрэгтэй дээр

	Баян монголын таван хошуу

	Сүрэг малаас

	Арван хоёр жилийн шинжээр бүрдсэн

	Ангир шар зүсмийн атан тэмээ

	Тэн тэгнэхэд даамхай

	Тэрэг хөллөхөд зүтгэмхий 

	Бурантгаа сугалдаггүй 

	Буйлаа хугалдаггүй

	Тэмээ ...-н ширхэг ээ

	Молор эрдэнэ шинжтэй мориноос 

	Уруу орвол удгалан хатирдаг 

	Удаан явахдаа сайварладаг

	Уургад дүйтэй

	Уяхад хурдан

	Буурал азарганы гүү

	Буянт гүүний төл

	Адуу ...-н ширхэг

	Сүмбэр уулын өвсийг иддэг

	Сүн далайн усыг уудаг

	Сүндэрьяа зандан эвэртэй

	Ирэх жилээс

	Ил далдын хамтаар

	Үхэр сүрэг ...

	Хонхор газрыг хошуулдаг

	Ховор зүйлийг элбэгшүүлдэг 

	Хонин эрдэнэ ... 

	Саагаад байхад саамхай

	Салхинд баахан явамтгай

	Үнэ хямдтай

	Үс задгайтай 

	Бурханд хүлэг болсон 

	Буяны чагтага болсон 

	Буурал хөх зүсмийн ямаан сүрэг

	 

	* * *

	 

	Аливаа эрдэнийн зүйлээс

	Алт мөнгө оюу номин

	Шүр сувд, манан, гуу хуурцаг

	Сүйх шивэрлэг, татуур хавчаар

	Бэл бэлзэг бүгдийн тоо ... лан

	Хээтэй хоргой гадартай

	Хамба хилэн дотортой

	Минжин булган малгай

	Үнэг халиун дагавартай

	Тууж хоргойгоор чимж хийсэн

	Дээл ууж, чисчүү, жанчуу дагавартай

	Хал янзтай хатаамал ултай 

	Шилдэг сайран гутал 

	Бухааран дагавартай 

	Дотуур өмсдөг цамц

	Дотоожны зах бэлдсэн хувцас

	Тус бүр ...-аас дорогшгүй ээ

	Эдгээр есөн есөн бэлгийн

	Ерөөлтэй учир гүйцсэнээс гадна 

	Ачтай буурал аав ээж нь

	Ахлагч ургийн газраа

	Айлтган захиарай гэсэн үг нь:

	Андууран төрсөн үрийг чинь

	Аавд нь бараалхуулав.

	Эндүүрэн төрсөн үрийг чинь 

	Ээжид нь бараалхуулав.

	Хулсан мод өндөр боловч

	Усны чийгээр ургадаг

	Хурдан сайн хүлэг ч

	Унаган насандаа уралддаггүй шүү.

	Үйл сураагүй юм шүү.

	Үс нь гүйцээгүй хүүхэд юм шүү.

	Үүнийгээ хайрлан байж дасган авахыг 

	Хадам ургийн газар

	Хамт бүгдэд нь захиарай гэсэн.

	Архангайд төрдөг алтан гургалдай шувуунаас 

	Арван гурван өндөг төрдөг боловч

	Арван гурвуул алтан гургалдай 

	Арайхан болоогүй гэдэг шүү. 

	Анх түрүү гарсан нь 

	Өд сөдөө гүйцэхийн цагт

	Алтан гургалдай нэрийг олдог шүү. 

	Адилтгавал аргагүй жаахан үр юм шүү. 

	Амраглан байж дасгахыг

	Аав ээж ахтан томоотон нарт нь

	Айлтган захиарай гэсээн.

	Хараацай шувуу хадан дээр өндөглөөд 

	Хагалчхаж гэж манай энд дуулаагүй ээ. 

	Хайрлаж байж дасгахыг 

	Хадам ургийн газраа 

	Хамт бүгдэд нь захья аа.

	Алтан сувд мэт хүүхэн чамдаа 

	Адилхан мөн хэдэн үг захиарай гэсэн. 

	Ачтай буурал аав ээж нь

	Арван сар арай ядан нярайлан өргөж 

	Ангир цагаан сүүгээ шимүүлж

	Энэ газар, чамайг өгөхдөө

	Өөрийн үр биш гэж өгөөгүй юм шүү. 

	Өшөөтэй болоод зайлуулаагүй юм шүү. 

	Хаан төрийн ёс

	Хавтгай монголын жам 

	Үрээрээ хүн хийдэг 

	Үрээгээрээ морь хийдэг чинь 

	Үзэсгэлэнт төрийн ёс билээ. 

	Орхисон чулуу

	Орондоо хүндтэй гэгчийн үлгэрээр

	Аав ээжээ асарч 

	Ах дүүгээ хүндэлж 

	Аятай эвтэй суухыг 

	Аяа хүүхэн чамдаа

	Адилхан мөн захиарай гэсээн.

	 

	* * *

	 

	Хил шадраар нийлсэн 

	Хоёр хүүхдийн минь 

	Зол мөр нь зохиод 

	Заяа зан нь нийлээд 

	Бясман тэнгэрийн байдалтай 

	Биндэрьяа эрдэнийн гэрэлтэй 

	Шүрэн улаан хүргэний минь 

	Сүр жавхлан нь бадраад 

	Сүрэг мал нь дэлгэрээд 

	Агаар тэнгэрийн тунгалаг 

	Арчсан толь шиг цэвэрхэн 

	Алтан сувд шиг хүүхний (хүүгийн) минь 

	Амь нас нь батдаад 

	Адуу мал нь дэлгэрээд

	Аль аль нь хоёулаа 

	Ашдын жаргал эдэлж 

	Харц олондоо 

	Хайр хүндийг олж 

	Тэр гэх нэртэй 

	Түм хүрэх малтай

	Үрээрээ өнөр гэж

	Үрээгээрээ хурдан гэж

	Үргэлжийн ерөөлийг

	Өргөн дэвшүүлэхийн гадна

	Өргөө сайхан тагтаа

	Өндөр довон дээр тааруулж

	Өргөн шар талдаа

	Өлзийг гүүгээ зэллэж

	Харваж хүрэхгүй зэлтэй

	Хатирч хүрэхгүй бэлчээртэй

	Хашхирч гүйцэхгүй малтай

	Зааны арьсаар хөхүүр хийгээд

	Зандан модоор бүлүүр хийгээд

	Ойн хар мод шиг

	Үндэснээсээ үргэлжилж

	Үзүүрээсээ навчилж

	Намсрай бурхан шиг баян болж

	Найдан жүдэг шиг өнөр болж 

	Настандаа найртай

	Үетэндээ үлгэртэй

	Өсөн дэлгэрч явахын

	Өлзийтэй ерөөлийг дэвшүүлье

	 

	П. Ядамсүрэн. Дарьгангын хуримын зан үйлээс. Музейн судлал, 1 боть Уб., 1968.

	 

	ХУРИМ НАЙРТ ЧӨЛӨӨ АЙЛТГАН ДУУЛАХ ДУУ

	Өнгө сайтай навч

	Үзэсгэлэн сайт цэцэг найгана.

	Үелж суусан бидэн

	Үдэж сууж найрлана.

	Дүгрэг цагаан хундаганд

	Дүүрэн хийсэн сархад

	Дүгрэг хүрээний сайд нарт

	Дууны шүлгээ айлтгая.

	Халтгай цагаан хундаганд

	Халин хийсэн сархад

	Хамт хүрээний дунд

	Харихын чөлөө айлтгая.

	 

	ШУА-ийн Хэл зохиолын хүрээлэнгийн аман зохиолын хөмрөгт буй Шинэ Баргын хуримлах ёсны тэмдэглэлээс авав.

	 

	САХИМЖИЙН ҮГ

	Хуримын төгсгөлд «Сахимж» гэж ёслол болдог. Хүргэн бэрийн талын олон хүн шинэ гэрийг олон давхар хүрээлэн зогсоно. Гэр дотроос өвчүүний бүдэрхий өөх, мах, боов боорцог, амтат идээ тооноор шидэх үед эл үгийг хэлдэг.

	 

	Наран дүгрэг тооныг нь хүртэл мялаая 

	Навч цэцгэн хурууг нь хүртэл мялаая. 

	Бургаасан модоор хийсэн ханыг нь хүртэл мялаая. 

	Буга хандгайн арьсаар

	Буруу зөвгүй товчлон хийсэн үдээрийг нь хүртэл мялаая. 

	Энтэй цагаан үүдийг нь хүртэл мялаая.

	Эсгийгээр хийсэн туургыг нь хүртэл мялаая.

	 

	Тайлбар: Тооноор шидэж буй тэр өвчүүний бүдэрхийг «морь» гэж нэрлэдэг. Гадаа гэр тойрсон хүмүүсийн аль нэг нь олбол «оллоо» гэж хашхирна. Хэний морь түрүүлэв гэхэд олсон тал хариу хэлнэ. Ингээд бэрийн талаас олсон бол бэрийн морь түрүүлж, хүргэн талаас олсон бол хүргэний морь түрүүлсэнд тооцож найр тарна.

	 

	ШУА-ийн Хэл зохиолын хүрээлэнгийн аман зохиолын хөмрөгт буй Шинэ Баргын хуримлах ёсны тэмдэглэлээс авав.

	 

	НАРИЙН ШАРГА 
(Хурим найр жаргаах дуу)

	Нарийн шарга нь омголон буй 

	Татасхийж мордоорой.

	Нас л цээ чинь бага бий

	Олны аяыг дагаарай.

	Алиа шарга чинь омголон бий 

	Амыг нь татаж мордоорой.

	Аав ээжийнхээ зарлигийг

	Хүлээн хүндэлж суугаарай.

	Эрх шарга чинь омголон бий 

	Эмээлийг нь чангатган мордоорой. 

	Эгч дүү нар олон бий 

	Эеийг дагаж суугаарай.

	Алтан мөнгөн эрдэнийн чимгийг

	Алс явахдаа зүүгээрэй.

	Ах дүү нар олон бий

	Аяыг нь дагаж суугаарай.

	Хати магнаг хувцсаа 

	Хадгалсхийж өмсөөрэй.

	Харийн газар очно шүү

	Сэрэмжилж бодож суугаарай. 

	Торго магнаг хувцсаа 

	Тоостолгүй өмсөөрэй.

	Товчлон хэлэгсэн үгийг минь 

	Дотроо бодож суугаарай.

	Хоргой торгон хувцсаа 

	Хол явахдаа өмсөөрэй.

	Ховлох улс олон бий 

	Хоёртой бодож суугаарай. 

	Зурхайч мэргэд айлдваас 

	Чухам сайныг сонсоод 

	Журмын ёсыг дуулмай нь 

	Аяарлын идээ амсуулъя. 

	Урьдын чинь ерөөл мэдтүгэй 

	Учрахын мөрөөдөл болгож 

	Хадаг үдлэгээ барья. 

	Амраг бага чамайгаа 

	Арайхан бага мордуулбай 

	Алчуур хавтага хоёрыг 

	Аяар болгож барья.

	Эрх бага чамайгаа 

	Эгнэгтийн хол мордуулбай 

	Элдвийн олон эрдэнэсийг 

	Үдлэг болгон барья.

	Арвин буяны дунд 

	Ажин үгүй суугаарай.

	Ач үрийн ялгамжийг

	Эртний заяа мэдтүгэй. 

	Элбэг буяны дунд нь 

	Энх мэнд жаргатугай.

	Энэ хойд хоёрыг чинь 

	Сахиус бурхан дэмжиг дээ. 

	Хуур лимбээр найрлавай 

	Хуримын жаргал хөгжвэй 

	Хурагсан олон та нартаа 

	Хугацаалах аяыг барья.

	Орой бүрий болбой 

	Айраг сархад хурц бий 

	Олноор найрласан та нартаа 

	Найрын үдлэг мэдүүлье. 

	Эртэлс гэж цуглаад 

	Энэ хэвээр найрлая 

	Хүргэн хүүхэн хоёрын 

	Төрийн явдлыг гүйцээе

	Хаа хол суувч

	Хайраа битгий мартаарай.

	Хамаг юмны адисаар 

	Хамт олноор жаргая.

	 

	Тайлбар: ЗХУ-ын Дорно дахины хүрээлэнгийн Ленинградын салбарын гар бичмэлийн хөмрөгийн 37 хуудас дууны түүвэр бичмэлээс авав.

	 

	Ингээд цай хоол идэж уухын зуур бэр хүргэний талынхан хоёр хүүхдээ гэрлүүлж хэрэг явдал сайн сайхан бүтсэн тухайгаа хөөрөлдөн ярилцана. Хүүхний талынхыг яг явахад нь хүүгийн талаас аяганд архи хийж, хүүхний талын ахлагчид бариад хөөгүүлийн үг хэлнэ. Үүнд:

	 

	А. Хувилбар:

	Хөлөглөж ирсэн хөлгийн чинь 

	Хөлс нь хатаж

	Хөл нь чилж

	Унаж ирсэн унааны чинь 

	Уяа нь уртдаж 

	Ул нь чилж 

	Алба ахуй чинь тасарч 

	Авгай хүүхэд чинь эрж 

	Хүүхэд багачууд чинь уйлж 

	Хөхүүртэй айраг чинь исэж 

	Үнээ мал чинь нийлж байна. 

	Ирсэн гийчид буцдаг 

	Орсон бороо арилдаг.

	Өстэй муудаа хөөх биш 

	Олон монголын жам юм.

	Ууж ханахгүй 

	Идэж цадахгүй 

	Багачууд хүүхдийн доог болж 

	Баасаар шидүүлж 

	Баганаар цохиулахаасаа урьд 

	Дээшлэх юм биш үү.

	 

	П. Ядамсүрэн. Дарьгангын хуримлах зан үйлээс. Музейн судлал. I боть, УБ., 1968.

	 

	Б. Хувилбар:

	Хүргэний талаас ерөөх нь: 

	Эрхэм гурван эрдэнэд өргөхөд яндар болсон 

	Эзэн ихэс танд барихад бэлэг болсон 

	Энгийн нөхдөд эдлэхэд эдийн хаан болон заяасан 

	Эрдэнэт ариун цагаан хадаг 

	Алтан ар үрийн шимээр 

	Амт шимийг нь. бүрдүүлсэн 

	Архи нэртэй

	Ариун чанартай

	Сархад нэртэй

	Сайхан бэлгэтэй идээ үүнийг

	Алтан өнгөтэй хундаганы дотор бялхалзтал тогтоогоод

	Алсалсан хол газраас морилж ирсэн

	Ах эрхмүүд тандаа

	Айлтгаж барихын учир бол

	Орсон хур бороо арилдаг

	Эхэлсэн хурим найр тардаг гэж

	Өвгөн хуучид айлддаг билээ.

	Хувьтай амраг сайхан үрийг хүргэж ирээд

	Хутга тавилгүй хурим

	Хундага тавилгүй найр хийхэд

	Холын газраас

	Хуран чуулж ирсэн та нарын минь

	Хулан чихтэй мэт хүлэг нь

	Хөл нь амарч

	Хөлс нь хатжээ.

	Армаг сайхан үрийгээ хүргэж ирээд

	Архи сархдыг ихээхэн зооглоод

	Алиа найдангуй хийгээд суухад

	Ханилах хүн мунддаггүй байхад

	Ажил явдал чинь осолдлоо

	Аж төрөл чинь хожидлоо гэж хэлдэг хүн

	Тун олддоггүй билээ.

	Хайртай амраг үрийгээ хүргэж ирээд

	Халгиж бялхсан найрт чинь бид нар багтаад

	Харин баахан байзнасхийгээд

	Мордох гэж байгаа ч

	Баганын ацаар хөөгдвөл

	Бахтай болдоггүй

	Бачтай болдог.

	Бараглас хийгээд мордвол хүндтэй гэх боловч

	Ариун ерөөлтэйгөөр морилж суугаа

	Эх эрхмүүд таныгаа мордоод

	Явчхаасай гэсэндээ биш

	Морилуулаад сууя гэвч 

	Монголчуудын журам юм.

	Хариад явчхаасай гэсэндээ биш

	Ханилан суух сан даа гэсэн

	Халхчуудын дүрэм байна.

	Дөрөө дөрөөлөхийн чинь тэнд

	Дөрвөн хүнээр аяарлуулаад

	Мордоод явахын чинь тэнд

	Морьтой хүнээр үдүүлээд

	Морилж харьсан хойно санаа амарч

	Санасан үйлс номын ёсоор

	Сэтгэлчлэн бүтэхийн

	Сайн сайхан билгийг 

	Дэвшүүлж айлтгая.

	 

	гэж ерөөсний дараа тэр билэг бат сайхан орших болтугай гэж бүгдээр өгүүлж айраг архи ууж найрлана.

	Дараа нь бэрийг хүргэж ирсэн хадмын талаас хариулан ерөөх ерөөл нь:

	 

	Орсон бороо арилдаг

	Эхэлсэн найр хурим тардаг гэж

	Хуучдаас сонссон боловч

	Хутаг ерөөлийн хүчээр

	Учирсан хувьтай амраг үрийгээ авчраад 

	Хоёр гурван хоногоор эс найрлавч

	Хол газраас зориглон хүргэж ирсэн

	Хөөрхий бяцхан үр дүүгээ

	Хөөгдсөн төдийгөөр орхиод явцгааж болшгүй байна.

	Алсалсан хол газраас

	Алжаан чилсээр авчирсан 

	Амраг бяцхан үр дүүгээсээ

	Айлдсаныг сонсоод

	Орхин мордъё гэвч

	Аанай л түвдэж чадашгүй байна.

	Албан ажлын талыг бодвол

	Арав таван хоног ч бол бараа болж

	Авчирсан үр дүүгээ

	Аав эжийд нь танигдуулаад

	Эндэх худын чинь явдлыг нэг мөсөн гүйцэтгээд явъя даа.

	Арга хуурмагийн үгээр хөөгөөд байвал

	Анд худын чинь журамд харштай болж магадгүй.

	Адаглаваас хаяа тэлэхийнхээ найрт эс бараа болбол 

	Алагтай болох биз дээ.

	Учир иймд

	Урьдын буянаар

	Ураг элгэн болсон та нартай

	Уг санасан зоригоо илэрхийлэн

	Хундагыг барьсан нь нэгэнт тогтоосон ёс мөний тул

	Энэ бэлгийн хүчээр

	Энд тэндхийн ялгаваргүй

	Эмгэг өвчний зовлонгүй

	Элэгдэж хуучрах элэгдэлгүй

	Эцсийн чинь найрт

	Энх мөнхөөр жаргаад

	Энхрий тансаг сайхан үгсээр

	Хүүрнэн жаргахын

	Энэ хэдэн ерөөлийг 

	Эндээс дэвшүүлэн айлтгая.

	 

	ШУА-ийн Хэл зохиолын хүрээлэнгийн аман зохиолын хөмрөгт буй төв халхын хуримлах ёсны тэмдэглэлээс авав.

	 

	В. Хувилбар:

	Анд амраг ураг таныгаа 

	Өндөр уулыг хөтөл гаргаж 

	Өргөн далайг олом гаргаж 

	Өнөөдөр урьж авчирсаан. 

	Ой хар мод сүндэрлэн харагдавч 

	Үндсэн холбоотой 

	Огторгуйн цагаан үүл 

	Хөлмөглөн харагдавч 

	Манан холбоотой 

	Орчлон хорвоо дор төрсөн 

	Бид бүгд ч бол 

	Ураг элгэн холбоотой гэдэг. 

	Энхрий бяцхан үрийгээ 

	Энгэр жалга бариулж 

	Хөөрхий бяцхан үрийгээ 

	Хөвч талыг бариулж 

	Хүрээлэн хороолон 

	Хүргэж морилж ирсэн 

	Хүндэт олон та нартаа 

	Айлтган мэдүүлэх 

	Амны билэг билээ.

	Хуран цугларсан 

	Хуримын олон ч бол 

	Хувь хувийнхаа өргөө ордондоо 

	Морилон харьдаг билээ. 

	Хуйлран цугларсан олон шувууд ч бол 

	Мөн хүйтэн сэрүүн цас бороо унахуй дор 

	Гадаад далай нутаг дагаан 

	Ганганан оддог жамтай билээ. 

	Ураг элгэн та нартайгаа 

	Удаан суугаад найрлахад

	Улам сайхан боловч 

	Урьд эртнээс тогтсон ёсыг 

	Эрх биш дагадаг журамтай гэнэ ээ. 

	Морилоод ирсэн та нарыгаа 

	Мордоосой мордоосой гэсэндээ 

	Айлтгаж байгаа юм биш 

	Хайрлан суугаад найрлаасай гэхэд 

	Хан хатдын журмыг дагуулан

	Харина уу даа гэж айлтгаж байна аа. 

	Өнж дөө өнж дөө гэвч 

	Өөр өөрийн чинь явдлыг бодно оо. 

	Хоно доо хоно доо гэвч 

	Хойдох хойдхын чинь явдлыг бодно оо. 

	Үнэгэн чих хоёр гэдэг 

	Үдлэгийн хундага гурав гэдэг. 

	Морин чих хоёр гэдэг 

	Мордохын хундага гурав гэдэг.

	Орсон бороо арилдаг 

	Ирсэн гийчид буцдаг 

	Одоо буцах нь болов уу?

	Алсын хол газраас морилж ирсэн 

	Ах нар та нар минь 

	Асар майхнаа буулгаж 

	Атан тэмээгээ ачиж 

	Агт морио эмээллэж 

	Аялан ирсэн замаараа 

	Амархан сайн морилж 

	Тус тусынхаа өргөө ордондоо 

	Буцаж харилтай байна аа. 

	Мордохын молор барих нь энэ ээ!

	 

	М. Гаадамба. Д. Цэрэнсодном. Монгол ардын аман зохиолын дээж бичиг. УБ., 1967. 89—90 дэх тал.

	 

	ЭХИЙН ЦАГААН СҮҮНИЙ ХАРАМЖИЙН ҮГ

	Хуримын төгсгөлд бэрийн эхэд аягатай сүү барьж өгөх үед хэлнэ.

	 

	За. 

	Үлэмж энэрэхүйн буян хотол төгсөгсөн 

	Үнэхээр дагинасын язгууртай 

	Ээж таны ач үр дэгээн.

	Ачилсан тус нь юу билээ гэвэл 

	Арван сар ариун цагаан 

	Хэвлий дэгээн өргөн тээж 

	Аюун зовохын аюулаар зовж 

	Аригуун танжидын68 усан—исэр угааж 

	Ачир хурганы арьсан дээр хучиж аваад 

	Алган дээрээ эвий бүүвэй гэж өсгөсөн 

	Ачит ээж нь ээ!

	Хаврын нь хавсарга салхинд 

	Хажуу нөмөр, дэгээн авч 

	Хатуу ширүүн үгийг

	Хэлж сургасан

	Ачит ээж нь ээ!

	Зуны нь нар салхинд

	Суга сүүдэр дэгээн авч

	Ангаж цангахынх нь цагт

	Ариун сүүгээрээ ундаалгасан

	Ачит ээж нь ээ!

	Намрын нь нар салхинд

	Наана цаанаа авч

	Нарийн бүдүүн үгийг

	Хэлж сургасан

	Ачит ээж нь ээ!

	Өвлийнх нь хүйтэнд

	Өвөрлөж унтаад

	Өлсөж үлгэж байхад нь

	Өндийн босож хөхүүлсэн

	Ачит ээж нь ээ!

	Өвдөглөн мөлхөж байхад нь 

	Өнгөтэй хувцсыг өмсгөөд 

	Босгож гишгээд явахад нь 

	Бойвго гутлыг өмсгөөд

	Алхаж гишгээд явахад нь

	Асран хайрлаж өсгөөд

	Тэгш дөрвөн насных нь ойд

	Төрсөн жилийнх нь ивээл

	Төө хар үсийг нь аваад

	Төгрөг хоёр эврийг тавьж

	Түүнээс нь хойш

	Төрийн гэзэг болгож

	Сагсалзаж байхад нь

	Сайхан гэж

	Салмааных нь үсийг тавьж 

	Сарваж дэвэхэд нь сайн гэж 

	Шанааных нь үсийг тавьж

	Эрх бага үр гэж

	Ээмэг сүйхээр чимээд

	Эдүгээ төрийн журмыг дагаж 

	Энд хүргэж ирээд

	Адил өөргүй үр гэж

	Амттаныг амсуулж 

	Өөрийн өөргүй үр гэж 

	Өнгөтнийг өмсүүлж

	Хангарди шувууны зулзага ч бол 

	Хар зандан модны орой дээр 

	Үүрийн дунд сууж өсгөсөн боловч 

	Хан огторгуй дор

	Халин дэвэн нисдэг жамтай 

	Хан, харцын маань 

	Хайртай янаг үр гэж 

	Өвөр дээрээ авч өсгөсөн боловч 

	Харь холд өгдөг ёстой 

	Анх төрсөн өдрөөс нь 

	Асарч хайрлаж өсгөсөн 

	Ачит эхийн хайрыг 

	Өчүүхэн төдий тусгахын төдий 

	Барьж байгаа бэлэг бол 

	Аливаа буян бүрдэгсэн 

	Ариун цагаан хадаг

	Амтат идээний шим бүрдэгсэн

	Рашаан тунгалаг сархад 

	Халуун хошуутай

	Халзан цагаан хонь нэг 

	Эдгээр зүйлийг 

	Эх танд өргөн барья.

	 

	М. Гаадамба, Д. Цэрэнсодном. МААЗДБ. УБ; 1967, 89—90 дэх тал.

	 

	Ингээд бэрийг хүргэн ирсэн улс явахдаа эх нь бэрийг орны урд галын хажууд хормойг нь дэвсүүлэн сөхрүүлэн суулгаад хормойн нэг үзүүрт сүх, нөгөөд чулуу (эсвэл хар цагаан чулуу) тавьж 

	 

	Гурав хонож эргэдэг юм 

	Гуч хонож харьдаг юм 

	Бэр очсон газраа 

	Чулуу шидсэн газраа 

	 

	гэж хэлээд явдаг.

	 

	ЭРГЭЛТИЙН НАЙРЫН ЕРӨӨЛ

	Хуримын дараа гурав хоноод эх эцэг, ураг төрөл, сайн танил, мөн хүргэний талын ийм хүмүүс өглөө эрт цугларч эргэлтийн найр эхэлнэ. Найр эхэлж архи, айраг, цай хоол үргэлжлэн байгаад хүргэн талаас хадаг ба архийг бэрийн талд барьж ерөөл тавьж хайрла гэхэд түүний эцэг буюу ах нар эсвэл ерөөлч ерөөх нь:

	 

	Өндөр төрийг түшиж төрсөн 

	Өөрийн бид нарт эрхэлж өссөн 

	Өргөн олонд эелдэг гэж алдаршсан 

	Энэ бүхий өрхөлсөн элбэрэлт хоёр хүүхдээ 

	Эцэг эх ах дүү бид бүгдээрээ 

	Эргэж ирсний баярын хундагыг 

	Барьж хэлэх үг нь бол 

	Үр хүүхдүүд минь

	Өнө жаргаж

	Найрлаж жаргаж 

	Насалж жаргаж 

	Дэлгэрч жаргаж 

	Дэвшиж жаргаж 

	Хүмүүжиж жаргаж 

	Хүндлэгдэж жаргаж 

	Бадарч жаргаж 

	Баяжиж жаргаж 

	Удаан жаргаж 

	Улам жаргаж 

	Мандан жаргаж 

	Машид удаан жаргаж байхын 

	Сайн сайхан баярын ерөөлийг 

	Айлтгаж дэвшүүлэн барья.

	 

	МӨР БҮТЭЭХ ЁСЛОЛЫН ЕРӨӨЛ

	Бэрийн эцэг эргэлтийн найраас тарж явахдаа зүүж явсан хэтний цахиураас хэд хэдэн жижиг хэсгийг авч хүүхний хормойг дэлгэн дээр нь тавьж ерөөх нь:

	 

	Зээ 

	эрт тэргүүлшгүй цагийн 

	Сайхан ерөөлийн хүчээр 

	Энэ ертөнцөд төрөөд 

	Энх учрал бүрдээд 

	Эрдэнэт хүний биеийг олоод 

	Эх дэлхийг тэтгэгсэн 

	Эсрүүн тэнгэр мэт 

	Эцэг эх чинь 

	Энхрий нялх биеийг чинь 

	Эелдэг зөөлөн өлгийгөөр 

	Эмхлэн хучиж 

	Эгдүүцэхийн жихүүн хүйтэнд 

	Элгэний элчээр дарж 

	Энэ өчүүхэн нялх биеийг чинь 

	Өргөн тэтгэж өсгөснөөс дараалан 

	Өнөр олон ах дүү нарт чинь 

	Амсахын түрүүн цай идээ, архи сархад 

	Алчуур хавтага тэргүүтнийг барив. 

	Алтан гургалдай шувууны зулзага 

	Анх нэгэн үүртээ авч 

	Ашид жигүүр гүйцэхийн цагт 

	Ар өврийн шугуйд ангилан донгодоод 

	Алсын холд нисдэг.

	Ариун сайхан чихэрлэгийн цэцэг 

	Анх ургах цагтаа

	Нэгэн сурвалжит байдаг боловч

	Амьдран дэлгэрэхдээ

	Арван салаа мөчиртэй болдог 

	Аливаа хүн үр хүүхдэдээ 

	Адилхан хайртай боловч 

	Язгуурын хүнд ёсыг 

	Дагуулдаг жамтай тул 

	Тэр ёсыг дагуулан. 

	Чамайгаа хадамд гаргав. 

	Бэр очсон газраа 

	Чулуу шидсэн газраа гэдэг. 

	Тэгш сайхан жаргаж яваарай.

	 

	ШУА-ийн Хэл зохиолын хүрээлэнгийн аман зохиолын хөмрөгт буй төв халхын хуримлах ёсны тэмдэглэлээс авав.

	 

	Дөрвөд ястанд хуримлах ёсны үед залуу хосын орны урдуур хөшиг татдаг. Ингээд хуримын дараа бэрийн эцэг залуус дагуулан хонины бүхэл мах, архи, идээ зэрэг бэлэг авч шар суран ногттой морь хөтлөн (Хүргэн хүүд өгөх морь) "Хөшиг тайлах найр хийнэ" гэж ирнэ. Хадам эцгийг ирэхэд хүргэн хүү хүндэтгэн уяан дээр тосож авна. Хадам эцэг шинэ гэрт орохын өмнө засаж ирсэн идээн дээрээ болсон өвчүү тавьж хадгаар бүтээн гэрт орж хөшигний толгой талд тавихад хүргэний эх мөн ийм янзын идээ бэлдэн орны хөл талд хөшигний өмнө тавьж ерөөл тавьж эх, эцэг хоёр хөшгийг хоёр талаас нь зэрэг тайлна).

	 

	ХӨШИГ ТАЙЛАХ ЕРӨӨЛ

	Амгалан жаргалангийн үндэс болсон 

	Аврал ихтэй аав ээжээс 

	Өршөөхийн соёрхол байна. 

	Цагийн хэмжээнд жаргалтай

	Цагаан торгон хөшиг 

	Чамайг тайлан мялааж

	Цаглашгүй жаргахын 

	Бэлгэ манлай байна аа 

	Ногоон торгон хөшиг

	Чамайг тайлан мялааж

	Жаргахын бэлгэ манлай байна аа

	Хөх торгон хөшиг 

	Чамайг тайлан мялааж 

	Хөг найрыг хөгжүүлж 

	Хөгжин жаргахын бэлгэ байна. 

	Хать торгон хөшиг чамайг 

	Тайлан мялааж 

	Хамаг бүгдээрээ

	Хамтдаа цэнгэж жаргахын 

	Билэг манлай байна аа 

	Хагацашгүй урьдын 

	Уран заяагаар учрагсан 

	Үр хүүхэд хамгийн дээд 

	Манлай болгогсон та нар 

	Бүрэн эрхийг барьж 

	Бууршгүй их 

	Буян хишиг нь арвижаад 

	Сааршгүй их

	Сан эд нь арвижаад 

	Алдагдашгүй

	Адуу мал нь арвижаад

	Арилшгүй

	Ажир заяа нь арвижаад

	Алдар нэр нь

	Аймаг хотондоо дуурьсагдаж

	Арвин их буян нь

	Амийн газарт 

	Цалгиж явах болтугай.

Заметки

		[←1]
	 Галын тахилын зүйлд хэрэглэдэг нэгэн зүйл бургас модны нэр ажээ. Я. Цэвэл Монгол хэлний тайлбар толь. УБ. 1966. 77 дахь тал.




	[←2]
	 Үүнийг Д. Цэндийн Монголын уран зохиол (Дунд сургуулийн 10-р ангийн сурах бичиг) гэсэн номоос бусад хувилбартай харьцуулан бага зэрэг засаж авав. 




	[←3]
	 Үхэр хүний хумсанд их дуртай учир нууж булдаг гэж энэ омгийн өвгөн тайлбарлаж байна. 1962 онд Ч. Жигмид гуай ярихдаа: Үхэр хүний хумс олж идвэл галзуурдаг гэдэг юм. Тэгээд хун хумсаа булдаг байх гэж билээ.




	[←4]
	 Үхсэн хүний хумс хурдан ургадаг учир энэ омгийн хүн хумс их ургахыг муу ёр гэж үздэг байна.




	[←5]
	 Дэвсгэр гэсэн утгатай төвөд үг.




	[←6]
	 Хийморь гэсэн төвөд үг.




	[←7]
	 Хамаг хүсэл гэсэн утгатай.




	[←8]
	 Хуучны заншлаар а) амарлиулах үйлс; б) дэлгэрүүлэх үйлс; в) эрхийн үйлс; г) хатуугийн үйлс гэж 4 зүйл болгодог байв.




	[←9]
	 Чонхор — Идээ, тахил гэсэн үг.




	[←10]
	 Элдэв-Очир буюу тоонолжин хэлбэрт очир.




	[←11]
	 Ринчендуб — Эрдэнэ бүтээгч гэсэн төвөд үг.




	[←12]
	 Найман салаат лянх гэсэн төвөд үг.




	[←13]
	 Хүрд гэсэн төвөд гаралтай үг.




	[←14]
	 Эрдэнэ гэсэн төвөд гаралтай үг




	[←15]
	 Элдэв гэсэн утгатай төвөд үг.




	[←16]
	 Лянхын гол лянхын зүрх гэсэн төвөд үг.




	[←17]
	 Хүн буюу бичний гавлаар хийсэн цөгц.




	[←18]
	 Халхын аялгууны цавуу.




	[←19]
	 Шашны ёсонд эдгээр найман зүйлийг эрдэнийн найман тахил гэж нэрлэдэг.




	[←20]
	 Тийн цагаан — машид цагаан гэсэн утгатай төвөд үг.




	[←21]
	 Самгарди хэлний падма, төвөд хэлний довжид гэсэн үг бөгөөд монголоор "найман салаат лянх" гэсэн утгатай. 




	[←22]
	 Хуланг ийнхүү нэрлэдэг бололтой. Өвөрлөгч зарим аялгуунд сэтэртэй морийг бас «чигтэй» гэж нэрлэдэг ажээ. 




	[←23]
	 Сайн морь сайн хүлгийн нэр халх аялгуунд «Ажнайн хүлэг» гэдэг




	[←24]
	 «Хүслийг хангагч» гэсэн самгарди гаралтай үг.




	[←25]
	 Чуулган тахил гэсэн утгатай төвөд үг.




	[←26]
	 Загдам — төвөд хэлний «жавдан» (дам нарын түшлэгтэй сандал) гэсэн үгний хувилбар




	[←27]
	 Сархад гэж захчинаар хөхүүр гэсэн үг.




	[←28]
	 Агуул —уул.




	[←29]
	 Агуур —уур.




	[←30]
	 Сайн морь, сайн хүлгийн нэр. Халх аялгуунд Ажнайн хүлэг гэдэг. Шагжийн зохиосон тайлбар тольд «ажина» гэсэн үгийг «янз ялгуун аятай, хөл бат урмастай, алхам сайн, довтлох хурдан морийг...» гэж тайлбарласан байна.




	[←31]
	 Үзэмчин аялгуунд шүхрийг «юхэр» гэж дуудна.




	[←32]
	 Энэ нь самгарди хэлний нуур далай гэсэн үгнээс гаралтай нуур, далайн загас гэсэн утгатай үг бололтой. 




	[←33]
	 Хэл зохиол, 1963, II боть, 9-р дэвтэр. 268 дахь тал.




	[←34]
	 Бурхны шашны ёсонд муу зүгийг тэтгэгч тэнгэрийг хэлнэ.




	[←35]
	 Хуланг ийнхүү нэрлэдэг бололтой. Өвөрлөгч зарим аялгуунд (Заруудын хошуу хавьд) сэтэртэй морийг бас «чигтэй» гэж нэрлэдэг ажээ.




	[←36]
	 Жижигхэн биетэй тэжээвэр адууны нэр.




	[←37]
	 Үүнд, морины дэл нүд, чих, толгой шүд, цээж, сүүл, туурай тэргүүтнийг найман тахил хэмээн тоолдог. Эрдэнийн шүхэр, алтан загас, өлзий утас, цагаан лавай, алтан хумх, Бадам лянхуа, эрдэнийн дуас, алтан хүрд зэрэгтэй адилтган шүлэглэсэн байна.




	[←38]
	 Дэд морины цолонд морины соёо-гүйдэл, жавхлан үсрэлт зэргийг бар, арслан, луу, гарди гэсэн дөрвөн хүчтэнтэй зүйрлэн цоллодог байна




	[←39]
	 Хурдан морины эзэн ижил идэш гүйдэл, сойлго зэргийг гурав гурваар адилс
ган шүлэглэсэн сонин хэлбэртэй байна.




	[←40]
	 Энэ бадаг сүүл үед нэмэгдсэн бололтой.




	[←41]
	 Содон ирэх—СБ




	[←42]
	 1966 онд Говь-Алтай аймгаас бичиж ирсэн хувилбарт «Саатал үгүй сая, түдэл үгүй түм хүртүгэй» гэсэн дахилттай байна.




	[←43]
	 Дамдиндорлиг гэгч улаан ямаа хөлөглөсөн бурхны нэр бололтой.




	[←44]
	 Үржин гэдэг нь самгарди хэлээр "Даян" буюу монголоор Тагшин орон гэж орчуулдаг байна. Тагшин орны огторгуйгаар явагч дагинасаар чимүүлсэн гэсэн утгатай ажээ. 




	[←45]
	 Бурхны шашны ёсонд газар лусын найман аймаг гэдэгт лус, хаан, албин, лам, мангас, шулам, ягчис гэх мэт найман зүйлийг тоолдог байна.




	[←46]
	 Найман аймаг гэсэн төвөд үг.




	[←47]
	 Гараа — Цагаан гэсэн утгатай төвөд үг.




	[←48]
	 Ганрий — Цаст уул гэсэн утгатай төвөд үг.




	[←49]
	 Хандмаа — Дагина гэсэн утгатай төвөд үг (Дагина нь санскрит гаралтай монголжсон үг)




	[←50]
	 Лхаа — Тэнгар гэсэн утгатай төвөд үг.
 




	[←51]
	 5. Шавдаг — Оронгийн эзэн гэсэн утгатай төвөд үг.
 




	[←52]
	 Догшид — Бурхдыг амарлингуй, догшин дүртэй гэж хоёр ангилдгийн догшид аж.




	[←53]
	 Жансаг — Үзмэр гэсэн утгатай төвөд үг
 




	[←54]
	 Жанрайсэг — Нүдээр үзэгч гэсэн утгатай төвөд үг (Энд бурхны нэрээр хэрэглэжээ).




	[←55]
	 Мандал — Үзэсгэлэнгийн чуулган төв гэсэн утгатай санскрит үг.




	[←56]
	 Бүхэл хонины махыг сартуулд ийн нэрлэнэ.




	[←57]
	 Төөлий — хонины толгойг хүндэтгэн нэрлэсэн үг.




	[←58]
	 Налжирвандан — Хадгийн нэр.




	[←59]
	 Дашвандан — Хадгийн нэр.




	[←60]
	 Хуурай, цавуу, хэт гурав шаантын бэлэгт орж шинэ гэр бүл өөдлөн жаргахын бэлгэдэл болж үүрд хадгалагддаг учиртай. 




	[←61]
	 Чагарвади — Хүрдэн орчуулагч буюу урвуулагч хаан.




	[←62]
	 Монголчууд найдан жүдийг өнөр олны бэлгэдэл гэж үзэж байв.




	[←63]
	 Хөвсгөл аймаг Цэцэрлэг сумын ард (Хуучин Засагт хан аймаг, Эрдэнэ дүүрэгч вангийн хошуу) 66. настай өвгөн Намсрайн Гиваагаас 1972 онд тэмдэглэв. 




	[←64]
	 Хөвсгөл аймаг Шинэ идэр сумын ард (Хуучин Сайн ноён хан аймаг Далай Чойнхор вангийн хошуу) 60 настай Өлзийн Зинэмэдэрээс 1972 онд тэмдэглэв.




	[←65]
	 Хэл зохиолын хүрээлэнгийн аман зохиолын бичмэл хэрэглэгдэхүүний хөмрөгт був Баргын хуримлах ёсны тэмдэглэлээс авав.




	[←66]
	 Хөвсгөл аймаг Шинэ идэр сумын ард (Хуучин Сайн ноён хан аймаг Далай Чойнхор вангийн хошуу) 60 настай Өлзийн Зинэмэдэрээс тэмдэглэв.




	[←67]
	 Хөндий саа, утастай зузаан хоргойг «Гадь» хоргой гэдэг байна.




	[←68]
	 Xамаг  гэсэн утгатай төвөд үг

